
	Орчин үеийн суут бүтээл

	 

	Манай орны эрхэм олон уншигч нарт дэлхийн сонгодог зохиолч Михаил Александрович Шолоховын даян дэлхийн бараг бүх оронд орчуулагдан хэвлэгдэж түгсэн бүтээл «Дөлгөөн Дон» хэмээх дөрвөн боть романыг уншиж эхлэхийн өмнө зохиолчийн тухай, түүний уран бүтээлийн гол утга санааны тухай цухас боловч танилцаасай гэдэг хүслийг удирдлага болгон энэ товч өгүүллийг бичив.

	Хориод оны дундуур Дон нутгийн нэрд гараагүй залуу зохиолч Михаил Шолоховын гарамгай бүтээл «Дөлгөөн Дон» романы эхний бүлгүүдийг анх уншиж танилцсан хүн бол тэр үед «Октябрь» сэтгүүлийн ерөнхий эрхлэгч агсан зөвлөлтийн нэрт зохиолч А. С. Серафимович байжээ. Тэрбээр нэг өдөр гадаадын зочид Анри Барбюс, Мартин Андерсен Нексе нарын зэрэг зохиолчдыг хүлээн авч уулзахдаа, номынхоо тавиур дээрээс товхгор зузаан хавтастай машиндмал эх бичгийг авч өргөж үзүүлээд: — Эрхэм нөхөд өө! Та нар «Дөлгөөн Дон» гэдэг энэ зохиолын нэрийг тогтоож аваарай. Зохиолчийн нэр нь Шолохов гэдэг... Миний бодож байгаагаар энэ зохиолчийн нэрийг удалгүй Орос орон даяар, хоёр гурван жилийн дараа дэлхий дахин ч мэдэх болно...» гэж баяртайгаар хэлж байжээ.

	А. С. Серафимовичийн тэр зөн билигтэй үг хэчнээн онч мэргэн байсныг амьдрал нотолж өглөө. М. А. Шолоховын урлан бүтээх суут авьяас нь түүний зохиолын эхний бүлгээс тодорхой харагдаж байжээ.

	 Уншигчид Шолоховын тухай сонирхохдоо түүний урлан бүтээх гоц чадварын уг сурвалж нь чухам юунд оршиж байж вэ? Төрөлхийн тийм билгүүн авьяастай хүн юм уу? Эсхүл өөр ямар нэг увдис, учир шалтгаан байна уу? гэдэг асуултыг олонтоо тавьдаг. М. А. Шолоховын урлан бүтээх чадварын уг сурвалж нь гойд соргог авьяасаас гадна түүний туулж өнгөрүүлсэн их амьдралын сургууль: эх орон, нам, ард түмнээ эрхэмлэн үзэх гал халуун сэтгэл юм гэж хэлж болно. Үүнийг Зөвлөлтийн зохиолчдын II их хурал дээр: «Хилийн цаадах дайснууд зөвлөлтийн зохиолч бидэнд хорсож нүд үзүүрлэхдээ биднийг зохиолоо намын даалгавраар бичдэг мэтээр ярьдаг. Арай ч тийм бишээ. Бидний хэн маань ч сэтгэл зүрхнийхээ дуудлагаар бичдэг. Харин сэтгэл зүрх маань бидний урлагаараа үйлчлэх ёстой нам ба төрөлх ард түмэндээ зориулагдаж байдаг юм» гэсэн Михаил Шолоховын гүн утга санаа бүхий үг гэрчилж байв.

	 

	* * *

	 

	М. А. Шолохов 1905 оны тавдугаар сарын 11 (24)-нд зөвлөлтийн одоогийн Ростов мужийн Вешенск хэмээх бяцхан тосгонд төржээ. Гарал үүслийн хувьд зохиолчийн эх — Анастасия Даниловна Черникова нь украин, эцэг — Александр Михайлович Шолохов орос хүн байжээ.

	 Шолохов хүүхэд ахуйдаа шашны сургууль — гимназид суралцахаар орсон боловч иргэний дайн эхэлсэн учир цаашид суралцаж чадаагүй ажээ.

	Одоогийн залуучуул арван хэдэн насандаа сурах бичгээс хараахан салаагүй, биеэ дааж амьдрах тухай зөвхөн мөрөөдөж суухад тэр үеийн Вешенск тосгоны жаал хүү нь их амьдралын замаа эхэлж, тариачдын сургуульд бичиг үсгийн багш, Хувьсгалт хорооны ажилтан, бэлтгэлийн конторын данс хөтлөгч хийчихсэн явж байжээ. 1918 оноос өөрөөр хэлбэл арван гурван настайгаасаа Михаил Шолохов ангийн тэмцлийн хүнд сорилттой тулгарч, хоёр жилийн дараа хүнсний отрядад сайн дураар элсэж, тачанк тэргэнд пулемёт зоочихсон давхиж, өлсгөлөн тохиолдсон Орос оронд явуулах талх тариаг нударган баячуудаас албадан хурааж явжээ. «1920 оноос эхлэн цэргийн алба хааж Дон нутгаар хэрж явлаа. 1922 он хүртэл Донд эзэгнэж байсан цагааны дээрэмчдийн хойноос бид хөөцөлдөж, бидний хойноос тэд хөөцөлдөж явлаа» гэж зохиолч сүүлд дурсан ярьж байжээ.

	1922 оны хуучаар рабфакт суралцахаар Москвад очоод ч бас «амь зуухын» эрхээр шороо чулуу, ачаа бараа ачих зөөх шинэ мэргэжил эзэмшихэд хүрч байжээ.

	Арван найман настай Шолохов орон нутгийн жүжгийн дугуйланд зориулан олон тооны жүжиг бичиж, янз бүрийн сонин, сэтгүүлд шог зохиол, өгүүлэл нийтлүүлж байжээ. Иргэний дайны үед ангийн ширүүн тэмцлийг туулж өнгөрүүлсэн доныхны хүнд хэцүү амьдралыг хүрц тод дүрслэн харуулсан залуу зохиолчийн анхны өгүүллэгүүдийг 1924 онд Москвад хоёр эмхэтгэл болгон хэвлэжээ. Энэ нь залуу зохиолчийг ирээдүйд том бүтээл бүтээхэд нь зоригжуулж өгсөн нь мэдээж.

	Хорин настай Шолохов Москвад хоёр жил хэртэй болоод 1925 онд Донд буцаж очжээ. Тэгээд роман бичих ажилд оржээ. Эхлээд романаа «Доныхон» гэж нэрлээд хувьсгалын эсэргүү Корниловын хуйвалдаанд Донын казакууд хэрхэн яаж оролцсоныг харуулаад зогсъё гэж бодож байжээ. Гэтэл хувьсгалын эсрэг тэмцэлд яагаад казакийн олонх хэсэг оролцсон нь уншигчдад төдий л ойлгомжгүй болном за гэж бодоод романыхаа хүрээг өргөжүүлж, казак ардын амьдралыг удам судраас нь эхлэн дэлхийн анхдугаар дайны өмнөх үе, дайны жилүүд, хоёрдугаар сарын хувьсгал, Агуу их Октябрын социалист хувьсгал, иргэний дайн хийгээд дайны дараах хоёр жилийг багтаан харуулахаар санаа шийдэж, 1926 онд романаа шинээр бичиж эхэлжээ. Урьд бичсэн зуун хэвлэлийн хуудаснаас шинэ эхийг бичиж дуусахад наян таван хэвлэлийн хуудсыг нь ашиглажээ. «Дөлгөөн Дон» романыг М. А. Шолохов хөдөө нутгийн залуу зохиолч байхдаа эхэлсэн бол 1940 онд, дэлхий дахинд нэртэй цуутай зохиолч болсон хойноо, өөрөөр хэлбэл арван таван жилийн дараа дуусгажээ.

	1928 онд «Октябрь» сэтгүүлд «Дөлгөөн Дон» романы тэргүүн дэвтэр анх хэвлэгдсэн нь зөвлөлтийн утга зохиолын амьдралд том үйл явдал болж, тэр дорхноо уншигчдын болон утга зохиол судлаачдын анхаарлыг татаж, удалгүй олон хэлнээ орчуулагдаж, зохиолчийн нэр алдар олон улсын талбарт цуурайтаж эхэлсэн билээ.

	Залуу зохиолчийн анхны том бүтээлийг Максим Горький, Александр Фадеев, болон Гэгээрлийн ардын комиссар Луначарский өндрөөр үнэлж Шолоховын зохиол нь «оросын утга зохиолын бүх үеийн туршид гарч байсан шилдэг үзэгдлийг санагдуулж байна» гэж хэлж байжьэ. А. С. Серафимович М. А. Шолоховын бүтээлд зориулан «Правда» сонинд бичиж нийтлүүлсэн өгүүлэлдээ: «хэний ч адилгүй, өөрийн өвөрмөц царай зүстэй, асар их ирээдүйтэй онцгой зохиолч төрлөө...» гэж тэмдэглэж байжээ.

	«Дөлгөөн Дон, бол бүхэл бүтэн ард түмний, тухайлбал казак ард түмний түүх, тэдний амьдрал ба тэмцлийн түүх юм. Максим Горький үг романы гуравдугаар ботийг уншиж үзээд зохиолчийн тухай тэмдэглэхдээ: «Шолохов нь Дон мөрөн, казакийн ахуй амьдрал, уугуул нутгийнхаа байгальд үнэн голоосоо хайртай жинхэнэ казак хүний ёсоор бичсэн байна» гэжээ. Үнэхээр ч Шолоховын бүтээл нь ард түмэн, нутаг орныхоо бодит дүр, яруу тод толь болж чадсан байна. Түүний хамаг нууц, бол хэзээ ямагт ард түмнийхээ хамт, тэдний гүн дунд байж, жаргал зовлонг нь хуваалцаж ирсэнд оршино. Тэрбээр төрөлх нутгаараа аялан явж, уул ус, ургамал амьтан, гоо үзэсгэлэнтэй бүхнийг үзэж сонирхон, хамгийн гол нь тариачид, ажилчид, загасчид, ахмад настан, өсвөр үеийнхэнтэй уулзаж учирч, тэдний амьдрал ахуй, хүсэл мөрөөдөл, дуу хуур, үлгэр домгийг уйгагүй сонсож байх явдлыг уран бүтээлийнхээ ажлын салшгүй хэсэг, яндаж барагдашгүй ундарга гэж үзэж байжээ. М. А. Шолохов зохиолч хүний хөдөлмөрийн тухай нэг удаа ярихдаа: «Бүтээж туурвиж буй зураач хүн хүйтэн цэвдэг амьтан байж хэрхэвч болохгүй! Загас шиг хүйтэн цустай, эсхүл хэвтсээр байж зүрх нь өөхөлчихсөн хүн жинхэнэ бүтээлийг туурвиж ч чадахгүй, уншигчдын сэтгэл зүрхийг эзэмдэж хэзээ ч чадахгүй. Зохиолч хүн бол зохиол бичиж байхдаа халуун цус нь бургилан цоргиж, дансны тухай бичиж суухдаа царайгаа цонхийж цайтал үзэн ядаж, харин эрхэмлэн хайрладаг баатруудтайгаа бол цуг инээж наадаж, уйлж дуулж байх ёстой гэж би үздэг... Хэрэв би хүн ардаасаа тасарч, гав ганцаараа шилэн хавхаг дор амьдарч байсан бол зохиолын баатрууд минь ямар нэгэн шилэн буюу хуванцар юм байх сан билээ» гэжээ.

	 

	* * *

	 

	«Дөлгөөн Дон» роман нь түүхийн асар том үеийг хамарч, түүхэн хөгжлийн зүй тогтол нийгмийн янз бүрийн анги давхаргын төлөөлөгчдийн харилцан адилгүй хувь заяанд хувьсгал зайлшгүй ялах зүй тогтлыг уран сайхны үгээр нээж харуулсан нэг ёсны нэвтэрхий толь бичиг юм. Романы дотор гарч буй үйл явдал нь Донын зэлүүд нэгэн суурин Татарек гацааны Мелеховын өрх гэрийн дотроос эхэлж империалист дайны фронт, хувьсгалт Петроград, Москвад шилжин, өрнөсөөр эцсийн эцэст Донын нутагт эргэж очоод шувтардаг. Зохиолч нь романдаа нийт зургаан зуу гаруй хүний дүрийг бүтээсний дотор уран сайхны зохиомол дүрийн зэрэгцээгээр хувьсгалт казакийн төлөөлөгчид-Подтелков, Кривошлыков, түүнчлэн цагаан гвардийнхны толгойлогч—Корнилов, Каледин, Краснов нарын зэрэг түүхийн бодит дүр олон оржээ.

	Аливаа эд юмс мэт ив ижил байдаггүй хүмүүсийн хувь заяа ба амьдралын замыг нийгмийн орчин ахуйтай нь холбон, санаа сэтгэлийн нарийн түвэгтэй хувьсал хөгжлийн дагуу зураглан харуулсан нь романы нэг том ололт болжээ.

	 Романы гол баатар Григорий Мелехов хувийн өмчийн явцуу эрх ашигт үхширтэл автаж, гаслан зовлонтой ээдрээт замыг туулж, хамт олноосоо тасарч, ард түмнийхээ эсрэг тулалдаж явсаар ямар ч алдар гавьяа, аз жаргалгүйгээр төгсөж, түүний амьдралаа холбосон авааль гэргий Каталья, янаг хайрын сэтгэлдээ хязгааргүй үнэнч Аксинья нар зуурдаар нас эцэслэж, хууч үеийн казакчуудын амьдрал ахуйн үлгэр жишээ болж байсан Мелеховынхний өнөр өргөн, эвтэй найртай өрх гэрийн гал голомт баларч, цор ганцаараа үлдсэн залуу бүсгүй Дуняшка Григорий ахынхаа отгон хүү Мишаткаг хөтлөн, аав ээжийн шарилыг оршуулсан газар руу эргэн эргэн харсаар үнэнч хань Кошевойтойгоо гурвуул шинэ амьдралын бартаат замаар алхалж яваагаар зохиолч зохиолынхоо гол үйл явдлыг дүрсэлжээ.

	 Зохиолын эхний бүлгүүдийг уншихад арван есөн настай ажилсаг шаламгай, цовоо сэргэлэн, шударга шулуун зантай Григорий Мелехов казакийн өвөг дээдсийн үеэс уламжлан ирсэн зан суртахууны хэм хэмжээг зөрчиж, сэтгэлдээ нийлэмжгүй «авааль» гэргий Натальяг орхиж, хүний эхнэр Аксиньятай нөхцөж, айлд зарцлагдахаар очиж байгаа нь гардаг.

	Дайн дуусаж хувьсгал өрнөхөд нийгмийн тэр их хувирал өөрчлөлтийн учрыг ойлгоогүй Григорий бараг алхам гишгэм бүрдээ эргэлзэж эндүүрч, гэнэдэж осолдсоор долоон жил гаруйн хугацаанд морин дэл дээрээс салалгүй явсаар романы төгсгөлд хамт олон, анд найз, амраг саднаасаа хагацаж, нэгмөсөн ганцаардаад, сүйрч баларсан орон гэртээ буцаж ирдэг. Зөвлөлт засгийн эсрэг байлдаж, орох орон, шингэх газаргүй болсон цагааны дээрэмчидтэй нийлэлдэн хөдөө хээр тэнүүчилж, өөрийн нь балгаар амь үрэгдсэн хайрт хүүхэн Аксиньяг аглаг ойд оршуулж, араатан амьтан шиг он шугуйд бүгсээр урьдын цог жавхлантай цовоо сэргэлэн Григорий Мелехов гэхээргүй болтлоо хувирч, хөгширч, царай зүс алдаад буцаж ирэхэд төрсөн үр нь танихгүй айж бишүүрхэхэд хүрдэг байна. Григорий Мелехов бол хувийн өмч, язгуур- давхаргын үхширмэл ойлголтод төөрөлдөж, нийгмийн амьдралын гүнзгий эргэлт өөрчлөлтийн учир утгыг олж харж чадаагүй хүний дүр юм.

	Михаил Шолохов ард түмнээсээ тасарсан хүн яваа яваандаа аюумшигт үхэл хагацалд зайлшгүй учирдгийг Григорийн дүрээр харуулаад, аливаа төвшин шударга хүний ганц зөв зам бол хөдөлмөрч ард түмэн, ажилчин анги, коммунист намтайгаа цуг явж, шинэ ертөнцийн төлөө тэмцэх зам мөн гэдгийг нотолжээ. Аливаа хувьсгалд гурав дахь зам гэж байдаггүй бөгөөд тэрхүү гурав дахь замын тухай хуурамч үзэл санааны бодит үнэ цэн бол Григорий Мелехов зовлонт амьдралд учирч, түүний орчин тойронд байсан бараг бүх хүн үхэж үрэгдэж байгаа явдал мөн болохыг харуулсан нь зохиолын нэг гол зорилт байжээ.

	М. А. Шолоховын урлан бүтээх гаргууд их авьяасын бас нэг гойд тал бол хүний зан чанарыг ахуй амьдралын бүхий л бодит орчных нь дунд тод томруун нээж харуулсан явдал мөн. Григорий Мелеховын сэтгэл санааны гэгээн саруул ба сүүдэртэй талууд, эргэлзэл төөрөгдөл, эцэг хүний үр хүүхдээ хайрлаж энхрийлэх сэтгэл, эгшин зуур бадран оргилох янаг дурлал, төрсөн үрийнхээ төлөө амь ба амьдралаа зориулсан энэрэнгүй сайхан сэтгэлт эх Ильинична, ажилч хичээнгүй шударга шулуун зант орос бүсгүйчүүлийн эрхэм нандин чанарыг хадгалж чадсан Натальягийн гаслант дүр, эгэл бор амьдралын эрхшээлээс ангижирч чадаагүй казак эмэгтэйчүүдийн жаргал зовлон, тачаангуй хүслэн зэрэг сэтгэлийн хөдөлгөөнийг үнэхээр яруу сайхнаар дүрслэн гаргасан нь гайхалтай. Зол жаргалынхаа төлөө тэмцэхдээ яахаас ч буцдаггүй эрэлхэг бардам агаад ойртох тусам улам сэргэдэг царайлаг үзэсгэлэнт Аксиньягийн дүрийг чухам л хүний сэтгэл зүрхний нууцыг таньж мэдсэн зураач л тийнхүү харуулж чадах ажээ.

	Түүхийн бүхэл бүтэн үе, хоёр хувьсгал, хоёр дайны үеийг нэлд нь багтаасан «Дөлгөөн Дон» нь коммунист намын удирдлага, нөлөөгөөр олон сая хүний ухамсар хэрхэн өсөж, большевикуудын хөдөлбөргүй үнэн үйл хэргийн талд эргэлт буцалтгүй орж байгааг харуулжээ.

	Зохиолч нь намын үзэл суртахуун олон түмний ухамсарт нэвтрэн материаллаг хүч болон бүрэлдэж байгааг тод томруун харуулж, шантаршгүй коммунист ажилчин Штокман, төмөрчин Гаранж, ядуу казак Бунчук, Михаил Кошевой, ажилчин Иван Алексеевич Котляров нарын дүрийг бүтээжээ.

	«Дөлгөөн Дон» нь ертөнцийг хамтын хүчээр өөрчлөн байгуулагч үй түмэн хүн ардын баатарлаг үйлсийн нэг ёсны шастир учраас залуу үеийг саруул ирээдүйд нь зоригжуулах чадалтай зохиол болжээ. Ийм зохиол чухамхүү социалист реализмыг туйлбартай баримтлагч Зөвлөлт оронд бий болох нь зүйн хэрэг байв. Шведийн утга зохиолын шүүмжлэгч Свен Сторк бичихдээ: «Шолохов бол Горькийн дараагаар дэлхийн утга зохиолд Оросын ард түмний төрүүлж өгсөн асар том зохиолч юм» гэжээ. «Пушкин, Толстой, Шолохов шиг аваргуудыг төрүүлж өгсөн Оросын болон зөвлөлтийн ард түмнийг улс бүхэн яахин эс хүндэтгэх билээ» гэж Болгарын ахмад зохиолч С. Загорчинов бахархан бичжээ.

	Михаил Александрович Шолохов бол зөвхөн зохиолч төдий биш, шинэ нийгмийн төлөө цогтой тэмцэгч, олон нийтийн болон төрийн нэрт зүтгэлтэн, шинжлэх ухааны академич, ардын олон удаагийн депутат, зөвлөлтийн зохиолчдын байгууллагын нэг удирдах хариуцлагатан, сэтгүүлийн редакцын гишүүний үүргээ цаг ямагт идэвхтэй биелүүлж байжээ.

	М. А. Шолохов Зөвлөлтийн ард түмний эх орны агуу их дайны эхний өдөр романаараа хүртсэн төрийн шагналыг Улсыг батлан хамгаалах фондод бэлэглээд, өөрөө фронтод сонины сурвалжлагчаар явжээ. Дайсны давшилт Донд тулж ирсэн үед гэр орныхноо ар тал руу нүүлгэхээр Вешенскт очиж дайсан бөмбөгдөж байх үед нүүх зуур эх нь түр саатаж: «Та нар хөдөлж бай, би одоохон» гэж хэлтэл түүнээс хоёр алхмын зайтайд бөмбөг дэлбэрч, байшин нь гал авалцан дүрэлзжээ. Тэгээд хайрт эх нь нас эцэс болж, «Сэтгэлийг шинэтгэсэн нь» романы хоёрдугаар дэвтрийн гар бичмэл нь шатсан ажээ.

	Михаил Александрович дайны дараа энх тайвны төлөө бүх нийтийн тэмцлийг өрнүүлэхэд ихээхэн гавьяа байгуулжээ. Тэрбээр Энх тайвныг хамгаалах зөвлөлтийн хорооны гишүүний хувьд энх тайвны төлөө тэмцэгчдийн зөвлөлтийн болон дэлхий дахины өдий төдий чуулга уулзалтад идэвхтэй оролцож байжээ. М. А. Шолохов 1955 онд «Сэтгэл санаа, мэдлэг оюунаа харилцан баяжуулахын тулд дугуй ширээнд сууцгаахыг» дэлхийн олон орны зохиолчдод «Иностранная литература» сэтгүүлээр дамжуулан уриалсныг дэлхийн дэвшилт зохиолчид, олон нийт халуунаар дэмжиж байжээ.

	Зохиолч Европ, Ази, Америкийн олон орноор зочилж, Ханс Шерфиг, Мартти Ларни, Луи Арагон, Чарлз Сноу зэрэг нэрт зохиолчидтой биечлэн уулзаж, санал бодлоо солилцож байсан нь зохих үр дүнгээ өгч байлаа. Дайны үед нүдээр үзэж биеэр туулж амссан зүйлээ зохиолч «Эх орныхоо төлөө тулалдагсад» (1943—1944) роман, «Хүний хувь заяа» (1956) зэрэг алдарт өгүүллэгтээ тусган харуулжээ.

	М. А. Шолохов бол нэгэн зэрэг олон сайхан том бүтээлийг зэрэгцүүлэн бичдэг онцлогтой зохиолч байв. 30-аад онд Зөвлөлт оронд социалист хөдөө тосгод яаж үүсэж хөгжсөн адармаатай хэцүү процессыг уран сайхны аргаар тусган харуулсан туульсын хийгээд гүн ухааны чанартай лут бүтээл «Сэтгэлийг шинэтгэсэн нь» романыг 1932—1950 онд бичжээ.

	Одоо дэлхий дээр Шолоховыг мэдэхгүй, түүний зохиолыг өөрсдийн хэлэнд орчуулж хэвлээгүй тийм улс орон бараг байхгүй болжээ.

	Сүүлийн гучаад жилийн дотор монголын уншигчид М. А. Шолоховын бараг бүх бүтээлийг үндэснийхээ хэлээр танилцлаа. Тэр хүндтэй үйлст нэмэр хандиваа оруулах хүслийг өвөрлөн «Дөлгөөн Дон» романыг монгол хэлэнд хөрвүүлэх нөр хэцүү бөгөөд хариуцлагатай ажилд миний бие тавиад оны дундуур орж тэргүүн дэвтрийг 1959 онд хэвлүүлсэн билээ. Энэ нь надад үнэхээр уран зохиолын орчуулгын том сургууль болж тэр ажил маань арав гаруй жил үргэлжилсэн юм. «Дөлгөөн Дон» романы дөрвөн боть манай оронд нийтлэгдсэнээс хойш олон жил өнгөрч түрүүчийн дэвтрүүд нь одоо олдохоо больж, нөгөө талаар урьдах орчуулгад минь эргэж харууштай хэсэг цөөнгүй байгаа тул орчуулгыг дахин нягтлан шинэчилж хоёр боть болгон хэвлүүлэв.

	 

	* * *

	 

	Зөвлөлтийн социалист хөдөлмөрийн баатар төрийн болон Лениний шагналт зохиолч Михаил Александрович Шолоховын уран бүтээлийн гавьяаг капиталист ертөнц ч албан ёсоор хүлээн зөвшөөрч 1965 онд олон улсын утга зохиолын дээд шагнал-Нобелийн шагналыг гардуулжээ. Тэр шагналыг хүлээж авахдаа зохиолч бүтээлч бүх амьдралаа нэг ёсоор дүгнэж: «Ном зохиол минь хүмүүсийг улам сайн сайхан бөгөөд сэтгэл санаа нь улам цэвэр ариун байхад тусалж хүнийг эрхэмлэн үзэх хайр сэтгэлийг бадруулаасай гэж хүсэж байна...» гэж хэлжээ. Чухамхүү үүнд Шолоховын уран бүтээлийн бүх утга санаа оршиж байгаа юм.

	 

	Б. Дашцэрэн

	 


НЭГДҮГЭЭР ДЭВТЭР

	 

	Анжисны хошуу хөндөөгүй атар цуутай нутаг минь...,

	Агт морьдын туурайгаар чийрлэгдэж,

	Амь үрэгдсэн казахуудын ясаар цайрлаа.

	Бэлэвсэн залуу авгайчуул Дөлгөөн Донд минь чимэг болж, 

	Балчир өнчин үрс нь өвгөн Донд минь цэцэг болж,

	Энгүй Дон мөрөн маань эцэг, эхийн нулимсаар бялхнам

	Буурал өвгөн Дөлгөөн Дон минь, чи хө,

	Булингартанхан урсаад байна уу даа хө?

	Улан дороос минь хүйтэн булаг ундраад

	Усан дунд минь загас жараахай бужигнаад байхад

	Булингарталгүй яах вэ, Дөлгөөн Дон чинь!

	 

	(Казакийн эртний дуу)

	 


Нэгдүгээр хэсэг

	 

	I

	 

	Мелеховынх гацааны хамгийн захад байв. Малын хашааны хаалга нь хойд зүг Дон руу харжээ. Хаг хөвд бүрхсэн цэрдэрхэг цайвар эргийг сэтлэн уруудсан найман алдын эгц зөргөөр буухад голын хөвөө болж, хясааны танан цагаан үйрмэг цайрч, давалгаанд долоолгосоор байгаад элж мөлийсөн үрлэн бор хайрга усыг тахирлан эмжиж, цаана нь Донын эргүүлгийн ус салхины аясаар үелзэн давалгаална. Зүүн тийш харвал үтрэмийн бургасан хашаанаас цааш Гетманы зам, орог саарал агь, морьдын хөлд гишгэлэгдсэн бударгана, замын уулзуур дахь бяцхан суварга үзэгдэж, түүнээс цаашилбал өргөн тал зэрэглээтэн униартана. Өмнө талд нь уулын цэрдэн хяр дүнхийж, баруун тийш харахад талбай дундуур гарч голын тохой руу орсон нэг гудамж байна.

	Туркийн хоёр дахь кампанийн1 үеэр казак2 Прокофий Мелехов гацаандаа буцаж ирэхдээ, турк нутгаас том алчуураар толгойгоо ороосон жаахан хүүхнийг эхнэр болгон авчирчээ. Тэр хүүхэн нүүрээ үзүүлэхгүй, уйдаж гөлөлзсөн нүдээ хааяа нэг цухуйлгана. Торгон алчуураас нь харь газрын хачин үнэр ханхалж, нүд баясгам угалз хээнд нь авгай хүүхнүүд атаархана. Олзлогдсон турк бүсгүйг Прокофийн төрөл садныхнаас хүнийрхээд байхлаар өвгөн Мелехов төдхөн хүүгээ тусгаарлаж, гомдсондоо болоод үхэн үхтэлээ тэдний босгыг алхсангүй.

	Прокофий удахгүй тохижиж мужаанаар дүнзэн байшин бариулж, өөрөө малын хашаа босгож, намар нь шинэ гэртээ харь нутгийн атигар жаахан эхнэрээ аваачжээ. Прокофийг тэргэнд юм хумаа ачиж, хойноос нь эхнэрээ дагуулаад явахад тэднийг харахаар хот айлынхан их багагүй цөм гаднаа гарч, казак эрчүүл сахлаа бавалзуулан инээмсэглэж, авгай хүүхнүүд чанга чанга ярилцаж, баахан халтар сарман багачуул Прокофийн хойноос элэглэн гүйлдэв. Гэвч Прокофий энгэрээ ярж, том хар гартаа эхнэрийнхээ чөргөр жаахан царвууг атгачихсан тарианы шан дээгүүр яваа юм шиг хонгор шар сэвлэгтэй толгойгоо гэдэсхийгээд яаралгүй алхалж, зөвхөн хацар нь л үе үе хүлхэлзэн шанаа нь гүрэлзэж, огт хөдөлдөггүй хөмсгөнд нь хөлс дааварлаж явлаа.

	Түүнээс хойш Прокофий гацаанд үзэгдэх нь ховордож, майданд3 ч очихоо болиод, Донынэргийн зах дуу гэртээ хулжин суудаг болжээ. Түүний тухай гацааныхан элдэв янзын хов жив ярилцах болов. Орой нар жаргахтай зэрэг Прокофий эхнэрээ тэврээд Татарын хиргисүүр рүү очдогийг харсан мэтээр тугал хариулж явсан хүүхдүүд ярьжээ. Прокофий эхнэрээ хиргисүүрийн орой дээр аваачиж, он жилийн уртад нар салхинд элэгдсэн чулуу налуулж суулгаад, өөрөө дэргэд нь сууж, хоёул гэгээ тасран тасартал алс талыг удтал ширтэж сууснаа бүрэнхий болмогц эхнэрээ дээлэд ороож тэврээд харьдаг гэнэ. Тэр сонин хачин явдлын учрыг олох гэж тэр гацааныхан цөхөж ядаж, авгай хүүхнүүд нэг нэгнийхээ толгойн бөөсийг ч эрэх завгүй болов. Прокофийн эхнэрийн тухай бас янз бүрээр ярилцана. Түүнийг зарим нь үзэгдэж харагдаагүй хөөрхөн, зарим нь шал дэмий гэлцэнэ. Хамгийн айхавтар нүүрэмгий хүүхэн цэргийн гэргий Мавра давсалсан шинэ ногоо гуйх нэрийдлээр Прокофийнд орж үзсэний дараа бүх юмны ухаан олдож гэнэ. Хамгийн адгийн турк хүүхэн Прокофийтой нөхөцжээ гэдгийг Мавра түүнийг ногоо авчрахаар зоориндоо орох хойгуур нь харчихжээ...

	Түдэлгүй царай нь минчийж улайгаад, алчуур нь өрөөсөн тийшээ шувтарч ойчих шахсан Мавра гудамжаар шогшиж баахан хүүхнүүдэд:

	— Хөөрхий зайлуул, Прокофий тэр хүүхний юунд нь унаа юм бол оо? Ядахдаа хүүхэн шүү төрхтэй юм байсан бол яах вэ гэхсэн... Нуруу туруу ч үгүй нэг ичмээр юм байна. Түүний дэргэд манай хүүхнүүд ямар тарган цатгалан гээч. Бэлхүүс нь нарийхан тасранхайтсан шоргоолж шиг л юм. Нүд гэж, бурхан минь, чөтгөрийнх шиг хоёр юм л эргэлдэж байдаг. Лав жирэмсэн байх аа! гэхэд хүүхнүүд:

	— Жирэмсэн гэнэ үү? гэж гайхацгаав.

	— Даанч дээ, би чинь хүүхэд биш, гурвын гурван хүүхэд өсгөсөн хүн шүү дээ.

	— Царайгаар ямар юм?

	— Царай нь уу? Шав шар. Нүд нь гөлийгөөд харь газар уйдаж байгаа бололтой! Бас тэгээд, хүүхнүүд минь, тэр чинь Прокофийнхоо шалбуур өмдийг углачихсан байж байна... гэхэд:

	— Юу?.. гээд хүүхнүүд нэг зэрэг цочиж дуу алдацгаав.

	— Шалбуур углачихсан байхыг нь би нүдээрээ харлаа. Харин ханжааргүй юм байна билээ. Энгийн цагт өмсдөг өмд нь бололтой. Урт цамц өмсөж, доороос нь шуумгийг нь оймсондоо тунтуйлсан шалбуур өмд цухуйхыг хараад хамаг бие хүйт даах шиг боллоо... гэлээ.

	Прокофийн эхнэрийг шуламс юм гэнэ гэж хот айлынхан шивэр авир ярилцдаг болов. Троицын4 хоёр дахь өдөр үүр цайхын өмнөхөн Прокофийн эхнэр үс гэзгээ унжуулчихсан хөл нүцгэн үхрийн хашаанд орж ирээд үнээг маань сааж байхыг харлаа гэж Астахын (Астаховынх Прокофийн бол хамгийн ойрын хөрш байв) бэр бурж орхижээ. Түүнээс хойш үнээний нь дэлэн хүүхдийн атгасан гар шиг болтлоо хатгаад сүү нь ширгэж удалгүй үнээ нь үхжээ.

	Тэр жил малын үхэл урьд өмнө үзэгдээгүй их байв. Донын дэргэдэх мал ялгаж хашдаг элсэн хошуун дээр өдөр болгон үнээ, тугалын сэг эрээнтэн харагдах болж, сүүлдээ адуу ч үхдэг болжээ. Бэлчээрт явсан азаргаар адуу шингэрээд ирмэгц хар хэл ам гудамж зээлээр нэг тарав...

	Гацааны чуулганд оролцсон казак эрчүүл Прокофийнд очицгоов

	Прокофий довжоон дээрээ гарч ирэн мэхийн ёслоод:

	— Ноёд өвгөчүүл ямар хэргээр морилон ирцгээв ээ? гэхэд казакууд үг дуу ч үгүй бөөнөөрөө үүд рүү нь тулж очлоо.

	Тэгтэл ам халамцуу явсан нэг өвгөн:

	— Цаад шуламсаа чирээд ир! Бид хэргийг нь шүүнэ!.. гэж зандрав.

	Прокофийг ухасхийгээд гэр лүүгээ орох гэтэл түүнийг хүмүүс үүдний пин дотор барьж авав. Люшня гэдэг хочтой их бууч булиа том эр Прокофийг толгойгоор нь хана мөргүүлж:

	— Битгий шуугиан гаргаад бай, сүйд болоод байх юм алга!.. Чамд гар хүрэхгүй, харин цаад эмийг чинь шороотой хутгана. Гацаагаараа малгүй өлбөрч үхсэнд орохноо түүнийг чинь устгавал дээр. Чи битгий орилоод бай, болохгүй бол толгойг чинь хананд няц мөргүүлнэ шүү! гэв.

	— Цаад өлөгчнийг нь үхрийн хашаа руу чирээд ир!.. гэж гадаа үүдэнд казакууд бархиралдаж байв.

	Прокофийн нэг шадар найз нь турк хүүхний үсийг нэг гартаа ороож атгаад, нөгөө гараараа орилж чарласан амыг нь таглан, хар хурдаараа гулд татан хаалгаар гаргаж ирээд цугласан олны өмнө авчирч хаяв. Олон хүний бархиралдах дуун дундаас жингэнэсэн нарийхан хоолой тасхийн сонстов.

	Прокофий гэрт нь дайрч орох гэсэн зургаан казакийг ханартал түлхээд хананд өлгөөстэй махир сэлмээ шүүрэн авав. Казакууд бие биеэ дарж гишгэлсээр үүдний пингээс үг сүггүй зугтаж гарлаа. Прокофийг толгой дээрээ сэлмээ гялалзуулж салхи татуулан эргүүлсээр үүдэнд гарч ирмэгц тэнд цугласан казакууд сандарч хашаагаар нэг бутран зугтаалаа.

	Прокофин пингийн хажууд баацганан гүйж явсан булиа том Люшнийг хөөж гүйцээд, зүүн мөрнөөс нь бүслэхийг нь хүртэл цавчиж орхив. Бургасан хашааны нь шонг хуга дайрч гарсан казакууд үтэрмээр дамжин тал руу зугтацгаав.

	Дарвиж зориг орсон олон хүн хагас цагийн дараа Прокофийн хашаа руу очлоо. Хоёр нь байдлыг тагнаж мэдэхээр мярааж гэтсээр үүдний нь пинд оров. Галын өрөөний босгон дээр Прокофийн эхнэр цус нөждөө хутгалдаж, айхавтар өвдөж шаналж байгаа янзтай ярзайсан шүдний завсраар хөхөртөл хазсан хэл нь булталзаж, толгойгоо тун эвгүй хазайлгачихсан хэвтжээ. Толгой нь салганаж, нүд нь гөлөрсөн Прокофий дутуу гарсан алганы чинээ хүүхдээ чарлуулсаар үстэй дээлэд боож байв.

	 

	* * * 

	 

	Прокофийн эхнэр тэр оройгоо өнгөрчээ. Дутуу гарсан хүүхдийг нь Прокофийн эх өрөвдөөд тэжээхээр авчээ.

	Будааны жигнэсэн шаараар шавж, гүүний сүүгээр угжаад сар болоход турк маягийн тас хар үстэй жаал хүүг хүн болох нь гэж мэдээд сүмд аваачин угаалгаж загалмайлуулаад өвгөн эцгийн нь нэрээр Пантелей гэж нэрлэжээ. Прокофий арван хоёр жил ял эдлээд буцаж ирэв. Бууралтаж байгаа шар сахлаа тайрч, жирийн орос дээл өмссөн нь казак гэж хэлмээргүй харь нутгийн хүн шиг болчихсон байжээ. Прокофий хүүгээ аваад, гэр орон аж байдлаа өөд татаж эхлэв.

	 Пантелей өсөж торниод эхтэйгээ төстэй ягжгар, хөрслөг хүрэн бор царайтай сүрхий сэргэлэн хүү болжээ.

	Прокофий хүүгээ хөрш казак айлынхаа охинтой гэрлүүлэв.

	Тэр үеэс турк казак хоёрын цус холилдож эхэлсэн ажээ. Тэгээд эдний гацаанд гудамжийнхны яриагаар туркийнхэн гэж нэрлэдэг Мелеховынхны хянган хамартай онгон догшин байдалтай сайхан эрчүүл бий болжээ.

	Эцгийгээ өөд болмогц Пантелей аж ахуйгаа гардаж, байшингаа шинэчилж, сул газраас хагас десятиныг эдлэхүүндээ нэмэрлэн аваад, шинэ хашаа саравч, бас төмөр дээвэртэй пин барьжээ. Байшин дээвэрлэсэн хүн өрхийн тэргүүлэгчийн захиалгаар гөлмөн төмрийн өөдсөөр хоёр азарган тахиа хийж пингийнх нь орой дээр хадсан нь Мелеховын хашаа хороог амар жимэр хөгжүүн байдалтай хөлжиж яваа ихэмсэг чинээлэг айлын янзтай болгожээ.

	Пантелей Прокофьевич нас ахиж баахан янхийгаад, нуруу нь үл мэдэг бөгтийсөн боловч ануухан харагдана. Ясархаг том биетэй, доголон (залуудаа эзэн хааны үзлэгт мориноос унаж зүүн хөлөө хугалсан ажээ), зүүн чихэндээ хавирган сар дуурайлган хийсэн мөнгөн ээмэг зүүнэ. Тас хар сахал үс нь өтөлтлөө цайгаагүйн дээр уурлаж цухалдахдаа муужирч унах шахдагийг үзвэл урьд царайлаг, гоолиг байсан эхнэрээ ингэсээр байгаад яагаа ч үгүй эрт хөгшрүүлж одоо цул үрчлээ болгочихсон бололтой.

	Айл гэр болсон их хүү Петр нь эхтэйгээ төстэй, бие багавтар шантгар хамартай, улаан буудай шиг ухаа хонгор үстэй, хүрэн нүдтэй, харин бага хүү Григорий нь эцгийгээ жигтэйхэн дуурайжээ. Зургаан насаар дүү атлаа Петрээс нэлээд өндөр, эцэг шигээ унжуу бүргэд хамартай, шалихгүй сөлөр, догшин харцтай жирэмгэр хөх нүдтэй, ёрдгор шанаа бүхий хүрэн улаан хацартай ажээ. Григорий яг эцэг шигээ бөгтөр, тэр ч байтугай инээхдээ ив ижил зэвүүн хүйтэндүү болдог байв.

	Мелеховын гэр бүлийн бусад хүн гэвэл эцгийн эрх охин, гар урт, нүд том Дуняшка бүсгүй, Петрийн эхнэр нярай хүүхэдтэй Дарья нар л байз.

	 


II

	 

	Үүрийн үнсэн хөх гэгээ тэмдгэрэхэд тэнгэрийн од энд тэндгүй ёлтолзсоор авай, Хар хар үүлсийн зүгээс салхи сэвэлзэж, Дон дээгүүр хөшигрсөн өлөн манан цэрдэн уулсын хажуу бэлийг толгойгүй орог саарал аварга могой адил ороож, жалга ганга руу гулсан орж байв. Шүүдэр унасан Донын зүүн бие, элсэн манх, хотгор хонхор, зэгст намаг, ой шугуйнаас үүрийн жихүүн шавар сэнгэнэж, наран хараахан мандаагүй байлаа.

	Мелеховынхнаас хамгийн түрүүнд Пантелей Прокофьевич сэрж, хатгамал тоонолжин хээтэн цамцныхаа захыг явуут товчилсоор довжоон дээрээ гарлаа. Хашаа доторх өвсийг мөнгөн шүүдэр бүрхжээ. Өвгөн малаа бэлчээв. Дарья үнээ саахаар дотуур хувцастайгаа яарч гүйхэд нүцгэн цагаан хөлийнх нь булчинд шүүдрийн ус үсчиж, хашаа доторх өвсөн дээгүүр хөлийнх нь мөр зурайн үлдэв.

	Пантелей Прокофьевич Дарьягийн гишгэсэн өвс яаж сэргэн өндийж байгааг хэсэг харж зогссоноо их өрөөндөө орлоо.

	Байшингийн өмнөх цэцэрлэгт ургасан интоорын цэцгийн дэлбээнүүд нээлттэй цонхны тавиур дээгүүр цонхийж ягааран хэвтэнэ. Григорий өрөөсөн гараа тэлчихсэн түрүүлгээ хараад дуг нойрсож байлаа.

	— Гришка загасанд явах уу?

	— Юу гэнэ ээ? гээд Григорий нойрмоглон шивнээд, ороо сандайлж суув.

	— Явъя, өглөөний гараа үзье.

	Григорий шуухитнасаар өлгүүрээс энгийн шалбуур өмдөө авч цагаан ноосон оймсондоо шуумгийг нь хумьж өмсөөд, сөөхий гутлаа шамарсан зулгийг нь удтал засаж ядсаар сая нэг түрийлэв.

	Эцгийнхээ хойноос пин рүү дагаж орох зуур:

	— Ээж загасанд өгөх юм чанаа болов уу? гэж сөөнгө дуугаар асуув.

	— Чанасан. Чи завь руугаа яв. Би одоохон очно.

	Өвгөн сайхан үнэр ханхалтал жигнэж болгосон хөц будааг шавар бумбад хийж, гадуур унасныг нь аригч нямбай эзэн хүний ёсоор алгаараа хамж аваад, зүүн хөл дээрээ хазганасаар гол руу буув. Очиход нь Григорий завин дотроо сууж байв.

	— Хаашаа явах вэ?

	— Хар Эрэг рүү. Өчигдрийнхөө сууж байсан зарааны5 дэргэд очиж үзье.

	Завь өвчүүгээрээ газар зурсаар эргээс хөндийрөн ус руу ороход түүнийг эргүүлгийн ус хөмрүүлэх шахам далбилзуулсаар авч одов. Григорий сэлүүрээрээ сэлэлгүй урсгалын аясаар залж явлаа.

	— Сэлүүрдэх юм биш үү?

	— Юу ч гэсэн голын дунд ороодохъё.

	Завь мөрний ширүүн урсгалыг өнгөрөөд зүүн эргийг чиглэв. Гацаанд тахиа дуугарч байгаа нь усны дуулианд бүдэгхэн сонстоно. Завь уснаас цухуйсан сарсгар хар эрэгт тулж очоод цүнхэл усанд зогсов. Эргээс таван алд зайтай булгарч унасан том хайлаасны арзгар гишүү усан дотроос цухуйж байлаа. Түүнийг тойроод цүнхээлийн ус хөөсрөн эргэлдэнэ.

	— Чи шижмээ задал. Би өгөөшөө цацъя гэж эцэг нь шивнээд гараа уур савсаж буй будаатай бумба руу хийлээ.

	Хөц будаг усан дээгүүр цацахад хүн «шш-шш» гэж шивнэх адил дуугарна. Григорий дэгээнд хөөсөн будаа шорлож:

	— Том, жижиггүй үмхээд байгаарай гээд инээмсэглэв.

	Ус руу саяхан хаясан дэгээ шижмээ сунган живж орсноо годил нь усны ёроолд хүрмэгц шижим дахиад сулрав. Григорий дэгээнийхээ уургыг өрөөсөн хөлөөрөө гишгээд ууттай тамхиа авахаар халаасаа сэмээрхэн уудлав.

	— Аав аа, юм баригдахгүй байх аа... сар дундарч байгаа юм байна гэв.

	— Чүдэнзээ авсан уу?

	— Авсан.

	— Галаа нааш нь.

	Өвгөн тамхиа асаагаад, зарааны цаанаас дээшилж ядан байгаа нарыг ажигласнаа:

	— Булуу цагаан хэзээ ч хамаагүй үмхэнэ. Сар дундарсан цагт ч заримдаа үмхдэг юм гэхэд Григорий:

	— Муусайн жараахай л эргэлдэж байгаа бололтой гээд санаа алдав.

	Завины хажууд ус пүл хийж, ув улаан зэсээр цутгасан юм шиг алд дэлэм хэртэй урт загас үсэрч гараад салаа сүүлээрээ чавхдахад том том дусал ус завь руу үсрэв.

	— Одоо л харж байгаарай! гээд Пантелей Прокофьевич нойтон сахлаа ханцуйгаараа арчив.

	Унасан хайлаасны дэргэдэх нүцгэн мөчир дотроос хоёр булуу цагаан зэрэг цовхроод, гурав дахь арай жижгэвтэр нь дээшээ эрчлэн цойлж, эргийн хавилдаа хэд хэдэн удаа цовхчив.

	 

	* * *

	 

	Григорий ороосон тамхиныхаа нойтон ёзоорыг байж ядан зажилна.

	Өглөөний улбар шар наран дээшилж байлаа. Пантелей Прокофьевич өгөөшийнхөө үлдсэн будааг цацаж дуусгаад урамгүйхэн хөмхийгөө зууж огт хөдлөхгүй байгаа шижмийнхээ үзүүрийг гөлрөн ширтэнэ.

	Григорий тамхиныхаа ёзоорыг нулимж хаячхаад хойноос нь ууртай янзтай ажив. Дотроо үүр цүүрээр дуудаж унтуулсангүй гэж эцэгтээ баахан уурлаж суув. Өл элгэн дээр татсан тамхи аманд нь түлэнхий хялгас шиг өмхий оргиж, гараараа ус утгах гээд тонгойтол уснаас дээш тохой хэр ёрдойж байсан шижмийн нь үзүүр үл мэдэг туялзаад алгуурхан доошлоход:

	— Татаарай! гэж өвгөн дуу алдав.

	Григорий сандарч уургаа өргөхөд үзүүр нь ус руу татагдан цагариг болтол махийв. Бүдүүн хүрэн бургасан уургыг усан дотроос маш хүчтэй юм угзарсаар байлаа.

	— Татаад байгаарай! гээд өвгөн завиа сэлүүрдэн эргээс хөндийрүүлэв.

	Григорий уургаа хүчлэн чангаавч ер дийлдсэнгүй, бүдүүн шижим пясхийн тасарч, Григорий тэнцүүр алдан савж ойчих шахлаа.

	Пантелей Прокофьевич загасны дэгээнд будаа сүлбэх гэж ядах зуур:

	— Ёстой л нэг бух шиг эд юм даа! гэж амандаа хэлэв.

	Сандарч сэтгэл хөдөлсөн Григорий инээмсэглэсээр шинэ шижим уяж уургаа дахин хаяв. Годил нь усны ёроолд дөнгөж хүрмэгц шижмийн үзүүр нахилзаж эхлэв.

	— Нөгөө золиг чинь! гэсээр Григорий усны эргүүлэг рүү зүтгэсэн загасыг арай гэж дээш татаж гаргав.

	Уургын шижим усыг шүнгэнэтэл хага зүсэхэд усан дотроос голигор ногоовтор юм жишүүлдэсхийгээд гарч ирлээ.

	Пантелей Прокофьевич шүүр шанаганы бариулыг мойног хуруугаараа базлан сэлэв.

	— Уснаас нь гарга! Татаад байхгүй бол тас авна гэж мэдээрэй!

	— Зоволтгүй!

	Том гэгчийн улаан шаргалдуу булуу цагаан усан дээр хөөс татуулан гарч ирснээ түнтгэр толгойгоо гудайлган дахин доош шумбав.

	— Гар мэдээ алдтал чангааж байгааг нь... Тавихгүй дээ!

	— Гришка, татаад байгаарай!

	— Татаад л байна!

	— Завин доогуур орчих бий!.. Битгий оруулаарай! гэхэд Григорий сая нэг амсхийн загасыг хажуулдуулан завь руугаа аяархан хөтөлж аваачив. Өвгөн шанагаа бариад тостол булуу цагаан эцсийнхээ тэнхээг шавхан цүнхээл рүү дахин шумбаж орлоо.

	— Толгойг нь гаргаад ир! Салхи залгивал муужрах ёстой.

	Цуцаж ядарсан булуу цагааныг Григорий завь руугаа дахин чирлээ. Булуу цагаан амаа ангалзуулан хоншоороороо завины барзгар мод мөргөөд алтан шаргал сэлүүрээ зугуухан хөдөлгөсөөр зогсов.

	Пантелей Прокофьевич загасыг доогуур нь утгах зуур:

	— Омог чинь дарагдсан бий! гэж тавлав.

	Дахиад хагас цаг хэртэй сууцгаав. Булуу цагаан ч цовхчихоо болив.

	— Гришка, наад шижим, дэгээгээ эвхэж ав. Өнөөдөр илүү харахаа больё доо, хоёул! гэж өвгөн хэлэв.

	Явахад бэлэн болж, Григорий завиа эргээс хөндийрүүлэн замын хагаст ороод явж байтал эцэг нь нэг юм хэлэх гэж байгааг Григорий нүүр царайн нь байдлаар тааж мэдэв. Гэвч өвгөн уулын бэлээр нэг тарсан гацааны айлуудыг ширтэн хэсэг дув дуугүй явлаа. Тэгж байснаа өвгөн хулчгархан байдлаар яриа үүсгэж, хөл дороо байсан шуудайны уяаг имрэн:

	— Григорий чи чинь ингэхэд... Астаховын Аксиньятай савсагнаад байна аа даа... гэв.

	Григорийн нүүр ихэд улайн ичиж буруу харахад наршиж түлэгдсэн бүдүүн хүзүүнд нь цамцны нь зах шигдэж байсны ороор цагаан зурвас үлдсэн харагдана.

	Өвгөн догшрон уурсаж:

	— Чи сайхан мэдээрэй. Чамтай би зүгээр ярьж байгаа юм биш шүү. Степан чинь манай айл аймаг хүн. Эхнэртэй нь тэгж марзганаад байж таарахгүй. Хэрэг дэндвэл нүгэл болно гэдгийг би эртнээс чамд сануулъя. Ахиад тэгвэл турсагыг чинь хуулна шүү! гэж загнав.

	Пантелей Прокофьевич нударга зангидаж бүлтгэр нүдээ онийлгон ширтэхэд хүүгийнх нь нүүрээс гал бутрах шиг болов.

	— Дэмий яриа гэж Григорий усан дороос дуугарах мэт бараг үл сонсогдом хэлээд аавынхаа чинэрч хөхөрсөн намалдгийг эгц ширтлээ.

	— Чи дуугүй бай!

	— Аль хүмүүсийн ярихыг тэр гэх вэ...

	— Цөөг, нохойн гөлөг!

	Григорий бөгтийгөөд сэлүүрдэж эхлэхэд завь хурдалж, завины хитгийн хойнох ус цагираглан бүжиж эхлэв. Зогсоол хүртэл тэр хоёрын аль алин нь таг дуугүй явлаа. Харин эрэг рүү тулж очих үед эцэг нь:

	— Миний хэлснийг битгий мартаарай. Өнөөдрөөс эхлээд үдшийн найр цэнгээнд очдогоо боль. Хашаанаас гадагш ганц ч алхаж болохгүй. Мэдээ биз! гэж сануулав.

	Григорий юу ч дуугарсангүй. Харин завиа аргамжих зуур:

	— Загасаа хүүхнүүддээ өгчих үү? гэхэд өвгөн нэлээд зөөлөрч:

	— Наймаачинд аваачиж өгөөд тамхи ав л даа гэв.

	Григорий уруулаа зуусаар эцгийнхээ араас дагаж явахдаа хоохгор шилийг нь ууртай нүдээр ширтэн, «Аав минь, намайг чөдөрлөсөн ч би өнөө оройн үдэшлэгт очихдоо л нэг очно» гэж бодож байлаа.

	Гэртээ хариад Григорий булуу цагааныхаа хайрсанд наалдаж хатсан элсийг нямбай гэгч угааж арилгаад заламгайгаар нь бургасны гишүү сүлбэв.

	Хашааны хаалганы дэргэд Григорий хэзээний үеийн найз Коршуновын Митькатай яг тааралдав. Митька тоногтой бүснийхээ үзүүрээр наадсаар явж байлаа. Митькагийн онигор зовхины нь завсраар дүгрэг шар нүд гялалзаж, хүүхэн хараа нь муурынх шиг босоо учраас харц нь тун ч баримжаагүй ажээ.

	— Загас аваад хаачих нь вэ?

	— Сая барьсан юм. Наймаачинд аваачиж өгье.

	— Моховынд уу?

	— Тийм ээ.

	Митька загасыг нь нүднийхээ багцаагаар:

	— Арван тав орчим фунт байх аа? гэв.

	— Бас хагастай шүү. Жигнэж үзсэн юм.

	— Намайг аваад яв. Би наймаацалдъя.

	— Явъя.

	— Шан өгөх үү?

	— Өгөлгүй яах вэ, худлаа хэлэхгүй.

	Мөргөлчид сүмээс гарч гудамж гудамжаар тарцгаалаа.

	Замаар Шамиль гэдэг ах дүү гурав зэрэгцэн алхална.

	Тэдний дунд өрөөсөн гаргүй Алексей ах нь явав. Цэрэг цамцных нь мөлгөр зах шөрмөслөг хүзүүг нь хав барьж, эрүүний нь армаг тармаг буржгар сахал хоёр тийшээ сэртийлгээд, зүүн нүд нь байн байн анивчина. Урьд буудлагын сургууль хийж байхад барьж явсан винтов нь дэлбэрч, замгийн нэг хэсэг төмөр Алексейн хацрыг сэглэсэн ажээ. Түүнээс хойш нүд нь учиргүй анивчдаг болж, хацрыг нь зүсэж үсэнд нь хүрсэн хөх сорви тогтжээ. Зүүн гар нь тохойгоороо тасарсан боловч Алексей өрөөсөн гараараа тамхи ороох нь тун дадамгай. Тамхиныхаа уутыг элгэндээ хавчиж байгаад ороох цаасыг яг хэмжээгээр нь шүдээрээ тасалж нугалаад, тамхиа хийж хэдэн хуруугаараа яах ийхийн завдалгүй ороочихно. Эргэж харахын завдал болоогүй байхад Алексей хэдийн тамхиа зуучхаад анивчсаар гал гуйж байдаг байв.

	Алексей өрөөсөн гаргүй ч гэсэн тэдний гацаанд түүнийг гүйцэх зодоонч байсангүй. Зангидсан гар нь тийм ч сүрхий том биш бэсрэг хулуун чинээ атлаа нэг удаа газар хагалж яваад үхэртээ уурлаж, ороолгох ташуур байхгүй болохоор нударга зангидан шааж орхижээ. Цаад үхэр нь тарианы шан дээр муужирч ойчоод, чихнээс нь цус гарч байсан, арай л үхээгүй гэдэг. Хоёр дүү Мартин, Прохор нь бүтэн гартайгаас биш Алексейтайгаа ав адилхан пагдгар бүдүүн ажээ.

	Григорий Шамилийхантай мэндэлж, харин Митька бушуухан жишүү хараад өнгөрөв. Намар найран дээр зодоон болоход Алешка Шамиль Митька хүүгийн хоёр арааг булга цохиж тахтай гуталд онгичигдсон цэнхэр мөсөн дээр унагасан юмсанжээ.

	Энэ хоёртой зэрэгцэж ирээд Алексей хэд хэд анивчиж:

	— Наадахыгаа зараач! гэв.

	— Ав л даа.

	— Хэдээр өгөх вэ?

	— Хоёр шар өгөөд, дээр нь эхнэрээ нэмж орхи.

	Алексей нүдээ онийлгон мухар гараа годолзуулан:

	— Өвчний хөрөнгө шүү! Үгүй ер, бас эхнэр санаатай... үр төлийг нь бас авах уу? гэв.

	— Өөрснөө тэжээ, тэгэхгүй бол Шамилийнхны удам тасарчихна шүү дээ гэж Григорий даажигнав.

	Сүмийн хашааны хажуу дахь талбайд хүн бужигналдаж, тэдний дунд даа ламтан нэг галуу өргөөд: Тавин мөнгө, өглөө! Нэмэх хүн байна уу?” гэж хашхирч байв.

	Галуу нь толгойгоо эргэлдүүлж, зэвүү нь хүрсэн янзтай оюу шиг цэнхэр нүдээ тас анина.

	Мөн цуглагсдын дунд энгэр дүүрэн загалмай одон, медаль зүүсэн нэг буурал өвгөн гараа сарвалзуулж харагдав. Митька нүдээрээ дохиж заагаад:

	— Манай өвөө Гришака Туркийн дайны тухай ярьж байна. Очиж сонсох уу? гэв.

	— Сонсох гэсээр байтал загас маань өмхийрч хөөх байлгүй.

	— Хөөж орхивол жин нь нэмэгдээд бидэнд л ашигтай биз.

	Тэрэгний хугархай арал дээр усны хагссан боошгууд6 үзэгдэх гал түймрийн хашааны цаадах талбайд Моховын байшингийн дээвэр ногоорон харагдана. Григорий саравчны хажуугаар алхалж өнгөрөхдөө нулимж хамраа хавчлаа. Нэг өвгөн өмднийхөө тэлээг амандаа зууж, шалбуур өмдөө товчилсоор нэг боошигны араас гарч ирэв.

	— Чи сан тавив уу? гэж Митька түүнийг егөөдөв.

	Өвгөн өмдөө товчилж дуусаад, зуусан тэлээгээ авч:

	— Чамд ямар хамаатай юм бэ? гэлээ.

	— Хамраар чинь хатгуулах юмсан! наад сахлаар чинь! Тэгвэл чавганц чинь нэг хэсэгтээ угааж барахгүй дээ.

	— Задарсан тархи, харин би чамайг тэгээд өгөх сөн гэж өвгөн гоморхов.

	Митька нарнаас дальдчих мэт мууран шар нүдээ анийлгав.

	— Яасан сүрхий эр гараад ирэв! Үхэж хэвтсэн гөлөг. Юу л гэж гоочлоод байна? Суран бүсний амт үзэх гээ юу?

	Григорий инээд алдан явсаар Моховын байшингийн үүдэнд тулж очив. Зэрлэг усан үзэм багсайтал сийлсэн шатны хэрсгийн бүдэг сүүдэр довжоон дээр тарлантан тусжээ.

	— Хараач Митрий, улс амьтан ингэж л амьдарч байгаа юм даа...

	— Хаалганыхаа бариулыг хүртэл алтадчихсан юм гээч. Саяны өвгөнд үүнийг харуулах юмсан гэж Митька сэрүүн асрын нь хаалгыг дутуухан онгойлгоход:

	— Хэн бэ? гэж асар дотроос хүмүүс дуугарав.

	Григорий эмээсхийн түрүүлж орлоо. Шинэхэн будсан шалыг нь булуу цагааны сүүл шүүрдэж явав.

	— Та хэнтэй уулзах гээв?

	Сүлжмэл дүүжин дээр зэтгэнэтэй дийз барьсан нэг бүсгүй сууж байв. Григорий жимс үмхсэн тэр бүсгүйн зүрх шиг жомбогор ягаан уруулыг дув дуугүй гөлрөн ширтлээ. Бүсгүй тонгойн гаднаас орж ирсэн хүмүүсийг ажиглав.

	Григорийг тийнхүү балмагдахад ашгүй Митька хоолойгоо засаж:

	— Загас авах уу? гэв.

	— Загас ий? Би одоохон асуугаадахъя гээд бүсгүй түшлэгт суудлаа ганхалзуулж нүцгэн хөлдөө угласан хатгамал хээтэй шаахайгаараа газар алгадан явлаа. Цагаан даашинзны нь цаанаас бүдүүн гуя, дотуур банзлын нь долгиотсон өргөн торон эмжээр нарны гэрэлд нэвт гэрэлтэхийг Митька ажлаа. Зөвхөн өндгөн өсгийний нь арьс дугуй толбо шиг шарлаад, цав цагаахан шилбэний нь булчин пүүсүү шиг гялтганаж байгааг хараад Митька гайхав. Тэгснээ Григорийг нударч:

	— Хараач Гришка! Мөн ч догь банзлаа... Шил шиг л хамаг юм нь нэвт харагдаад байх юм гэв.

	Бүсгүй коридорын хаалгаар гарч ирээд түшлэгт сандал дээрээ намсхийн суугаад:

	— Галын өрөө рүү орцгоо гэв.

	Григорий хөлийнхөө өлмий дээр гэтсээр гэрт орлоо. Алцайж зогссон Митька танихгүй бүсгүйн алтан шаргал үсийг хоёр тал сар шиг хуваасан толгойн нь цагаан утас мэт хагалбарыг нүдээ онийлгон ширтэв. Бүсгүй Митькаг зүггүй байрын нүдээр тогтворгүй ширвэж:

	— Та эндхийнх үү? гэв.

	— Тийм ээ, эндхийнх.

	— Хэнийх байдаг бил ээ?

	— Коршуновынх.

	— Таны нэр хэн бэ?

	— Митрий.

	Бүсгүй хөлийнхөө хумсны ягаахан толиог анхааралтай харснаа хөлөө бушуухан татаж нуугаад:

	— Та хоёрын хэн чинь загас барьдаг юм бэ? гэв.

	— Миний найз, Григорий.

	— Та өөрөө загасчилдаг уу?

	— Дур хүрвэл, бас загасчилдаг аа.

	— Дэгээгээр үү?

	— Дэгээгээр ч барина. Манайхан ярьдгаар хавчуухайгаар барина.

	Бүсгүй хэсэг дуугүй бодсоноо:

	— Хэний янаагүй загас барих юмсан гэв.

	— Яах вэ, дуртай бол хамт явуулж л дээ

	— Яаж явах вэ? Үгүй, нээрээ биз?

	— Өглөө л тун эрт босох хэрэгтэй дээ.

	— Би ч босно л доо. Харин намайг сэрээх хэрэгтэй.

	— Сэрээж болно оо... Аав чинь юу гэх бол?

	— Аан юу гэх юм? гэхэд Митька инээд алдан:

	— Хулгайч гэж бодохгүй л бол яамай... Нохойгоороо уруулж орхих вий дээ гэхэд бүсгүй:

	— Юун балай юм! Би булангийн өрөөнд ганцаараа унтдаг. Цонх нь энэ байна гээд хуруугаараа зааж, цонхыг минь тогшоорой. Тэгэхэд л би босомз гэв.

	Галын өрөөнд Григорийн хулчгар, тогооч авгайн бүдүүн дуу гарах сонстоно.

	Митька казак бүснийхээ гөлчгөр мөнгөн чимгийг оролдон дуугүй зогсов.

	— Та эхнэртэй юу? гэж асуугаад бүсгүй үл мэдэг инээмсэглэв.

	— Яах нь вэ?

	— Зүгээр сонирхсон юм.

	— Эхнэргүй.

	Митькаг гэнэт ичиж улайхад бүсгүй инээмсэглэн, шал дээр тарж унасан зэтгэнийн мөчрүүдээр оролдон наадаж:

	— Митя, танд хүүхнүүд дурладаг уу? гэж асуулаа.

	— Дурлах нэг нь дурладаг л байх, дургүй нэг нь үгүй л байх.

	— Ингэхэд таны нүд яагаад муурынх шиг юм бэ?

	— Муурынх шиг ий?.. гээд Митька таг мухардав.

	— Яг л муурын нүд юм.

	— Эхээс заяасан нь ийм юм чинь... Би яах вэ дээ.

	— Тэгвэл таныг яагаад гэрлүүлдэггүй юм бэ? гэв.

	Митька хэсэгхэн зуур мухардсан боловч тэр бүсгүйн үг битүүгээр даажигнаж байгааг мэдээд шар нүдээ анивчлан:

	— Эхнэр болох хүн маань том болоогүй байна гэв.

	Бүсгүй гайхаж хөмсгөө сэрвэсхийлгэн царай нь улайж босов.

	Гаднаас хүн орж байгаа хөлийн чимээ сонстлоо.

	Бүсгүйн огцом бөгөөд уяхан инээвхийлэл Митькаг халгай адил хайрав. Өрхийн тэргүүлэгч тарган Сергей Платонович Мохов зам тавьж өгсөн Митькагийн хажуугаар том шевро шаахайгаа чирсээр ихэрхүү байдалтай явж өнгөрөв. Тэгж өнгөрөхдөө хажуу тийш харсан ч үгүй:

	— Надтай уулзахаар ирээ юу? гэв.

	— Аав, энэ хүн загас авчирсан юм гэж охин нь хариулав.

	Тэгтэл Григорий гараа хоосолсон гарч ирэв.

	 


III

	 

	Григорий түрүүчийн тахиа дуугарсан хойно найраас буцаж ирэв. Үүдний пинд оронгуут исгийн эхүүн ааг, сангийн идээний сайхан үнэртэй хослон ханхийж байлаа.

	Григорий унтлагын өрөөнд сэмээрхэн гэтэж ороод хувцсаа тайлж, улаан ханжаартай гоёлын шалбуур өмдөө нямбайлан өлгөж, бурхандаа залбирчхаад хэвтэв. Цонхны жаазанд хэрчигдсэн сарны туяа шал дээр шаргалтан тусаж, байшингийн нөгөө булангийн хананд хадсан хатгамал хээтэй алчуурын дор бурхны мөнгөн хөрөг гялтайж, орны дээрх өрхөн хөшигний цаана үргэсэн ялаанууд дүнгэнэлдэнэ.

	Зүүрмэглэж эхэлтэл галын өрөөнд ахын нь хүүхэд уйлж эхлэв. Хүүхдийн өлгий тосгүй тэрэг шиг хяхнаж, Дарья нойрмог дуугаар:

	— Дуугай бол, яасан муухай жаал вэ! Хүнийг унтуулж амраахгүй гэж үглэснээ намуухан хоолойгоор дуулсан нь:

	 

	«Хөдөх цоорчин чи

	Хаана очоод ирэв ээ?

	Адуугаа харуулдсан юм.

	Алиныг нь тэгээд ажив даа?

	Алтан манжлагат эмээлтэй

	Аргамаг хөлгөө сахилаа»

	 

	Григорий нэгэн жигд хяхнах чимээнд бүүвэйлэгдэн зүүрмэглэх зуур: «Маргааш чинь Петр лагерьд явна. Дашка хүүхэдтэйгээ хоцорно... Ингэхлээр бид Петрогүйгээр хадланд гарах болж дээ» гэж санаа.

	Толгойгоо халуун жинтүүнд хэчнээн шургуулавч Григорийн чихийг:

	 

	«— Хаана байна морь чинь?

	— Хаалганы цаана зогсож байна.

	— Хаана байна хаалга чинь!

	— Хамаад үер авчихсан»

	 

	гэх дуу тасралтгүй цоргисоор байлаа.

	Адуу цангинатал янцгаах чимээгээр Григорий цочиж сэрэв.

	Петрийн жагсаалын морийг Григорий дуугаар нь танилаа. Григорий бадайрсан хуруугаараа цамцаа товчлох гэж баахан мунгинав. Гэтэл

	 

	«Галуу шувуу хаачсан бэ?

	Голын зэгсэнд бэлчсэн.

	Голын зэгс яасан бэ?

	Гоолиг охид хадчихсан.

	Гоолиг охид нь яасан бэ?

	Хадамд гараад явчихсан.

	Дайчин эрс нь хаачсан бэ?

	Дайнд мордоод явчихсан...»

	 

	гэх уянгалсан дууны аянд автагдан дахиад бараг унтчих шахлаа.

	Нойрмог Григорий жүчээнд очиж, морио гадагш гаргах зуур аалзны хийсэж явсан шүлс нүүрт нь наалдаж гижигдээд нойрыг нь гэнэт сэргээлээ.

	Донын усанд сарны туяа давхраатан хүний хөл хүрээгүй дардан зам шиг зурайж, голын дээгүүр өлөн манан тунаад, дээр шар будаа цацсан мэт од мичид гялалзана. Ус руу буусан харгуй огцом эзгүй учраас хөтөлсөн морь нь тун болгоомжтой гишгэлнэ. Голын тэртээ талд галуу шувуу гангар гунгар дуугарч, эрэг хавийн цүнхээлд жараахай хөөцөлдөн агнаж яваа цулбуурт загас пүл пал хийтэл цойлж, шумбаж байв.

	Нойтон чийг, цэнгэг ус ханхалсан голын хөвөөнд Григорий удтал зогсов. Мориныхоо амнаас бөнжигнөн савирч байгаа усны дуслыг хараад Григорийн дотор үл мэдэг гиюүрэх сэтгэл төрөх нь аятайхан мэт санагдана. Буцах замдаа хөх саарал мананг нэвтлэн гийж байгаа нарны мандлыг сонирхлоо.

	Жүчээний дэргэд эжийтэйгээ тааралдав.

	— Энэ чинь Гришка юу даа?

	— Өөр хэн байх вэ?

	— Морио услаа юу?

	— Усаллаа гэж Григорий дурамжхан хариулав.

	Эх нь түлэх аргал хормойлж гэдийсхийгээд, өтөлж үрчийсэн нүцгэн хөлөөрөө майжганаж явав.

	— Астановынхныг сэрээх юмсан. Степан манай Петротой цуг явна гэж байсан гэв.

	Жихүүн жаварт бүх бие нь хайрагдах шиг агзасхийх болсон Григорий хэдхэн харайлгаад Астаховын хөндий довжоон дээр гарлаа. Хаалга нь түгжээгүй байв. Галынхаа өрөөнд газар дэвссэн гудас дээр Степан эхнэрээ хүзүүдчихсэн унтаж байлаа. Аксинья цамцаа өвдөгнөөсөө дээш гаргачихсан, хусан цагаан хөлөө ичгүүргүй алцайгаад хэвтэж байгаа нь бүдэг харанхуйд илхэн харагдлаа. Үүнийг үзээд Григорийн ам гэнэт хатаж, толгой нь дүнсийж, чих нь шуугих шиг болов. Тэгснээ нүдээ буруулан, танигдмааргүй сөөнгө дуугаар:

	— Энд хүн амьтан байна уу? Босоцгоо! гэв.

	Аксинья давхийн сэрж:

	— Хүүе, хэн бэ? Юун хүн бэ? гээд хөлийнхөө түүгээр тэмтчиж цамцаа доошлуулав. Нойрон дундаа Аксиньягийн дэрэн дээрээ гоожуулсан шүлс нь толбо болон халтайж байв. Авгайчуул үүрээр бөх унтдаг.

	— Би байна. Та нарыг сэрээ гэж намайг ээж явууллаа... гэхэд

	— Бид одоохон... Манайх гэдэг чинь хөл тавих зайгүй.... Нохой бөөснөөс зугтаад шалан дээрээ унтаж байна. Степан босооч дуулж байна уу? гэлээ.

	Аксиньягийн зовж байгааг Григорий дууны нь өнгөөр гадарлаад бушуухан зайлахыг бодов.

	 

	* * *

	 

	Гацаанаас тавдугаар сарын лагерьд очихоор гучаад казак эр мордлоо. Тэдний цуглах газар нь сургуулилах талбай байжээ. Долоон цагийн үеэр талбай руу бэржээнхэн бүхээгтэй мухлаг тэрэг, бүдүүн ямбуу цамц өмссөн, зэр зэвсэг бүхий морьтой, явган казак эрчүүл цувж гарав.

	Петро довжоон дээрээ суугаад тасарсан цулбуураа яаруу сандруу оёж. Пантелей Прокофьевич Петрогийн морийг тойрон алхалж, тэвшинд ннь овьёос хийж өгөх зуур:

	— Дуняшка хатсан талх савласан уу? Өөхийг нь давсалж өгсөн үү? гэж хашхичиж байв.

	Халууцаж ягаарсан Дуняшка наашаа цаашаа хараацай шиг сүлжин гүйж, эцгийгээ хашхирахад:

	— Аав та өөрийнхөө л хийх юмыг хийж бай. Би ахын юмыг Черкасск хүрсэн ч задрахгүйгээр янзалж бооно гэлээ.

	Петро цулбуур оёж байгаа шанз олсыг шүлэмдэх зуур морь руугаа толгой дохиж:

	— Идэхгүй байна уу? гэж асуухад эцэг нь:

	— Идэж л байна гэж яаралгүй хариулаад, тохмын хөлсөвчийг ширүүн алгаараа илж 

	— Жаахан л үртэс мөртөс наалдвал морины нуруу холгож дорхноо улаан нялга болгочихно шүү гэв.

	— Аав та, зээрд морийг будаагаа идэж дуусахлаар усалчихаараа.

	— Гришка Дон руу хөтлөөд яваг. Хүүе, Григорий, наадахыгаа хөтлөөд яв!

	Дон угсааны сартай зэгзгэр хээр нь дүүхэлзэн алхлав. Григорий явган хаалгаар хөтлөн гарч зүүн гараараа мундаанаас нь баримагц үсрэн мордож, огло харайлган давхив. Голын эрэгт тулж очоод мориныхоо амыг татсан боловч морь нь халтиран улам хурдан уруудав. Григорий нуруунд нь шүргэн алдтал гэдийж явахдаа хувин барьсан нэг хүүхэн уруудаж байхыг харлаа. Григорий морио зөрөг замаас гаргаж ус руу тоостой уралдан зүсүүлж орлоо. Өндөр дээрээс гунхалзан бууж явсан Аксинья тэртээ холоос:

	— Галзуурсан золиг вэ! Дайрчих шахлаа! Тэгж л бай, гайгүй! Яаж явдгийг чинь аавд чинь хэлнэ дээ гэж хангинав.

	— За за, саахалт минь, битгий аашлаад бай! Нөхрийг чинь лагерьд явсан хойно ажил төрөлд чинь миний хэрэг болж юу магад.

	— Чам шиг золиг надад хэрэггүй!

	— Хадлан эхлэхээр гуйв даа гээд Григорий инээд алдав.

	Аксинья гишгүүр банзан дээр зогсож, дамнуургатай хувингаар ус чадмаг утгаж аваад салхинд хийссэн банзлаа хоёр өвдөгнийхөө хоорондуур хавчуулж Григорий руу хялавхийн харав.

	— Ингэхэд Степан чинь явах гэж байна уу?

	— Чи яах нь вэ?

	— Чи чинь яасан хачин... асууж болдоггүй юм уу?

	— Явна. Тэгээд юу гээв?

	— Цэргийн ар гэр болоод хоцорно гэсэн үг үү?

	— Тэгэх л бол уу даа.

	Морь ус уухаа больж, амнаасаа дусалж байгаа усыг хяхнатал зажлах шиг болж амаа хөдөлгөөд, Донын тэртээ талыг ширтэн урд хөлөөрөө ус цавчлав. Аксинья хоёр дахь хувиндаа ус дүүргэж дамнуургыг мөрөн дээрээ тэнцүүлэн тавиад эрэг өөд гунхалзан өгсөв. Григорий хойноос нь хөдлөв. Аксиньягийн банзлыг салхи дэрвэлзүүлж, наранд гандсан бор хүзүү рүүгээ молцоглож унжсан буржгар үсийг нь сэрвэлзүүлнэ. Мушгиж зангидсан гэзэгний нь ард өнгө өнгийн торгон утсаар эрээлж оёсон даруулга тод ялгарч, банзлаараа даруулж өмссөн ягаан цамц нь чилдгэр нуруу, мөлчгөр мөрийг нь ганц ч үрчлээгүй толийтол ороожээ. Аксиньяг эрэг өгсөн бөгтийх бүрд нуруу нь ховилтон хотойж байгаа нь цамц нэвт харагдаж байлаа. Григорий Аксиньягийн цамцны суга хөлсөндөө шарлаж хүрэнтсэнийг харж, хөдлөх бүрийг нь нүд салгалгүй ажиж явснаа дахиад хэдэн үг солимоор санагдаж:

	— Хар хүнээ санах байх даа? Тийм үү, үгүй юу? гэхэд Аксинья явуут эргэн харж инээмсэглээд:

	— Санахгүй яах вэ. Чи эхнэр авахлаараа гээд амьсгаагаа дарж 

	— Тэгвэл хань ижлээ санадаг, санадаггүйг мэднэ дээ гэж хэлэв.

	Григорий морио давьчин, Аксиньятай зэрэгцэж очоод, халз өөдөөс нь эгцлэн харж,

	— Зарим хүүхэн нөхрийгөө явуулчихлаараа баярладаг юм байх ч билээ. Манай Дарья Петрийг явчихлаар л таргалж эхэлдэг гэв.

	Аксинья хамраа сарталзуулан амьсгаадаж, үсээ илж засаад:

	— Хар хүн гэдэг хатгадаг могой биш болохоор сэтгэл зүрх нь чангаагаад болдоггүй юм Ингэхэд чамайг мөд гэрлүүлэх нь үү? гэв.

	— Бүү мэд, аав л мэднэ. Цэрэгт явж ирсний дараа болох байлгүй.

	— Залуудаа гэрлээд яах юм.

	— Яагаад?

	— Чөмгөө барна даа, гээд Аксинья ёжтойхон хялавхийн харж жуумалзан инээмсэглэв. Аксиньягийн цадиггүй шунаг, болцгор уруулыг Григорий сая олж харлаа.

	Григорий мориныхоо дэлийг оролдон;

	— Гэрлэх дур алга. Гэрлээгүй ч байлаа гэсэн нэг нь дурлах байлгүй гэв.

	— Тийм хүүхнээ олсон уу?

	— Олж цөхөх юу байх вэ? Чи Степанаа явуулж байна...

	— Чи надаар битгий даажигнаад бай!

	— Зовж байна уу?

	— Степанд хэлнэ шүү...

	— Би Степаныг чинь...

	— Зоригтой эр байх нь. Уйлуузай.

	— Аксинья чи битгий айлгах гээд бай!

	— Айлгах гэсэн хүн алга. Чи хүүхнүүдтэй яадаг санж. Нусны чинь алчуурыг захалж өгөх байлгүй. Харин над руу сээтэгнэх хэрэггүй.

	— Заавал сээтэгнэнэ дээ.

	— Сайхан мэдээрэй.

	Аксинья эвлэрэнгүй байдалтай инээмсэглээд мориноос тойрч өнгөрөхөөр замаасаа гартал Григорий морио хөндөлсүүлж замыг нь хаав.

	— Хүнийг явуул л даа, Гришка!

	— Явуулахгүй.

	— Битгий өвчигнөөд бай. Би очиж нөхрийнхөө юм хумыг зэхэж өгье гэхэд Григорий инээмсэглэн, морио гуядаж Аксиньяг ганга руу шахав.

	— Муухай золиг, зайлаач. Улс амьтан явж байна! Харвал юу гэж бодох вэ?

	Аксинья айсан нүдээр ийш тийш харснаа, хөмсөг зангидан эргэж харалгүй шууд эрслэн явав.

	Петро гэрийнхээ үүдэнд төрөл садантайгаа салах ёс гүйцэтгэж байлаа. Григорий морийг нь эмээллэв. Петро сэлмээ дэмнэж барьсаар бушуухан гүйж ирээд мориныхоо цулбуурыг Григорийгоос авав.

	Аян замд хөдлөх гэж байгааг мэдсэн морь байж ядан тэмүүлж, хазаарын амгайг хүлхэн хөөс сахруулна. Петро мордохыг завдан бүүргэнээсээ бариад дөрөөгөө дөрөөлж эцэгтээ:

	— Аав аа, халзангаа ажилд бүү дагиарай! Намар тийшээ худалдах юм. Григорийд цэрэгт мордоход нь бас нэг морь хэрэгтэй болно. Талынхаа өвсийг битгий худалдаарай. Энэ жил нугын хадлангаас базаалтай юм гарахгүйг та өөрөө мэдэж байгаа шүү дээ гэж захив.

	— За, тэнгэр бурхан ивээх болтугай... Сайн яваарай гээд өвгөн залбирав.

	 

	* * *

	 

	Петро хэзээний сурмаг гэгчээр алавхийн мордож, цамцныхаа ар бүсний хуниасыг засаад, хашааны хаалга чиглэн хөдлөв. Морины алхаагаар доёлзох сэлмийн бариулын толгой нарны гэрэлд бүдэгхэн гөлтгөнөнө.

	Дарья хүүхдээ тэврээд хойноос нь дагав. Ээж нь ханцуйгаараа нүдээ, элгэвчнийхээ булангаар улайсан хамраа арчсаар хашааны голд үлдэв.

	— Ах аа бингээ аваач! Мартчихжээ!.. Төмстэй бингээ гээд Дуняшка хашааны хаалга руу хар хурдаараа очив.

	— Юу гэж орилоод байгаа тэнэг вэ! гэж Григорий уцаарлаж зандрав.

	— Бингээ орхичхож! гээд Дуняшка хаалга налж мэгшин уйлахад халтар улаан хацар дээгүүр нь нулимс бөмбөрөн, ажилдаа өмсдөг цамц дээр нь дусалж байв.

	Дарья саравчлан ширтэхэд нөхрийнх нь цагаан цамц тоосон дунд цайран харагдана. Пантелей Прокофьевич хашааны дааман хаалганы өмхөрсөн шонг ганхуулж үзсэнээ Григорийг хараад:

	— Энэ хаалгыг засаж янзал: Тэр буланд шон суулгах нүх малт гээд бодлого болж байснаа их л сонин зүйл ярьж байгаа мэтээр: — Петро маань ингээд явчихдаг байжээ гэв.

	Степаны явах гэж зэхэж байгааг Григорий бургасан хашааны завсраар ажиг. Ногоон өнгийн ноосон даавуу банзал өмссөн Аксинья морийг нь авчирч өгөхөд Степан инээмсэглэж ямар нэг юм хэлж байв. Степан хань нөхрийн ёсоор яаралгүй хөдлөн, эхнэрээ үнсэж, дал мөрийг нь тэвэрсэн хэвээр удтал зогсов. Степаны наранд гандаж, ажилд нухлагдсан гар Аксиньягийн цагаан цамц дээр тас хар нүүрс шиг үзэгдэнэ. Цаашаа хараад зогсож байгаа Степаны үсийг нь жигд аятайхан хуссан түхгэр хүзүү, ханхгар өргөн бөгөөд үл ялиг унжуу мөр, эхнэр рүүгээ тонгойход цухалзах шар сахлын нь ёрдгор үзүүр бургасан хашааны завсраар Григорийд нэгд нэггүй харагдаж байв.

	Яасныг бүү мэд, Аксинья нэг юманд инээд алдан толгой сэгсэрч харагдав. Степан өндөр хар мориндоо ганхасхийтэл нь мордож, хашааны хаалгаар гарч, эмээл дээрээ пагжийтал суугаад ширүүхэн алхлуулахад Аксинья дөрөөнөөс нь бариад зэрэгцэн явж, нөхрийнхөө нүүрийг эрх нохой шиг энхрий ялдмаар харан харан алхана.

	Тэр хоёр тийнхүү явсаар хөрш айлын хажуугаар гарч далд оров.

	Тэднийг Григорий удтал нүд цавчилгүй ширтэн үдлээ.

	 


IV

	 

	Орой тийшээ аадар бороо орохоор завдалхийлж, гацааны дээгүүр зузаан хар үүл нүүгэлтэн бүрхэв. Салхинд дошгирч хөөсөрсөн Донын давалгаа эргээ халин цалгина, Голын тэртээ талд цахилгаан гялалзаж үе үе аянгын дуу газар дэлхийг доргиулна. Өтгөн үүлний доохнуур элээ халин нисэж, түүнийг дагаж хэрээнүүд гуаглалдан цував. Хүйтэн амьсгалтай борооны үүл баруун талаас Доныг нөмрөн ирэв. Голын цаадах тэнгэр аймшигтай харанхуйлж хээр тал аюулыг хүлээх мэт анир чимээгүй дүнсийнэ.

	Гацааны айлууд цонхныхоо хаалтыг тас няс хаан түгжиж, оройн мөргөлөөс буцаж яваа эмгэд залбиран яарцгааж, төв талбайн ухаа тоос хуйлран босож, гандаж цангасан газрын хөрсөн дээр борооны түрүүчийн дусал бууж эхлэв.

	Малын хашаанд шодон гэзгээ годолзуулан явсан Дуняшка тахианы хонуурын хаалгыг хаачхаад, хашаа дунд үргэсэн морь шиг хамраа сарталзуулан зогсов. Гадаа гудамжид олон хүүхэд шуугилдаж саахалтын наймаа настай Мишка эцгийнхээ данхгар том саравчтай тэвхүүзийг хамартаа тултал углачхаад өрөөсөн хөл дээрээ догонцон:

	 

	Бороо, бороо орохоо азнаач

	Болзоот бутандаа очъё бид

	Асар тэнгэртээ залбиръя

	Ачит бурхандаа мөргөе

	 

	гэж жингэнэтэл дуулж байв.

	Хамаг чадлаараа газар дэвсэлж байгаа Мишкагийн сайртай нүцгэн хөлийг Дуняшка атаархан харна. Дуняшка ч бас л өтгөн, буржгар гэзэгтэй болохын тулд бороон дунд бүжиглэн толгойгоо норгомоор, Мишкагийн нэг найз шиг замын хажуугийн шороон дээр хөлөө гозойлгон хөрвөж, халгай зангуунд ч орон алдмаар байсан боловч эх нь цонхоороо ууртай гэгч уруулаа өмөлзүүлэн харж байсанд Дуняшка санаа алдаад гэртээ гүйж орлоо.

	Бороо ширүүсэн асгарч, аянгын дуу яг тэдний гэр дээр тачигнан, Дон тийш нүргээнтэн замхарч байлаа.

	Үүдний пинд эцэг нь хөлсөө гоожуулсан Гришкатай хоёул загас барьдаг хуйлаастай торыг хашлага дотроос татан гаргаж байв

	Григорий:

	— Бүдүүн утас, тэвнэтэй аваад ир, бушуул! гэж Дуняшкаг зандрав.

	Галын өрөөнд гэрэл асааж, Дарья тор сэлбэн цойлдож эхлэв.

	Эмгэн хүүхдийг бүүвэйлэх зуур:

	— Чи ер нь дандаа нэг дэмий юм бодож байдаг зөнөг шүү дээ. Унтаж л байвал барав биш үү. Керосин үнэд орж байхад тос бараад. Одоо юугаа барих юм? Ямар эз нь хаашаа чангаана вэ? Хашаа доторх усыг хар, аягүй бол үер болно шүү! Цахилж байгааг нь сонсооч, еэ тэнгэр бурхан минь... гэж үглэв.

	Галын өрөөнд хэсэгхэн зуур нүд дальдрам хөх туяа сацарч, чимээ анир тасраад, зөвхөн цонхны хаалтыг бороо шавших сонстож байтал аянгын дуу няр хийв. Дуняшка чарлаад загасны тор руу шургаад уналаа. Дарья цонх, үүд рүү хялавхийн хараад хурдан хурдан залбирав.

	Эмгэн хөлийнхөө хажууд тарайж хэвтсэн муурыг айхавтар муухай харж:

	— Дунька! Чи үүнийг хөөж зайлуулаач... Тэнгэрийн сахиус уучилж хайрла намайгаа! Дунька наад муураа гадаа гаргаж хашаанд хая. Муу ёрын хар золиг! Чи... гэв.

	Григорий торныхоо годилыг унагаан чимээгүйхэн хөхөрч гарав.

	— Юунд та нар дэмий шуугилдаад байгаа юм? Дуугай наад тороо бушуу оёцгоо! Эргүүлж тойруулж уранхай цоорхойг нь сайн үз гэж би өчигдрийн хэлсэн шүү гэж Пантелей Прокофьевич зандрав.

	— Одоо загас хаанаас байх вэ дээ гэж эмгэнийг үглэхэд өвгөн:

	— Мэдэхгүй байж, амаа тат! Эрэг дээрээс л барина даа.

	Одоо шуурганаас айгаад загас эрэг рүүгээ ирж байгаа. Харин ус л баахан булингартаж орхио доо. Аль хө, Дуняшка, гүйж очоод горхины ус хальж байгаа эсэхийг чагнаад ир гэв.

	Дуняшка дурамжхан гарлаа.

	— Хэн ус туулах юм болж байна? Дарья болохгүй, чээжээрээ салхи авчихна гэж эмгэн ана мана үзэлцсээр байлаа.

	— Нэг торыг Гришка бид хоёр авч орно. Нөгөөдөхийг нь Аксиньяг нэг хүүхэнтэй дуудаж бариулна.

	Дуняшка сормуусандаа борооны дусал бөнжигнүүлэн, нойтон хар шороо ханхлуулж уухилсаар гүйж ирээд:

	— Горхи аймаар шуугьж байна! гэв.

	— Чи бидэнтэй ус туулах уу?

	— Өөр хэн явах вэ?

	— Хүүхнүүдийг дуудна.

	— Явъя!

	— Тэгвэл дээлээ өмсөөд Аксиньяд очиж хэл. Явна гэвэл Малашка Фроловаг дуудаг!

	— Тийм тарган гахай шиг хүүхэн даарах ч гэж байхгүй бий гэж Григорий инээмсэглэв.

	— Гриша минь дороо дэвсэх хуурай өвс авахгүй бол үүрээр осгоно шүү гэж эх нь зөвлөхөд өвгөн:

	— Григорий чи өвсөнд яв. Хөгшний хэлдэг зөв шүү гэв.

	Төдхөн Дуняшка хоёр хүүхэн дагуулж ирлээ. Аксинья

	уранхай цамц дээгүүрээ олс бүсэлж, хөх банзал өмссөн нь туранхай, намхан ч болчихсон юм шиг. Аксинья Дарьятай инээлдэн байж алчуураа авч үсээ чанга гэгч мушгин даруулж боогоод. толгойгоо гэдийсхийн Григорийг хүйтэн харцаар ширвэж байв. Бүдүүн Малашка босгоны дэргэд оймсоо бэхлэн уях зуур баргиа хоолойгоор:

	— Хүүдий сав авсан уу? Өнөөдөр бид загасыг ч ёстой нэг барина даа гэв.

	Тэднийг гадаа гарахад газрын хөрс шал нял болтлоо дэвтэж, усархаг бороо цутгаад, шалбаагийн ус хөөсрөн Дон руу сад тавин урсаж байв.

	Учир зүггүй хөгжин баясах Григорий түрүүлэн алхалж:

	— Аав наана чинь шуудуу бий. Мэдэлтэй яваарай гэв.

	— Яасан ч харанхуй юм дээ!

	— Аксюша наашханаа яв л даа, хар нүхэнд унасан ч хамт оръё л доо. гэж Малашка сөөнгө дуугаар пар пар инээж явлаа.

	— Григорий хараач, энэ чинь Майданниковын буудал уу даа?

	— Мөн л байна.

	— Эндээс... эхэлье... гэж салхины дороос Пантелей Прокофьевич хашхирав.

	— Өвөө, дуулдахгүй байна! гэж Малашка сөөнгө хоолойгоор хяхнав

	— Тал талаас нь үздэг хэрэг... Би гүнзгий талыг нь баръя... Гүнзгий талыг нь гэж байна шүү... Дүлий чөтгөр Малашка чи хааш нь чангаагаад байна вэ? Би гүнзгий талаас нь эхэллээ!.. Григорий, Гришка! Аксинья эрэг талыг нь бариг! гэж өвгөн хашхичив.

	Дон мөрөн эхэр татан ёолж, ширүүн борооны ташуу хөшгийг салхи урж тасчиж байв.

	Григорий хөлөөрөө тэмтчиж явсаар усанд бэлхүүсээ хүртэл ороход бүх «бие нь хүйт оргиж зүрхийг нь хайрах шиг болж байв. Үерийн давалгаа Григорийн нүүр, тас аньсан нүдийг ташуур мэт ороолгоно. Тор нь бөмбөг шиг цүлхийж усны гүм рүү чангаагаад, Григорийн ноосон оймстой хөл голын элсэн ёроолд халтирч, торны годил гараас нь мултрав... Ус улам улам гүнзгийрсээр, цүлхэн тааралдахад Григорий хөл алдаж, ширүүн урсгалын эргүүлгэнд сорогдож эхлэв. Тэгэхэд нь баруун гараараа эрэг рүү хүчлэн сэлэв. Эргэлдсэн гүнзгий хар цүнхээл Григорийг ёстой нэг айлгав. Хөлд нь ашгүй нэг нойтон шороо тааралдаж, ямар нэг загас өвдгийг нь мөргөн.

	— Гүнзгий газрыг нь тойроод гар! гэж багил харанхуй дунд эцэг нь хашхирч байгаа сонстлоо.

	Тор нь бас хэлтийн гүнзгий рүү тэмүүлээд, ширүүн урсгалд Григорий бас хөл алдаж толгойгоо гэдийлгэн хахаж цацан хөвж эхлэв.

	— Аксинья амьд уу?

	— Одоохондоо амьд байна.

	— Бороо зогсохгүй нь уу?

	— Үе үе зогсмоор болсноо бүр ширүүсээд байх юм.

	— Чи аяархан яриач. Аав сонсвол намайг загнана.

	— Ааваасаа айж гэнэ шүү...

	Хэсэг зуур дуугүй болцгоов. Ус хөлдөх бүрд нь нялцгай гурил шиг зууралдана.

	— Гриша, эргийн хавилдаа модны хожуул бий шүү. Тойрч гараарай.

	Гэнэт айхавтар долгион Григорийг тэртээ хол шидэв. Ганганы эрэг нурах шиг болж, ус цүл пал хийн цалгив.

	— А-а-а-а! гэж эргийн ойролцоо Аксинья чарлах сонстов.

	Айж бачимдсан Григорий уснаас толгойгоо цухуйлган нөгөө дуу гарсан зүг сэлж:

	— Аксинья! гэж дуудав.

	Салхи исгэрч, усны урсгал шуугина.

	Григорий бүр ч айж:

	— Аксинья! гэж дахин хашхирав.

	— Хөөе! Гри-го-ри-ий! гэх эцгийн нь дуу тэртээ хол сонстоно.

	Григорий самардан хөвөх гэтэл хөл нь нэг юманд орооцолдож, барьж үзэхнээ загасны тор байв.

	— Гриша чи хаана байна вэ?.. гэж Аксинья уйлагнах сонстлоо.

	— Яагаад дуугардаггүй юм бэ?.. гэж Григорий ууртайхан шиг зандарсаар эрэг өөд арайхийн мөлхөж гарав.

	Хоёул чичирсээр явган сууж. бөөгнөрч хуйларсан торны ээдрээг гаргах гэж ноцолдог. Үүлний цоорхойгоор сар үзэгдэж, аянгын чимээ нугын тэртээ холдон замхарч, газар нойт оргин гөлтгөнөж, бороонд угаагдсан тэнгэр зохирон цэлмэв.

	Григорий торны ээдрээг гаргах завсар Аксиньяг ажиглав. Царай нь цонхийж цайсан хэвээр боловч шальгүй сөдгөр улаан уруул нь жуумалзаж байв.

	Нэлээд тайвширсан хойноо:

	— Намайг эрэг рүү аваад хаячихад нь ухаан алдах шахлаав шүү. Үхтэлээ айлаа! Чамайг живж үхлээ гэж бодлоо гэв.

	Тэр хоёрын гар мөргөлдөж, Аксинья гараа Григорийн цамцны ханцуй руу шургуулаад:

	— Чиний ханцуй дотор ямар дулаахан юм! Би зөндөө даарлаа. Хамаг бие зарайж орхин гэж шулганав.

	— Муу цулбуурт тор цоолж гарсныг хараач! гээд Григорий торны гол дахь алд хяраатай нүхийг дэлгэн харуулав.

	Элсэн хошуунаас наашаа нэг хүн гүйж явааг Григорий хараад Дуняшка гэж тааж холоос:

	— Чамд бүдүүн утас байна уу? гэж хашхирав.

	— Байна аа гэсээр Дуняшка амьсгаадан гүйж ирээд:

	— Та хоёр юугаа хийж энд сууна вэ? Та нарыг элсэн хошуу руу бушуухан оч гэж аав намайг явууллаа. Тэнд бид шуудай хэртэй шөргөлөг барьсан! гэж гайхуулав.

	Аксинья шүдээ хавирсаар торны цоорхойг оёж дуусаад, цөмөөрөө дулаацахаар элсэн хошуу руу хар хурдаараа гүйлдэв.

	Пантелей Прокофьевич усанд живж үхсэн хүнийх шиг хөөж пэмбийсэн хуруугаараа тамхи ороож, хазганан бүжих шахаж:

	— Эхлээд шүүхэд найм, дахиад шүүхэд... гээд амьсгаагаа авч тамхиа сороод, шуудайтай загасыг хөлөөрөө заав.

	Шуудайг нь Аксинья сонирхон өнгийж харлаа. Шуудайнд амьд шөргөлөгүүд бие биеэ шөргөлцөн шарчигналдаж байв.

	— Ингэхэд та хоёр чинь яагаад тасраад алга болчихдог билээ?

	— Цулбуурт тор цоолж орхиод

	— Оёсон уу?

	— Арай гэж нүхийг нь хэрж бөглөлөө...

	— За одоо өвдгөө хүртэл нэг орж шүүгээд л харьцгаая. За чи ор. Гришка чи яагаад хөдөлж ядаад байна?

	Григорий чинэрсэн хөлөө арай гэж гишгэж явав. Аксинья даарч барьсан тор нь чичиргэнэж байгааг Григорий мэдлээ.

	— Битгий дагж!

	— Санаагаар болдог бол чичирмээргүй л байна санж.

	— Аль вэ хө... Уснаас гараад ир. Энэ муусайн загаснаас болж байна даа!

	Гэтэл нэг том булуу цагаан торноос мултрах гэж цовхчив. Григорий бушуухан алхалж, торыг хумхиад, годилоос нь татаж, Аксинья бөхийсөөр эрэг дээр гүйж гарав. Торноос шавхарсан ус элсэн дээгүүр буцаж хоржигнотол урсаж, загас шалчганатал үсчинэ.

	— Голын тохойг дагаад буцах уу?

	— Ой дундуур явбал ойрхон. Хүүе та нар явах дөхөж байна уу?

	— Явж бай! Гүйцээд очно. Тороо зайлчихъя.

	Аксинья ярвайсхийн банзлынхаа усыг базаж шавхраад, загастай шуудайг мөрөн дээрээ тавьж элсэн хошуун дээгүүр бараг гүйж одов. Григорий тороо үүрчээ. Гэтэл саахалт айлын хэртэй яваад Аксинья:

	— Тамир тасарлаа! Хөл ч явахаа болилоо гээд дуу алдан ёолов.

	— Ноднингийн бухал байхчив. Орж дулаацах юм биш үү?

	— Ашгүй. Энэ янзаар бол гэртээ харьж чадахгүй мажийх нь.

	Григорий бухлын оройг буулгаж хонхор гаргав. Дарагшсан өвсний нигшсэн үнэр халуун оргин ханхалж байв.

	— Гол руу нь ор. Пийшин дээр гарлаа гэсэн үг гэхэд Аксинья шуудайтай загасаа орхиод, өвс рүү хүзүүндээ хүртэл шурган орж:

	— Ёстой сайхан юм байна! гэв.

	Григорий дагжин чичирсээр хажууд нь хэвтэв. Аксиньягийн нойтон үснээс ялдам сайхан үнэр ханхална. Аксинья толгойгоо гэдийж хэвтээд амаа ангайсхийн жигдхэн амьсгалж байв.

	Григорий хажуулдан тонгойж:

	— Үс чинь нэг л мансуурам үнэртэй юм. Иймэрхүү үнэртэй нэг цагаан цэцэг байдгаа... гэж шивнэв.

	Аксинья юу ч дуугаралгүй, дээшээ манагалзан ширтэж хавиргалах сарыг гөлрөн харж байв.

	Тэгэхэд нь Григорий гэнэт гараа халааснаасаа гаргаж, Аксиньягийн толгойг тэврэн бие рүүгээ татахад цаадах нь цочин өндийж:

	— Тавиач! гэв.

	— Чимээгүй бай.

	— Тавихгүй бол бахирлаа шүү!

	— Аксинья, байз л даа...

	— Пантелей гуай!

	— Төөрөв үү, яав? гэж хажуухантай байгаа долоогонын цаанаас Пантелей Прокофьевич хариу дуугарав.

	Григорий шүдээ зуусаар бухлаас үсрэн буув.

	— Чи юу гэж дуу шуу болоов? Төөрч орхио юу? гэж тулж ирсэн өвгөн асуув.

	Гэтэл Аксинья бухлын хажууд амьсгаадчихсан ар руугаа гулсаж унасан алчуураа засаад зогсож байв. Хувцаснаас нь уур савсана.

	— Төөрөв ч үгүй л дээ. Осгох л дөхлөө.

	— Түй, энэ хүүхнүүд үү, бухал харахгүй байна уу, орж дулаацаач гэж өвгөн эгдүүрхэв.

	Аксинья жуумалзан инээмсэглээд шуудайтай загасаа авахаар тонгойв.

	 


V

	 

	Лагерьд очигсдын цуглардаг Сетраковын гацаа хүртэл жаран мод газар байв. Петро Мелехов, Астахон Степан хоёр нэг тэргэнд цуг явав. Тэдэнтэй бас нэг гацааны гурван эр: Халимаг төрхийн цоохор залуу Федот Бодовсков, Атаманы хорооны лейбгвардийн бэлтгэл цэрэг Христоня гэдэг хочтой Хрисанф Токин, Персинановка орохоор яваа их бууч Томилин Иван хамт явалцав. Эхний үдлэлийн дараа Христонийн хоёр вершок7 өндөр морь. Степаны хар хоёрыг тэргэнд оруулж бусад гурван морийг эмээлтэй нь тэрэгний хойноос уяжээ. Тэргийг ихэнх Атаманы хорооныхны адил бүдүүн хадуун мангардуу Христоня жолооджээ. Тэр нь тэрэгний урд дээр мөөр шиг бөгтийж мухлагийн хамаг гэрэл гэгээг таглаж суугаад, хүнгэнэсэн бүдүүн дуугаар морьдыг шавдаж явлаа. Шинэхэн бэржээнх татсан мухлаг дотор Петро Мелехоз, Степан, их бууч Томилин гурав тамхи баагиулан хэвтэж явав. Федот Бодовсков халимаг маягийн майга хөлөө тоостой замаар чирч явахаас төвөгшөөхгүй бололтой тэрэгний хойноос алхална.

	Христонийн тэрэг цувааг тэргүүлж, хойноос нь эмээлтэй, эмээлгүй морьд уясан долоо найман тэрэг цувжээ.

	Замын турш инээлдэх хашхиралдах, уянгалан дуулах, морьд тургих, хоосон дөрөө хавирч хангинах чимээ үл тасарна.

	Петро хатсан талхтай хүүдийг дэрлэж, урт шар сахлаа имрэн хэвтэнэ.

	— Степан аа!

	— Аан?

	— Дуулцгаах уу?

	— Дэндүү халуун байна. Хоолой хатчихаад байна шүү.

	— Ундаатай газар хавь ойрын гацаанд байхгүй. Горьдохын нэмэр!

	— За тэгвэл эхэл. Дуунд чи ч нэг их сүрхий биш байхаа. Харин танай Гришка байсан бол ч үзүүлээд өгнө! Хангинуулж байгаа нь хүний хоолой биш, яг л мөнгөн утас шиг байдаг. Бид хоёр найран дээр болгоож тавьдаг байв гэснээ Стенан хоолойгоо засаж гэдийсхийгээд намуухан нарийн хоолойгоор:

	 

	«Ай хө, үүрийн гэгээ, үүрдийн туяа минь

	Арай л эрт агаар тэнгэртээ гийлээ дээ...»

	 

	гэж хэлэв.

	Томилон хүүхэн шиг шанаагаа тулаад жингэнэсэн дуугаар түрж эхлэв. Петро инээмсэглэн сахлынхаа үзүүрийг зажилж, их бууч ханхгар залуугийн шанааны судас чинэрэн гүрийж байгааг ажиглана.

	 

	«Яасан залуухан хүүхэн бэ,

	Ямар орой усанд явна вэ...»

	 

	Христонийн эсрэг харж хэвтсэн Степан тохойлдон өндийж, гүдгэр сайхан хүзүүгээ чинэрч ягаартал эргэж хараад:

	— Христоня түрээч! гэв.

	 

	«Гадарлаж мэдээд залуу хүү.

	Ганган хээрээ эмээллэж эхлэв...»

	 

	Степан бүлтгэр нүдээрээ Петрог инээмсэглэн харахад Петро ч бас сахлынхаа үзүүрийг амнаасаа салгаад дуулж

	Христоня сахал самбай нь арзайж ургасан амаа ангайж.

	 

	«Хээр морио эмээллээд,

	Хээнцэр хүүхнийг хөөж гүйцлээ.»

	 

	гэж мухлагийн бэржээнхийг чичиртэл хадааж гарлаа.

	Христоня тохойн чинээ нүцгэн хөлийнхөө тавхайг манжийлгаж тавиад Степаны дуулахыг хүлээв. Степан хөлөрсөн нүүрээ сүүдэрт оруулж, нүдээ тас аниад:

	 

	«Миний хонгор жаахан хүлээгээч,

	Морио усалчхаад, одоохон...»

	 

	гэж хоолойгоо нэг үе бараг шивнэх шахам намсгаж, нэг үе хангинуулан өндөрлөж тун эвлэгхэн аялав.

	Тэгтэл Христонийн харанга хонх шиг царгиа бүдүүн дуу дахиад л хадааж гарлаа. Эдний дууг зэргэлдээ тэрэгнийхэн залган авчээ. Тэрэгний мөөрийн төмөр ул тачигнаж, өлөн тоосонд морьд тургилж, сунжирсан чанга дуун замын турш задгай ус шиг цуурайтна. Хээр талын ширгэсэн тойром, хатаж хүрэнтсэн хэрсэн дундаас цагаан далавчит хавтгалж үргэж нисэв. Судаг нугачаа руу гуаглан нисэх зуураа тэр нь цагаан бүхээгтэй олон тэрэгний цуваа, туурайгаараа их тоос бужигнуулж яваа морьд, замын хажуугаар алхалж яваа хөлс тос нэвтэрсэн цагаан цамцтай хүмүүсийг маргад ногоон нүдээрээ эргэн эргэн харна. Тэгснээ хавтгалж судаг нугачаанд бууж, араатны хөлд гишгэгдэж хатсан өвсөнд хархан өвчүүгээрээ хярж хэвтээд, замд болж байгаа хэрэг явдлыг олж харахаа болив. Гэтэл замаар мөн л тэрэг тачигнаж, халуунд хөлөрсөн эмээлтэй морьд дурамжхан гэлдэрч, харин цагаан саарал цамцтай казак эрчүүд түрүүчийн тэрэг рүү гүйлдэн очиж, түүнийг тойрон чанга чанга хөхрөлдөнө.

	 Степан тэрэг дээрээ эгцлэн зогсоод нэг гараараа мухлагийн ирмэгээс барьж нөгөө гараа савчин, нүдээ ирмэж байгаад дуржигнасан нарийхан хоолойгоор:

	 

	«Дэргэд минь битгий суугаарай

	Дэргэд минь битгий байгаарай.

	Надад сэггэлтэй болчихлоо гэж

	Намайг эргэж ирдэг гэж

	Улс амьтан бодно шүү.

	Угаасаа би ер нь...»

	 

	гэж дуулахад арваад паржигнасан бүдүүн нарийн хоолой угтаж түрээд замын хажуугийн тоос шороог бужигнуулан бүжиж:

	 

	«Угаасаа би ер нь

	Унхиагүй жирийн амьтан биш.

	Сайн эрийн үр шүү.

	Сайх хулгайчийн удам шүү!

	Эгэл жирийн хүн биш.

	Эзний хүүд дурласан юм шүү...»

	 

	гэж дуулцгаав.

	Федот Бодовсковын исгэрэхэд морьд үргэж цойлон ухасхийв. Петро мухлагаасаа цухуйн инээж, малгайгаараа даллахад Степан малийтал инээмсэглээд мөрөө хөдөлгөн биелж гарав. Гэтэл замаар нэг өтгөн тоос манарч, хөлс нэвтэрч дарайсан нөмгөн урт цамцтай Христоня явган сууж бүжиглэн хүрд шиг эргэлдэж, казак бүсгүй болж хөмсгөө зангидан дэвслэхэд нунтаг саарал зөөлөн шороон дээр нүцгэн хөлийн сарвагар том мөр дурайн үлдэж байлаа.

	 


VI

	 

	Тэд шаргал элсэн халзтай шовгор хиргисүүрийн дэргэд хоноглохоор буув.

	Баруунаас зузаан үүл нүүж, навсгар хар жигүүрээс нь бороо савирна. Морьдоо цөөрөмд услав. Цөөрмийн далан дээгүүр оочин цоочин ургасан дүнсгэр бургас салхинд нахилзана. Өтгөн замаг бүрхэж үл мэдэг жирэлзэн халиурах цөөрмийн усанд тэнгэрийн цахилгаан гялсхийн гэрэлтэж, газар дэлхийн гуйж тоссон хар алган дээр ганц нэг зоос чулуудаж өгөх адил борооны ширхэг салхины аясаар хааяа нэг дусална.

	Морьдоо чөдөрлөж тавиад, гурван хүнийг харуулд гаргаж, бусад нь тал асааж, тэрэгний суманд тогоо дүүжилж байв.

	Христоня будаа чанаж, тогоотой будаагаа халбагаар хутган, тойрч суусан казак эрчүүлд:

	— ...Яг л иймэрхүү өндөр хиргисүүр байж билээ. Талийгаач аавдаа би: «Ямар ч зөвшөөрөлгүйгээр хиргисүүр хоосоллоо гэж манийгаа атаман8 аашлахгүй байгаа» гэж хэллээ гэхэд морьдоо тавиад ирсэн Степан:

	— Наадах чинь юу гэж залж байна вэ? гэв.

	— Талийгаач өвгөн аавтайгаа би булш ухаж явснаа ярьж

	байна.

	— Та нар хаана ухсан юм бэ?

	— Фетисовын ганганы цаахантай. Меркуловын хиргисүүрийг чи ч мэдэх байх...

	— За тэгээд... гэж Степан явган сууж алган дээрээ цог тавьж өнхрүүлэн, уруулаа умалзуулж тамхиа асаах гэж зөндөө удав.

	— Тэгсэн чинь аав маань: «За, Христан, Меркуловын хиргисүүдийг ухъя» гэж хэлдэг байна шүү. Тэнд алт мөнгө их бий гэж өвөөгөөс сонссон байж. Булшны юм гэдэг чинь тэр бүр хүнд олддог зүйл биш. Хишгээ хайрлавал сайхан сүм босгоно гэж аав маань бурханд амлаж байлаа. Тэгээд бид хоёр санаа шийдэж очлоо. Суурины нутаг болохоор атаман дургүйлхэж магадгүй байв. Тэгээд бид хоёр шөнө очиж, гэгээ тасрахыг хүлээж байгаад гүүгээ чөдөрлөж, хүрз бариад хиргисүүрийн орой дээр гарлаа. Яг зулайн дээрээс нь ухаж эхлэв. Хоёр дэлэм шахам нүхэлж малтлаа. Газар нь дан чулуу, удаж дагтаршсаныг хэлэх үү. Хар хөлс минь цутгалаа. Аав амандаа уншлага уншиж залбираад л байв. Би юун уншлагатай манатай, гэдэс хуржигнаад та минь... Та нар юу эс мэдэх вэ, зуны цагт тараг, квас хоёроос өөр юу байх вэ... Гэдэс базлаад ер нь үхэх нь ээ! Тэгсэн чинь зайлуул талийгаач өвөө маань. «Түй, Христан чи чинь яасан бузар муухай амьтан бэ? Би залбираад байдаг. Гэтэл чи гэж хоол ундаа шингээж чадахгүй амь тавих гэж байх. Одоохон буугаад ир, буухгүй бол толгойг чинь хүрзээр тас цавчина шүү. Чамаас болж хамаг олз омог газар шингэчих вий!» гэдэг байна шүү. Би ч гэдэс базлаад хиргисүүрийн хажууд атирч хэвтлээ. Аав минь еэ бас айхавтар хүн байсан юм. Ганцаараа ухсаар байгаад чулуун таглаанд нь хүрч намайг дуудлаа. Би царилаар гөнжөөд өргөхнөө нь... та минь, нээрэн шүү, сартай шөнө байсан сан, тагных нь дор нэг юм гялайж байна шүү... гэхэд Петро сахлаа имрэн инээмсэглээд:

	— Христан чи ч ёстой нэг залж байна аа! гэж тэсэлгүй хэлэв.

	— Яалаа гэж «залах» билээ? Тэнтийсэн монди минь! гээд Христоня халхгар том шалбуур өмдөө татаж, сонсогчдын царайг эргэн тойрон ажсанаа: — Би худлаа хэлэхгүй! Яах аргагүй үнэн гэв.

	— Тэгвэл ярь л даа!

	— Нөхөд минь, яах аргагүй гялалзаж байв. Гэтэл хараад

	байсан чинь шатсан нүүрс гээч. Дөчөөд пүү нүүрс байв. Аав: «Христан чи ороод гаргаж хая» гэлээ. Би нүхэнд орж тэр новшийг үүр цайтал малтаж хаялаа. Өглөө босоод харсан чинь нөгөөдөх ирж явахгүй юу.

	Нөгөөдөх гэдэг чинь хэн билээ? гэж нэмнээ дэвсээд хэвтэж байсан Томилин сонирхов.

	— Атаман л байхгүй хэн байх вэ. Морин тэрэгтэй явж ирээд:

	«Хэн зөвшөөрсөн юм бэ? Яасан ийсэн гэж шалгаалаа. Бид хоёр дуугүй л байлаа. Тэгээд бид хоёрыг барьж суурин руу аваад явдаг юм боллоо. Уржнан жил намайг Каменскийн шүүхэд дуудсан байхгүй юу. Харин аав маань мэдсэн юм шиг амжиж нас баржээ. Тэгээд түүнийг үхсэн гэж бичээд явууллаа гэж яриад Христоня уур савсах будаатай тогоогоо гаргаад халбага авчрахаар тэрэг рүүгээ явав.

	Христонийн буцаж ирэхийг Степан хүлээж байгаад:

	— Тэгээд эцэг чинь яасан бэ? Сүм босгож өгнө гэж амлачхаад босголгүй өнгөрсөн үү? гэв.

	— Степан чи яасан тэнэг юм. Яалаа гэж хоосон нүүрсний төлөө сүм босгож өгөх билээ?

	— Ам алдсан хойно хийх л ёстой байсан.

	— Нүүрс биш, эрдэнэс гарвал гэсэн болохоор...

	Хүмүүс түүдэг галыг дальдартал нирхийн инээлдэв. Тогоо руугаа өнгийж байсан Христоня зантгар том толгойгоо өндийлгөсөн боловч учрыг ойлголгүй олноос онцгой пар пар хийтэл инээжээ.

	 


VII

	 

	Аксиньяг арван долоотой байхад нь Степантай суулгажээ. Түүнийг Донын цаад биеийн элст Дубровкийн гацаанаас авчирчээ.

	Хадамд очихынхоо урьд намар Аксинья гацаанаасаа найман мод хээр талд газар хагалж байжээ. Гэтэл нэг шөнө тавин цастай эцэг нь хоёр гарыг нь чөдрөөр хүлж байгаад хүчирхийлж орхижээ.

	— Хүнд хэлсэн байвал ална шүү. Харин дуугүй байвал чинь хилэн цамц, галоштой оймсон гутал авч өгнө. Сайхан мэдээрэй, хэрэв л... гэж эцэг нь занажээ.

	Шөнө нь Аксинья урагдсан дан дотуур өмдтэйгөө гүйж хариад эхийнхээ хөлийг тэврэн унаж, уйлж унжиж байгаад ярьж орхижээ... Эх нь цэргийн албанаас дөнгөж буцаж ирээд байсан Аксиньягийн ах атаманы хорооны цэрэгтэй хамт морь тэрэг бэлдэж Аксиньяг суулгаад эцэг рүү нь явжээ. Найман мод газар морьдоо багтартал шавдаж очоод эцгийг нь тариачдын байрны дэргэдээс олжээ. Тэр нь дээлээ дэвсэж, хажуудаа архины хоосон шил тавьчихсан шал согтуу унтаж байжээ. Аксиньяг харсаар байтал ах нь тэрэгний ялууг суга татаж, аваад унтаж байсан эцгийгээ өшиглөж сэрээгээд нэг юм асуумаар болсноо давтмал төмөр ялуугаар намалдаг дундуур нь буулгажээ. Тийнхүү тэр хоёр эцгийг нь бүтэн хагас цаг хэртэй нүдэж, угийн даруу номхон, бас тэгээд нас ахисан эх нь ухаан алдсан нөхрийнхөө үсийг галзуурсан мэт зулгааж, ах нь нүүр нүдгүй өшиглөж байв. Аксинья тэргэн дор орж толгойгоо битүүлж хэвтээд дув дуугүй чичрэн байжээ... Үүр хаяарахын өмнөхөн өвгөнийг гэртээ авчирчээ. Тэр нь гомдолтойёо шуухитнан байж, нуугдсан Аксиньяг олж ядан бүлтгэнэж байжээ. Сэтэрсэн чихнээс нь цус жинтүү дээр нь гоожиж байжээ. Тэгээд тэр оройгоо үхжээ. Согтуугаар тэрэгнээс ойчоод няцарч үхсэн гэж улс амьтанд ярьцгаажээ.

	Түүнээс хойш жил болоод Аксиньяг гуйхаар худ худгүй нар гоёж чимсэн морин тэрэгтэй давхиж иржээ. Гоохойсон хүзүүтэй өндөр гоолиг Степан Аксиньягийн сэтгэлд таалагдаж, намрын мацаг тайлах үеэр хурим хийхээр тохиролцжээ. Өвлийн эхэн сарын цас мөс жингэнэсэн тэсгим хүйтэн өдөр залуу хосыг нийлүүлж, тэр үеэс эхлэн Аксинья Астаховын өрх гэрийн залуу эзэгтэй болон суух болжээ. Эмэгтэйчүүлийн ямар нэг айхавтар өвчинд нэрвэгдсэн эвхгэр өндөр хадам ээж нь хуримын маргааш өглөө эрт Аксиньяг сэрээж галын өрөөнд оруулаад, дэмий л шилээврээ цааш нааш хангинуулсаар:

	— За хайрт бэр минь, бид чамайг аальгүйтэж, алцайж хэвтэг гэж авчирсан биш. Гарч үнээ саа. Дараа нь хоол унд хий. Би нас ахиж тамир тэнхээ доройтсон хүн. Аж ахуйг чи гартаа ав. Чи л мэдэх болно доо гэж захив.

	Тэр өдөр Степан залуу эхнэрээ пинд оруулж байгаад зориуд айхавтар зодож, хүн амьтанд мэдэгдэхгүйгээр гэдэс, чээж, нурууг нь балбажээ. Тэр үеэс эхлэн Степан хөндий хүйтэн болоод нөхөр нь цэрэгт явчихсан авгайчуулыг эзгүйчилж, бараг шөнө болгон Аксиньяг шиндээ буюу өрөөндөө цоожилж орхиод алга болдог болжээ.

	Жил хагас болтол Аксиньяг урьдынх нь явдлыг уучилж өршөөхгүй байгаад хүүхэд төрснөөс хойш жаахан гайгүй болсон боловч хайрлах энхрийлэх нь ховор, бас л гэр орондоо хонож өнжих нь өдрийн од шиг байв.

	Аксинья олон малтай айлын ажилд дарагдаж байлаа. Степан ажилд залхуу: сав л хийвэл сэвлэгээ самначхаад тамхи татаж, хөзөр наадах, айл хунарынхны сонин хачин юм хөөрөх гээд нөхөд рүүгээ явчих нь олонтоо учраас мал сүргээ эргүүлж, гэр малын ажлаа хийдэг нь ганц Аксинья боллоо. Хадам эх нь тус болж базаахгүй, нэг юм хиймээр аядаж байснаа төдхөн орон дээрээ атирч унаад, цайрч шарласан уруулаа шазайлгаж өвчинд шаналсан хурц нүдээрээ тааз ширтэн ёолж гэмшинэ. Тийм үед түүний эвгүй том том хар мэнгэтэй нүүрт хүйтэн хөлс бурзайж, нүдэнд нь нулимс мэлтгэнэж хурдан хурдан дусалж байдаг байжээ. Тэгэхэд нь Аксинья хийж байсан юмаа орхиж аль нэг буланд шигдэн суугаад хадам ээжийнхээ царайг айж өрөвдөн ширтдэг байжээ.

	Жил хагас болоод эмгэн нас баржээ. Өглөө нь Аксинья өвдөж эхлээд амаржихаас нь цагийн өмнө, их үдийн алдад хадам эх нь хуучин жүчээний хаалганы дэргэд явж байгаад нас баржээ. Амаржих үеэр нь орж болохгүйг согтуу байсан Степанд хэлэхээр гүнж явсан бариач хөгшин Аксиньягийн хадам эхийг атирчихсан хэвтэж байхыг харжээ.

	Хүүхэд төрсний дараа Аксинья нөхөртөө дотно байхыг хичээсэн боловч зөвхөн ижил даслын төдий болж, түүнийг эмэгтэй хүний сэтгэлээр өрөвдөхөөс биш, янаг хайртай болсонгүй. Хүүхэд нь ойдоо хүрэлгүй өнгөрч, бахь байдаг хуучин амьдрал нь эхэлжээ. Тэгээд бас Мелеховын Гришка маасганаж, Аксиньягийн замд хөндөлсөн, сэтгэл санаа нь эелдэг зантай тэр жаахан хар хүүд татагдах болсныгоо мэдээд дотроо айдаг байжээ. Гришка салахгүй хөөцөлдөж, хайр дурлалаа илэрхийлэх нь Аксиньяд бүр ч аймшигтай байв. Гриша Степанаас ер айхгүй өөрөөс нь бүр салах шинжгүйг Аксинья мэдээд журмыг сахиж аль байдгаараа эсэргүүцэх боловч баяр ёслолоор, мөн энгийн өдөр ч гэсэн сүрхий гангалж, сүүл сүүлдээ өөрөө өөрийгөө мэхлэн Гришкатай дандаа дайралдаж байхыг хичээх болсноо ажиглав. Гришкагийн торомгор хар нүд тэсэж байхын аргагүй энхрийлж хайрлаж байх нь Аксиньяд дотно аятайхан санагддаг болов. Үнээгээ саахаар үүрээр сэрэхдээ ганцаараа инээмсэглэн, чухам яагаадыг бүү мэд: «Өнөөдөр ч нэг л аятайхан байхчив. Юу билээ? Григорий... Гриша...» гэж боддог боллоо. Бүх санаа сэтгэлийг нь эзэмдсэн ийм шинэ бодолдоо Аксинья айж, бодол санаа нь хаврын хэврэг мөстэй Доныг гатлах адил тун болгоомжтой гишгэлэн явах мэт болжээ.

	Аксинья Степаныгаа лагерьд явуулчхаад Гришкатай аль болох цөөн уулзаж байхаар шийджээ. Загас шүүрдсэний дараа тэр шийдвэр нь улам ч бэхэжжээ.

	 


VIII

	 

	Хоёр хоноод гурван эрдэнийн сайн өдөр болно гэж байхад гацааныхан хадлангийн газраа хуваацгаах болоход Пантелей Прокофьевич очжээ. Тэндээс хоолондоо ирж, сөөхий гутлаа янцаглан байж тайлаад чилж ядарсан хөлөө баахан илж маажин:

	— Улаан эргийн хажууд газар авлаа. Өвс нь гойд их гэхээр биш юм. Дээд биеэрээ он захдах юм. Зарим газраа халцгай, гэвч бузгай хиагтай юм шиг байна гэж ярив.

	— Хэзээ хадах вэ? гэж Григорий асуув.

	— Баярын дараа.

	— Дарьяг авч явна биз дээ? гэж эмгэн хөмсгөө атируулав.

	Олон юм бүү ярь, дуугүй бай гэсэн янзтай Пантелей Прокофьевич гар сарваж:

	— Авч явмаар бол аваачна. Идэж уух юм өгөөч, юу гэж ангайгаад зогсоод байгаа юм! гэж зандрав.

	Эмгэн шилээврээрээ пийшингийн амыг тар няр онгойлгон халаасан шөл гаргаж ирэв. Пантелей Прокофьевич хоол идэх хооронд хадлангийн газрыг яаж хуваасан тухай, бараг бүгдийг нь мэхэлчих шахсан зальтай атаманы тухай удтал ярив. Дарья ярианд оролцож:

	— Ноднин яаж заль гаргасан гээч. Газар хуваахад шодож сугалаа татъя энэ тэр гэж Малашка Фроловаг элдвээр ятгаж байсан гэхэд Пантелей Прокофьевич:

	— Хэзээний болдоггүй золиг л доо! гэж сунжруулан хэлэв.

	— Аав аа өвсөө хэн нуруулдаж, хураах вэ? гэж Дуняшка халгаж асуув.

	— Чи өөрөө юу хийх хүн болж байна?

	— Аав минь, би ганцаараа дийлэхгүй шүү дээ.

	— Бид Астаховын Аксюкад хэлнэ дээ. Өвсийг минь авалцаж өгөөрэй гэж Степан гуйсан юм. Хүнийг хүндэтгэх хэрэгтэй.

	Маргааш өглөө нь Мелеховын хашаанд Митька Коршунов шийр цагаан азарга уначихсан иржээ. Бороо шивэрч, будан татсан өглөө байлаа. Митька морин дээрээсээ тонгойж хашааны явган хаалга онгойлгоод морьтойгоо оров. Тэгэхэд нь үүднийхээ довжоон дээр зогсож байсан эмгэн:

	— Дүрсгүй тархи чи юу гэж ирээв? гэж илт дургүйцэв. Ер нь эмгэн хэрүүлч зодоонч Митькад угаас дургүй юмсанжээ.

	— Ильинишна танд ямар хамаатай юм бэ? гэж Митька азаргаа бариулаас уяад — Би Гришкатай уулзах гэсэн юм. Хаа байгаа бол? гэв.

	— Саравчинд унтаж байгаа. Чамд саа өвчин тусаа юу?

	Явган явж чадахаа болио юу?

	— Эгч гуай та хүнийг дандаа ухаж төнхөж байх юм! гэж Митька гомдолтой хэлээд найгаж ханхалзан доллоготой савхин гутлынхаа түрийг гоё ташуураар ороолгосоор саравчинд орлоо. Григорий өмнөх суудлыг нь салгасан тэргэн дээр унтаж байв. Митька зүүн нүдээ аньсхийн шагайх шиг болоод Григорийг ташуураар ороолгож:

	— Хөдөөгийн хар, бос! гэв.

	«Хөдөөгийн хар» гэдэг нь Митькагийн хамгийн муу хараал байжээ. Григорий суга үсрэн босож:

	— Яаж байна аа чи? гэв.

	— Босох цаг болжээ!

	— Митрий, дэмий шүү, уур хүргэж орхив оо...

	— Босооч, хэрэг байна!

	— Ямар?

	Митька тэрэг сандайлж суугаад гуталдаа наалдаж хатсан шаврыг ташуураар цохиж унагах зуур:

	— Гришка, би нэг юманд шар хөдлөөд байна... гэв.

	— Юунд?

	— За яагаа вэ дээ, өнөөх гэж Митька баахан хараал тавьснаа:

	— Зуутын дарга9 л байхгүй юу гэв.

	Митька шүдээ зуусан хэвээр эгдүүцэн үгээ хурдан гэгч урсгахад хөл нь чичирч байв.

	Григорий өндийж суугаад:

	— Зуутын ямар дарга вэ? гэв.

	Митька, Григорийн цамцны ханцуйнаас чангааж аяархнаар:

	— Одоохон морио эмээллээд голын тохой руу очъё. Ямар хүн болохоо би түүнд үзүүлнэ! «Эрхэм дарга минь, үзээд алдъя» гэж би хэлсэн байхгүй юу. Тэгсэн чинь: «Найз нараа дагууд нь дуудаад ир. Миний энэ гүүний эх Петербургт офицерын морин уралдаанд тэргүүн шагнал авч байсан юм. Та нар цөмөөрөө намайг гүйцэхгүй» гэлээ. Унаж яваа гүүнээс нь миний азарга яавч хоцрохгүй дэг! гэв.

	Григорий бушуухан хувцаслав. Хор шар нь буцалсан Митька Григорийн араас дагах зуур:

	— Тэр зуутын дарга худалдаачин Моховынд айлчилж ирээд байгаа юм. Байз, нэрийг нь хэн гэлээ дээ? Листницкий гэсэн байх аа. Биеэр бадриун, ихэрхүү янзтай, нүдэндээ шилтэй хүн байна билээ. За тэр ч гайгүй хэвтэнэ! Түүний нүдний шил мил ч яамай. Миний азарга түрүүлэхээ л нэг түрүүлнэ! гэнэ.

	Григорий хээлтүүлэгт оруулахаар авч хоцорсон хөгшин гүүгээ инээмсэглэсээр эмээллээд аавдаа харагдахгүйн тулд үтрэмийн хаалгаар дамжин талд гарч, уулын хормой барьж голын тохой руу чиглэв. Морины туурайнд нойтон шавар шалчганана. Голын тохой дахь хатсан улиангарын хажууд тэднийг зэгзгэр сайхан тоомсог гүү уначихсан зуутын дарга Листницкий, гацааны долоон залуучуул морьтойгоо хүлээж байв.

	Зуутын дарга нүднийхээ шилийг засаж Митькагийн азарганы булчин нь гүрийж зангирсан хэнхдэгийг шохоорхон харснаа Митькад:

	— Хаанаас уралдах вэ? гэж асуув.

	— Улиангарын эндээс хааны цөөрөм хүртэл.

	— Хааны цөөрөм гэдэг чинь хаахна байдаг билээ? гэж зуутын дарга харалган нүдээ онийлгон ширтэв.

	— Эрхэм дарга минь, тэр ойн захад харагдаж байна.

	Морьдыг зэрэгцүүлж, зуутын дарга мөрөн дээрх погоноо10 нумран бостол ташууртай гараа өргөөд:

	— «Гурав» гэхлээр тавина шүү! За юу? Нэг, хоёр... гурав!

	Зуутын дарга урд бүүрэгтээ наалдан бөхийж, өрөөсөн гараараа малгайгаа барьсаар хамгийн түрүүнд ухасхийгээд яах ийхийн завдалгүй бусдаас тасран түрүүлэв. Сандарч царай нь цонхийсон Митька дөрөөн дээрээ өндийгөөд, далайсан ташуураараа азарганыхаа ташааг хэзээ хойно ороолгож байх шиг Григорийд санагдав.

	Улиангараас хааны цөөрөм хүртэл гурван мод орчим байв. Митькагийн азарга сум шиг хурдалсаар замын дунд зуутын даргын гүүг гүйцэв. Григорий дуртай дургүйхэн давхиулсан болж явав. Бүр уралдаан эхлэхээс хоцорч сүүл барьсан Григорий цувралдан давхисаар холдох хүмүүсийг ажигласаар тэдний хойноос зугуухан цогиулна.

	Хааны цөөрмийн дэргэд үерийн усаар туугдаж ирсэн элс далагнаж, тэмээний бөх шиг шар сэрвэн дээгүүр нь хазаар өвс аруу таруу ургажээ. Тэр элсэн дээгүүр зуутын дарга, Митька хоёр зэрэг харайлган гарч, тэдний хойноос бусад нь цувралдан явааг Григорий харлаа. Григорийг Цөөрөм рүү хүрч очиход хөлстэй морьд бөөгнөрөн зогсож, залуучуул мориноосоо буугаад зуутын даргыг тойрч. Митька магнай нь хагартал баярлачихсан байв. Түүний баяр хөөр хөдлөх бүрд нь илэрч харагдана. Харин зуутын дарга санаснаас огт бухимдсан шинжгүй мод налж тамхиа баагиулан, усан хулгана болсон гүүгээ чигчий хуруугаараа зааж:

	— Үүгээр би зуун тавин мод газар давхисан юм л даа. Өртөөнөөс дөнгөж өчигдөр ирлээ. Ингэж эцээгүй байсан бол Коршунов чи намайг хэзээ ч гүйцэхгүй байсан гэж ярьж байв.

	— Магад ч үгүй гэж Митька амыг нь дагав.

	Хамгийн сүүлд давхиж ирсэн сэвхтэй нэг хархүү:

	— Митькагийн азаргыг гүйцэх унаа лав л манай тойрогт байхгүй гэж бахархав.

	— Сайн хөлөг дөө гээд Митька сэтгэл хөдөлж салганасан гараараа азарганыхаа хүзүүг алгадаж мушилзан инээмсэглээд Григорийг хялавхийн харав.

	Тэр хоёр бусдаас тасарч гудамжаар ч орсонгүй, уулын хормой барьж одов. Зуутын дарга тэр хоёртой хүйтэвтэр маягаар салах ёс гүйцэтгэж, хоёр хуруугаа малгайн саравчинд хүргэж ёслоод эргэв.

	Григорийг харьж явахад өөдөөс нь нарийн гудамжаар Аксинья ирж явлаа. Хуурай мөчрийн хальс ховхолж явснаа Григорийг хараад нүүрээ буруулж улам нугдайв.

	— Юунаас ичээв? Бид шалдан нүцгэн яваа харагдав уу? гэж хэлээд Митька нүдээ ирмэж, — Гашуувтархан болохоос ганган хонгор монос доо! гэж үг хаяв.

	Григорий дэргэдүүр нь жишим ч үгүй шууд өнгөрөх шахсанаа, намуухан алхалж явсан гүүгээ гэнэт ташуурдахад тэр нь хойд хоёр хөл тээрээ цойлон цовхорч Аксиньяг шавар шавхайгаар будав.

	— И-и-и тэнэг чөтгөр!

	Григорий агсамнах гүүнийхээ амыг огцом татаж эргүүлээд Аксинья руу тулж очив.

	— Мэнд ус ч үгүй яагаа вэ?

	— Чамтай мэндлээд яах юм!

	— Тэгэхээр чинь шавар шавхайгаар будсан юм. Наад бардам зангаа татаж бай!

	— Болиоч! Мориороо дайруулах нь уу? гэж Аксинья гүүнийх нь хоншоорын урдаас гараа сарвалзуулан хашхирав.

	— Энэ чинь морь биш, гүү.

	— Аль нь ч байлаа гэсэн болиоч!

	— Аксютка чи юу гэж уурлаад байгаа юм бэ? Эртүүд голын тохойд болсон юманд уурлаагүй биз дээ?.. гээд Григорий Аксиньягийн өөдөөс эгцлэн ширтэв. Аксинья нэг юм хэлэх гэснээ гэнэт хар нүдний нь буланд нулимс гүйлгэнэж, уруул нь өрөвдөлтэй өмөлзөв. Хоолой нь бачимдан зангирахад шүлсээ залгиад

	— Григорий, боль л доо... Би уурлаагүй... Харин би... гэж хэлчхээд цааш явав.

	Гайхаж алмайрсан Григорий хашааныхаа үүлэнд Митькаг гүйцэж очив.

	— Өнөө орой найрт очих уу? гэж цаадах нь асуув.

	— Үгүй.

	— Яагаад тэр билээ? Цаадах чинь гэртээ ир гээ юу?

	Григорий духаа алгаараа арчаад, хариу дуугарсангүй.

	 


IX

	 

	Гацааны айлуудад гурван эрдэнийн баяраас үлдсэн зүйл гэвэл: гадуур цацсан хуурай гоньд, үнгэгдсэн навчны нунтаг, айлын хашаа, байшингийн үүдний хажууд хатгасан царс, ховлын тайрсан мөчрийн үрчийж хатсан ногоон навч нахиа л байв.

	Гурван эрдэнийн баяр дуусмагц улс амьтан хадланд гарцгааж, голын тохой өглөөнөөс л тэр аяараа авгай хүүхнүүдийн өнгө өнгийн банзал, хормогч, эрээн алчуураар алаглан цэцэглэв. Хадланд гацааныхан цөмөөрөө гарч, хадланчид, тармуурчид баяр наадамд ирсэн мэт гоёцгоожээ. Ийм заншил эрт дээр цагаас тогтсон ажээ. Доноос эхлээд тэртээ хол харагдах нигүүрсний шугуй хүртэл хадуур хангинаж, мөлчийтлөө мөлжүүлж буй нуга тал сүүрс алдах мэт.

	Мелеховынхон гацааныхны бараг тэн хагасыг хадланд гарсан хойно нэлээд хожуу очив.

	— Пантелей Прокофьевич яасан оройтож дээшлээв! гэж хөлсөө гоожуулсан хадланчид шуугилдав.

	— Надаас биш, хүүхнүүдээс л болж байхгүй юу! гэж өвгөн инээвхийлээд гөрмөл суран ташуураар шаруудаа шавдуулж явав.

	Замын хажууд хадуураа давтаж суусан сийрсэн малгайтай өндөр казак өвгөн толгой сэгсэрч:

	— Хөршийн амрыг эрье! Жаахан л оройтож явна даа.... оройтож... гэв.

	— Өвс хатаж орхидог болов уу?

	— Давхиулбал амжина, тэгэхгүй бол хатна шүү. Чи газар хаана авсан бэ?

	— Улаан эргийн хажууд.

	— Шогшуулаад байхгүй бол одоо хүрэхгүй шүү.

	Тэрэгний хойд дээр Аксинья нүүрээ нарнаас халхалж толгойгоо алчуураар битүүлж боосон сууна. Дөнгөж нүд үзэгдэх нарийхан завсраар өөдөөсөө харж суусан Григорийг хэнэггүй, ширүүн харцаар ширтэж явлаа. Бас гоёж, толгойгоо битүүлж боосон Дарья тэрэгний данз модны завсраар хөлөө унжуулж суугаад өвөр дээрээ зүүрмэглэж яваа хүүхдэдээ судас нь хөхрөнтсөн урт мээмээ хөхүүлнэ. Дуняшка тэрэгний урд дэлбэгчийн суудал дээр ондолзон, хадлангийн талбай, мөн замд дайралдсан хүмүүсийг баясан ширтэж явлаа. Түүний наршиж. намалдаг дээгүүр нь бүдэг сэвх суусан хөгжүүн баясгалантай царай нь: «Өдөр нь бас ийм цэлмэг хөх огторгуйтай хөгжилтэй сайхан болохоор миний сэтгэл ч цэлмэг тайван, цэвэр тунгалаг байна. Надад үүнээс илүү баяртай сайхан юм хэрэггүй» гэж хэлж байх шиг харагдаж байв. Пантелей Прокофьевич шийвүү даавуун цамцныхаа ханцуйг татаж алган дээрээ дэлгээд малгайныхаа саравч дороос гоожих хөлсийг арчина. Түгдгэр нуруунд нь хав барьцалдан наалдсан цамц нь нойтон толбо болж халтартана. Наран саарал каракуль шиг үүлсийг нэвтлэн шарж, Донын цаадтай цэнхэрлэн харагдах алсын уул, тал, булан тохой, гацааг униартсан туяагаар дэвүүр мэт цацран гийгүүлнэ.

	Жин үдийн халуун шатаж, салхинд сэмэрсэн үүлс замаар цуварч яваа Пантелей Прокофьевичийн үхэр тэргийг гүйцэж ядан нүүдэллэнэ. Өвгөн үхрийнхээ хэрзгэр ташаан толгойг ороолгох уу, байх уу гэж эргэлзсэн янзтай шилбүүрээ зугуухан өргөж даллана. Түүнийг нь үхрүүд ойлгосон бололтой огт хурдлахгүй, хий л сүүлээ шарваж, майга хөлөө яаралгүй солбиулан гэлдэрнэ. Тэдний толгой дээгүүр ягаавтар гэдэстэй үсэрхэг шар хэдгэнэ эргэлдэнэ.

	Гацааны хажууд саяхан хадсан нуга бүдэгхэн ногоон толбо болон алаглаж, хараахан хадаагүй байгаа газрын өвс нь салхинд бараан судалтай ногоон торго шиг үелзэн халиурч байв.

	— Манай газар энэ дээ гэж Пантелей Прокофьевич ташуураараа заав.

	— Ой талаас нь эхлэх үү? гэж Григорий асуув.

	— Энэ захаас нь ч болно. Энд би хүрзээр зурж тэмдэг тавьсан юмсан.

	Григорий эцсэн шарнуудаа мулталж тавив. Өвгөн ээмгээ гялалзуулсаар тэмдэг таньсан газраа эрхээр явав. Удалгүй өвгөн даллаж:

	— Хадуураа аваад ир! гэж бархирав.

	Григорий тэрэгнийхээ тэндээс өвсийг гишгэлэн явахад ногоон дундуур халиурсан зам зурайн гарч байв. Пантелей Прокофьевич тэртээ хол цухуйх сүмийн бяцхан цагаан ганжрыг харж нэг удаа залбирчхаад хадуураа барив. Монхор хамар нь дөнгөж сая маажиндсан мэт гялтганаж, шилэн хүзүүний нь хар хиртэй хонхорт хөлс бурзайна. Өтгөн хар сахлаа бавалзуулж жирийсэн цагаан шүдээ яралзуулан инээмсэглээд, үрчлээ болсон хүзүүгээ баруун тийш хазайлгасхийгээд хадуураа ширвэж эхлэв. Тал дугуй хэлбэртэй хадагдсан өвс өвгөний хөл дор хуйлран наларч эхлэв.

	Григорий эцгийнхээ хойноос нүдээ аньсхийн дагаж хадсан өвсийг ханаруулан унагаж гарлаа. Тэдний өмнө авгайчуулын хормогч өнгийн солонго шиг эрээлжлэн үзэгдэвч Григорийн нүд давхар эмжээртэй ганцхан цагаан хормогчийг эрсээр байсан бөгөөд Аксиньяг олж хармагц дахин эцэгтэйгээ алхаагаа тааруулан, хадуураа ширвэж эхлэв.

	Гэтэл Григорийн сэтгэлд Аксинья салахгүй эргэлдэж, нүдээ дутуухан аниад санаандаа Аксиньяг үнсэж гэнэт орж ирэх халуун сэтгэлийн хайр энхрийллийн үгээ хэлж байна гэж бодсоноо болиод, алхаагаа нэг, хоёр, гурав гэж тоолов. «Бид хоёр нойтон бухал дотор хоргодож... тэнд дэвхрэг исгэрч... голын тохойг сар гийгүүлж... Бутны мөчрөөс ус яг л нэг, хоёр, гурав гэх шиг шалбааг дээр дусалж... Мөн ч сайхан байж билээ!..» гэсэн хэсэг бусаг дурсамж Григорийн санаанд орж ирсээр байв.

	Хадланчдын буудлын хажууд хүмүүс хөхрөлдөх сонстов. Григорий эргэж харахнаа нь Аксинья тэргэн дор хэвтэж байсан Дарьяд нэг юм бөхийж хэлэхэд цаадах нь гараа хөдөлгөн, дахиад хоёулаа хөхрөлдөж байв. Дуняшка тэрэгний сум сандайлж суугаад хангинасан нарийхан хоолойгоор дуу аялна.

	«Тэр байгаа бут хүрээд хадуураа давтъя» гэж бодоод Григорий хадаж байтал хадуурт нь нэг зөөлхөн юм дайралдах шиг болов. Юу байгааг үзэхээр тонгойтол хөл дороос нь зэрлэг нугасны жаахан дэгдээхий сүрдхийн босож өвсөн дотуур шургаж орлоо. Үүр байсан хонхорхойны хажуухантай хадуурын ирэд хоёр хэсэг болтол хэрчүүлсэн бас нэг ангаахай хэвтэж, бусад нь өвсөн дундуур тарж гүйлдэв. Григорий тас хэрчүүлсэн ангаахайг авч алган дээрээ тавин. Дөнгөж саяхан өндөгнөөсөө гарсан шарангуй хүрэн өнгийн сэгсгэр жаахан бие нь бүлээхэн хэвээр, ангайсан жаахан дарвагар хошуунаас нь ягаан цус хөөсөрч, нүдийг нь хальс бүрхэж, хөрж амжаагүй хоёр жаахан савар нь үл мэдэг чичирч байв.

	Алган дээр нь амь тавьж байгаа гэр үрэл шиг булбарай амьтныг хараад Григорийн дотор гэнэт өрөвдөх сэтгэл төрөв.

	— Гришунька, юу олоо вэ?..

	Шодон гэзгээ сүлжиж урагш нь унжуулсан Дуняшка хадсан өвсний хамарласан шан дээгүүр дэвхэрч харайлгасаар гүйж ирэв. Григорий ярвайн, нөгөө ангаахайг хаяж орхиод, хадуураа ууртай гэгч ширтэж эхлэв.

	Хөнгөн маягаар хооллохдоо гахайн өөх, казакуудын тогтмол хэрэглэдэг идээ болох гэрээсээ цүнхэнд хийж ирсэн иссэн тараг идэцгээв.

	Хоол идэх завсар Пантелей Прокофьевич:

	— Харихын хэрэг алга. Үхрээ ой руу бэлчээчихье. Маргааш нар гарч өвсний шүүдэр татрахад өвсөө хадаж дуусгана гэж ярив.

	Хоолны дараа хүүхнүүд өвс тармаж эхлэв. Хадсан өвс эвэрч хатаад анхилам ааг хамар сэнгэнүүлэн ханхална.

	Үдшийн бүрий бодоход өвс хадахаа больцгоов. Аксинья үлдсэн өвсийг тармаж дуусаад, будаа чанахаар байр руугаа явав. Аксинья өдөржингөө Григорийг ам хэлээр даажигнаж, хэзээ ч мартахгүйгээр их гомдсоныхоо хариуг авч байгаа мэт хялав цалав хийсээр өнжив. Григорий дүнсийж улбайчихсан байдалтай үхрээ услахаар Дон руу тууж одов. Аксинья тэр хоёрыг цаг үргэлж ажсаар байсан өвгөн Григорийг муухай харж:

	— Орой хоол ундаа идчихээд үхрээ манаарай. Хадланд оруулчхав аа. Миний үстэй дээлийг аваад яваарай гэв.

	Дарья хүүхдээ тэргэн дор унтуулчхаад Дуняшкатай гишүү түүхээр мод руу явав.

	Голын тохойн пад харанхуй огторгуйд хавирган сар ёлтойж, түүдэг галын дээгүүр дэнгийн эрвээхий эргэлдээд, хадланчид галын хажууд даавуу бүтээлэг дэвсэж, оройн хоол идэхээр цугларцгаав. Аяны хөөтэй тогоонд будаа буцалж, Дарья дотуур банзлынхаа хормойгоор халбагануудыг арчиж дуусаад:

	— Нааш ир, хоолоо ид! гэж Григорийг дуудав.

	Григорий харанхуй дундаас үстэй дээл нөмөрчихсөн гарч ирээд галын зах руу ойртов.

	— Чи чинь яагаад урвайж орхив доо? гэж Дарья инээмсэглэхэд Григорий:

	— Бороо орохыг зөгнөж, ууц нуруу хөшөөд байна гэж алиалж өнгөрөхийг оролдов.

	— Үхэр манах дургүй хүрээд тэр байлгүй гэж инээмсэглээд Дуняшка ахынхаа дэргэд сууж ярьж хөөрөх гэсэн боловч гавьтай юм болсонгүй.

	Пантелей Прокофьевич аягатай будаагаа ховдоглон халбагадаж дутуухан болсон шар будааг шажигнатал зажилна. Аксинья будаа идэж, Дарьяг алиалахад толгой өндийж харалгүй, дурамжхан инээмсэглэнэ. Харин сэтгэл нь хөдөлсөн янзтай хоёр хацар нь чичрэн улайж байлаа.

	Григорий хамгийн түрүүнд босож үхэр лүүгээ явахад түүний хойноос эцэг нь:

	— Үхрээ хүний хадланд оруулчхав аа! гэж хашхираад, будаанд цацаж удтал бөгшүүлэв.

	Дуняшка инээдээ барьж ядан хоёр хацар нь бүлхэлзэнэ. Гал унтарч, сүүмэлзэн улалзах хуурай гишүү тойрч суугчдыг шатсан навчны нялуун үнэрээр угтав.

	 

	* * *

	 

	Шөнө дунд Григорий хадланчдын байр руу гэтэж арваад алхам ойртоод зогсов. Пантелей Прокофьевич тэргэн дээр үе үе хоржигнотол хурхирч, үдэш унтраагаагүй орхисон цог үнсэн дороос тогосын нүд шиг алтран гялайж байлаа.

	Гэтэл тэрэгнүүдийн тэндээс нэг нэвсийсэн бараан дүрс аяархан мурилзан явсаар Григорийд дөхөж ирээд хоёр гурван алхмын зайтай зогсов. Тэр нь Аксинья байв. Аксинья гэхээс Григорийн зүрх булгилж, түргэн түргэн лугшиж эхлэв. Тэгмэгц Григорий урагшаа бөгтийн ухасхийж алхаад, үстэй дээлийнхээ энгэрийг ярж, халуун элч нь цоргисон Аксиньягийн уян наалинхай биеийг тэврэн хамхив. Аксиньягийн хөл өвдгөөрөө сульдан нугарч, шүд нь тачигнан, бүх бие нь дагжиж байв. Хээрийн боохой барьсан хонио сээрэн дээгүүрээ дамнан шидэж бөгтрөх адил Григорий Аксиньяг хоёр гар дээрээ өргөөд нөмгөн нэхий дээлийнхээ хормойд орооцолдон бүдэчсээр амьсгаадан алхав.

	— Хүүе, Гри-иша... Гри-шень-ка!.. Аав чинь...

	— Чимээгүй!..

	Хонин нэхий дээлийн эхүүн үнэрт амьсгаа давхцаж, гэмших сэтгэлд бачимдсан Аксинья Григорийн гараас мултрахыг оролдон:

	— Тавиач, одоо нэгэнтээ... Би өөрөө явъя!.. гэж нарийхан дуугаар бараг хашхирав.

	 


X

	 

	Хүүхнүүдийн хожуу үүссэн янаг хайр нь атар хээрийн аранзал улаан цэцэгтэй адилгүй, харин улангассан мэт бургилж, замын дагуугийн өмхий өвс шиг айхавтар адтай байдаг ажээ.

	 Нугын хадлангаас хойш Аксиньягийн байдал эрс хувирч, нүүрт нь таних тэмдэг таньж тамга дарсан мэт болов. Түүнтэй дайралдсан авгай хүүхнүүд ёжтойхон хялбалзаж, хойноос нь хараад толгой сэгсэрч, залуу бүсгүйчүүл атаархах болов. Гэтэл Аксинья аз жаргалтай боловч шившгээ үл хайхран толгой дээгүүр бардам явдаг боллоо.

	Гришкагийн нууцгай холбоог удалгүй улс амьтан цөм мэдэв. Эхлээд үнэмших, үнэмшихгүйн хооронд шивэр авир гэлцдэг байсан бол тэр хоёрыг сар шингэж үүр хаяарч байхад салхин тээрмийн хажууд будааны тачирхан гуурсан дунд хэвтэж байхыг гацааны үхэрчин шантгар Кузька харчихсанаас хойш хов жив булингартай ус шиг зад тавьжээ.

	Тэгсээр Пантелей Прокофьевичийн ч чихэнд хүрлээ. Ням гаригт Моховын мухлагт очиход хөл тавих зайгүй олон хүн цугласан байв. Түүнийг ортол хүмүүс зам тавьж өгөөд жуумалзан инээмсэглэцгээх шиг болжээ. Бараа өгч байгаа лангуу руу нь шахцалдан очиход мухлагийн эзэн Сергей Платонович өөрөө бараагаа авч үзүүлэнгүүтээ:

	— Прокофьевич чи яагаад үзэгдэхээ болив оо? гэж асуув.

	— Ажил зөндөө. Гэр зуурын ажлаа дийлэхгүй байна.

	— Яагаад тэр билээ? Ийм олон сайхан хөвүүдтэй байж дийлэхгүй гэдэг чинь.

	— Хөвүүд ч яах вэ. Петрийгаа лагерьд явуулчихсан. Гришкатай хоёулхнаа манаж байна гэв.

	Сергей Платонович мушгирсан шаргалдуу сахлаа хоёр тийш нь хагалж илээд, цугларсан казакуудыг жоготой нүдээр ширвэн харснаа:

	— Хонгор минь, чи яагаад таг чиг байна вэ? гэв.

	— Юу гэнэ ээ?

	— Юу юу гэнэ ээ гэж! Хүүгээ гэрлүүлэх гэж байх. Тэгсэн атлаа юу ч хэлдэггүй.

	— Ямар хүүгээ?

	— Григорий чинь эхнэргүй биз дээ.

	— Одоохондоо гэрлүүлэх гэсэн бодолгүй л байна.

	— Астаховын Степаны Аксиньяг бэр буулгах гэж байгаа... юм шиг би дууллаа.

	— Би юу даа? Эр нөхрийг нь амьд байхад уу?.. Ингэхэд Платонич чи тоглож байна уу, яаж байна?

	— Юуны чинь тоглох! Улс амьтнаас л сонслоо гэв.

	Пантелей Прокофьевич лангуун дээгүүр дэлгэсэн даавууг илж үзмэр болсноо тэр дорхноо эргэж, хазганан гараад шууд гэрийн зүг чиглэн. Бух шиг толгойгоо нугдайлган, судас нь гүрийсэн хуруунуудаа чинэртэл зангидаж атгаад бүр ч их хазганаж явав. Астаховын гадуур гарахдаа хашааны завсраар шагайхад гангалж, улам ч залуужсан Аксинья хоосон хувин бариад бөгсөө хаялан гэр лүүгээ орж явав.

	— Хүүе, хүлээж бай!.. гээд Пантелей Прокофьевич явган хаалгаар год үсрэн оров. Аксинья хүлгэлзэн зогсож байгаад гэр лүүгээ хамт орлоо. Шороон шалыг толийтол шүүрдээд улаавтар элс асгаж, үүдний булам дахь вандан дээр зуухнаас дөнгөж гаргасан жигнэмэл боов тавьсан байв. Унтлагын өрөөнөөс хиртэй хувцас, яагаад ч бүү мэд бас алим ханхална.

	Загзгар толгойтой эрээн муур Пантелей Прокофьевичийн хөл рүү эрхлэн очиж, нуруугаа түгдийлгэн гутлыг нь шөргөөхөд өвгөн түүнийг вандан мөргөтөл өшиглөөд, Аксинья руу эгцлэн муухай харж:

	— Чи яаж байгаа чинь энэ вэ?.. Аан? Хань нөхрийнхөө барааг далдарч амжаагүй байхад сүүлээ сөхөж байна гэнээ! Үүнийг Степанд чинь бичээд, Гришкагийн цусыг холино доо!.. Мэдэж аваг!.. Чи муу янхан зодуулах нь багадаж л дээ... Өнөөдрөөс эхлээд миний хашаа хороонд хавьтахаа болиорой! Чи хүүгийн толгой эргүүлж байдаг, гэтэл Степан ирээд намайг... гэж загнав.

	Аксинья нүдээ жирвийлгэн сонсож байснаа гэнэт хормойгоо ичиж зовохгүй сэвж, эмэгтэй хүний банзлын үнэрээр Пантелей Прокофьевичийг утаж, нээжээ түхийлгэн тулж ирээд нүүр амаа мурийлган шүд зууж:

	— Чи миний юу юм бэ? Аан? Хадам эцэг юм уу... Чи юу болоод намайг сургаад байна? Очиж цаад бүдүүн бөгстөө сурга! Гэртээ очоод омогдож бай... Чам шиг муу хазгар мухар чөтгөрийг харахаас эгдүү хүрч байна!.. Би чамаас айхгүй. Эндээс тонил! гэж тас омогдов.

	— Байз, тэнэг өлөгчин!

	— Горьдоод санааны чинь гарз, сачий чинь хүрэхгүй!.. Ирсэн замаараа тонил! Харин Гришкаг дураа хүрвэл би ястай нь залгиж орхино, тэглээ гээд та нар надаас юу ч олж долоохгүй!.. Май!.. Үүнийг долоо! Би Гришкад хайртай, мэдэв үү? Зодох нь уу?.. Нөхөрт маань бичнэ гэнэ үү?.. Зарлигийн атаманд ч хамаагүй бич. Харин Гришка минийх гэж мэдээрэй! Минийх! Минийх! Би Гришкаг өөрийн болгосон, алдана гэж бүү сана!

	Аксинья хулчийж зүрх алдсан Пантелей Прокофьевичийг чээжээрээ (задгай захтай цамцны цаана хоёр бондгор мээм нь торонд орсон ятуу шиг бондолзож байв) түрж, хар нүднийхээ очоор төөнөн, улам гашуун муу муухай үгээр булав. Пантелей Прокофьевич хөмсгөө татвалзуулсаар хаалга руу ухарч, буланд түшүүлсэн таягаа тэмтэрч олоод, гараа савчин, хаалгыг бөгсөөрөө түлхэж онгойлгов. Түүнийг Аксинья үүдний пингээс түрж гаргаад, амьсгаадан байж:

	— Бүх насаараа гашуун зовлон амсаж явахаа больё!.. Алуулсан ч хамаагүй! Гришка минийх! Минийх! гэж галзуу мэт хашхичив.

	Пантелей Прокофьевич аман дотроо нэг юм бувтнасаар гэр лүүгээ хазганан одов. Гришкаг өрөөнд байхад нь ганц ч үг дуугаралгүй ууцан дундуур нь таягаараа байлгав. Григорий тонгосхийгээд эцгийнхээ гараас зуурч:

	— Аав. яалаа гэж энэ вэ? гэв.

	— Яасан гэнэ ээ нохойн гөлөг!

	— Би яасан юм бэ?

	Пантелей Прокофьевич таягаа булааж авах гэж Григорийтой зууралдан:

	— Айл хөршөө бүү бузарла! Эцгийгээ битгий хөөд! Муу нохой битгий заваараад бай! гэж уухилж байв.

	— Танд зодуулахгүй! гэж шуухитнаад Григорий шүд зууж, эцгийнхээ таягийг мулт татан аваад өвдөглөхөд таяг няр хийлээ...

	Тэгэхэд нь Пантелей Прокофьевич нударга зангидан хүүгийнхээ шилэн хүзүү рүү нэг сайн буулгаж:

	— Чамайг цуглаан дээр ураад өгнө дөө!.. Ай, чөтгөрийн үр, муу ёрын амьтан! гээд дахин буулгах санаатай майжганаснаа, — Чамайг тэнэг өлөгчин олж өгөөд суулгачихъя!.. Би чамайг засаж орхино!.. Чи яана гэнэ ээ!.. гэж занав.

	Тэр шуугиан чимээгээр эх нь гүйж ирэв.

	— Прокофьич, Прокофьич!.. Чи жаахан аядаач!.. Байз л даа!...

	Гэтэл өвгөн үнэхээр их уурлаж, эхнэрээ нэг нударгалж, оёдлын машинтай ширээг дайрч унагаад, тэр эрчээрээ малын хашаа руу нисэн одов. Григорийг саяын ноцолдоонд ханцуй нь хүү татагдсан цамцаа тайлж завдаагүй байтал үүд тасхийтэл онгойж, Пантелей Прокофьевич бөөн хар уур орж ирэв. Хөлөө адуу шиг дэвслэн, Григорийн булчин нь зангирсан нурууг ширтэн:

	— Энэ нохойн гөлгийг гэрлүүлэх минь!.. Заавал гэрлүүлнэ!.. Маргаашийн дотор очиж сүй тавина! Өтөлсөн хойноо хүүгээсээ болж улс амьтны доог болох нь! гэв.

	— Би урьдаар цамцаа өмсчихье. Тэгсний дараа гэрлүүлэх юм байгаа биз.

	— Гэрлүүлнэ ээ!.. Тэгэхдээ бүр тэнэг өлөгчинтэй гэрлүүлнэ!.. гээд хаалга тасхийтэл хаяад довжоон дээгүүр түр тар алхалсаар чимээ тасрав.

	 


XI

	 

	Сетроковын гацааны цаад талд бэржээнхэн бүхээгтэй хөсөг тэрэг эгнээ эгнээгээрээ ярайна. Цагаан цагаан дээвэртэй, эгц шулуухан гудамжтай, төв дундаа манааны цэрэг хөлхсөн жаахан талбайтай тов хийсэн бяцхан хот яах ийхийн завдалгүй гэмээр түргэн босжээ.

	Лагерийнхан жил бүрийн тавдугаар сард тохиолддог ердийн хэвшмэл байдлаар амьдарч, агт манаж хоносон казак цэргийн баг өглөө болгон адуугаа лагерь руу тууж ирж, морьдоо арчиж хусах, эмээллэх, бүртгэх, жагсаах ажил эхэлдэг байв. Лагерийг эрхэлж хариуцсан штаб-офицер цэргийн түрүүч орлио Попов өндөр дуугаар захирч, казак залуучуудыг хөл гарын дасгал хийлгэж сургаж байгаа урядникууд11 хашхична. Гүвээний цаадтай давших байлдах сургууль хийж, «дайсныг» овжиноор бүсэлж, тойрон гарч байлаа. Бас үрлэн сумт буугаар бай буудацгааж, арай залуувтар нь дуртайяа сэлэм цавчин тэмцэлдэж, харин хижээлдүү нь хичээл сургуулиас хойш сууцгаана.

	Хүмүүсийн хоолой нар, архи хоёрт сөөж, жирийтэл эгнүүлсэн тэрэгнүүдийн мухлагийг бүгчим халуун салхи сэвэлзүүлэн үлээж, тэртээ хол зурам шогшрох сонстон, хээр тал нь орон байр, шинэхэн шохойдсон гэр байшингийн утаанаас аглаг зайдуу нэлийнэ.

	Долоо хоноод лагерь буух гэж байхад их бууч Иваны ах Андрей Томилины эхнэр эргэж ирж, гэрийн хөөмөл боов, янз бүрийн идэж уух юм авчирч, бас гацааны бөөн сонин дуулгажээ.

	Маргааш нь үүрээр буцаж, казак эрчүүлийн ар гэр, ах дүү нартаа уламжилсан мэндчилгээ, захиа даалгаврыг авч одов. Ганцхан Степан Астахов л юу ч хэлүүлсэнгүй. Степан урьд өдөр нь өвдөж архиар эмчлээд Томилины эхнэр байтугай, нарт ертөнцийн бараа харах тэнхэлгүй хэвтэж байжээ. Хичээл сургуульд ч очсонгүй, түүний гуйснаар бага эмч цусыг нь ханаж, чээж дээр нь баахан хануур хорхой тавьж өгчээ. Степан дотуур дан цамцтайгаа тэрэгний дугуй налж цагаан бүрээстэй малгайгаа тэрэгний булын тосонд шүргэж халтартуулсаар уруулаа унжуулан сууж, бөндгөр чээжийг нь сорж байгаа бадам хорхойн гэдэс хар хүрэн цусаар яаж чилдийтэл дүүрч байгааг ажиглана. Түүний хажууд тамхи татаж, арзгар шүднийхээ завсраар утаа савсуулан зогсож байгаа хорооны бага эмч:

	— Хөнгөрч байна уу? гэж асууна.

	— Чээж тавигдаж, дотор уужрах шиг...

	— Хануур хорхой ч хамгийн сайн эд дээ!

	Гэтэл Томилин хүрч ирээд нүд ирмэж:

	— Степан чамд нэг юм хэлмээр байна санж гэв.

	— Хэл л дээ.

	— Тур уулзмаар байна! гэхэд Степан янцаглан босож. Томилины хамт холдлоо.

	— Одоо ярь л даа.

	— Эхнэр маань ирээд... өнөө өглөө буцлаа.

	— А...

	— Эхнэрийн чинь тухай гацаагаар нэг яриа болж байна гэнэ дээ...

	— Юу гэж?

	— Базаахгүй л юм ярилцдаг гэнэ.

	— За тэгээд?

	— Мелеховын Гришкатай нөхөцсөн гэнэ... Бүр нууж хаахаа ч больсон юм байх.

	Тэгж хэлмэгц нь Степаны царай хувьсхийн цайж, өвчүү дээрээ байгаа хорхойнуудыг ховх татан хаялж няц няц гишгэлэв Сүүлчийн хорхойг няц гишгээд цамцаа товчилсноо ямар нэг юмнаас айсан янзтай энгэрээ дахин ярав. Шохой шиг цайсан уруул нь тогтож ядан татвалзаж, инээмсэглэмэр болсноо хөхөрч умалзав... Степан даагдахгүй хатуу юм зажилж байгаа мэтээр Томилинд харагдав. Тэгснээ царай нь аажмаар ягаарч, жимийж хазсан уруул нь хөдлөхөө больж гөлтийв. Степан малгайгаа авч тэрэгний наалдсан тосыг цагаан бүрээсэнд нь ханцуйгаараа нялаад чанга гэгч:

	— Сонин юм сонсгосонд чинь баярлалаа гэв.

	— Эртнээс мэдэж байг гэж чамд хэлж байгаа юм... Чи уучлаарай... Иймэрхүү юм болсон гэж дам дуулснаа л хэллээ.

	Томилон гэмшсэн янзтай гуягаа алгадаад эмээлтэй морь луугаа явав. Лагерийнхан гүнгэнэлдсээр л байв. Цавчих сургуульд очсон казакууд буцаж ирэв. Степан малгайнхаа хар толбыг их л анхааралтай ширтсээр хэсэгхэн зуур зогсов. Дутуу гишгэгдээд амь нь тэмцсэн нэг бадам хорхой Степаны гутал өөд авирна.

	Лагериас казакуудыг буцаж ирэх болтол арав гаруй хоног үлдэв.

	Аксиньягийн хожуу эхэлсэн гашуун дурлал нь ид гаарч байв. Эцэг нь харааж загнавч Григорий шөнө болмогц Аксинья руу нууцгайгаар очиж, үүрээр буцаж ирсээр байв.

	Григорий хоёрхон долоо хоног хол газар давхисан морь шиг тамирдаж гүйцэв.

	Олон шөнө нойргүй хоносноос болж, шанаархаг нүүрийнх нь хүрэн бор хөрс хөхөрч, нүд нь хонхойгоод өнгө жавхаагаа алдав.

	Аксинья толгойгоо алчуураар битүүлж боохоо болиод, нүдний нь доод зовхи уй гашуудлын тэмдэг шиг харлан хонхойж, хавдаж шалихгүй сөдийсөн шунаг тачаангуй уруул нь тавтиргүй байдлаар жуумалзан инээмсэглэж явдаг болжээ.

	— Энэ хоёрын дунд ер бусын, илт гаарсан тийм холбоо тогтож, улс амьтнаас ичих зовох, нуух хаахаа больж, хоёул ичгүүр сонжуургүй дүрэлзэн асаж, айл хунарынхныг харсаар байтал эцэж турж, хорчийж харлаад, одоо дайралдсан хүмүүс яагаад ч юм тэдний царайг харахаас зовдог болжээ.

	Аксиньятай нөхцөлөө гэж урьд доог тохуу хийдэг байсан Григорийн нөхөд нь одоо дуугарахаа больж, учирч уулзахаас зайлсхийж, олны дунд Григорийтой найзархахаас эвгүйрхдэг болов. Харин авгай хүүхнүүд битүүдээ атаархан, Аксиньяг зэмлэж, түүний мууг үзэх гэж Степаны ирэхийг хүлээж ядан үгэнд дурлацгааж, тэр хоёрын цаашид юу болохыг тааварлацгааж байв.

	Хэрэв Григорий цэрэгт явсан хүний эхнэр Аксиньяд очихдоо улс амьтнаас нуух дүр үзүүлж, Аксинья ч гэсэн Григорийтой нууцгайхан явж, бусдаас ч зугтахгүй байсан бол хүний нүдэнд торохоор гойд сүрхий явдал бололгүй, гацааныхан жаахан шивэр авир гэлцэж байгаад таг чиг болох байжээ. Гэтэл тэр хоёр хайр дурлалаа бараг нуухаа больж, түр зуурын ч биш, салахгүй том юманд орооцолдсон учраас гацааныхан зүйд нийцэхгүй гэмт явдал гэж үзээд тэр хэргийн ээдрээг Степан ирэхэд задална даа гэж хүний мууд дурлан хүлээцгээж байв.

	Унтлагын өрөөний орыг гоёж урдуур нь шанз олс татаж юм оёдог утасны хар, цагаан модон дамрыг хэлхсэн нь ялаа батгана хоноглох байр болж, дамрын хэц, байшингийн тааз хоёрын дунд аалзны шүлс хэржээ. Григорий Аксиньягийн сэрүү татсан нүцгэн гарыг дэрлэн, дээшээ харж хэвтээд хэлхэж татсан дамрын хэцийг ширтэнэ. Аксинья нөгөө гараараа ажилд нухлагдаж эвэршсэн ширүүн хуруугаараа Григорийн адууны дэл шиг ширүүн халимгийг илбэнэ. Аксиньягийн хуруунаас үнээний түүхий сүү ханхална. Григорий толгойгоо хажуу тийш эргүүлж Аксиньягийн суганд хамраа шигтгэн наалдуулахад хүүхэн хүний хөлсний аятайхан хурц үнэр дутуу иссэн хөрөнгө шиг хамар цоргин ханхийж байв.

	Том өрөөнд нь дөрвөн буландаа зормол бөөрөнхий догтой будагтай модон орноос гадна Аксиньягийн инж, гоёлоо хийдэг төмөр тоногтой том авдар хаалганы хажууд байна. Үүдний буланд цацагтай тугаа гудайлган давхиж яваа генерал Скобелевын зурагтай хулдаасаар бүтээсэн ширээ, хоёр сандал, тэдгээрийн дээхэнтэй хананд өнгийн цаасаар эрээлж болхидуу хүрээтэй бурхны хөрөг өлгөсөн байв. Хажуугийн ханан дээр ялааны баас болсон гэрэл зургууд зүүжээ. Сэлмээ сугалан барьж, урдуураа цагийн оосор унжуулж чээжээ түхийлгэсэн, сэвлэг үстэй казак эрчүүлийн нэг зураг байгаа нь Степан цэрэгт байхдаа нөхөдтэйгөө авхуулсан зураг ажээ. Хувцасны өлгүүрт Степаны мундир өлгөөстэй хэнээр байна. Цонхоор тусах сарны гэрэлд мундирын погоон дээрх бага даргын хоёр цагаан хөндөл бүдэгхэн цайрч харагдана.

	Аксинья Григорийн духыг, хоёр хөмсөгний нь уулзуур дээр санаа алдан үнсээд:

	— Миний жаахан Гришка... гэв.

	— Чи юу гээв?

	— Есхөн хоног үлдлээ.

	— Хаа байсан юм.

	— Гриша, би яана даа?

	— Би яаж мэдэх вэ?

	Аксинья амьсгаагаа барьж, Григорийг дахин ширтэж, ширэлдсэн хөхлийг нь илбэн задалж:

	— Степан намайг алах байх даа... гэж асууж байгаа ч юм шиг, шууд батлан хэлж байгаа ч юм шиг өгүүлэв.

	Григорий юу ч дуугарсангүй. Нойр нь хүрч, анилдсан нүдээ арай гэж нээхэд яг нүүрэн дээр нь Аксиньягийн хар нүд хөхрөн гялалзаж байв.

	— Манай хар хүнийг ирэхлээр чи ч намайгаа хаяна биз дээ? Чи айх уу?

	— Би яалаа гэж айх вэ. Чи л эхнэр нь болохоор айх байлгүй.

	— Чамтай цуг байхад айхгүй байна. Харин өдөр болохоор нэг мэдэхэд айдас хүрээд... гэхэд Григорий толгойгоо өнхчүүлэн эвшээгээд:

	— Степаны ирэх ч гайгүй байна. Харин аав намайг гэрлүүлчих гээд байдаг гэж хэлэв.

	Григорий мишилзэн нэг юм хэлэх гэтэл түүний дэрлэж хэвтсэн Аксиньягийн гар гэнэт улбайн суларч өдөн дэрэнд шигдсэнээ цочих шиг болоод, төдхөн дахин чангарч хуучин хэвдээ орохыг мэдрэв.

	— Хэнтэй суулгах нь бэ? гэж Аксинья бүдэх дуугаар асуув.

	— Одоо л очиж гуйх юм байх. Коршуновын Натальяг гуйх гэж байгаа юм шиг ээж ярьж байна билээ.

	— Наталья... Наталья ч хөөрхөн хүүхэн дээ... Тун царайлаг хүүхэн. Яах вэ суу л даа. Саяхан түүнтэй би сүмд тааралдсан... Гоёчихсон явна билээ.

	Аксинья дуржигнатал хурдан ярьж үг нь авцалдаж өгөхгүй амьд биш сонирхолгүй яриа нь хүний сонорт хүрч чадалгүй замхарч байв.

	— Түүний гоё хөөрхөн надад пад алга. Би чамтай л суумаар байна гэхэд Аксинья гараа Григорийн хүзүү дороос суга татаж аваад цонх руу гөлийн харлаа. Гадаа сартай шөнийн бүүдгэр гэрэл тусаж, саравчны сүүдэр ёозгүй харлаад дэвхрэг исгэрэлдэнэ. Донын тэндээс усны бух дуугарч, бухимдсан бүдүүн дуу нь унтлагын өрөөний дан цонхоор дуулдаж байв.

	— Гриша!

	— Юу бодоо вэ?

	Аксинья илж таалахыг мэдрэхээ больсон Гришкагийн ширүүн гарыг атгаж чээжиндээ, илч нь хөрж цэл хүйтэн болсон хацартаа нааж:

	— Чи муу золиг, яах гэж надад наалдав аа? Би яана?.. Гри-н-ишка!.. Намайг тамлаж гүйцлээ! Би баларчээ... Степаныг ирэхэд би юу гэж хэлэх вэ?.. Хэн намайг хамгаалах юм бэ?.. гэж шаналан хэлэв.

	Григорий дуугүй хэвтсээр байв. Аксинья түүний сайхан хянган хамар, сүүдэртсэн хөнхөр нүд. хөдөлгөөнгүй тас жимийсэн уруулыг эмгэнэлтэйеэ ширтэнэ... Тэгснээ хайр дурлалын тэвчээр нь гэнэт алдуурч Григорийн нүүр, хүзүү, гар, өвчүүний нь бурзайсан ширүүн үсийг улангассан мэт үнсэж таалж эхлэв. Тэгэх завсраа амьсгаадаж чичрэн:

	— Гриша, найз минь... хайрт минь... Хоёулаа оргож зугтъя. Амраг хайрт минь!.. Цөмийг нь хаяад зугтъя. Чамайг байсан хойно нөхрөө ч хамаг юмаа ч хаяж орхино... Алс хол, уурхай руу оргож очъё. Чамайгаа би энхрийлж хайрлана... Парамоновын уурхайд манай нэг ах манаач хийдэг юм. Бид хоёрт тусална... Гриша! Ганц үг ч болов дуугараач дээ гэж шивнэв.

	Григорий зүүн хөмсгөө атируулан бодлогоширч байснаа гэнэт орос биш маягийн ширүүн харцтай нүдээ нээж инээж ёжлох янзтай байв. Тэгснээ:

	— Аксинья, чи ч мөн тэнэг байна даа! Чиний ярьснаас өлгөж авах юм алга. Би гэр малаа орхиод хаашаа очих юм бэ? Энэ жил дахиад л цэрэгт яана. Тэр амждаггүй ажил... Би нутгаасаа хаашаа ч явахгүй. Энэ тал нутаг амьсгалахад хүртэл сайхан. Гэтэл өөр газар очвол ямар гэж санана? Ноднин өвөл би аавтай төмөр замын өртөөнд очиж үзсэн. Шал дэмий юм билээ. Бух тэрэг орилолдоод л нүүрсний нь утаанд амьсгаа авах аргагүй байсан. Тэнд улс амьтан яаж байдгийг бүү мэд, бодвол тэр утаанд нь дасчихсан юм байлгүй... гээд нулимснаа 

	— Би гацаанаасаа хаашаа ч явахгүй гэж дахин хэлэв.

	Гадаа харанхуйлж, сар хэсэгхэн үүлний цаагуур оров. Бүдэг шаргал гэгээ тасарч, бараан сүүдэр арилаад, хашааны цаана бүртийж байгаа нь ноднин тайрч бэлтгэсэн мөчир, эсхүл хашаа налж ургасан өндөр шарилж хоёрын алин болох нь ялгагдахаа болив.

	Том өрөөнд бас пад харанхуй болж, цонхны хажууд өлгөөстэй байгаа Степаны казак мундирын ногоон дээрх урядникийн хоёр хөндөл үзэгдэхээ болив. Тэрхүү нүүгэлтсэн харанхуйд Аксиньягийн хоёр мөр яаж чичирч, хоёр гараараа шанаагаа хавчиж дарсан түүний толгой дэрэн дээрээ яаж чимээгүй овгонож байгаа нь Григорийд харагдсангүй.

	Томилины эхнэр ирээд буцсанаас хойш Степан царай зүс алдаж, зовхи нь буугаад, духанд нь барайсан гүнзгий ташуу үрчлээ суужээ. Нөхөдтэйгөө ярьж хөөрөх нь багасаж, шалихгүй юмнаас уурлаж, хэрүүл өдөөх болж, вахмистр Плешковтой зүв зүгээр байснаа хэрэлдэж, Петро Мелехов руу бараг харахаа больжээ. Тэр хоёрыг холбож байсан урьдын найзын жолоо тасрав. Уур уцаартаа балмагдсан Степан амаа булаадаг морь шиг аашилж. Петро тэр хоёр дайсан болоод харьцгаажээ.

	Сүүлийн үед тэдний хооронд үүссэн хоёр биеэ үзэн ядах тодорхой биш харилцааны учир шалтгааныг тодруулж лавшруулах тийм явдал тохиолдох учиртай байжээ. Лагериас мөн л тавуул хамт буцав. Тэргэнд Петро, Степан хоёрын морийг хөллөж, Христоня өөрийнхөө морийг унаж явав. Андрей Томилын халуун томуу хүрч тэрэгний бүхээг дотор шинелиэр хучаад хэвтэж явлаа. Федот Бодовсков залхуураад морин тэргийг Петро жолоодлоо. Степан хөсгийн хажууд замын дагуу ургасан хонгор зулын улаан толгойг ташуураараа тас тас ороолгон алхална. Бороо асгарч, зунгаг хар шороо тэрэгний дугуйд давирхай шиг зууралдана. Үүл бүрхсэн тэнгэр намрын шинжтэй хөхөлзөн дүнсийнэ. Шөнө болж хэчнээн ширтэвч гацааны гал үл үзэгдэнэ. Петро тэрэгний морьдыг буруу зөвгүй ороолгоно. Гэтэл харанхуй дундаас Степан:

	— Чи чинь юу болоод... өөрийнхөө морийг өрөвдөж, минийхийг болохоор дандаа ороолгоод байдаг чинь! гэж зандрав.

	— Харахгүй юу. Би аль хашигнасныг нь ороолгож байна.

	— Чамайг хөллөөгүй нь их юм гэж бод. Туркууд тэрэг чирэхдээ сайн л даа, уг нь... гэхэд Петро морины жолоог тавиад:

	— Чи ер нь яах гээд байгаа юм бэ? гэв.

	— Сууснаараа сууж бай, босоод яах вэ.

	— Тэгвэл дуугүй явсан чинь дээр байхаа

	Христоня, Степан руу ойртон очиж:

	— Чи яалаа гэж Петро руу омогдоод байгаа юм бэ? гэв.

	Степан дуугүй болов. Харанхуйд нүүр царай нь харагдсангүй. Тэд хагас цаг хэртэй дуугүй явав. Тэрэгний дугуйнд шавар шалчигнаж, бэржээнхэн мухлаг дээр шиврээ бороо юм шигшиж байгаа мэт шижигнэнэ. Петро морьдынхоо жолоог тавьж тамхи нэрэхдээ Степантай дахин муудалцвал хэлэх хамаг хортой шартай үгээ зэхэн бодож суулаа. Хор шар нь хөдөлж энэ муу өөдгүй Степаныг зад загнаж, доромжилмоор санагдана. Тэгтэл Степан:

	— Цаашаа бол, мухлагт орж сууя гээд Петрыг аяархан ёворч, тэрэгний гишгүүр дээр үсрэн гарав.

	 Тэгмэгц тэрэг гэнэт ухасхийснээ зогсчихов. Морьд шаварт халтичин дороо дэвхцэхэд тахнаас нь оч үсчиж, татагдаж сунасан хөллөгөөний гол аргамж тас үсрэв.

	— Тррр!.. гэж хашхираад Петро тэрэгнээс үсрэн буув.

	— Юу болов оо? гэж Степан сандрав.

	Христоня давхиж ирээд:

	— Золиг чинь тасарч орхив уу? гэв.

	— Гэрэл гаргаач.

	— Чүдэнзтэй хүн байна уу?

	— Степан, чүдэнзээ нааш нь хаяач!

	Нэг морь нь шуухитнан тэлчилнэ. Хэн нэг нь чүдэнз зурахад хав харанхуйд шар гэрэл цагираглан улсхийгээд, дахин харанхуй болов. Петро салганасан гараараа унасан морины зоог тэмтэрч үзээд цулбуураас нь.

	— Чүү!.. гээд угзрав.

	Морь толгойгоо өндийсөн боловч огцом амьсгаадаад хажуулдан ойчиход тэрэгний сум нярхийв. Степан гүйж очоод чүдэнз зурж харахнаа морь нь урд өрөөсөн хөлөө тарваганы нүхэнд өвдгөө хүртэл хийчихсэн толгой цогнойн хэвтэж байв.

	Христоня оролдож байж арай гэж хөллөгөөг салгав.

	— Хөлийг нь хугалж орхих вий, мэдээрэй!

	— Петрогийн морийг бушуухан салгаарай!

	— Босооч, муухай зо-лиг! Тррр!..

	— Өшиглөнө шүү, монди чинь, цаашаа байгаарай!

	Степаны морийг арай гэж босгов. Нэл шавар шавхай болсон Петро цулбуураас нь барьж, Христоня шалбааг дунд өвдөглөн мөлхөж морин доогуур ороод эмзэглэн өргөж байгаа хөлийг нь барьж үзсэнээ:

	— Хугарсан шиг байна... гэж хүнгэнэв.

	Федот Бодовсков морины чичирч байгаа нурууг алгадаж:

	— Хөтлөөд үз дээ. Явж магадгүй! гэв.

	Петро цулбуураас нь угзрахад морь зөв талынхаа урд хөлийг газар гишгэлгүй цовхроод чангаар үүрсэв. Томилон шинелиэ ханцуйлж өмсөөд хажууд нь очиж:

	— Баларсан юм байх гэж!.. Хайран морио баллалаа!... гэж харамсав.

	Тэр болтол таг дуугүй байсан Степан яг тийм үгийг хүлээж байсан мэт Христонийг түлчхээд, Петро руу дайрч толгой руу нь цохих гэсэн боловч онолгүй, өрөөсөн мөрийг нь дэлсэв. Хоёул барилцаж аваад шавар шалбааг дотор хутгалдан унав. Нэгний нь цамц шархийтэл урагдах сонстов. Степан Петрог дороо хийж, толгой дээр нь өвдөглөж байгаад нударга зангидан балбаж эхлэхэд тэднийг Христоня хараал тавьсаар салгав.

	— Чи яалаа гэж ингэж байгаа юм бэ?.. гэж Петро цусаар тургин хашхирав.

	— Муу хар золиг! Замгүй газраар яваад энэ!.. гэв.

	Петрог гараас нь мултрах гэж тэмүүлэхэд Христоня өрөөсөн гараараа тэргэнд шахаад:

	— За, за! Битгий зүтгээд бай! гэв.

	Тэргэнд Петрогийн морьтой хослуулж Федот Бодовсковын намхан боловч чадалтай морийг оруулав.

	— Миний морийг унаад яв! гэж Христоня Степанд тушаагаад өөрөө тэргэн дээр гарч Петрогийн хажууд суув.

	Шөнө дунд Гнилов гацаанд хүрч, захын нэг айлд буув. Христоня хонох айл олохоор явав. Шинелийг нь нохой хормойдохыг ч анзааралгүй шууд нэг айлын цонх руу очиж, цонхны хаалтыг дэлгэн шилийг нь хумсаараа маажиж:

	— Гэрийн эзэн байна уу? гэж дуудав.

	Бороо шаагьж нохой боргоно.

	— Гэрийн эзээн! Хүүе ах дүү нар минь! Үүдээ тайлаач, шөнийн хоног өнгөрөөе. Аан? лагериас буцаж яваа цэргүүд байна аа... Хэдүүл ий? Тавуул. За ашгүй, тэнгэр минь гялайлаа! гээд хашааны хаалга руу эргэн харж:

	— Ороод ирцгээ! гэж хашхирав.

	Федот гаднаас морьдоо оруулж байгаад, хашааны голд хаясан гахайн идүүрт бүдэрч хараал тавив. Морьдоо саравчинд оруулав. Томилин шүдээ тачигнатал чичирсээр гэрт оров. Петро, Христоня хоёр гадаа тэргэндээ хоцорлоо.

	Үүрээр явах болж Степан гэрээс гарахад араас нь нэг бөгтөр эмгэн майжганасаар гарч ирэв. Морьдоо хөллөж байсан Христоня эмгэнийг өрөвдөж:

	— Эмээ, та чинь яасан айхавтар бөгтөр болсон юм дээ? Сүмд очоод мөргөж байхад яг таарч дээ. Жаахан л бөхийхөд шаланд нь хүрэх юм байна гэв. Тэгэхэд эмгэн:

	— Начин шонхор дарга минь, миний мөргөх, чиний нохойн дүүжлүүр болж явах хоёр таарч дээ... Хүн хүний хувь тавилан гэж бий гээд нэг ч хорхой идээгүй жижигхэн шүд яралзуулан хүйтнээр инээмсэглэхэд Христоня гайхав.

	— Хүүш та чинь цурхай загас шиг сүрхий шүдтэй юм байхчив. Ядарсан надад нэг арааг нь бэлэглэчихмээр юм даа. Би чинь залуу байж зажлах шүдгүй хүн.

	— Хүү минь, би тэгээд юутай үлдэх болж байна аа?

	— Танд адууны шүд хийгээд өгчихнө. Удахгүй үхэхээс хойш яадаг юм. Эрлэгийнд очиход ямар шүд үзэх биш. Эрлэгийн элч нар нь цыганууд биш.

	Томилин тэргэн дээр авирч гарах зуур:

	— Емеля, үзэлцээд бай гэж инээмсэглэв.

	Эмгэн Степантай хоёул саравч руу орлоо.

	— Аль нь вэ?

	— Хар нь гээд Степан санаа алдав.

	Эмгэн таягаа газар тавьж, Степаны морины гэмтсэн хөлийг эр хүн шиг сэвхийтэл өргөж өвдөгний нь тойгийг нарийхан мойног хуруугаараа баахан базалж үзэв. Морь өвчтэй хөлдөө эмзэглэн, чихээ хулмайлгаж, уруулаа шазвалзуулан улаан хүрэн буйлаа гаргаж хойд хоёр хөл дээрээ суун тусав.

	— Залуу минь, хугараагүй дэг. Орхиод яв. Аргалъя.

	— Эмээ минь, бүтэх болов уу даа?

	— Бүтэх гэнэ үү? Ээ хүү минь, бүү мэд... Уг нь бүтэх л ёстой гэхэд Степан бүтэх л болтугай гэсэн янзтай гараа хөдөлгөөд тэрэг рүүгээ явав.

	— Тэгээд орхих юм уу? Үгүй юу? гэж хойноос нь эмгэн лавлав.

	— Орхиё доо.

	— Үүний аргалах ч дээ. Морио гурван хөлтэй үлдээгээд огт хөлгүй болгоод авах бий. Сүрхий бөгтөр малын эмч олж дээ гэж Христоня даажигнаж хөхөрлөө

	—...Энхрий хайрт эмээ минь, санаа сэтгэлээс минь салдаг юм биш. Харсаар байтал хатаж шаналж гүйцлээ. Өдөр хоног өнгөрөх тутам банзал маань элбэгдээд хасаж багасгаж ч амжихаа болилоо... Хашааны хажуугаар гарахад зүрх сэтгэл минь буцалж.. газар хэвтээд гишгэсэн мөрийг нь үнсмээр санагдах юм... Дээлтэй минь хатааж байна уу?.. Эмээ минь туслаач.Түүнийг гэрлүүлэх гээд байгаа гэнэ... Туслаач хайрт минь! Юу байдгаа өгье. Тусалбал өмсөж яваа цамцаа ч хамаагүй тайж өгнө!

	Дроздиха эмгэн эргэн тойрон үрчлээтэй сэргэлэн нүдээр Аксиньяг ширтэж, сэтгэл шаналгасан яриаг нь сонсон толгой сэгсэрч сууснаа:

	— Тэр чинь хэний хүү билээ? гэв.

	— Мелеховын Пантелей.

	— Нөгөө туркийнх үү?

	— Тийм ээ

	Эмгэн шамшгар амаа умалзуулан хариу хэлэлгүй нэлээд тунирхаж сууснаа:

	— Бүсгүй минь өглөө эртхэн, дөнгөж үүр хаяарахтай зэрэг ирээрэй. Дон руу очно. Уйтгарыг чинь угааж өгье. Гэрээсээ чимх давс авчраарай... Ойлгоо биз гэв.

	Аксинья богино шар алчуураар толгойгоо битүүлж боогоод бөхийсхийн хашааны хаалгаар гарч одов.

	Түүний бараа шөнийн харанхуйд уусах мэт алга болж, сөөхий гутлын ул газар гишгэх нь сонсгож байснаа хөлийн чимээ тасрав. Харин гацааны тэртээ захад хүмүүс зодолдож, дуулалдах сонстож байв.

	Шөнөжингөө нойргүй хоносон Аксинья үүрээр Дроздиха эмгэний цонхыг тогшиж:

	— Эмээ! гэж дуудав.

	— Хэн бэ?

	— Эмээ би байна, босооч.

	— За одоохон хувцаслая.

	Тэр хоёр нарийн гудамжаар Дон руу буув. Завины зогсоолын дэргэдэх гүүрний хажуугийн усанд хаясан тэрэгний нэг арал усанд дэвтэж байв. Голын захын элс мөс шиг хайрч, Донынзүгээс хүйтэн чийгтэй усан манан тунарна.

	Дроздиха хэрзгэр гараараа Аксиньяг хөтлөөд ус руу очлоо.

	— Давс авчирсан уу? Нааш нь аль. Нар мандах зүг залбир.

	Аксинья залбирч, мандаж буй нарны баясгалантай ягаан туяаг ууртай ширтэв.

	— Гараараа ус утгаад уу гэж Дроздиха захирав.

	Аксинья цамцныхаа ханцуйг норгож байгаад ус залгилав.

	Эмгэн усны намуухан долгион дээгүүр хар аалз шиг алцайж явган суугаад:

	— Мөрөнгийн ёроолоос оргилсон мөс шиг хүйтэн булаг минь ...Халуун цус нь бургилаад, хайр сэтгэлдээ гутраад... гашуун уйтгарыг нь арилгаач.. Ариун хутагт таныхаа загалмайд залбиръя... Асар тэнгэр минь, бурхны өчүүхэн шавь Григорийг.. гэх мэтээр шивнэж байгаа нь Аксиньягийн чихэнд дуулдаж байв.

	Дроздиха хөлийн аяар бутрах нойтон элсэн дээр давс цацаж, бас ус руу цацаад, үлдсэнийг нь Аксиньягийн өвөр рүү хийв.

	— Мөрөн дээгүүрээ хойш нь ус цац. Бушуул!

	Аксинья хэлсэн ёсоор гүйцэтгээд, Дроздиха эмгэний хүрэн улаан хацрыг цөхөрч хорссон байдалтайгаар эргэж хараад:

	— Ингээд болоо юу? гэв.

	— Хонгор минь, явж унт. За боллоо.

	Аксинья амьсгаадсаар гүйж харив. Үнээнүүд нь хашаандаа мөөрөлдөнө. Нойр дутуу, хацар ягаарсан, Мелеховын Дарья хавирган сар мэт сайхан хөмсгөө жирвэлзүүлэн үнээгээ бэлчээж байлаа. Дэргэдүүрээ гүйж гарсан Аксиньяг хараад:

	— Тавтай нойрсов уу, хөрш минь! гэж инээмсэглэв.

	— Тавтай.

	— Өглөө эрт хаагуур үсэргээ вэ?

	— Нэг газар юманд яваад ирлээ.

	Өглөөний мөргөлийн хонх дуугарч, зэс хонхны дуу яргиж уянгалан цуурайтаж, гудамжаар үхэрчин хүүхдүүд шилбүүрээ тас няс гуядна.

	Аксинья үхрээ бушуухан бэлчээгээд сүүгээ шүүхээр пинд оруулав. Ханцуйгаа тохойндоо хүртэл шамласан гараа хормогчдоо арччихаад ямар нэгэн бодол болсоор хөөстэй шүүрт сүүгээ хийв.

	Гэтэл гудамжаар тэрэгний дугуй тачигнаж, морьд янцгаалдав. Аксинья хувингаа орхиод цонх руу очиж харав.

	Степан зүүсэн сэлмээ барьсаар хашааны жижиг хаалга руу ирж явав. Талбай өөд казакууд урд хойноо орон давхина. Аксинья хормогчоо хумхиж атгаад вандан дээр гарч суув. Хөлийн чимээ гадаа үүдэнд гарч... пинд... бүр хаалганд тулж ирлээ...

	Эцэж турсан, танигдамгүй болсон Степан хаалга нээж босгон дээр зогсоод:

	— За хө... гэв.

	Аксинья босож, махлаг том биеэ гунхалзуулсаар тосож очоод:

	— За зод! гэж зугуухан хэлээд хөндөлсөн зогсов.

	— За хө, Аксинья...

	— За хө, Аксинья...

	— Нүгэл хийснээ нуухгүй. Степан чи намайг зод!

	Тэгээд Аксинья нугдайн биеэ хурааж, зөвхөн гэдсээ гараараа халхлан Степаны өөдөөс харж зогсов. Үхтэлээ айсан хоёр хар нүд нь огт цавчилгүй гөлрөн ширтэнэ. Степан найгасхийгээд хажуугаар нь зөрөхөд эрэгтэй хүний хөлс ханхалж, угаагаагүй цамцнаас нь хээрийн агь замын тоос үнэртэв. Степан ор руу очиж малгайтайгаа хэвтэв. Хэсэг хэвтэж байснаа хэвтээ хэвээр мөрөө хөдөлгөн суран бүснийхээ мөрөвчийг мултлав. Хэзээ ямагт дээшээ мушгирч сэрвийж байдаг хүрэндүү сахал нь навсайн унжжээ. Аксинья толгойгоо эргүүлэлгүй нүд буландан харж, үе үе цочих мэт давхийж байв. Степан хоёр хөлөө орны толгой дээр тавьж, гутлаас нь өтгөн шавар зунгааралдан савирна. Сэлмийнхээ оосрыг чимхлэн адар ширтэж хэвтсэнээ:

	— Хоолоо хийгээгүй байгаа юм уу? гэв.

	— Үгүй...

	— Гударчихаар юм хийгээдэх.

	Степан сахлаа долоосоор тагштай сүү залгилж, талх баахан зажлахад хацрынх нь арьс ягаартлаа хүлхэлзэж байв. Аксинья пийшингийн хажууд зогсоод, нөхрийнхөө хулгар чихийг юм зажлах бүрд дээш доош болж байгааг айж түгшин ажиглана.

	Степан ширээний араас босож залбирснаа:

	— За хонгор минь ярь даа гэж товчхон хүсэв.

	Аксинья нүүр буруулан тонгойсоор ширээн дээрх аяга

	Тавгаа хураав. Харин юу ч дуугарсангүй.

	— Эр нөхрөө яаж хүлээж, нөхрийнхөө нэр төрийг яаж хүндэтгэж байснаа ярь. За юу?

	Толгой руугаа аймшигтай чанга цохиулсан Аксинья хөл алдаж үүд рүү шидэгдэн ойчоод нуруугаа хаалганы модонд нидэрч бүдэгхэн гиншив.

	Степан бол тамир тэнхээгүй, хий мах болсон эмэгтэйчүүдийг айтугай бяр чадалтай гүжирмэг харчуулыг ч тархи руу нь ганц шаагаад унагадаг хүн байв. Аксинья айсандаа юм уу, эсхүл тийм эх хүний тэсвэртэй байсан болоод тэр үү хэсэг хэвтэж байснаа сэргэж дөрвөн хөллөж өндийв.

	Степан өрөөнийхөө голд очиж тамхи асаахдаа Аксиньягийн сэхэж босохыг анзаараагүй ажээ. Тамхиныхаа уутыг ширээн дээр хаятал Аксинья гарч хаалга тас хийтэл хаагдав. Степан хойноос нь гарч хөөв.

	Цус нөж болсон Аксинья Мелеховынхоос тусгаарласан сүлжмэл бургасан хайс руу хуй салхи шиг хурдлан гүйв. Степан хайс хүргээд гүйцэж, том хар гараараа Аксиньягийн толгойг харцага шиг шүүрэв. Үснээс нь лав атгаад угз татан Аксиньяг өдөр болгон пийшин галлахдаа хайсны ёроолд аваачиж асгадаг үнсэн дотор нь унагав.

	Эр нөхөр нь гараа ардаа аваад ханхалзан авааль эхнэрээ савхин гутлаар өшиглөж өнхрүүлж байгааг гайхах юу байх билээ?.. Дэргэдүүр нь өнгөрч явсан гаргүй Алешка Шамиль баахан харж анивчаад Степан эхнэрээ яагаад ингэж байгаагийн учрыг андахгүй сайн мэдсэн болохоор өтгөн сахлаа бавалзуулан инээмсэглэж байв.

	Алж орхих нь уу үгүй юу гэдгийг (хэн ч байлаа гэсэн сонирхууштай шүү дээ) Шамиль зогсож харж болох байсан боловч эрхбиш эм хүн биш болохоороо удтал харж саатсангүй.

	Степаныг холоос харахад бяцхан казак залуу бүжиглэж байгаа мэт байв. Степаны дэвхцэж байгааг том өрөөний цонхоор хараад Гришка ч бас тэгж боджээ. Тэгснээ лавшруулж хармагцаа гэрээсээ гүйж гараад, хоёр гараа элгэндээ наалдуулан чинэртэл атгасаар хайс руу сэмээрхэн гэтэж очив. Хойноос нь Петро савхин гуталтай пир пар гүйлээ.

	Григорий өндөр хайсан дээгүүр шувуу шиг дэрвэн давмагцаа эргэж харах завгүй байсан Степаныг араас нь дэлсэв. Степан хэсэг зуур тэнцүүр алдаж ганхсанаа эргээд Гришкагийн өөдөөс баавгай шиг хүрч ирлээ.

	Ах дүү хоёр Мелехов Степантай улайран зодолдож, улай үзсэн элээ шиг Степаныг дайрч гарав. Гришка хэд хэдэн удаа Степаны тугалга цутгасан юм шиг нударганд өртөж өнхрөн унав. Шийдчихсэн Степаны эсрэг Гришка аргагүй л хүч мөхөстөж байлаа. Харин пагдгар жаахан Петро Степаны цохих бүрд зэгс салхинд нахилзах адил бөхөлзөх боловч хөл дээрээ бат тогтон үзэлцсээр байлаа.

	Степан өрөөсөн нүдээрээ (нөгөө нүд нь хавдаж, түүхий чавга шиг болсон байв) хялалзсаар гэрийнхээ үүд рүү ухрав

	Петроос хазаар авахаар ирсэн Христоня тэднийг салгаж:

	— Больцгоо! Болихгүй бол атаманд очиж хэллээ! гэж сарвагар том гараараа зангаж байв.

	Петро шүднийхээ түүрхийг бөөн цустай цуг алган дээрээ аяархан нулимж гаргаад сөөнгө хоолойгоор:

	— Гришка явъя. Хоёул үүнийг нэг сайн болгоож өгнө гайгүй гэв.

	— Чи миний гарт өртөлгүй өнгөрөөрэй! гэж нүүр нүдгүй хөх няц болсон Степан гэрийнхээ үүднээс занав.

	— Гайгүй тэгж л бай!

	— Гайгүй ч биш дээ. Гэдэс дотрыг нь гаргаад өгнө дөө.

	— Чи нээрээ хэлж байна уу. тоглож байна уу? гэхэд Степан үүднийхээ довжоон дээрээс бушуухан буув. Гришка өөдөөс нь үсчин очив. Гэтэл түүнийг Христоня явган хаалга руу түлхээд

	— Дахиад барилцвал гүзээ болтол чинь балбаж орхино шүү! гэж амлав.

	Энэ өдрөөс эхлээд Мелеховынхон, Астаховын Степан хоёрын дунд өш хонзонгийн зангилгаа бий болжээ.

	Тэр зангилгааг хоёр жилийн дараа Дорнод Пруссийн Столыпин хотын дэргэд тайлах учрал Мелеховын Григорийд тохиолджээ.

	Гүүг өөрийнхөө морьтой тэргэнд хөллө гэж Петрод хэл, Григорийг очиход Петро саравч дороос дөрвөн дугуйтай тэргээ гаргаж байв.

	— Аав гүү, чиний морь хоёрыг тэргэнд оруул гэж байна.

	— Хэлүүлэлгүй мэдэж байна. Дуугүй л байвал болоо биз гэж Петро тэрэгний сумыг янзлах зуур хэлэв.

	Пантелей Прокофьевич мөргөлийн үеийн ширээт ламт шиг их л ёсорхуу байдлаар тавагтай шөлийг халбагадаж халуун хөлс нь урсана.

	Дуняшка Григорийг овжин ажиглаж, жаал охины шоолох янзтай инээмсэглэлээ урт сэрэмгэр сормуусныхаа аль нэг хэсэгт нууж ядна. Бие жижиг ихэмсэг Ильинична шаравтар ноосон алчуур нөмөрч. эх хүний зовсон сэтгэлээ уруул амаа жимийн нуусаар Григорийг харснаа өвгөндөө:

	— Прокофьич гудрахаа болиоч. Өлбөрч үхэх гэж байгаа юм шиг яачихаа вэ? гэв.

	— Юм ч идүүлэхээ болих нь. Хэцүүдэх нь ээ!

	Тэгтэл хаалгаар Петрогийн урт шаргал сахал цухуйв.

	— Жууз тэрэг бэлэн болсныг айлтгая.

	Дуняшка инээд алдаад, амаа ханцуйгаараа таглав.

	Дарья галын өрөөгөөр дамжиж гарах зуураа жирвэгэр хөмсгөө солбилзуулан авгай авах гэж байгаа Григорийг эргэн эргэн ажиглав.

	Ильинчнагийн хамаатан, овжин залирхаг бэлэвсэн авгай Василиса зуучаар явав. Тэр нь голын мөлгөр чулуу шиг бөөрөнхий толгойгоо бөндгөнүүлж, үрчгэр уруулаа хөдөлгөн, хэдэн эмсгий хар шүдээ ярзайлган инээсээр хамгийн түрүүнд тэргэнд суув.

	— Васенка чи тэнд очоод битгий дарвалзаад байгаарай. 

	Наад нүх шиг хар ам чинь хамаг юм баллачих вий... Чиний наад шүд ч гэж согтуу юм шиг нэг нь наашаа, нөгөө нь цаашаа ханараад... гэж Пантелей Прокофьевич анхааруулав.

	— Эш худ минь, ямар надтай суулгах гэж байгаа биш.

	Би ямар хүргэн болох хүн нь биш.

	— Тэглээ ч гэсэн битгий инээж ханиагаад байгаарай. Чиний наад шүд ам ч нэг л биш... Онгойж харлаад харахаас муухай юм гэхэд Василиса гомдож уурлав.

	Тэгтэл ашгүй Петро хашааны хаалга нээж, Григорий шүү ханхалсан суран жолоог янзалж бариад, тэрэгний урд дээр үсрэн гарав. Пантелей Прокофьевич, Ильинична хоёр тэрэгний ар суудалд яах аргагүй залуу хос шиг зэрэгцэн суув.

	Петро морины цулбуурыг тавиад:

	— Ороолго! гэж хашхирав.

	— Ингээд маяглаж бай! гээд Гришка чихээ хулмалзуулж байсан морийг шүд зуун ороолгов.

	Морьд хөллөгөөний аргамжийг сунган зүтгэж, тэрэг ухасхийн хөдөллөө.

	— Хүүе! Хаалга хавирлаа! гэж Дарья дуу алдан чарлав.

	Морьд татлага сүр шивширтэл зүтгэн тэрэг огцом хөдөлж, гудамж захлан замын хажуугийн овон товон дундуур ондолзуулан одов.

	Григорий найгасхийн Петрогийн морийг ташуурдаж улам хурдлуулав. Пантелей Прокофьевич сахлаа салхинд хийсээд явчих вий гэж айсан мэт атгаад, хоёр тийшээ бүлтэлзэн харж явснаа Григорийн араас тонгойж:

	— Наад гүүгээ ороолгооч! гэв.

	Ильинишна салхинд хорссон нүднийхээ нулимсыг цамцныхаа ханцуйгаар арчиж, Григорийн өмссөн хөх сатин цамц нь салхинд хөөргөдүүлэн тэмээний бөх шиг пөмбийж явааг анивчин ажив. Замд дайралдсан казакууд хажуу тийш болж зам тавьж өгөөд тэдний хойноос удтал харцгаана. Айлын хашаанаас гарсан ноход морьдын хөлд гишгүүлчих шахам гүйлдэвч боргох нь саяхан хийсэн төмөр ултай дугуйн тажигнах чимээнд дарагдаад дуулдахгүй байв.

	Григорий ташуур, морьдын аль алиныг хайрлалгүй харайлгасаар арваадхан минутын дотор гацаанаас гарч, замын хажуу дахь захын айлын цэцэрлэг ногоон зурвас шиг жирвэлзэн өнгөрөв. Коршуновын уудам том байшин, банзан хашаа харагдав. Григорий морьдын жолоог угзарч, төмөр тэрэг тарчигнуур яриагаа дуусгаж амжилгүй, нарийн сийлбэртэй будмал дааман хаалганд тулж зогсов.

	Григорий морьдынхоо дэргэд үлдэж, Пантелей Прокофьевич байшингийн довжоо руу хазганан очив. Түүний хойноос сарнай цэцэг шиг минчийж улайсан Ильинишна уруулаа тас жимийсэн Василиса хоёр том банзлаа чиргүүлсээр цував. Өвгөн замдаа чангалсан зүрх зоригоо мохчихоос айгаад яарч, айлын өндөр босгонд бүдэрч муу хөлөө хөндөөд ярвайснаа гялалзтал угаасан шал дээгүүр нь палийтал алхлав.

	Өвгөн байшин руу Ильинишнатай бараг цуг орсон боловч өөрөөсөө дэнхийсэн өндөр эхнэртэйгээ зэрэгцэн зогсохоос эвгүйрхэж, босгоноос дотогш нэг алхаж урагшлаад, эр тахиа шиг хөлөө атиран, малгайгаа авч ис тортог болж харласан бурхны хөргийг харж залбирчхаад:

	— Амархан сайн сууцгааж байна уу? гэв.

	Гэрийн эзэн нүүр нь нэл бөрт сэвх болсон намхавтар казак өвгөн вандан дээрээс өндийн:

	— Мэнд сайн л байна гэж хариулав.

	— Мирон Григорьевич оо, зочдыг угтаж ав!

	— Зочид ирэхэд бид дандаа баярлаж байдаг.. Марья, энэ хүмүүст суух сандал ширээ авчирч тавиач гэв.

	Гэрийн эзэгтэй хавтгай чээжтэй хижээл авгай мухар сандлуудыг арчмар болоод зочдод тавьж өгөв.

	Пантелей Прокофьевич сандал ирмэгдэн суугаад хөлс дааварласан хүрэн хар духаа алчуураар арчиж:

	— Бид танайд нэг хэрэгтэй ирлээ гэж шуудхан ярьж эхлэв.

	Тэгж хэлэх зуур Ильинишна, Василиса хоёр банзлаа жаахан шууж өргөөд бас сууцгаав.

	— Ингэхэд ямар хэргээр ирдэг билээ? гэж гэрийн эзэн инээмсэглэв.

	Григорий орж ирээд эргэн тойрон харснаа:

	— Сайхан нойрсоцгоов уу! гэв.

	— Сайхаан! гэж гэрийн эзэгтэй уртаар татан хариулав.

	— Сайхаан! гэж гэрийн эзэн давтаад. зочид ямар хэргээр ирснийг сая гадарласан бололтой сэвхтэй нүүр нь улайж хүрлийгээд: 

	— Эдний морьдыг хашаанд оруул гэж хэл. Өвс тавьж өгөг гэж эхнэртээ хэлэв.

	Эхнэр нь гадагшаа гарав.

	Пантелей Прокофьевич яриагаа үргэлжлүүлж, сандарч үүртэхдээ гялтганасан буржгар хар сахлаа, имэрч, өрөөсөн ээмгээ санжгануулсаар:

	— Бид танайд жаал зугаа хэрэгтэй ирлээ... Танайх бэр болох охин, манайх хүргэн болох хүүтэй... Ингэхлээр бидэнд таарч нийлэх учрал байгаа юм биш үү? Та нарыг охиноо одоо хадамд өгөх эсэхийг мэдэх гэсэн юм. Болж өгвөл худ ураг бололцох юм биш байгаа? гэв.

	Гэрийн эзэн халзарч байгаа толгойгоо маажиж:

	— За бүү мэд... Үнэнээ хэлэхэд бид энэ жилийн мацаг тайлах үеэр охиноо хадамд өгнө гэж санаагүй байв. Ажил төрөл ч гэж дийлдэх биш. Бас тэгээд түүний маань нас дэндүү бага. Энэ хавар дөнгөж арван найм хүрсэн. Марья, тийм бил үү? гэв.

	— Тийм л дээ.

	Тэгтэл Василиса сандал дээрээ хавчилзан (хадмын туужууг хулгайлбал охиноо татгалзахгүй өгдөг гэсэн заншлаар үүднээс нь хулгайлж салтаандаа хавчуулсан туужуу бөгсийг нь хатгаад байжээ),

	— Хадамд очилгүй байсаар хатаж орхисон бүсгүйчүүд ямар цөөдсөн биш, ид цэцэглэж байгаа энэ амьтныг гэртээ бариад яах нь вэ? гэв.

	— Манай үүнийг гуйж аль хавраас эхлээд хэчнээн олон зууч ирэв дээ. Манай энэ ч гэртээ тогтохгүй л дээ. Охины хувьд тэнгэр бурханд гомдолтгүй, арван хуруу тэгш, хийхгүй юм байхгүй гадаа ч, гэрт ч...

	Тэгэхэд нь Пантелей Прокофьевич авгай хүүхнүүдийн сүржин ярианд оролцож:

	— Сайн хүн тааралдвал хадамд өгч болно биз дээ гэв.

	— Хадамд өгчих амархан гэж гэрийн эзэн толгойгоо маажсанаа, хэзээ ч өгч болно гэв.

	Тэгэхэд нь Пантелей Прокофьевич дургүйлхэж байна гэж бодоод шаралхаж:

	— Эзэн нь юмаа мэдэж, эрэг нь усаа хашдаг нь мэдээж... Гэхдээ хүргэд бол хаашаа ч явсан хоосон буцахгүй бадарчин шиг улс байгаа юм. Харин та нар, жишээ нь, худалдаачин юм уу, эсхүл өөр тиймэрхүү зиндааны хүнийг хүргэн болгох гэж эрж байгаа бол шал өөр хэрэг. Тэгвэл уучлаарай гэж хэлчихлээ.

	Хамаг хэрэг балардгийн даваанд хүрч Пантелей Прокофьевич бухимдаж уухилан, царай нь манжингийн шүүс шиг улайж, хүүхний ээж нь элээний сүүдэр үзсэн өндөгтэй тахиа шиг өндөлзөөд ирмэгц ашгүй Василиса яг хэрэгтэй үед хажуугаас оролцож, түлэгдсэн газарт нь давс хийх шиг амьсгаа авах зайгүй олон үгээрээ булж, хагарч задарсныг нь эвлүүлж нийлүүлэв.

	— Хонгорууд минь, бодож цөхөөд байх юу байна? Хэрэг нэгэнт ийм дээр хүрсэн болохоор эв зүйгээр шийдэж, үр хүүхдээ жаргаахыг бодох хэрэгтэй... Натальяг ч аваад үзсэндээ, иймэрхүү охидыг нарт ертөнцөд эрээд олохгүй! Барьснаа хийдэг, уртай, дүйтэй! Гэрийн ажилд яана! Царай зүсээр ч гэсэндээ, төлөв томоотой сайхан улс та нар өөрснөө бэлээхэн харж байгаа газар даа гээд хоёр гараа эелдэг аятайхан дэлгэж Пантелей Прокофьевич, урамгүй янзтай дүнсийж суусан Ильинична хоёр руу хандаж 

	— Манай Гришка ч бас сайн хүргэн. Үүнийг харахаас л зүрх минь шимшрэх юм. Манай муу талийгаачтай адилхан гэдэг нь... Тэгээд бас эднийхэн гэр бүлээрээ айхавтар ажилсаг. Порокофьевич бол хошуу нутагтаа байтугай хорвоо дэлхийд нэртэй нуруутай хүн... Ний нуугүй ярихад бид чинь үр хүүхдэдээ хар буруу санаж дайсан болж явдаг улс биш биз дээ? гэв.

	Зууч хөгшний хоржигносон дуу Пантелей Прокофьевичийн чих рүү бал бурам шиг урсан орж байв. Түүний яриаг чагнаад өвгөн Мелехов: «Мөн ч хэлэмгий чөтгөр өө. Урсгаж байгааг нь! Яг л оймс нэхэх шиг гогцоо, сүлжээг нь яах ийхийн завдалгүй тааруулж байгаа шиг. Зарим авгай сайн эрийг ч үгээрээ идчихнэ... Банзалтайгаас биш ёстой л хивэн эрвээхий юм даа!» гэж шагшран, бэр болгох хүүхнийг аав ээж, ах дүү садантай нь, таван үеийн удам угсаагаар нь зууч авгайн магтахыг ихэд сонирхон чагнаж суулаа.

	— Хаанаас бид чинь үр хүүхдэдээ муу юм хийхийг юунд бодох билээ.

	— Хадамд өгөхөд арай жаахан эртдээд байгаагаа л ярьж байгаа хэрэг шүү дээ гэж гэрийн эзэн малийтал инээмсэглэв.

	— Эрт биш ээ! Ердөө ч эртдэхгүй! гэж Пантелей Прокофьевич ятгав.

	— Эрт, орон алин боловч муу охиноосоо салах л болох нь... гэж гэрийн эзэгтэй нэг талаар баашилж, нөгөө талаар үнэн голоосоо уйлагнав.

	— Мирон Григорьевич, охиноо дуудаач, харъя.

	— Наталья!

	Наталья хулчийсхийн орж ирмэгцээ үүдэнд хормогчныхоо захыг наршиж борлосон хуруугаараа чимхлэн зогсов.

	— Ор, ор! Эш, иччихэж гэж эх нь санааг засаж зоригжуулаад нулимс гүйлгэнэсэн нүдээр инээмсэглэв.

	Цэнхэр цэцгэн хээтэй гандмал том авдрын хажууд сууж байсан Григорий Натальяг харав.

	Сэрвийж боссон сэвсгэр хар алчуурын дороос зоримог байрын бор нүд гялалзаж, тулгамдан зовсхийхдээ зориг муутайхан инээмсэглэхэд булбарай зөөлөн хацар нь шалихгүй хонхойн ягаарч байв. Григорийн нүд доошилсоор ажилд нухлагдсан том гарыг нь харлаа. Биеийг нь жимийтэл барьсан ногоон цамцны цаанаас залуу бүсгүйн чулуу шиг жаахан бондгор мээм өхөөрдмөөр эв дүй муутайхан түмбэлзэж, бяцхан шовгор хөх нь товч адил товойно.

	Григорийн нүд эгшин зуур Натальяг толгойноос нь эхлэн урт сайхан хөлийг нь хүртэл гүйлгэн харж, боос гүү авах гэж байгаа наймаачны адил шинжиж үзээд «Сайхан амьтан юм даа» гэж бодоод толгой дээш болтол түүнийг халз ширтэж байсан Натальягийн харцтай яг мөргөлдөв. Тэр бүсгүйн гэмгүй цайлган цагаан үнэнч харц нь: 

	«Байгаа бүх байдал минь энэ дээ. Юу гэж санахаа өөрөө мэд» гэж хэлэх шиг болоход Григорий харц, мишээлт хоёроороо «сайхан амьтан» байна гэж хариулав.

	— За яв гэж гэрийн эзэн гараараа дохив.

	Наталья гараад хаалга хаах зуураа инээмсэглэн сонирхож байгаагаа нуулгүй Григорийг хялавхийн харлаа.

	Гэрийн эзэн авгайтайгаа нүдээр харилцаад:

	— За ингэхэд Пантелей Прокофьевич минь та нар ч зөвлөцгөө, бид ч гэр орноороо зөвлөцгөөе. Харин худ ураг болох эсэхээ сүүлээр шийдэцгээе гэв.

	Пантелей Прокофьевич довжоон дээрээс бууж явахдаа:

	— Дараачийн ням гаригт ирье гэв.

	Тэднийг хашааны хаалга хүртэл үдэж гаргасан гэрийн эзэн зориуд юу ч сонсоогүй дүр гарган хариу дуугарсангүй.

	 


XVI

	 

	Степан Аксиньятай тун муу амьдарч, гомдол тасрахаа больсоор удаж, сэтгэлээр уйдаж, хорсож занаж явдаг болсон атлаа түүнд айхавтар хэцүү сэтгэлтэйгээ Томилинтой ярьснаас хойш сая мэджээ.

	Шөнөдөө тэргэн дотор шинелиэр хучиж, гараа толгой дороо ивж хэвтээд яаж харих, эхнэр яаж угтах бол гэж бодоход чээж дотор нь тэмээн аалз арвалзах шиг... болж байв. Залхааж хашраах түмэн арга сүвэгчилж хэвтэхэд шүдэнд нь элс шороо зажлагдах шиг болж байв. Харин Петротой зодолдсон биш хор шар нь овоо дундарчээ. Тэгээд гэртээ ядарчихсан харьсан учраас Аксиньяг хөнгөн өнгөрөөжээ.

	Тэр өдрөөс эхлээд Астаховынд үхсэн хүний сүг байгаа мэт болж, Аксинья явах хөдлөхдөө өлмий дээрээ гэтэж, шивнэж ярьдаг болсон боловч түүний нүдэнд Гришкагийн асаасан галын бяцхан цог айж сүрдэхийн үнсэнд булагдчихсан үл мэдэг улалзаж байв.

	Түүнийг нь Степан нүдээр харахаасаа илүү элгээрээ мэдээд үймэрч шаналав. Шөнө болгон галын өрөөний зууханд ялаан сүрэг чимээ намдаж, Аксинья уруулаа чичрүүлсээр ор дэвсгэрээ засаж дуусахлаар нь Степан ширүүн хар гараараа амыг нь таглаж байгаад зоддог болов. Гришктай яаж нөхцөж байсныг тодорхой хэлүүлэх гэж ичиж зовохгүй байцаана. Аксинья хонины зунгагтай нэхий дэвссэн хатуу модон орон дээр амьсгаа нь давчдан тэлчилнэ. Степан зуурч эгшээсэн гурил шиг эхнэрийнхээ зөөлхөн биеийг урж зэмдэглэж ядраад нулимс гарч байгаа эсэхийг нь шалгаж нүүрийг нь тэмтэрнэ. Гэтэл Аксиньягийн хоёр хацар хув хуурай, халуун цоргиж, шүдээ зуун, эрүүний нь булчин гүрэлзэн зангирч байгаа нь л Степаны гарт мэдэгдэнэ.

	— Хэлэх үү? Үгүй юу?

	— Үгүй!

	— Чамайг ална!

	— Ал! Алаад аль... Зовлонгоос хагацъя... Ингэж амьд байгаад яах вэ...

	Степан шазуур зууж байгаад эхнэрийнхээ хүйтэн хөлс дааварласан мээмний нимгэн арьсыг чимхэж мушгилна

	Аксинья дав давхийн чичирч ёолно.

	— Өвдөж байна уу? гэж Степан тавлана.

	— Өвдөж байна.

	— Тэгвэл миний сэтгэлийг өвддөггүй гэж санасан уу?

	Степан шөнө орой болсон хойно унтаж, зүүдэндээ монцгор үетэй хар хуруунуудаа сарвалзуулна. Аксинья хажуулдан өндийж, нөхрийнхөө нойрсож тайвширсан сайхан царайг удтал ширтэж байснаа дахин хэвтэж амандаа нэг юм шивгэнэнэ.

	Аксинья Гришкатай барга тааралдахаа болив. Нэг л удаа Донын хөвөөнд уулзалдлаа. Григорий үхэр услаад голын хажуу өгсөн, улаан бургасан саваагаа гозолзуулсаар газар ширтэж явав. Яг өөдөөс нь Аксинья очжээ. Гришкаг хармагц л барьж явсан дамнуурга мод нь хүйт оргиж, хоёр чамархай нь цус харваж чинэрэх шиг болжээ.

	Тэгж уулзсанаа Аксинья хожим санаад үнэхээр тэгсэн юм гэдэгт үнэмшихэд хэцүү байжээ. Григорий Аксиньяг бараг зэрэгцэж очсон хойно сая харжээ. Хувин хяхнах чимээгээр Григорий толгойгоо дээш болж, хөмсгөө солбилзуулан юу ч ойлгохгүй тэнэг юм шиг инээмсэглэжээ. Аксинья Григорийг анзаарахгүй дээгүүр харж мяралзан долгилж буй ногоорох Дон түүний цаадтайх хошуурсан элсэн хярыг ширтэж явав.

	Байгалийн сайхан өнгийг үзээд нүдэнд нь нулимс гүйлгэнэнэ.

	— Ксюша! гэхэд Аксинья хэд алхаад хүнд юманд цохиулсан мэт толгойгоо гулдайлган ням зогсов. Григорий хоцорсон халтар шарыг ууртай янзтай шилбүүрдэж эргэж харалгүй:

	— Степан тариагаа хадахаар хэзээ явах гэж байна? гэв.

	— Одоохон... хөдлөхөөр зэхэж байгаа.

	— Цаадахыгаа явуулчхаад голын тохойн манай наран цэцгийн тариалан руу очоорой. Би ч очно гэв.

	Аксинья хувингаа хяхнуулсаар Дон руу явав. Эрэг мөргөх давалгааны ногоон хормойг эмжсэн сэвсгэр шар тор шиг хөөс могой шиг мушгиралдаж, Донын дээгүүр загасчин цагаан цахлайнууд шаагилдан ниснэ.

	Усны өнгөн дээгүүр мөнгөн жараахайнууд борооны дусал шиг гялталзана. Голын тэртээ талын хошуурсан элсний цаанаас сүрлэг намбатай багсайн цухуйх хөгшин улиангарын буурал орой салхинд найгана. Аксинья ус утгах гэж байгаад хувингаа алдаж, банзлаа зүүн гараараа шууж бариад өвдөгцөө усанд оров. Оймсны уяанд холгосон шилбэний булчинг нь ус ирвэгнүүлэн гижигдэхэд Аксинья Степаныг ирснээс хойш анх удаа аяархан инээхчээ болов.

	Эргэж харахад Гришка соно үргээж байгаа мэт шилбүүрээ савчсаар эрэг өөд яаралгүй өгсөж явав.

	Аксинья Григорийн тэв явхийтэл алхалж яваа чийрэг бадриун хөлийг нулимс бүрхэж манантсан нүдээрээ өхөөрдөн ширтэв. Гришкагийн цагаан ноосон оймсонд чихэж өмссөн өргөн шалбуур өмдний улаан ханжаар алаглан ялгарч, цамцны нь ар нуруун дээр далны нь хажуухантай саяхан онги татсан хар хиртэй цамцны уранхай салхинд дэрвэлзэж гурвалжин цоорхойн цаанаас нүцгэн бие нь шаргалтана. Аксинья урьд өвөр нэгсэж байсан хайртай хүнийхээ биеийн тэрхүү харагдаж байгаа бяцхан хэсэг арьсыг нүдээрээ таалан үнсэж, инээмсэрч буй хувхай цагаан уруул дээр нь хайрын нулимс дуслав.

	Аксинья хувингаа элсэн дээр тавьж сэнжийг нь дамнуургын дэгээнд углах зуураа нойтон элсэн дээр Гришкагийн гишгэсэн шөвгөр хоншоортой сөөхий гутлын мөрийг олж харлаа. Тэртээ хол завь онгоцны зогсоолын тэнд усанд орж байгаа хэдэн хүүхдээс өөр хүн амьтан ойр хавьд алга байгааг хулгай нүдээр бушуухан ажиглаад явган сууж Гришкагийн мөр дээр алгаа тавьж үзсэнээ, дамнуургаа үүрч ганцаараа инээмсэглэсээр гэр рүүгээ хурдлан алхлав.

	Бүдэг манан хучсан гацааг нар гийгүүлэв. Сүрэг адуу мэт багширсан цагаан үүлсийн доод тал нь сэрүүн бэлчээр шиг гүнээ цэнхэртээд, гацаа айлуудын улайссан төмөр дээвэр, хүн амьтангүй тоостой гудамж, гандаж шарласан өвстэй хашаа хороог аагим халуун наран төөнөнө.

	Аксинья хувинтай усаа хатаж хагарсан газар дээгүүр цалгиулсаар гэр рүүгээ дайвалзан очлоо.

	Степан дэлбэгэр сийрсэн малгай тавьчихсан морьдоо хадуурт хөллөж хомтойгоо нойрмоглох түүний хударгыг янзлангуут Аксиньяг хараад:

	— Дашмагт ус хий гэв.

	Аксинья дашмагт хувин ус хийж, товруутай төмөр цагирагт нь гараа хайрч орхив. Нөхрийнхөө нэвт хөлөрсөн зоо нурууг хараад:

	— Мөс хиймээр байна санж... Ус нь бүлээсчихнэ дээ гэв.

	— Мелеховынхаас мөс аваад ир... гэснээ Степан гэнэт нэг юм санаад, — Битгий яв!.. гэж зандрав.

	Аксинья хашааны онгорхой орхисон явган хаалгыг хаахаар явтал Степан доошоо харж, ташуураа шүүрээд:

	— Хаачих нь вэ? гэв.

	— Хаалга хаая.

	— Одоохон буц, бузар амьтан... Битгий оч гэсэн шүү!

	Аксинья бушуухан буцаж үүдэн дээрээ очоод, дамнуургаа

	өлгөх гэтэл гар нь мэдээ алдарч, дамнуурга нь довжоон дээрээс гулсан ойчив.

	Степан тэрэгнийхээ урд дээр бэржээнхэн цуваа дэвсэж суугаад мориныхоо жолоог тэнийлгэж:

	— Даамангаа нээгээдэх гэв.

	Хаалга онгойлгож өгөөд Аксинья:

	— Хэдийд ирэх вэ? гэж зүрхлэн асуулаа.

	— Орой тийшээ. Аникушкатай хамтарч хадахаар ярилцсан. Түүнд идэж уух юм аваачиж өгөөрэй. Дархныхаа газраас ирээд шууд тариалан руу очих байх.

	Морин хадуурын бяцхан дугуй үнсэн саарал шороог зүсэж харжигнасаар дааман хаалгаар гарч одов. Аксинья гэртээ орж зүрхээ алгаараа дарж хэсэг зогссоноо алчуур нөмөрчхөөд Дон руу гүйлээ.

	«Буцаад ирэх болов уу? Тэгвэл яана даа?» гэсэн бодол гэнэт орж ирэв. Тэгж бодмогцоо гүнзгий нүхний амсар дээр тулж очсон мэт зог тусаад эргэж нэг харснаа Донынтохой руу бараг хар гүйхээрээ харайлгав.

	Сүлжмэл хашаа, ногооны газар наран өөд харсан наран цэцгийн алтан шаргал шугуй, саяхан цэцэглэсэн төмсний талбай өнгөрөв. Цаг нь оройтсон хойно төмсний талбайг сийрүүлж байгаа Шамилийнхны авгай хүүхнүүдийн ягаан цамцтай нуруу бөгтөлзүүлж зээтүүгээ намхан далайгаад нойтон шороог сэндийлнэ. Аксинья амсхийлгүй гүйсээр Мелеховын ногооны хашаанд хүрч, эргэж ийш тийш нэг харснаа түшүүлж чагталсан бургасыг сугалж хаалгыг нь онгойлгон дагтаршсан нарийн харгуйгаар орж наран цэцгийн ногоон шугуйд хүрэв. Цэцгийн алтлаг шар тоосоор нүүрээ будсаар бөхийн явж хамгийн шигүү газарт нь шурган ороод банзлаа шууж ногоон дээр суув.

	Эргэн тойрон чимээ аниргүй нам гүм, тэртээ дээр ганцхан цох дүнгэнэж наран цэцгийн сэгсгэр үстэй бүдүүн шилбэнүүд газрын чийгийг дув дуугүй хөхөцгөөнө.

	Ирэх болов уу, үгүй болов уу гэж сэтгэл түгшин эргэлзсээр хагас цаг хэртэй хүлээж сууснаа явахыг завдан босож, үс гэзгээ янзлан завдтал хашааны хаалга хяхнаж хөлийн чимээ гарав.

	— Аксютка!

	— Нааш ир.

	— Аа чи ирчихээ юу.

	Григорий навч сэрчигнүүлсээр ирээд зэрэгцэж суув. Эхлээд хоёулаа юу ч дуугарсангүй.

	— Чи хацраа яаж орхио вэ?

	Аксинья эхүүн үнэртэй шар тоосыг ханцуйгаараа арчаад:

	— Наран цэцгийн тоос байлгүй гэв.

	— Бас нүдний чинь хажууд байна гэхэд Аксинья арчив. Тэр хоёрын нүдний харц тулгарч, Григорийн тавьсан дуугүй асуултын хариуд Аксинья уйлж эхлэв.

	— Тэсэхгүй нь. Гриша минь би ч өнгөрлөө

	— Цаадах чинь яагаад байна?

	Аксинья уурлаж цамцныхаа энгэрийг ярахад залуу бүсгүйн чилдгэр ягаахан мээмний дээгүүр хүрэн улаан гүвдрүүнүүд зурайж байв. 

	— Яадгийг нь мэдэхгүй байна уу?.. Өдөр болгон зодож нүдэж байна!.. Цусыг минь сорж гүйцлээ!.. Чи ч бас санаа амар сайхан амьтан... Нохой шиг заваарч орхиод хаяад явчихдаг... Та нар цөмөөрөө адилхан... гээд салганасан гараараа цамцаа товчилж, царайгаа буруулсан Григорийг гомдоож орхиогүй байгаа гэж айсан янзтай харав.

	Григорий өвсний шилбэ зажлан:

	— Чи тэгээд буруутай хүнийг нь эрж яваа юм биз дээ? гэж асуув.

	Григорийн санаа зовсон шинжгүй байдал Аксиньяг хүйтэн төмрөөр хайрах шиг болов,

	— Чи буруугүй гэх нь үү? гэж Аксинья зандчин хашхирав.

	— Гичий нь хүсээгүй бол нохой хаанаас харайх вэ дээ.

	Энэ үгэнд Аксинья эцэсгүй их гомдож тархин дундуураа татуулах шиг болоод алгаараа нүүрээ таглав.

	Григорий ярвайн Аксиньяг хажуугаас нь ажихад дунд, долоовор хоёр хурууны нь салаагаар нулимс урсаж байв.

	Наран цэцгийн өтгөн шугуйд нэвтлэн тунарсан нарны туяа нулимсны сувдан дуслыг гэрэлтүүлж, гарынх нь норсон газрыг хатааж байв.

	Григорий бол уйлж унжихыг тэсвэрлэдэггүй хүн юм. Тэгээд шороон дээр хавчилзаж, өмд дээрээ явсан шар шоргоолжийг зэвүүцсэн янзтай сэгсэрч хаяад, Аксиньяг дахиад хяламхийн харлаа. Аксинья огт хөдлөлгүй түрүүчийн хэвээр сууж, гарын нь арыг дагаж нэг биш, гурван бөнжгөр нулимс цувралдан урсаж байлаа.

	— Юу гэж уйлж унжаад байгаа юм вэ? Гомдоо юу? Ксюша! За боль. Би чамд нэг юм хэлмээр байна гэхэд Аксинья нойтон нүүрээсээ гараа салгаж:

	 Би чамтай зөвлөх гэж ирж байхад... Чи яаж байгаа нь энэ вэ?.. Хүнийг тэсэж байхын аргагүй болоод байхад... чи харин...

	«Бөөсөнд хутга...» гэж Григорий бодоод царай нь барсхийв.

	— Ксюша... аманд орсноо л хэлчихсэн юм. Битгий гомд...

	— Би хүчээр налж наалдах гэж ирээгүй... Айх хэрэггүй!

	Аксинья Григорийд налж наалдахын тулд ирээгүй гэдэгт энэхэн мөчид итгэж байсан боловч Донын тохой руу гүйж явахдаа юугаа ч ойлгохгүй: 

	«Ятгая! Эхнэр авахаа болиг. Би амьдралаа өөр хэнтэй холбох билээ!» гэж бодож байжээ. Тэгэх зуураа бас Степаныг дурсаж, зохисгүй үед орж ирсэн тэр бодлыг замхруулахын тулд толгойгоо сэгсэрч ч байжээ.

	— Ингэхэд бид хоёрын хайр дурлал дуусчихаж байгаа хэрэг үү? гэж Григорий асуугаад, түрүүлгээ харан хэвтэж, яриандаа болж мэдэлгүй зажилсан өргөст сэдэргэнийн ягаахан дэлбээний хивгийг өндийж нулимлав. Аксинья давхийн.

	— Яагаад дуусах билээ? Яагаад тэр билээ? гэж дахин дахин асуугаад Григорийн харцыг олж ажих гэж оролдов.

	Григорий нүдээ эргэлдүүлэн буруулж өөр тийш ширтэв.

	Хуурайшиж дагтаршсан газрыг нар төөнөж, тоос ханхална. Сэр сэр салхи наран цэцгийн ногоон навчийг ганхуулна.

	Нар түр зуур сэмжин үүлний цаагуур нуугдахад хээр тал, гацаа, Аксиньягийн унжиж унхайсан толгой өргөст сэдэргэнийн ягаахан дэлбээн дээр униартсан бараан сүүдэр хөвж нүүсээр тусав.

	Григорий уртаар амьсгаа авч, дараа нь шуугьтал үлээгээд ар нуруугаа халуун газар наалдуулан дээшээ харж хэвтэв. Тэгснээ яаралгүй үг бүрийг таслан:

	— Ингэхэд Асинья сэтгэлд нэг юм орчхоод амар заяа үзүүлэх биш. Би бодохдоо... гэж эхэлтэл ногооны газрын түүгээр тэрэг хяхнаж:

	— Хөөг, Халзаан! Хөж хөөг! гэж дуугарах чимээ сонстов.

	Тэр дуу Аксиньяд жигтэйхэн чанга дуугарах шиг санагдаж, ухаан жолоогүй хярж хэвтэв. Григорий өндийж харснаа:

	— Наад алчуураа ав. Гялайгаад байна. Хүн харчих вий гэв.

	Аксинья алчуураа авлаа. Наран цэцгийн завсраар үлээж урссан халуун салхи Аксиньягийн хүзүү дээрх алтан шаргал молцог үсийг сэвэлзүүлэв. Тэрэгний чимээ холдож намдав. Тэгэхэд Григорий яриагаа үргэлжлүүлж сэргэлэн байдлаар:

	— ...Би бодохдоо нэгэнт хийсэн юмыг эргүүлж болохгүйгээс хойш буруутныг нь эрэх ямар хэрэг байна? Харин цаашдаа яаж ийгээд амьдрах л хэрэгтэй байна гэв.

	Аксинья сэтгэл түгшин чагнаж, цааш юу хэлэхийг нь хүлээн, нэг шоргоолжноос булааж авсан өвсний ишийг хугачиж суув.

	Григорийн царайг ажвал жишимгүй атлаа сэтгэл үймэрсэн янзтай харагдав.

	—...Би ингэж бодлоо. Хоёулаа ер нь эцэс болговол... гэж эхлэхэд Аксинья толгой нь эргэх мэт найгаад, татганасан хуруунуудаараа өргөст сэдэргэнээс зуурч, хамраа сарталзуулан, Григорийн хэлэх гэж байгаа үгийн төгсгөлийг хүлээлээ. Айх, тэсэн ядахын гал Аксиньягийн нүүрийг төөнөж, аман дахь шүлсийг нь хатаана. Григорий одоо «...хоёулаа Степаныг эцэс болговол яасан юм» гэж хэлнэ байх гэж Аксинья бодож байтал Григорий хатсан уруулаа (тэр нь хөдлөхөд зовлонтой болсон байжээ) халаглан долоож:

	—...хоёулаа энэ паянгаа эцэс болгоё. Тэгэх үү? гэв.

	Аксинья босож, наран цэцгийн санжсан шар түрүүнүүдийг чээжээрээ шөргөөсөөр хаалга чиглэн одов.

	— Аксинья! гэж Григорий бүдэг дорой хоолойгоор дуудав.

	Хариуд нь хашааны хаалга удаан гэгч хяхтнажээ.

	Хөх будаагаа үтрэмд зөөж амжаагүй байхад улаан буудай хураах цаг болж, уулын бэл болон шаварлаг хөрст газрын буудайны хатсан хальс шарлан хуйлраад өтөлсөн шилбэ нь өмхөрч байв.

	Ургац сайн гарлаа... түрүү нь том үр нь жинтэй булцгар гэж хүмүүс магтацгаана. 

	Пантелей Прокофьевич, Ильинишнатай зөвлөлдөөд хэрэв Коршуновынхантай худ ураг болбол хуримыг найман сарын 16-ны баяр шувтартал хойшлуулахаар шийджээ.

	Тэдний талын хариуг авахаар очоогүй байтал тариа хураах цаг дөхөөд, улс амьтан баярт бэлдэж эхэлжээ.

	Баасан гаригт тариандаа гарцгаав. Хадуурт гурван морь хөллөв. Пантелей Прокофьевич тэрэгний хашлагыг янзалж, будаа зөөхөд бэлтгэж байв. Тариа хураахаар Петро, Григорий хоёр явав.

	Григорий хөмсөг зангидан, ахынхаа сууж яваа тэрэгний суудлаас өрөөсөн гараараа барьсаар зэрэгцэн алхана. Эрүү, шанааных нь булчин татвалзан гүрэлзэж байгааг хараад Петро энэ нь Григорий уурандаа багтарч ямар ч хэрэг будлиан үүсгэхээс буцахгүй болсны шимж гэж мэдэж байсан боловч буудай шиг шар сахлаа бавалзуулан инээмсэглэж:

	— Мөн аягүй юм ярьж байдаг шүү! гэж дүүгээ цаашлуулав.

	Григорий бавгар сахлынхаа үзүүрийг химлэн:

	— Ярьж л байг! гэв.

	— «Ногооны газраас буцаж явахнаа нь Мелеховын наран цэцгийн талбай дунд хүмүүс ярилцах сонстлоо» гэж байгаад ярьж байна билээ.

	— Петро, боль доо!

	— Яах аргагүй хүмүүс ярилцаж байв. «Тэгээд ч би хашааны завсраар харсан...» гэж байна...

	Григорий нүдээ анивчиж:

	— Дуугүй болох уу, үгүй юу? гэв.

	— Чи хачин хүн юм. Би яриагаа дуусгая л даа! гэхэд Григорий:

	— Петро чи сайхан мэдээрэй. Зодолдоно шүү гэж занаад тэрэгнээс хоцорсхийв.

	Петро хөмсгөө хөдөлгөн хойшоо эргэж, Григорийн өөдөөс харж суув.

	— «Хашааны завсраар харсан чимь хоёр амраг тэврэлдчихсэн хэвтэж байна гэнэ. «Хэн юм бэ?» гэж асуухад: «Астаховын Аксютка, танай дүү хоёр л байхгүй юу» гэсэн. Тэгэхэд нь би...

	Тэгтэл Григорий хадуурын ар дээр даруулсан өвсний богино сэрээг бариулаас нь шүүрч аваад Петро руу ухасхийв. Петро мориныхоо жолоог хаяад, тэрэгнээс үсрэн бууж морьдынхоо урдуур оров.

	— Туй, муу золиг!.. Галзуураа юу?.. Түй! Түй! Наадхыгаа хараач...

	Григорий чоно шиг шүдээ ярзайлган, сэрээгээ шидэхэд, Петро нам хэвтэснийх чулуудсан сэрээ дээгүүр нь нисэж гараад чулуу шиг хуурай хөрсөнд сөөм хэртэй шааж тогтоод хангинав туялзаж байв.

	Хүрлийж харласан Петро, хүн хашгиралдахад цочиж үргэсэн морьдыг цулбуурдаж:

	— Нохой чинь алах нь! гэж уурлав.

	— Алах байсан юм!

	— Тэнэг новш! Галзуурсан чөтгөр! Эцгийнхээ удмыг дуурайсан ёстой нэг черкессын сүнс!

	Григорий төмөр сэрээг газраас сугалж аваад, цааш хөдөлсөн хадуурын хойноос дагаж алхлав.

	Петро түүнийг хуруугаараа даллаж:

	— Наашаа ир. Сэрээгээ аль гэв.

	Жолоог зүүн гартаа шилжүүлж, баруун гараараа сэрээний гялгар шүднээс тосож авав. Тэгснээ гэнэгүй явж байсан Григорийн ууцан дундуур хадуурын ишээр байлгав.

	Хажуу тийш бултаж зайлсан Григорийг эргэж хараад Петро дотроо өрөвдөж:

	— Бүр олигтойхон цохих байсан юм! гэж харамсав.

	Төдхөн тэр хоёр тамхи татаж, нүүр нүүрээ хараад инээд алдан хөхрөлдөв.

	Гэтэл өөр замаар хөсөг тэрэгтэй явж байсан Христонягийн эхнэр, Гришка ах руугаа сэрээ шидэж байхыг харжээ. Тэр авгай тэрэгнийхээ ачаан дээр гарч харсан боловч хадуур, морьд нь таглачихаад Мелеховын хоёр хүү чухам юу болж тарсныг олж харж чадаагүй ажээ. Тэгсэн атлаа гацааны захад хүрэв үү үгүй юу, хөрш авгайдаа:

	— Климовна! Хоёр хүүхэд нь Татарын хиргисүүрийн хажууд өвсний сэрээгээр бие биеийнхээ гэдсийг хүү татаж байна гэж цаад турк Пантелейд очиж хэл, бушуул чи минь, хоёул зодолдож, Гришка нь улаан галзуу юм хойно, сэрээ аваад Петрийн хавирга руу бүлж, цаадах нь бас Гришкаг... цус нөж урсаад сүйд болж байна! гэж хашхичжээ.

	Петро ядарсан морьдоо харааж хашхирсаар хоолой нь сөөгөөд, зөвхөн хангинатал исгэрч явав. Григорий шороо тоос дарж тас хар болсон хөлөөрөө хадуурын хөндлөвч дээр зогсоод, хадуурын далавчинд шигсэн сүрлийг цэвэрлэж явлаа. Ялаанд улаан нялга болтлоо идүүлсэн морьд сүүлээ шарвалзуулан аран ядан зүтгэцгээнэ.

	Тэртээ хол цэнхэрлэн харагдах тэнгэрийн хаяа хүртэл талаар нэг хүн бужигнаж, хадуурын хутга тачигнаж, хадсан будаа талд тарлантан далагнана. Тошин дээрээ гозойсон тарваганууд тариачдыг элэглэн хашхиралдана.

	Хадуурын шуугиан чимээн дунд Петро эргэж хараад:

	— Дахиж хоёр тойроод тамхиа татъя! гэж хашхиран хэлэв.

	Григорийн хатаж хагарсан уруул дуугарахад хэцүү байсан учраас зөвхөн толгой дохив. Бөөн их будааг сэрээдэхэд хялбарыг бодож сэрээний бариулыг ахиулж атгаад, амьсгаадан ажиллана. Хөлс дааварлаж урссан, өвчүү нь загатнаж, малгайных нь дороос урсах хөлс нүдэнд нь орж саван шиг хорсгоно. Морьдоо зогсоож, унд ууж, тамхи татацгаав.

	Петро саравчилж хараад:

	— Замаар нэг морьтой хүн давхин ирж явна гэв.

	Григорий ажиж харснаа гайхаж, хөмсгөө өргөн:

	— Аав байхчив гэв.

	— Бүү солиор! Морьд энд байхад юугаараа давхиж ирэх юм.

	— Мөн л байна.

	— Гришка чи хүн андуурч байгаа байлгүй!

	— Яах аргагүй мөн!

	Түдэлгүй давхиж яваа морь хүн хоёр танигдахаар ойртлоо.

	— Аав байна... гээд айж гайхсан Петро дороо холхив Григорий:

	— Манайд ямар нэг юм болж дээ... гэсэн ерөнхий санаа хэлэв.

	Пантелей Прокофьевич зуугаад сажин газар ойртож ирээд мориныхоо амыг хантайруулан татаж хатируулан холоос:

	— Цусыг чинь холино... Та хоёрын! гэж хашхиран занаад урт суртай ташуураа толгой дээрээ эргүүлэв.

	Петро бүр гайхаж буудайн сор шиг шар сахлынхаа бараг тэн хагасыг амандаа зуусаар:

	— Юу гээд байна аа. цаадах чинь? гэв.

	— Хадуурынхаа цаагуур ор! Нээрээ ороолгох байх. Учир ухаанаа ололцохоос өмнө урж тасдаж мэднэ шүү... гэж Григорий мишээн хэлээд өөрөө бас юу магад гэсэн янзтай хадуурын цаагуур оров.

	Бурзайтлаа хөлөрсөн морь тариан дундуур ондолзон давхиж, (зайдан явна) Пантелей Прокофьевич хөлөө годолзуулан ташуураа сэгсчиж:

	— Өөдгүй чөтгөрүүд, та нар энд яасан гэнэ ээ?! гэв.

	— Будаагаа л хадаж байна.. гэж Петро гараа алдлан буулгаад аавынхаа ташуурыг айсан нүдээр хялбалзан харна.

	— Хэн нь хэнийгээ сэрээгээр бүлсэн бэ? Та нар юу болоод зодолдоо вэ?..

	Григорий буруу хараад салхинд туугдсан үүлсийг шивнэн тоолж байв.

	— Юу гээд байна аа? Юун сэрээ? Хэн зодолдоо вэ? гэж Петро анивчин эцгийгээ дороос дээш нь хараад хөлөө сэлгэж байлаа.

	— Яагаа вэ нөгөө эм тахиа шиг өлөгчин гүйж ирээд: «Танай хүүхдүүд өвсний сэрээгээр бие биеийнхээ гэдсийг хүү татаж байна!» гэж орилж чарлахгүй юу. Аан? Ямар вэ дээ?... гээд Пантелей Прокофьевич уурлаж толгойгоо сэгсэрснээ цулбуураа тавьж амьсгаадсан мориноосоо үсрэн буугаад: — Би Семишкины Федькийн морийг мулталж унаад давхиж ирлээв шүү. Аан? гэв.

	— Хэн тэгж яриа вэ?

	— Нэг авгай!..

	— Аав, цаадах чинь худлаа залж дээ! Монди чинь ачаан дээрээ унтаж яваад зүүдэлсэн юм байж л дээ.

	Энэ авгайчуул уу! Нөгөө Климовна гэдэг муу янхан хэлсэн байхгүй юу! Ээ бүү үзэгд!.. Муу өлөгчнийг зад урья!.. гэж Пантелей Прокофьевич хашхичаад сахлаа шоолон, зүүн хөл дээрээ хазганан газар дэвслэв.

	Григорий инээдээ барьж ядан газар шагайж, харин Петро хөлстэй ногоон толгойгоо илбэн, эцгийгээ нүд салгалгүй ажна.

	Пантелей Прокофьевич тонгочиж тонгочиж номхров. Тэгснээ хадуур дээр сууж хоёр тойрог хийгээд, хараал тавьсаар мордлоо. Замд орж будаа тээсэн хоёр тэргийг гүйцэж гэр лүүгээ тоос татуулан арилав. Гоё цацагтай нарийхан урт гөрмөл суран ташуураа тариан шан дээр мартан орхижээ. Түүнийг нь Петро агч хий гуядаж үзээд, толгой сэгсрэн Григорийг харж:

	— Чи бид хоёр ч балрах шахжээ. Ийм ташуур гэж байх уу даа? Хүний толгойг тас хяргах эд байна! гэв.

	 


XVIII

	 

	Татарын гацаанд Коршуновынхан тэргүүн баячуул гэгдэж байв. Арван дөрвөн хос шар, азаргаар адуу, Проваловын заводын унаган гүүнүүд, хориод үнээ, хариулгын өчнөөн төчнөөн мал, хэдэн зуун хоньтой ажээ. Гаднаас нь харсан ч Моховынхоос дутуугүй төмөр дээвэртэй зургаан өрөө байшинтай. Хашаандаа бас аж ахуйн хэрэгцээний шинэхэн барьсан вааран дээвэртэй чамин маягийн жаахан байшинтай. Нийтдээ бүтэн хагас десятин цэцэрлэгтэй. Үүнээс илүү юмаар хүн яах вэ дээ?

	Тийм ч учраас Пантелей Прокофьевич охиныг нь гуйхаар анх очихдоо эмээж дотроо тун дурамжхан байжээ. Коршуковынхан охиндоо Григорийгоос өөр хань олж өгч болох байв. Тэднийг нь мэдээд Пантелей охиноо өгөхгүй гэхээс бас ч этгээд зантай Коршуновын хөлд сөгдөх хүсэлгүй байжээ. Гэтэл Ильинишна яншсаар байгаад төмрийг зэв иддэгийн адилаар өвгөнийхөө зөрүү занг мохоож авчээ. Тэгээд Прокофьевич дотроо Гришка, Ильинишна хоёрыг битгий хэл, нарт ертөнцийн бүх юмыг харааж зүхсээр авгайнхаа үгэнд орж Коршуновынд очсон ажээ.

	Одоо хариу дуулахаар хоёр дахь удаагаа очих болж, ням гаригийг хүлээж байтал Коршуновын будмал төмөр дээвэртэй байшинд гэр бүлийн чанартай сүрхий дажин үүсжээ. Хүргэний талынхныг ирээд явсны дараа охин нь эхийнхээ асуухад:

	— Надад ганцхан Гришка л таалагдаж байна. Өөр хэнтэй ч суухгүй! гэж хариулжээ.

	— Хань нөхрөө мөн олж дээ, тэнэг минь. Цаадахад чинь цыган шиг тас хар царайнаас өөр өлгөж авах юм алга. Алим жимс шиг чамдаа би очиж очиж ийм амьтан олж өгөх болж байна уу? гэж эцэг нь ятгаж үзжээ.

	— Аав минь надад өөр хүн хэрэггүй... Би яасан ч очихгүй, Хүн гуйхаа болино л биз. Усть-Медведийн сүмд гэлэнмаа болсон ч яадаг юм... гэж Наталья царайгаа улайлгаж нулимс гуужуулав.

	Тэгэхэд нь өвгөн эцсийн аргаа хэрэглэж:

	— Тэр чинь цэрэгт явсан улсын авгайчуулыг эзгүйчилдэг шалиг завхай, гацаагаар нэг шившгээ тарьсан амьтан гэж хэлж үзлээ.

	— Тэр хамаагүй!

	— Чамд хамаагүй бол надад бүр ч хамаагүй! Тэгэх дээр хүрвэл надаас ганц шуудай гурилын гарз гарна биз.

	Наталья бол эцгийн хайртай, айлын том охин учраас нөхөр сонгож авах талаар хавчигдахгүй байв. Бүр түрүүний мацаг тайлах үеэр алсаас, Цуцкан голын тэртээгээс хуучин шашинтан, тоймгүй баян казакууд худ ураг болохоор ирцгээж, бас Хопёр, Чирийн гацааны зууч нар нэмэгдсээр байсан боловч нөхөр болох хүмүүс нь Натальягийн сэтгэлд таарсангүй. Тэгээд худ, худгүй нарын авчирсан идээ будаа нь дэмий үрэгдэж байжээ.

	Гришка хийморь золбоотой, айл гэрийн ажил төрөлд дуртай казак залуугийн хувьд Мирон Григорьевичийн санаад тохирч байжээ. Гришкаг үүний өмнө морин уралдааны тэргүүн бай авч байхад суурины залуучуулын дотроос түүнийг онцлон тоожээ. Гэсэн ч охиноо хөрөнгө чинээгээр дульхан, нэр хүндээр тааруухан хүнд эхнэр болгож өгөх нь харамсалтай санагдана.

	Эхнэр нь шөнөдөө нөхрийнхөө нэл шар үстэй, сэвхтэй гарыг илэн байж:

	— Ажилсаг, царайлаг хөөрхөн залуу шүү... Григорич оо, Наталья маань түүний л хүслэн болж сэтгэлээр хатаж гүйцлээ... Санаанаас нь гарахаа больжээ гэж шивнэнэ.

	Тэгэхэд нь Мирон Григорьевич, эхнэрийнхээ ясан хэнхдэг болсон хүйтэн өвчүү рүү нуруугаа харуулж эргэж хэвтээд:

	— Битгий нойтон хамуу оргиод үглээд бай! Усан тэнэг Пашад ч өгнө үү надад пад алга. Ухаан заяагаагүй улс гэдэг хэцүү юм! «Царайлаг хөөрхөн...» гэнэ шүү гэж ээрсхийн хэлээд түүний нүүрээс ургац авна гэж бодоо юу чи?.. гэв.

	— Бүр ургац болж гэнэ...

	— Түүний царай зүс ямар хамаатай юм? Хүн шүү юм байсан бол ч яах вэ гэхсэн. Үнэндээ гэхэд туркуудад охиноо өгөх маань жаахан доромж санагдаж байна. Хүн шиг хүмүүс байсан бол ч яах вэ... гэж Мирон Григорьевич орон дотроо тийчлэн ихэрхэв.

	Тэгэхэд эхнэр нь нөхрийнхөө нуруунд наалдан, гарыг нь аргадсан байдлаар илж:

	— Ажилтай ч, юмтай ч айл... гэж шивнэв.

	— Монди минь, цаашаа бол! Газар хавчаа юу. Чи юу болоод намайг хээлтэй үнээ шиг илээд байгаа юм? Натальяг яахаа өөрөө л мэд. Мулзан толгойтон гэлэнмаа ч болгодог сон уу!...

	— Төрсөн үрээ хайрламаар юм даа. Үрийг минь бурхан тэтгэж буянаа хайрлана... гэж Лукинична, Мирон Григорьевичийн нэл үс болсон чихэнд шивнэв.

	Цаадах нь хөлөө зөрүүлж, хананд наалдаад унтсан мэт паржигнатал хурхирав.

	Худ ургийнхан гэнэт ирээд эднийхэн ихэд балмагдав. Үдийн мөргөлийн дараа тэд морин тэргээр давхин ирж дааман хаалганы үүдэнд зогсжээ. Ильична буухаар гишгүүр дээр хөлөө тавихад тэрэг нь хазайж арай л онхолдчихсонгүй. Харин Пантелей Прокофьевич суудлаасаа залуу азарган тахиа шиг үсэрч буухад хөл нь өвдсөн боловч яагаа ч үгүй юм шиг царайлан байшин руу идэрхэн эр шиг алхлав.

	Мирон Григорьевич цонхоор хараад:

	— Хараач нөгөөдүүл чинь ирлээ. Эднийг ямар чөтгөр нь хатгаж ирүүлэв! гэж дуу алдав.

	— Өвгөн минь яана, би чинь хоол ундаар ноцолдсоор муу банзлаа ч солиогүй байна! гэж гэрийн эзэгтэй тэвдэж үглэв.

	— Солихгүй ч байсан яадаг юм. Ямар чамайг гуйхаар ирж байгаа биш, чи хэнд хэрэгтэй юм, хамуутай мал!

	— Чи угийн олиггүй амьтан, өтлөхдөө бүр солиорч байна.

	— За за дуугүй бай!

	Эхнэр нь Мирон Григорьевичийг ажиглаад:

	— Ядаж цэвэр цамц өмсөөч. Наад хэрзгэр нуруугаа хараач. Улс амьтнаас зовохгүй байна уу? Мөн бузар амьтан шүү! гэж худ, худгүй нарыг хашаа дотор явж байх завсар загнав.

	— Харж л байгаарай. Намайг энэ хэвээрээ байсан ч танина. Намайг толгойдоо тампуу углаад байсан ч больё доо гэхгүй улс.

	Пантелей Прокофьевич босгонд бүдэрч:

	— Амархан сайн байцгаана уу! гэж дэндүү чанга хэлчихсэндээ зовоод бурхны хөрөг харж хоёр дахин загалмайлан залбирав.

	Гэрийн эзэн муухай царайлан:

	— Сайн, сайн байна уу! гэж хариу мэндлэв.

	— Ашгүй тэнгэр хангай сайхан байна.

	— Овоо л байна.

	— Улс амьтан ажил явдлаа бузгай амжуулж авах байгаа даа.

	— Тэр ч тэгэлгүй дээ.

	— Тэгнээ.

	— Хм.

	— Ингэхэд Мирон Григорьевич ээ, бид та бүгдийг юу гэж ярилцаж тогтоо бол, ураг барилдах болсон эсэхийг мэдэх гэж ирлээ.. гэхэд гэрийн эзэгтэй бөхөлзөж, тоосгоор зүлгэж өнгөлсөн шал дээгүүр хуниастай урт банзлаа чиргүүлэн гүйж:

	— Дээшээ сууцгаа, дээшээ, дээшээ бол гэж урив.

	— Зүгээр, санаа зоволтгүй.

	Ильинишна мушгирсан иржгэр даавуун даашинзаа сарчигнуулан суув. Мирон Григорьевич шинэ хулдаасан бүтээлэгтэй ширээ тохойлдон дуугүй сууна. Шинэ хулдааснаас хаймрын, бас бус муухай үнэр ханхалж, хошиж хүрээлсэн булангуудаас нь талийгаач хаад, хатагтай нар ихэмсэг байдалтай ширтэцгээж, хулдаасны тэг дунд нь цав цагаан малгайтай залуухан гүнжүүд, ялааны баас болсон эзэн хаан Николай Александровичийн хамт заларна.

	Тэгтэл Мирон Григорьевич ам нээж:

	— Яая гэх вэ... Бид охиноо өгөхөөр шийдлээ. Таарч, тохирвол худ ураг болцгооё... гэв.

	Тэгж хэлэнгүүт Ильинишна чухам хаанаас бүү мэд, бумбын шамба шиг халхгар ханцуйтай цамц дотроо нууж ирсэн том цагаан талхыг араасаа гаргаж ирээд ширээн дээр тавив.

	Пантелей Прокофьевич яагаад ч юм залбирах гээд мойног хуруунуудаа шомбойлгон дээш өргөснөө, нөгөө хуруунууд нь эзнийхээ санаснаар болсонгүй хар хир дүүрсэн дарвагар хумстай эрхий нь долоовор, дунд хоёр хурууныхаа хоорондуур ороод ичгэвтэр муухай салаавч болж зангираад хөх дээлийн нь дэрвэгэр хормой доогуур сэмхэн шурган орж, улаан толгойтой шил архи хүзүүдчихсэн гарч ирэв.

	— Ингэхлээр одоо эрхэм хүндэт худ, худгүй нар минь тэнгэр бурхандаа залбирч, балга тагш юм ууж, үр хүүхдийнхээ тухай, өгөх авах юмныхаа тухай ярьцгаая... гээд Пантелей Прокофьевич сэтгэл догдлон анивчиж, хадмынхаа нэл сэвх болсон нүүрийг ажигласаар морины туурай шиг палигар алгаараа шилтэй архиныхаа бөгсийг аяархан алгадав.

	Цагийн дараа худ ургууд жигтэйхэн дотно найзууд болчихсон Мелеховын давирхай шиг гялалзах цагирагласан хар сахал нь Коршуновын шөрвөгөр шар сахлыг ороомоглон шүргэж байв.

	Пантелей Порокофьевич давстай өргөст хэмхийн аятайхан үнэр ханхлуулан байж авах юмны тухай ярьж эхлэв.

	— Эрхэм худ, эрхэм худгүй нар минь! гэж хүнгэнэсэн хоолойгоор аяархан эхэлснээ гэнэт дуугаа өндөрлөж:

	— Худ аа! гэж мохоо хар шүдээ ярзайлган бараг хашхирч, — Та нарын хэлсэн сүй миний хувьд дааж давахааргүй хэтэрхий их байна. Эрхэм худ минь, чи бодоод үз. Нэгд галоштой гутал, хоёрт нэхий дээл, гуравт хоёрын зэрэг ноосон даашинз, дөрөвт торгон алчуур гэдэг чинь юу гэсэн үг билээ. Намайгаа гомдоох гээгүй юм бол үүнийгээ харж үз. Энэ чинь бүр сүй-рүү-лэх нь!.. гэв.

	Пантелей Прокофьевич гараа алдлан сарвалзахад казак цэргийн мундирын нь мөрний оёдол шажигнан, тоос пур хийж ханзрав. Харин Мирон Григорьевич толгойгоо унжуулан, архи, давсалсан өргөст хэмхийн шүүс асгарч урссан ширээний хулдаасыг гөлрөн ширтэнэ. Түүний дээд талаар «Бүх Оросын эзэн хаад» гэж гоёмсгоор хичээнгүйлэн бичсэнийг уншив. Доохонтой нь «Эрхэмсэг их эзэн хаан Николай...» гэж бичээстэй байв. Бүр доошилж харахад төмсний хальс хөглөрч байв. Зургийг ажиглахад эзэн хааны нүүр харагдахгүй, дээр нь архины хоосон шил тавьчихсан байлаа. Мирон Григорьевич их хүндэтгэсэн янзтай нүдээ анивчин, цагаан бүстэй үнэтэй сайхан мундирыг нь сонирхон харах гэж оролдтол мундир дээр нь өргөст хэмхийн нялцгай үр асгачихсан байв. Ив ижил хувцасласан хааны охидын дундаас өргөн хүрээтэй эсгий малгайтай хатан хаан ихэмсэг байдалтай ялгарч харагдана. Түүнийг үзээд Мирон Григорьевич харамсаж уйлмаар санагдав. «Одоо бол торноос цухуйх эм галуу шиг омогтой харагдаж байна. Харин охидоо хадамд өгчихлөөр би чинь хөөрхий... хармагцаа нүд буруулах болно шүү дээ!» гэж бодов.

	Түүний чихний хажууд Пантелей Прокофьевич том хар хэдгэнэ шиг дүнгэнэсээр байв.

	Коршунов толгой дээш болж худыгаа улцан нүдээр ширтэн яриаг нь чагнана.

	— Бид чиний охиныг одоо бас миний ч охин болж байгаа болохоор чи бид хоёр охиндоо ийм их хөрөнгө... галоштой гутал, нэхий дээл... өгөхөд хүрвэл хамаг малаа сууриар нь худалдахад хүрнэ!

	— Харамлаж байна уу? гээд Мирон Григорьевич ширээ шаав.

	— Харамлаж байгаадаа биш л дээ...

	— Харамлаж байна уу?

	— Байз хө, худ минь...

	— Харамлаад байгаа бол!.. гээд Мирон Григорьевич ширээн дээр байсан хундагануудыг хөлстэй том гараараа хамж аваад шалан дээр шидэв.

	— Охин чинь сайхан аж төрж хөлжих шүү дээ!

	— Тэглээ ч гэсэн! Бэлэг сүй заавал авчир. Тэгэхгүй бол худ ураг болж чадашгүй!..

	— Малаа сууриар нь худалдах болох нь ээ гээд Пантелей Прокофьевич өрөөсөн ээмгээ гялалзуулан толгой сэгсрэв.

	— Бэлэг сүй заавал байх ёстой!.. Манай охинд гоёл гэвэл авдраар бий. Харин миний охин сэтгэлд чинь тохирч байгаа юм бол чи намайг хүндэтгэх ёстой!... Энэ бол манай казакийн жам ёс. Хуучин тийм байсан, бид хуучнаа дагах ёстой...

	— Хүндэтгэнэ!..

	— Хүндэтгэ.

	— Хүндэтгэлгүй яах вэ!..

	— Харин хөлжихийн тухайд бол залуучууд өөрснөө хөлжинө биз. Бид бол хөлждөгөө хөлжиж, хүнээс дутуугүй амьдарч байна. Эд яадаг санж, эднүүс өөрснөө хөлжинө биз!..

	Хоёр худын шар, хар сахал өнгө харшин орооцолдоно, хоёул үнсэлдэж, Пантелей Прокофьевич үнсэлтээ шүүс нь шавхарч нялцайсан өргөст хэмхээр даруулж, олон зүйлд сэтгэл нь үймэрч уйлав.

	Хоёр худгүй авдар дээр тэврэлдэж суугаад, бие биеэсээ өрсөн орилолдоно. Ильинишнагийн хацар интоор шиг улайж ягаараад, нөгөө худгүй нь архинд хөлчүүрч, жаварт хөлдсөн зэрлэг лийр шиг ногоорч байв.

	— ...Ийм хүүхэд нарт ертөнцөд байхгүй! Өөрийг чинь дуулгавартай хүндэтгэлтэй байвал гараас гарахгүй. Хонгор худгүй минь, цаадах чинь нэг үг сөрөхөөс ч айна гэхэд Ильинишна яриаг нь таслан хадуурч зүүн гараараа шанаагаа тулж, баруун гараараа зүүн гарынхаа тохойг түшиж байгаад:

	— Ий ий, хонгор минь, би чинь золигийн муу хүүдээ, хэчнээн үглэв дээ. Түрүүчийн ням гаригт үдэш гадагшаа тэнэх гээд уутандаа тамхи дүүргэж байхлаар нь: «муу ёрын монди чи тэр өлөгчнөө хэзээ орхих юм бэ? Тэр шившгээрээ чи хөгшин болсон миний чихийг хэзээ болтол халууцуулах юм бэ? Манай тэр Степан уу, нэг л өдөр хүзүүг чинь хуга мушгина даа!..» гэв.

	Галын өрөөний хаалганы дээд завсраар Митька шагайж, дор нь Натальягийн хоёр бүсгүй дүү шивэр авир гэлцэж байв.

	Наталья хамгийн мухрын өрөөний модон ханзан дээр цамцныхаа нарийхан ханцуйгаар нулимсаа арчиж суулаа. Хаяандаа тулж ирээд байгаа шинэ амьдралаас айж, цаашид чухам юу болохыг тухайлан мэдэхгүйдээ санаа нь зовж буй ажээ.

	Том өрөөнд гурав дахь шил архийг хоосолж хүргэн, бэр хоёрыг Спассын баярын12 эхний өдөр нийлүүлэхээр шийдэцгээв.

	 


XIX

	 

	Коршуновынхан хуримд бэлтгээд хөл ихтэй байв. Бэрийн жаал зугаа дотуур хувцсыг яаралтай оёцгооно. Наталья нөхөр болох хүндээ бэлэглэдэг заншлын дагуу үдэш болгон сууж, хүзүүний ороолт, бээлийг хөх ямааны ноолуураар нэхнэ.

	Натальягийн ээж Лукинична тосгоноос олж ирсэн оёдолчин бүсгүйд туслалцаж, харанхуй болтол оёдлын машин дээр тонгойно.

	 Митька, тариалангаас аав хэдэн ажилчны хамт буцаж ирмэгцээ нүүр гараа угаалгүй, ажилд өмсдөг палигар гутлаа тайлж эвэртсэн хөлөө ч амраалгүй Натальягийн өрөөнд орж суугаад дүүгээ цаашлуулж дамшиглахдаа бах нь ханадаг болов.

	— Юм нэхээ юу? гэж асуугаад зөөлхөн памбагар ороолтыг нь нүд ирмэн заав.

	— Тийм, чи яах нь вэ?

	— Нэх, нэх, тэнэг минь. Цаадах чинь баярлалаа гэхийн оронд намалдгийг чинь нээнэ дээ.

	— Яалаа гэж?

	— Ямбаллаа гэж. Би Гришкаг мэднэ. Бид хоёр найзууд. Урдгаа урчхаад яагаад тэгснээ хэлэхгүй нохой доо.

	— Битгий худлаа хэл! Би ямар мэдэхгүй биш.

	— Би бүр сайн мэднэ. Сургуульд хамт явж байсан юм чинь.

	Митька зориуд уртаар санаа алдаж, өвсний сэрээнд шалбалсан алгаа үзэж, урт нуруугаа тонгойлгон бөгтийгөөд:

	— Чи түүнтэй суугаад баларна даа, Наташка! Гэртээ сууж байвал дээр вий. Гришкагийн юу нь сайхан байна вэ? Аан? Ер нь л аймшигтай хүн... чамтай дөрөө нийлэхгүй бас тэнэгдүү... Чи сайн ажаарай, адгийн амьтан даа!.. гэв.

	Наталья уурлаж нулимсаа залгин духайж, хүзүүний ороолтоо нэхэхэд царай нь өрөвдөлтэй харагдав.

	Тэгэхэд нь Митька хайр найргүй дайрч:

	— Хамгийн гол нь цэвдэг сэтгэлтэй хүн... Чи юундаа орилоод байгаа юм! Наташка, чи даанч тэнэг байна. Хадамд очихоо боль! Би одоохон морь эмээллээд очиж, дахиж ирэх хэрэггүй гэж хэлье... гэв.

	Натальяг ашгүй өвгөн аав Гришака нь аврав. Өвгөн яртай модон таягаараа шалны бөх эсэхийг сорих адил тогшин тэмтчин, намирч унжсан урт сахлаа алгаараа илсээр орж ирээд Митькаг таягаараа чичиж:

	— Муухай тархи, чи юу гэж энд орж ирээв? Аан? гэж шалгаав.

	— Өвөө минь, би дүүтэйгээ уулзах гэж ирээд байна гэж гэмгүй мултрах гэж оролдов.

	— Уулзах гэнэ ээ? Аан? Муухай тархийг эндээс тонилгоно доо. Алхаад марш гээд таягаа далайж Митька руу хатсан бургас шиг чөргөр нарийхан хөлөөрөө майжганан очлоо.

	Өвгөн Гришака бол жаран есөн жил тоос хөдөлгөж, 1877 онд туркийн кампанид оролцож, генерал Гуркогийн морь баригч байгаад хэрэг буруутаж тушаал буурч хороонд томилогдсон ажээ. Бас Плевна, Рошичийн дэргэд байлдаанд гавьяа байгуулж, хоёрын зэрэг «Георгий одон», бас георгийн медалиар шагнуулжээ. Насны эцсийг хүүгийндээ өнгөрүүлэхдээ өтөлсөн атлаа ухаан саруул, шударга шулуун, идээ будаа цаануу наануутай гэж гацааныханд хүндлэгдэж, насныхаа үлдсэн жаахан хэсгийг урьдын явдлыг дурсан санахад зориулж яваа ажээ.

	Зуны цагт нар мандахаас нар жаргатал гэрийн хаяанд тонгойж суугаад таягаараа газар зурчин, үүлний цоорхойгоор хааяа нэг гялсхийн тусах нарны туяа адил хэсэг бусаг, бүдэг бадаг эрт урьдын явдлыг дурсан санана..

	Гандмал, казак малгайн хагар туссан саравчны бараан сүүдэр аньсан нүдний нь зовхи дээр тусахад хацрын нь үрчлээ улам тодорч буурал сахал нь бууралтаж үзэгдэнэ. Таягаа атгасан гарын нь хуруу, царвуу хийгээд судгийн хар шороо шиг тас хар гүргэр гүргэр судсаар нь цус алгуурхан гүйнэ.

	Цус нь жилээс жилд улам хөрж буй мэт санагдана. Гришака өвөө хайртай ач охиндоо:

	— Хөл минь ноосон оймс ч өмсөөд бүлээцэхээ болилоо, хүүхээ. Чи надад нэг оймс нэхэж өгөөч гэж гомдол мэдүүлэв.

	Тэгэхэд нь Наташа:

	— Өвөө минь халуун зунаар юу гэсэн хэл вэ! гэж инээгээд, байшингийн хаяанд зэрэгцэн сууж үрчийсэн том шар чихийг нь ширтэв.

	— Хүү минь, зун ч гэлээ гэсэн бие минь газрын гүний шороо шиг цэл хүйт оргиод байх юм.

	Наталья өвгөн аавынхаа гарын сүлжилдсэн олон судсыг хараад бага байхад нь эднийхэн хашаандаа худаг малтаж байхад хувинтай нойтон шавраас утган авч хүнд гэгчийн хүүхэлдэй, хугардаг эвэртэй үхэр хийдэг байснаа санав. Таван алдын гүн худгаас гаргасан мөс шиг хүйтэн шавар барихад гар янгинаж байсан нь тодхон санагдаж, өвгөн аавынхаа өтөлж нэл эрээн толбо болсон хар хүрэн шаварлаг өнгөтэй гарыг хараад айдас хүрэх шиг болж байв.

	Өвгөн аавын нь гарын судсаар шинэхэн ув улаан цус биш, харин үнсэн хөх шавар урсаж байгаа мэт санагдав.

	— Өвөө та үхэхээс айдаг уу? гэж Наташа асуув.

	Өвгөн Гришака үрчлээ, шөрмөс болсон нарийхан хүзүүгээ хуучирсан мундирынхээ босоо захнаас мулталж авах гэсэн юм шиг эргэлдүүлж, ногоон туяатай буурал сахлаа хөдөлгөн:

	— Үхлийг би хүндэт зочин шигээ л хүлээж сууна. Үхэх цаг минь болсон... Энэ яваа насандаа эзэн хааны алба ч хаалаа, архи ч уулаа гээд нүдээ онилзуулж, шүдгүй амаа умалзуулан инээмсэглэв.

	Наталья өвгөн аавынхаа гарыг илж сууснаа босож одоход олон газраа нөхөөстэй цэрэг саарал хувцастай өвөө нь бариул нь элэгдсэн таягаараа шороо зурчин гэрийнхээ хаяанд бөхийж суусан хэвээр хоцров. Бариу босоо зах дээрх шинэхэн улаан петлиц нь өнгө жавхаатай гялалзаж харагдана.

	Натальяг хадамд өгөх гэж байгаа тухай дуулаад өвгөн өнгөндөө тайван мэт боловч дотроо харамсан бухимдана. Наталья өөрт нь хоол ундны аль олигтойг өгч, хувцас хунарыг нь угааж, нөхөж, оймс нэхэж, өмд цамцыг нь сэлбэж өгдөг байжээ. Тэгээд өвгөн Гришака учрыг мэдээд хоёр хоногийн турш Натальяг ширүүн харцаар ширвэж байжээ.

	— Мелеховынхон сүрхий сайн казакууд даа. Талийгаач Прокофий сайн эр байсан юм. Харин үр ач нар нь ямар юм бэ дээ? Аан? гэхэд нь

	— Ач нар нь ч бас зүгээр гэж Мирон Григорьевич займчуулах янзтай хариулав.

	— Гришка ч ах захаа мэддэггүй муухай амьтан даа. Саяхан намайг сүмээс ирж явахад дайралдаад мэндлээгүй өнгөрсөн. Одоо ч настай улсыг тоохоо больж дээ, гэхэд Лукинишна:

	— Тэр ч харин эелдэг залуу шүү гэж хүргэн болох хүнээ өмөөрөв.

	— Юу? Эелдэг гэнэ үү? За тийм болог. Наташкагийн сэтгэлд таарч л байгаа бол яамай...

	Өвгөн Гришака ярианд бараг оролцдоггүй, өрөөнөөс түргэхэн гарч ирж хоолны ширээнд сууж, нарийссан хоолойгоороо нэг хундага архи арай гэж залгиад дулаацаж, согтмор болохоор гараад явчихдаг байв.

	Өвгөн айх, баярлах нь хосолсон Натальяг амаа умалзуулж, шарлаж ногоорсон цагаан сахлаа бавалзуулсаар хоёр хоног дуугүй ажиглаж байснаа дараа нь зөөлөрсөн бололтой нэг дайралдаад:

	— Наташка! гэж дуудав.

	Наташка очлоо.

	— Ач минь чи яагаад л баярлаад байна даа? Аан?

	— Яаснаа өөрөө ч мэдэхгүй байна, өвөө минь гэж Наташа үнэнээ хэлэв.

	— За-за.. за-за... Эш-ш, чи минь. Тэнгэр бурхан өршөөх болтугай! гэснээ —Муухай тархи, үхэхийг минь хүлээж байгаад хадамд гарахгүй... Чамгүйгээр ч би зовно доо гэж гоморхон үглэв.

	Тэдний яриаг галын өрөөнд чагнаж суусан Митька:

	— Өвөө та зуу хүрвэл наадах чинь тэр болтол хүлээж суух юм уу? Та ч бас хүний зовлон мэддэггүй санаа амар амьтан юм гэв.

	Өвгөн Гришака царай нь барайн багтартлаа уурлаж, таяг хөл хоёроороо газар тогшин:

	— Цөөг, цөөг, муухай тархи, нохойн гөлөг! Яв!.. Тонил!.. Чи ёстой муу ёрын золиг! Хүний үг чагнадаг дайсан!.. гэж загнав.

	Митька инээд алдаад гүйж гарав. Өвгөн зөндөө уцаарлаж Митькаг харааж загнахад богино ноосон оймстой хөл нь өвдгөөрөө чичирч байв.

	Натальягийн хоёр бүсгүй дүү — арван хоёр настай Маришка, эрх нь дэндсэн найман настай Грипка хурим болохыг тэсэж ядан хүлээцгээнэ.

	Коршуновынд байнга суудаг ажилчид нь ч гэсэн багагүй баярлаж ашгүй нэг цадаж, хуримын хоёр өдөр яс амарна гэж горьдож байлаа. Тэдний нэг нь богучар нутгийн украин үндэстэн, Геть-Баба гэдэг хачин нэртэй, худгийн цах шиг өндөр эр хагас жилд нэг удаа балартлаа архи уудаг, нэг уухлаараа юу байдгаа зарж, хөлс мөнгөө ч хамж уудаг байжээ. Дотор нь харлаж бөөлжис хутгадаг нь аль хэдийнээ хөдөлж архи уумаар санагдаад байсан боловч биеэ барьж хурим эхлэхийг тааруулах гэж тэсэж явлаа.

	Хоёр дахь ажилчин Мигулинск суурины Михей гэгч нэртэй үлбэгэр хар казак Коршуновынд ажиллаад удаагүй байлаа. Галд сүйдэж үгүйрээд эднийд хөлсөөр ажиллах болж, Гетькатай (Геть-Бабын товч нэр) найзалж, байн байн балгадаг болж эхэлжээ. Моринд жигтэйхэн дуртай, архи уучихлаараа хөмсөггүй шөвгөр нүүрээ халтар сарман болтол уйлж байгаад Мирон Григорьевичид:

	— Эзэн минь! Хайрт минь! Охиноо хадамд хүргэж өгөхдөө муу Михейгээ авч яваарай. Яаж явахыг би үзүүлээд өгнө! Гал дундуур гарсан ч мориныхоо ганц үсийг хуйхлахгүй өнгөрнө. Намайг ямар сайхан морьдтой байсан гэж санана... Ээ чааваас!.. гэж үглэдэг байв.

	Хэзээний баргар царайлдаг зожиг Гетька яагаад ч юм Михейтэй нэлээд дотносох боловч гацааных нь нэрээр дандаа даажигнаж цаашлуулна. Өвдгөө хүрсэн урт гараа үрчиж байгаад:

	— Михей чи мэдэж байна уу? Чи аль сууриных билээ? гэж асуугаад дуугаа өөрчилж: — «Мигулевскийх» гэж өөрөө хариулна. «Чи яагаад ийм өөдгүй жулдрай болчихсон юм бэ?» «Манайхан цөмөөрөө ийм юм чинь дээ».

	Ингэж дахин дахин тоглоом хийхдээ заавал сөөнгөтөн хөхөрч, туранхай урт шилбээ бараг цуурайттал алгадна. Тэгэхэд нь Михей түүний сахал самбайгүй мөлчгөр нүүр, дээш доош бөндгөнөн гүйх төвөнхийг занасан байдалтай хялбалзан хараад «бэг баатар», «хомхруу» гэж хараана.

	Хуримыг мацаг тайлах эхний өдөр хийхээр тогтож, гурван долоо хоног үлдээд байв. Успенийн баярын өдөр Григорий сүйт бүсгүйтэйгээ уулзаар ирж үерхдэг хүүхнүүдтэй нь Натальятай хоёул том өрөөний дугуй ширээ тойрч суугаад наран цэцгийн үр, самар цөмж байгаад буцлаа. Түүнийг Наталья үдэж мордуулав. Шинэхэн гоё эмээлтэй моринд тэжээл тавьж өгсөн саравчинд ороод царай нь улайж, Григорийг янагийн харцаар ширтэн, бушуухан өврөө уудалж, залуу бүсгүйн халуун илч шингэсэн зөөлхөн бондгор юм гаргаж атгуулав. Григорий өгсөн бэлгийг аваад чонон цагаан шүдээ нүд гялбам яралзуулан инээмсэглэж:

	— Юу юм бэ? гэж асуув.

	— Хариад үзээрэй... Тамхины уут оёсон юм.

	Григорий яах бол гэсэн янзтай Натальяг өөр лүүгээ татаад үнсэх гэтэл цаадах нь Григорийн чээж рүү хоёр гараараа хүчлэн түлхэж уяхан гэгч гэдийгээд айсан нүдээр цонх руу харав.

	— Хүн харна!

	— Харж л байг!

	— Би ичиж байна...

	— Эхлээд тэгдэг юм гэж Григорий тайлбарлав.

	Наталья морины нь цулбуурыг барьж, Григорий нүдээ онийлгон дөрөөгөө тэмтчин олж дөрөөлөв. Тэгээд эмээл дээрээ тухлан сууж хашаанаас гарч олов. Натальяг хашааны хаалга нээж өгөөд, хойноос нь саравчлан харахад Григорий эмээл дээрээ халимаг янзаар зөв тийшээ жишүүлдэж суугаад морио цовоо эрийн байдлаар ташуурдав.

	«Арван нэг хоног үлдлээ» гэж дотроо тоолоод Наталья санаа алдан инээмсэглэв.

	Буудайн шовх ногоон навч соёолж ургаад, сар хагасын дараа хар тодол далдрахаар болж, газрын шимийг сорж түрүүлнэ. Тэгснээ цэцэглэж түрүүг нь алтан шар тоос бүрхэн, амтлаг нялуун сүүгээр дүүрнэ. Тарианы эзэн талбайгаа эргэж очоод харахдаа хязгааргүй их баярлана. Гэтэл тарианд нь хаанаас ирснийг бүү мэд баахан мал орж, будааны бэлцийсэн сайхан түрүүнүүдийг нь гишгэлж няцалж орхисон байна. Энд тэндгүй тариа нь хуйларч хэвтэгнээд... нүд халтирам хайран юм болсон байна.

	Яг үүнтэй адилхан ид соёолон цэцэглэж агсан Аксиньягийн хайр сэтгэлийг Гришка палигар ширэн сөөхий гутлаараа гишгэж, хамаг байдаг юмыг нь үнс тоос болгон бузарлажээ,

	Мелеховын ногооны хашаа дахь наран цэцгийн тариаланд очиж ирсний дараа Аксиньягийн санаа сэтгэл нь эзгүй хаягдаж шарилж лууль ургасан хашаа шиг хоосрон зэрлэгшжээ.

	Аксинья хоолой нь зангирч алчуурынхаа үзүүрийг зажилж явсаар үүдний пиндээ ормогц шалан дээр ойчиж дотор нь харлан гансарч ганцаардахын зовлонд тарчлан уйлав... Сүүлдээ гайгүй болж, харин зүрхнийх нь угт нэг жаахан зүү шиг юм шимшрүүлж бадайруулсаар байлаа.

	Малын хөлд гишгэгдсэн тариа ч атугай сэргэдэг билээ. Газар хэвтэгнэсэн тарианы шилбэ нар чийг хоёрт сэргэн өндийж, эхлээд дааж давшгүй хүнд ачаанд дарагдсан хүн шиг бөгтийж байгаад дараа нь нуруу тэнийж толгойгоо өндийлгөхөд мөн л гэгээн өдөр тэтгэж мөн л салхи үлээн ганхуулдаг билээ..

	Шөнөдөө нөхрөө янаглан энхрийлж байхдаа Аксинья тэс өмнөө юм бодож сэтгэлд нь үзэн ядах занал, цаглашгүй лут янаг дурлал хоёр холилдоно. Аксинья сэтгэлдээ нөгөө л нэр нүүрээ алдсан хуучин бузар явдлаа давтаж, Гришкаг гаслан зовлон хийгээд хайр дурлалын баяр баясгалангийн аль алиныг амсаж үзээгүй азтай жаргалтай Коршуновын Натальягаас булааж авахаар шийдлээ. Шөнөжингөө үй түмэн бодлоо дахин давтан бодож, хав харанхуйд хуурай нүдээ анивчина. Урт тов үсээ хажуу тийш унжуулсан Степаны сайхан толгой баруун гарыг нь дэрлэж хүнд оргино. Степан дутуу ангайсан амаараа амьсгалан, эхнэрийнхээ чээжийг тэвэрсэн хар гар нь ажилд нухлагдаж эвэршсэн хуруунуудаа үе үе хөдөлгөнө. Аксинья бодож тунгааж эргэцүүлэн бясалгана. Тэгээд Гришкаг хавьтсан бүхнээс булааж, хайр дурлалдаа живүүлж, урьдынх шигээ эзэмдэнэ гэж л эргэлтгүй хатуу шийдлээ.

	Тэгээд ч зүрхний уг дахь зөгийн хошуу мэт хурц юм өвчнийг нь хөндөх ажээ.

	Шөнөдөө ингэдэг боловч өдөр болохоор энэ тэр юм, ажил төрөл гэсээр бодох санах ч завгүй болно. Гришкатай хаа нэг дайралдахдаа царай нь цайгаад Гришкад хүслэн болсон сайхан биеэ гунхалзуулсаар хажуугаар нь өнгөрөхдөө мойл хар нүд рүү нь ичихгүй, өдсөн янзтай ширтэн хардаг байв.

	Гришка Аксиньятай дайралдсаны дараа жигтэйхэн уйтгарлаж, зөв зүгээр байснаа Дуняшка, эжий хоёртоо үсчин уурлаж, ялангуяа сэлмээ авч арын хашаанд ороод газар хатгасан бүдүүн бургасыг шүд зуун хөлсөө гартал цавчих нь олонтаа болов. Долоо хоногийн дотор өчнөөн төчнөөнийг хяргасан байв. Түүнийг нь үзээд Пантелей Прокофьевич өрөөсөн ээмгээ санжгануулж шар өөхтэй нүдээ эргэлдүүлэн хараал тавихдаа.

	— Өөдгүй чөтгөр, хоёр ч хашаанд хүрэх бургасыг хяргаж орхижээ. Үхсэн хойноо, чиний морьт цэрэг болох ч гайгүй. Ойд очоод бургасаа цавчина биз... Чи гайгүй цэрэгт очоод залхтлаа цавчих байлгүй!.. Та нар шиг амьтдыг тэнд амархан номхруулаад өгнө... гэв.

	Бэр буулгахаар хос морь хөллөсөн дөрвөн тэргийг гоёж чимэглэжээ. Мелеховын хашаа доторх тэрэгний дэргэд баяр ёслолын байдлаар гоёсон олон хүн бөөгнөрнө.

	Хүргэний дагуул Петро хар дээл, улаан хамжаартай хөх шалбуур өмд өмсөж, зүүн ханцуйдаа хоёр цагаан алчуур уяж, буудай шиг шар сахлаа бавалзуулан үргэлж инээмсэглэсээр хүргэний хажууд салахгүй дагана.

	— Гришка чи битгий хулчганаад бай! Эр тахиа шиг толгой дээгүүр байгаач! Юу гээд урвайгаад байгаа юм бэ?

	Тэрэгний хажууд хүмүүс замбараагүй холхиж шуугилдана.

	— Хүргэний дагуул хаачиж орхив оо? Явах юмсан.

	— Хуурай эцэг!

	— Аан?

	— Чи хоёр дахь тэргэнд яваарай, мэдэв үү?

	— Тэргэнд зөөлөвч дэвссэн үү?

	— Зөөлөвчгүй ямар бутраад уначив гэж, Тэртэй тэргүй зөөлхөн.

	Ягаавтар ноосон банзал өмссөн зулзаган улаан бургас шиг шавхалзсан нарийхан Дарья будмал хөмсгөө ширвэлзүүлэн Петрог ёворч:

	— Явах цаг боллоо гэж аавд хэлээч. Тэнд улс хүлээж ядаж байгаа гэв.

	Петро, нэг газраас хазганасаар гарч ирсэн аавтайгаа шивнэлдээд:

	— Тэргэндээ сууцгаа! Миний тэргэнд хүргэний хамт таван хүн суугаарай. Аникей чи хөтөч бол гэж захирав.

	Цөм байраа эзэлцгээв. Баяр хөөр болж минчийж улайсан Ильинишна хашааны хаалга нээж, дөрвөн тэрэг гудамжаар цувралдан хөдлөв.

	Петро Григорийтой зэрэгцэж Дарья тэр хоёрын өөдөөс харж суугаад сүлжмэл алчуур дэрвэгнүүлнэ. Дов сондуул, овон товон дундуур ондчуулахад хүмүүсийн дуу аялсан хоолой үе үе тасарч байв. Казак малгайн улаан хүрээ, хөх, хар өнгийн ёслолын хувцас, оготор дээл, цагаан уяа бүхий ханцуй, хүүхнүүдийн өнгө булаалдан солонгорсон нөмрөг алчуур, банзал алаглаж эрээлжилнэ. Тэрэг бүрийн хойноос сүүл шиг өтгөн хүрэн тоос манарсаар, ёслолын цуваа алсыг зорино.

	Мелеховын саахалт, Григорийн авга ах болох Аникей тэрэг жолоодож, суудлаасаа бараг унах шахам хазайж байгаад ташуураа тас няс туушиндахад хөлөрсөн морьд хөллөгөөний суран аргамжийг сунаж чивхэртэл зүтгэнэ.

	— Ороолгоод бай! Ороолго!.. гэж Петро хашхична.

	Сахалгүй, харцага шинжтэй Аникей хүүхэн шиг жалмагар нүүрээ үрчийлгэн Григорийг нүдээр ирмэж, жартайтал инээгээд чахруун хоолойгоор хашхиран морьдоо ороолгоно. Тэднийг хүргэний нагац ах болох Илья Ожогин гүйцэж очоод:

	— Зам та-виад!.. гэж орилов. Түүний ард хоёр бор хацар нь цулцганасан Дуняшкагийн баясгалантай царай цухалзаж явааг Григорий ажиглав.

	— Үгүй байз!.. гэж Аникей хариу хашхираад тэргэн дээрээ босож тасхийтэл чангаар исгэрэв.

	Морьд ч ухасхийн улам хурдлав.

	Тогтож ядан дэндэлзсэн Дарья Аникейн савхин гутлыг хоёр гараараа тэврээд:

	— Ун-на-лаа шүү! гэж чарлав.

	— Үзээд алдъя!.. гэж хажууханд нь нагац Илья ориловч дуу нь тэрэгний нүргэлсэн шуугианд замхарч байв.

	Эрээн мяраан хувцастай бархирч орилолдсон олон хүн багтаж ядталаа суусан хоёр өөр тэрэг замаар зуузай холбон давхина. Дэл, хөхөлд нь цаасан цэцэг тууз сүлжиж, хонх зүүсэн, хөх цэнхэр, бүдэг ягаан нэмнээ тохсон морьд бөөн бөөн хөөс сахруулсаар эмхэл донхолтой замаар харайлгахад салхинд хөөрөгдүүлсэн нэмнээ нь морьдын нойтон нурууг алгадаж дэрвэнэ.

	Ёслолын цувааг Коршуновын хашааны хаалганы гадаа баахан хүүхэд хүлээж байжээ. Тэд замаар тоос босохыг харангуут хашаагаар нэг бутран гүйлдэж:

	— Ирж явна!

	— Жирийлгэж явна!

	— За тэр гараад ирлээ! гэж хашхиралдаад тэнд угтсан Гетькаг бүчив.

	— Юу гэж та нар энд бужигналдаад байгаа юм? Муусайн дамшгууд зайлцгаа! Битгий хашхиралдаад дөжин болоод бай! гэхэд хүүхдүүд Гетькагийн хүүдий шиг халхгар шалбуур өмдийг тойрон дэвхцэж:

	— Хар халтар хохол13, үзэлцвэл үзэлцье! Хохол!.. Хохол!.. Халтар ухна!.. гэж шуугилдав.

	Гетька худаг руу шагайж байгаа мэт тонгойж, онгирч хөөрсөн багачуулын нүүрийг ширтэн, чивхгэр урт гүзээгээ маажиж өхөөрдсөн янзтай инээмсэглэнэ.

	Дуу шуу ихтэй тэрэгнүүд хашаа дотор орж ирэв. Петро, Григорийг хөтөлж довжоон дээр гарахад ирсэн гийчид хойноос нь цувралдав.

	Үүдний пингээс галын өрөө рүү орсон хаалга түгжээтэй байв. Петро тогшиж:

	— Бурхан багш Иисус Христос биднийгээ болгоож хайрла гэхэд

	— Болгоож хайрлах болтугай! гэж хаалганы цаанаас дуугарцгаав.

	Петро дахин тогшиж үгээ гурав дахин давтахад хариу муухан шиг сонстлоо.

	— Орж болох сон болов уу?

	— Морилон орцгоогтун.

	Хаалга нээгдэж, Натальягийн авсан ээж бэлэвсэн царайлаг зууч авгай толгой мэхэлзэж Петрог угтаад, жимбийсэн, ягаан уруулаар инээмсэглэн:

	— Хүргэн хүүгийн дагуул таны амар мэндийг эрье гэв.

	Тэгээд тэр авгай дутуу иссэн булингартай квас бялхаасан аягыг Петрод барив. Петро сахлаа илбэж, өгсөн квасыг шавхаж уугаад тамшаалахад хүмүүс инээлдэв.

	— За хөө, зууч гуай минь, та ч сүрхий дайллаа даа!.. Болоогүй, уулын улаалзгана шиг чамайг уйлтал чинь дайлна даа!..

	Тэгэхэд нь зууч авгай Петрог харж ёжтойхон мишилзээд:

	— Уучлаарай, бололгүй яах вэ гэж мэхэсхийн.

	Тэр хоёрыг цэц булаалдаж байх завсар тогтсон заншлаар хүргэний талынханд тус бүр гурван хундага архи барив.

	Хуримын хувцас өмсөж торон нөмрөгөөр толгойгоо битүүлсэн Натальяг ширээний цаана, сахицгаана. Маришка өрөөсөн гараа сунган гурилын гулууз барьж, Грипка будаа цацдаг шигшүүрийг зүггүйтэн сэгсчиж байв.

	Архины аагт хөлөрч хөлчүүрсэн Петро мэхэлзэн ёслоод, тэднийхний хундаганд тус бүр тавьтын мөнгө хийв. Зууч авгай Маришкаг нүдээр дохиход цаадах нь гулуузаар ширээ нүдэж:

	— Бага байна! Бэрээ худалдахгүй!.. гэв.

	Петро дахиад хундаганд жижиг мөнгө хангинуулан хийв.

	Духайж суух Натальяг хоёр дуу нь тохойгоороо ёворч:

	— Өгөхгүй! гэж орилолдов.

	— Юу болоод байна! Өгдгөө өгч, нэмдгээ нэмлээ.

	— Охид минь боль доо өг, гэж Мирон Григорьевич тушаагаад инээсээр ширээ руу зүтгэн очив. Үхрийн хайлуулсан шар тос түрхэж толийтол самнасан шар үснээс нь хөлс, хөгцөрсөн аргалын үнэр ханхална.

	Ширээний цаана сууж байсан бэрийн хамаатан садныхан босоцгоож зай гаргав.

	Петро алчуурын нэг үзүүрийг Григорийд атгуулаад өөрөө вандан сандал дээр үсрэн гарч, ширээний цаагуур хөтлөн, бурхны хөрөг дор сууж байгаа бэр рүү аваачихад Наталья алчуурын нөгөө үзүүрийг ичиж зовсноос хөлөрсөн гараараа атгав.

	Ширээ тойрч суугаа хүмүүс идэж уух ажилд орж, чанасан тахиаг гараараа эвдэж салгаж, тостой гараа үсэндээ арчицгаана. Аникей тахианы өвчүү зулгааж эхлэхэд өөхний тос сахалгүй мөлчгөр эрүүг нь даган зах руу нь шаргалтан урсаж байв.

	Өлөн явсан Григорий алчуураар холбож уясан өөрийнхөө болон Натальягийн халбага, уур савссан гурилтай шөлийг дотроо халаглан харна. Хоол идмээр санагдаж, гэдэс нь эвгүй оргин хүнгэнэтэл хуржигнана.

	Дарья өвгөн Ильятай зэрэгцэж суугаад хоол идэж байлаа. Өвгөн соёо шиг том шүдээрээ хонины хавирга мэрэх зуур баахан эзгүй юм шивнэж ярьсан бололтой Дарья минчийтэл улайж, нүдээ жирвийлгэн, хөмсгөө солбилзуулан инээд алдаж байв.

	Хүмүүс ханаж цадталаа их л тухтай идэж уулаа. Эрэгтэйчүүдийн хөлс хулмасны зунгагрхуу үнэр, эмэгтэйчүүдийн эхүүн атлаа аятайхан үнэртэй холилдон ханхална. Авдар саванд удаан хадгалсан банзал, оготор дээл, нөмрөг алчуураас нафталин, бас чавганц нарын олон жил хэрэглэж элээсэн балын бутангаас ханхлах хачин үнэр гарна.

	Григорий Натальяг хажуугаас нь нүд буландан ажиглаж суув. Дээд уруул нь доод уруулаас жаахан илүү гарч дорвойсныг сая олж харав. Бас баруун хацар дээрээ хүрэн мэнгэтэй, мэнгэн дээрээ хоёр урт шар үстэйг ажиглаад Григорийн дур гутах мэт болон. Мушгирсан өтгөн зөөлөн үстэй Аксиньягийн гоолиг нарийхан хүзүү санаанд нь орж, цамцных нь захаар хөлстэй хүзүү рүү нь өргөстэй хивэг орох шиг болоход Григорий дороо хавчилзаад хал хул ховдоглон идэж ууж буй хүмүүсийг урамгүй гиюүрэн харав.

	Ширээнээс босоцгоох үед нэг хүн Григорий руу тонгойн нэрмэл архи, исгэлэн талх үнэртүүлэн байж гутлынх нь түрий рүү атга шар будаа хийв. Тэр нь хүргэнийг аливаа муу ёрын юмнаас хаацайлах гэсэн дом ажээ. Буцах замдаа шар будаа хөлийг нь нухаж, цамцны зах хоолойг нь бариад, хуримын ёслолд ядарч залхсан Григорийн уур хүрч хамаг байдаг хараал зүхлийг амандаа уншиж явав.

	Коршуновын гадаа амарсан морьд Мелеховын хашаа хүртэл байдаг хүчээ шавхаж, суран хударгын дороос уур савсаж хөлс бурзайж байв.

	Хөлчүү хөтөч нар хайр найргүй давхиулна.

	Тэднийг өвгөн хөгшин хоёр угтлаа. Пантелей Прокофьевич бууралтсан хар сахлаа гялалзуулан бурхны хөрөг барьж, дэргэд нь Ильинишна шамбигар уруулаа тас жимийн зогсоно.

	Шимийн архины шаар, улаан буудайны үрээр сацуулсан Григорий, Наталья хоёр адис авахаар аав руугаа очив. Тэднийг адислах завсраа Пантелей Прокофьевич нулимс бөмбөрүүлж, бас тийм уян сэтгэлтэй болчихсоныгоо улс амьтанд харуулчихлаа гэж харамсан тэвдэж хөмсөг зангидна.

	Хүү, бэр хоёр гэрт орлоо. Архи зооглож, салхинд явж наранд шарагдаж улайсан Дарья үүдэн дээрээ гүйж гараад гал тогооноос гүйж ирсэн Дуняшкаг зандарч:

	— Петро хаана байна? гэв.

	— Хараагүй.

	— Ламд бушуухан очих байтлаа монди чинь алга болчихлоо.

	Хэрээсээ хэтэртэл архи уусан Петро буулгасан тэргэн дээр хэвтээд ёолж байв. Дарья очиж хоёр гараараа элээ шиг зуурч:

	— Шаар чинь хэрээ мэдэхгүй гудраад! Ламд очих цаг болоод байна!.. Босооч!

	— Тонил цаашаа Чадахгүй гэж байна! Чи юу болоод даргархаад байгаа юм бэ! гэж ярдаглаад Петро гараараа газар тэмтчин, тахианы овоорсон баас, сүрлийн хог самардав.

	Дарья уйлж хоёр хуруугаа ам руу нь хийгээд унжсан балиар хэлийг нь дарж бөөлжихөд нь туслав. Огт санаандгүй байсан Петрогийн толгой руу худгийн хүйтэн ус хувингаар асгаж, ойр байсан морины нэмнээгээр толгойг нь хуурай болтол арчиж өгөөд лам руу гүйлгэв.

	Цагийн дараа сүмд Григорий зул, лааны гэрэлд улам ч хөөрхөн болчихсон Натальятай зэрэгцэн гартаа урт нарийхан лаа барин зогсож амандаа уншлага шившин унших зай завсаргүй ханалан зогссон олон хүнийг халти хараад аман дотроо: "Одоо ч зугаалдаг цаг өнгөрчээ... өнгөрч" гэдэг ганцхан үгийг байн байн давтаж байлаа. Ард нь бэлцийтлээ хавдсан Петро ханиалгаж, олны дунд Дуняшкагийн нүд гялалзаж, бас таних танихгүй хүмүүсийн царай харагдаж, олон хүний нийтээр дуулах янз бүрийн хоолой, дуганч ламын унзад хоолой сонстож байв. Григорий юуг ч хайхрахгүй бүр гөлөрч, загалмай залдаг ширээг тойрохдоо даа лам гуншаа Виссарионы халцархай гутлын өсгийг байн байн гишгэж бүдчин зогсоно. Петрогийн оготор дээлийн хормойноос сэмээрхэн угзрахад Григорий олон лааны салбарлах гэрлийг харж, унтаж мансуурахгүйг хичээнэ.

	Даа ламтан Виссарион Григорийн өөдөөс эелдэгхэн хараад:

	— Бөгжөө сольж зүүцгээ гэв.

	Сольж зүүлээ. Григорий хажуудаа байгаа Петрогоос "Мөд дуусах нь уу?" гэж нүдээрээ асуув. Цаадах нь инээмсэглэлээ дарж завжаа хөдөлгөн: "Одоохон дуусна" гэж дохив. Дараа нь Григорий эхнэрийнхээ шүлтгүй нойтон уруулыг гурван удаа үнслээ. Сүмд унтарсан лааны хэншүү дүүрч, шахцалдаж алмайрсан хүмүүс хаалга руу хөдөлцгөөв.

	Григорий Натальягийн эвэршсэн ширүүн том гараас хөтөлсөөр сүмээс гарч ирэхэд нэг хүн малгайг нь өмсгөв. Өмнө зүгээс агь шарилжийн үнэр шингэсэн бүлээн салхи үлээж, хээр талаас сэрүү татан сэнгэнэж байв. Донын тэртээ цаана аадрын цахилгаан цахилж борооны үүл хуралдан, харин хашааны цаана байгаа морьдын хүзүүний хонх морьдын хөлөө сэлгэх бүрийд аяархан жингэнэж хүмүүсийн шуугилдах чимээн завсраар сонстоно.

	Хүргэн, бэр хоёрыг сүмд аваачсанаас хойш Коршуновынхон хүрэлцэн ирэв. Пантелей Прокофьевич түрүүхэнд нь гадаа гарч харахад захаар нь шивээ хялгана ургасан замаар нэг ч хүний бараа харагдаагүй ажээ. Харин Донын цаад биеийг ажихад ой мод мэдэгдэхүйц шарлаж, бяцхан нуур усны дээгүүр саглагар түрүүтэй зэгс залхуу нь хүрсэн мэт дохийлцож байв.

	Намрын эхэн сарын уйтгартай цэнхэр униар нь үдшийн бүрэнхийтэй нийлэлдэн гацаа, Дон мөрөн цэрдэн энгэр цэнхэртэх утаанд бүдгэрэх Донын чанадах ой, талыг бүрхэж байлаа. Хоёр замын уулзуур дахь жижигхэн суваргын шовх ганжир илхэн харагдана.

	Тэрэгний дуу тачигнаж, ноход боргох бүдэг чимээ Пантелей Прокофьевичид сонстов. Удсан ч үгүй хоёр тэрэг талбай дамжин гудамжаар орж ирэв. Тэрэгний урд суудалд Мирон Григорьевич, Лукинишнатай зэрэгцэн сууж бүүвэйлэгдэх бөгөөд шинэ дүрэмт хувцас өмсөж "Георгийн" одон, медалиудаа зүүсэн Гришака өвгөн өөдөөс нь харан суужээ. Морьдыг Митька жолоодож явна. Мань эр дэлбэгчийн суудал дээр эв хавгүйхэн жондойж, давхиж омогшсон тарган хар морьдоосоо ташуураа нууж бөгсөн дороо хийжээ. Хоёр дахь тэргийг жолоодож яваа Михей давхиж буй морьдынхоо амыг дийлж ядан, жолоог нь дугтран тэнхээ мэдэн татахдаа гэдрэгээ уллан хэвтэх шахна. Хөмсөггүй шөвгөр нүүр нь хөхөрч ягааран, малгайн нь голоороо цуурсан саравч дороос хөлс урсана.

	Пантелей Прокофьевич хашааныхаа хаалгыг дэлгэхэд хоёр тэрэг цувралдан оров.

	Ильинишна үүдэнд хийсэж бөөгнөрсөн аргалын хогийг урт банзлынхаа хормойгоор хамсаар довжоон дээрээс эм галуу шиг баацганан буугаад:

	— Эрхэм хүндэт худ, худгуй нар морилон орцгоо! Манай муу ядуу гэрт тоож морилон орвол баярлах байна гээд баацгар том биеэ бөгтийн тонголзов.

	Пантелей Прокофьевич толгойгоо гилжисхийн, хоёр гараа алдлан дохиод:

	— Худ, худгуй нар минь морилон орцгооно уу, хичээнгүйлэн гуйя. Орцгоогтун гэснээ, 

	— Тэргээ буулгаж морьдоо амраа гэж тушаагаад худ дээрээ очив.

	Мирон Григорьевич шалбуур өмднийхөө тоосыг алгаараа цэвэрлэж байснаа мэнд усаа мэдэлцээд гэр рүү алхацгаав. Ойрд яваагүй холын аялалд ядарч чилсэн өвгөн Гришака бусдаасаа сүүлдэв.

	— Худ, худгүй нар минь орцгоо, орцгоо! гэж Ильинишна урина.

	— Баярлалаа, зүгээр... орно.

	— Бид та нарыг зөндөө хүлээлээ, орцгоо. Би одоохон хадмын хувцсыг цэвэрлэх шүүр өгье. Энэ жилийн шороо тоос гэдэг амьсгаа ч авах нөхцөлгүй.

	— Чухам чухам, гандаад... Шороо тоос. Худгуй зоволтгүй, би одоохон... гэж өвгөн Гришака, юмны учрыг олохдоо тааруу худгуйн өмнө мэхэсхийн тонголзоод саравч руу бөгсөөрөө ухарч явсаар будмал бөөртэй тариа цайруулагчийн цаагуур оров.

	Пантелей Прокофьевич гэрийнхээ үүдэнд Ильинишнатай тааралдахдаа

	— Тэнэг гэдэг нь, зөнөг өвгөнтэй зууралдаад! Цаадах чинь өөрийнхөө хэргээр явж байхад чи гэж... Түй, ёстой нэг тэнэг амьтан! гэж аашлав.

	— Би яаж мэдэх вэ? гэж Ильинишна гөжив.

	— Юмыг мэдэж байх ёстой! За тэр яах вэ. Очиж худгуйд үйлчил.

	Хоол унд өрж зассан ширээнд халамцар зочдын хөлчүү дуу хүнгэнэлдэв. Худ, худгуй нарыг том өрөөний ширээнд суулгав. Удалгүй сүмээс залуучуул буцаж ирлээ. Пантелей Прокофьевич гурван литрийн шил архинаас хундагалж нулимс, гүйлгэнүүлэн:

	— За хадмууд минь, үр хүүхдүүдийнхээ төлөө. Эднүүс маань бидэн шиг санаа нийлж... насан турш аз жаргалтай, эрүүл энх байгаасай... гэж ерөөгөөд энэ хундагыг тогтооё

	Өвгөн Гришакад цүлдгэр том хундаганд архи хийж барихад тэн хагас нь шарлаж ногоорсон бавгар сахалтай ам, нөгөө хагас нь дүрэмт хувцасных нь босоо зах руу орчхов. Зарим нь тулгаж, зарим нь тулгалгүй зүгээр ууна. Яармагийн худалдаанд цугларсан хүмүүсийг шуугилдаж байхад ширээний хамгийн буланд суусан, Коршуновын холын хамаатан, атаман хороонд урьд байсан Никифор Коловейдин туранхай гараа өргөж:

	— Гашуун! гэж орилов.

	— Га-шу-ун! гэж ширээний араас дэмжлээ.

	— Яасан гашуун юм!.. гэж галын өрөөнд пиг дүүрэн суусан хүмүүс түрлээ.

	Григорий хөмсөг атируулан эхнэрийнхээ шүлтгүй уруулыг үнсээд хэлмэгдсэн нүдээр ийш тийшээ харлаа.

	Улайж минчийсэн нүүр, хөлчүүрч гөлөрсөн нүд, инээмсэглэл, ховдоглон зажлах ширээний хатгамал хээтэй бүтээлгэн дээр шүлсээ гоожуулах согтуу амнууд үзэгдэнэ.

	Никифор Коловейдин эмсгий шүдтэй дарвагар амаа ангайн дахиад л гараа өргөж:

	— Гашуун!.. гэж орилов. Гараа өргөхөд нь түүний атаман хорооны хөх хувцасны ханцуй дээрх тэмдэг цэргийн албыг улиран хаасны гурван алтан шаргал хөндөл үрчийж байв. Коловейдины дарвагар амыг Григорий яая даа гэсэн янзтай муухай муухай харна. "Гашуун" гэж хашхирах бүрд арзгар шүднийх нь завсраар шүлстэй мушгирсан хүрэн улаан хэл булталзана.

	Петро архинд дүрсэн нойтон сахлаа сөрвөлзүүлэн:

	— Үнсэлдээд бай, хонгорууд минь... гэж хоолой хяхтнуулав.

	Галын өрөөнд ам халж, хацар нь улайсан Дарья ая барьж, бусад нь түрмэгц гол өрөөнийхөн дэмжив.

	 

	"Гатлах горхи нь тэр байна,

	Гарах гүүр нь энэ байна..."

	 

	Олон хүний хоолой холилдож байтал Христоня бусдаас ялгарсан этгээд чанга дуугаар цонхны шилийг доргитол:

	 

	"Авчраад өгдөг хүн байвал 

	Аваад уучихад бид бэлэн"

	 

	гэж хадаав.

	Унтлагын өрөөнд дан хүүхнүүд:

	 

	"Дуулдаг хоолой минь сөөлөө,

	Дуугарч ч чадахаа болилоо."

	 

	гэж хангиналдав.

	Тэднийг дэмжиж гангийн бүслүүр шиг харжигнасан нэг настайвтар хүний хоолой:

	 

	"Дуулах чих дүлийрлээ,

	Дуу хоолой ч сөөлөө.

	Айлын цэцэрлэгээр хэсээчин,

	Аагтай монос хатгаачин..."

	 

	гэж дуулав.

	— Сайхан, найзууд минь зугаалаад байдаг хэрэг!..

	— Хонины мах зооглоцгоо.

	— Тагалцгийг нь аваач... Хар хүн чинь тэр сууж байна.

	— Гашуун!..

	— Хуримын даамал ч нүүрэмгий эр юм даа. Зууч авгайд сээтэгнэж байгааг хараач.

	— Үгүй, үгүй. Чи хонины махаар битгий шахаад бай.. Би эднийг бас загасаар... Алив хөө, тарган хонь байхчив.

	— Аль хө, Прошка дөрөөгөө нэг чангалаад орхиё.

	— Хавирга сүврэгээр гал төөнөх шиг болж байхчив.

	— Семен Гордеевич!

	— Юу?

	— Семен Гордеевич!

	— За чи боль доо гэлцэв.

	Галын өрөөний шал хотолзон гутлын өсгий пижгэнэж, шил аяга унаж, хангинан хагарах нь олны шуугианд замхарч байв. Григорий хүмүүсийн толгой дээгүүр галын өрөө рүү өнгийж харахад хүмүүс орилолдон исгэрэлдэж, хүүхнүүд дугараглаж тойрон тэнтгэр бөгснүүд (хүн болгон тав зургаан банзал давхарлаж өмссөн болохоор туранхай бөгстэй хүүхэн алга байв) бондолзож, ханцуйгаа тохойндоо хүртэл шамлачхаад сүлжмэл хээтэй алчуураа даллацгаан дэвхцэн бүжиж байв.

	Баян хуур өдөж хатгасан янзтай эгшиглэж, хөгжимчин казачка хэмээх бүжгийн ая дарлаа.

	— Тойрцгоо! Тойрцгоо!

	— Зочид минь шахаад зогсоцгоо! гэж Петро хөөж пэмбийтлээ бүжиглэсэн хүүхнүүдийн гэдэс рүү түлхэнэ.

	Григорий гэнэт баясаж Наталья руу нүд ирмээд:

	— Петро одоо казачка бүжгийг хийж алдана. Харж л байгаарай

	— Хэнтэй бүжиглэх нь вэ?

	— Харахгүй байна уу? Эжийтэй чинь.

	Лукинична хоёр гараараа ташаагаа тулж солгой гартаа алчуураа бариад бүжиж эхлэв.

	— Бүжиглээч, бүжихгүй бол чинь би!..

	Петро ойр ойрхон гишгэлж бүжсээр Лукинична руу дөхөж очоод жигтэйхэн намбатай нахилзан уриад байрандаа буцав. Лукинична шалбааг дээгүүр алхан гарах гэж байгаа мэт хормойгоо шууж бариад гутлынхаа хоншоороор шалыг тачигнатал цохилж эхэлснээ хүмүүсийг магтан бархиралдахад зориг орж эр хүн шиг хөлөө хаялан бүжиглэж гарав.

	Баян хуурын дуу зөөлөрч үрэл шигших мэт маш хурдан тачигнахад тэр аялгуу Петрог суудлаас нь ховх татах шиг болж тэр нь дуу алдан үсэрч явган суугаад, сахлынхаа үзүүрийг завжиндаа зууж, гутлынхаа түрийг тас няс алгадсаар бүжиглэхэд хөл нь маш шаламгай нугарч тэнийж, духан дээрх хөлөрч норсон хөхөл үс нь хөлөө гүйцэхгүй годолзож байв.

	Үүдэнд бөөгнөрсөн хүмүүсийн нуруу таглачхаад нарсан банз шатах адил тачигнах төмөр товхтой өсгий, согтуу зочдын тэнхээ мэдэн хашхиралдах хоёр л Григорийд сонстож байв.

	Тэгж байтал Мирон Григорьевич, Ильинишнаг урьж ямарваа юмыг хийдэг шигээ тун нямбай хичээнгүй байдлаар бүжиглэв.

	Пантелей Прокофьевич мухар сандал дээр гарч, хазгар хөлөө хавчгануулан, хэлээ тамшаалан зогсов. Хөлийнх нь оронд уруул, ээмэг хоёр нь тогтож ядан бүжиглэж байв. Казачка бүжгийг сурамгай бүжигчид ч бүжиглэлээ, хөлөө олигтойхон нугалж чадахгүй хүмүүс ч бүжив.

	— Балиар харагдаж байна!

	— Ойр ойр гишгээч ээ, чи...

	— Хөл нь хөнгөн ч бөгс нь тээр болоод байна.

	— Хурдал, хурдал!

	— Манай тал дийлэх нь.

	— Уух юм өгөхгүй бол би...

	— Золиг чинь, ядарчхаж. Бүжиглэхгүй бол лонхоор өгчилгөж орхино шүү! гэж бархиралдана.

	Согтчихсон өвгөн Гришака вандан дээр зэрэгцэж суусан өвгөнийхөө ханхар чээжийг араас нь тэвэрч, чихэнд нь:

	— Хэдэн онд тангараг өргөсөн бэ? гэж шумуул шиг жингэнэв.

	Хатсан царс шиг цаад янхигар өвгөн нь дурамжхан янзтай гараа савчин:

	— Хүү минь, би гучин есөн оных гэв.

	— Хэдэн онд гэнээ? Аан? гэж өвгөн Гришака үрчгэр чихээ ойртуулан лавлав.

	— Гучин ес гэж би чамд хэлээгүй юу.

	— Алдар хэн гэдэг билээ? Аль хорооных вэ?

	— Баклановын хорооны вахмистр Максим Богатырев. Уг нутаг... Улаан эргийн гацаа.

	— Мелеховын хамаатан уу?

	— Юу гэнэ ээ?

	— Хамаатан уу? гэж асууж байна.

	— Тиймээ. Хүргэн хүүгийн нагац ах.

	— Баклановын хорооных гэл үү? гэхэд өвгөн дутуу зажилсан хэрчим махыг улаан буйландаа хүлхсээр өвгөн Гришакаг жалх нь буурсан нүдээр харж толгой дохив.

	— Тэгвэл Кавказын кампанид явсан байж таарах нь ээ?

	— Талийгаач Баклановтой цуг цэргийн алба хааж, Кавказыг байлдан дагуулж явлаа.. Манай хороонд хэр баргийн эр тэнцдэггүй... Нуруугаар гвардийн цэрэг шиг бага зэрэг бөгтөр боловч урт гартай, одоогийн казак эрчүүл хөндлөн хэвтээд ч хүрэхээргүй ханхар чээжтэй эрчүүлийг авдаг байж билээ. Хүү минь, тиймэрхүү лут улс байсан юм даа... Хөөрхий муу талийгаач эрхэмсэг ноёнтон генерал маань Челенжийн гацаанд намайг нэг удаа ташуурдаж билээ...

	— Би бол туркийн кампанид явсан хүн... Мөн үү? Тэр дайнд чинь явсан хүн байхгүй юу, би... гэж өвгөн Гришака "Георгийн" одонгуудаа харжигнуулан, хэрзгэр өвчүүгээ түхийлгэв.

	— Бид нэг гацааг үүрээр эзлээд байтал үдийн алдад түргэн жагсаалын бүрээ тас хийлээ...

	— Бид бас цагаан хаанд ч алба хааж үзсэн. Рошичийн дэргэд байлдаан болж манай Донын казакийн арван хоёрдугаар хороо туркийн янычаруудтай тулалдав шүү..

	Тэгтэл нөгөө өвгөн нь Гришака өвгөний яриаг сонсолгүй Түргэн жагсаалын бүрээ тас хийлээ... гэж яриагаа үргэлжлүүлэв.

	Тэгэхэд нь өвгөн Гришака шаралхан уурлаж, гараа сарвалзуулан ам булаалдаж:

	— Яныча гэдэг чинь тэднийхээр атаманыхан гэсэн ухаантай юм. Хааныхаа дэргэд алба хаадаг байж толгойдоо цагаан хүүдий углачихсан явдаг. Мөн үү? толгойдоо цагаан хүүдий углачхаад явдаг улс гэв.

	— Би хорооныхоо нэг нөхөрт: "Тимоша, бид ухрах нь шиг байна. Энэ ханан дээрх хивсийг хуулаад ав. Ганзагалж орхиё..." гэж хэллээ шүү.

	— "Георгий" одон хоёртой! Баатарлаг байлдсан гэж шагнасан юм!.. Туркийн нэг хошуучийг амьдаар нь барьж авсан юм л даа... гээд өвгөн Гришака уйлж, зангидсан чөргөр хуруутай гараараа Баклановын хорооны цэрэг явсан өвгөний баавгайнх шиг түгдгэр том нурууг балбахад цаадах нь жимсний шүүсийг гашуун тунхуу гэж бодоод тахианы бөөн мах дүрж, гурилтай хоол, архи асгарсан ширээний бүтээлэг рүү гөлийсөөр шүдгүй амаа шамшгануулан:

	— Тэгж, хүү минь би нэг нүгэл хийсэн. Өвгөний нүд ширээний цагаан бүтээлгийн үрчлээг архи, гурилтай хоол асгарсан бүтээлэг биш, харин Казказын уулсын нүд гялбам цаст нугачаа гэж бодож буй мэт огт хөдлөлгүй гөлөрсөөр байв. Урьд нь би хүний юманд гар огт хүрдэггүй байз... Черкессын гацаа, уулынхны айл хунарыг бишгүй л эзэлж явлаа. Тэгэхэд би юманд огт шунадаггүй байлаа... Ер нь хүний юманд бузар шингэсэн байдаг... Тэгсэн байтал би гэж... Нүдэнд минь цацагтай хивс тусаад... морины нэмнээ хийх юм байна гэж бодоод... гэв.

	— Бид тэр мэт есөн жорын юм бишгүй үзсэн улс. Хүний газраар ч явж үзлээ гэж хэлээд өвгөн Гришака хөршийнхөө нүдийг олж харах гэж оролдов. Гэтэл цаадахынх нь нүдний ухархай ширгэж, өвс шарилж ургаж битүүрсэн нүх шиг буурал хөмсөг, хуузны оог цоог үсээр битүүрчээ, тэгээд Гришака өвгөн хэр баргийн юм нэвтэрч орохооргүй бөөн арзгар үсэн ёлтойх дотроос нүдийг нь харсангүй.

	Тэгэхлээр нь мань хүн заль гаргаж хөршийнхөө анхаарлыг татахын тулд ярианыхаа зөвхөн аль сонирхолтой хэсгийг онцлон товойлгож, урьдаас бодож бэлтгэлгүй, яриагаа шууд дундаас нь эхэлж:

	— Тэгэхнээ нь "Суман сумангаар хөдлөөд марш!" гэж есаул Терсинцев командлав шүү гэхэд Баклановын хорооны цэрэг явсан өвгөн бүрээний дуу сонссон жагсаалын морь шиг сэргэж толгойгоо өндийлгөн тэнтгэр нударгаа ширээн дээр тавиад:

	Баклановынхан жадаа бэлдэж сэлмээ сугалаад!... гэж шивнэснээ гэнэт хоолой нь чангарч, сүүмэлзсэн хүүхэн хараа нь гялалзаж, нүдний нь өтөлж унтарсан гал цог дахин сэргэх шиг болоод

	— Баклановын сайн эрүүд! Давшиж гарах нь тэр!... гэж амаа ангайж нүцгэн шар буйлаа гарган бархирав.

	Тэгээд Гришака өвгөнийг ухаалаг идэрхэн байдлаар ширтээд эрүү загатнуулах нулимсаа дээлийнхээ халтар ханцуйгаар ч арчсангүй.

	Өвгөн Гришака ч сэтгэл хөөрч:

	— Тэгж командлаад сэлмээ эргүүлэн дохив. Бид ч харайлгаж гарав. Янычарууд (ингэж жагсаад гэж ширээний бүтээлгэн дээр хуруугаараа мурий сарий юм дөрвөлжлөн зурав) биднийг галлаж гарлаа. Бид хоёр ч удаа дайраад, хоёр удаа аргагүй л ухарлаа. Тэгтэл хажуугийн ой дотроос тэдний морьт цэрэг юу юугүй гарч ирэв шүү. Зуутын дарга маань команд өгч бид баруун жигүүр тийш эргэж дайсныг тосож дайрлаа. Зад цохиод бут ниргэлээ. Казакуудыг дийлдэг ямар морьт цэрэг байлаа даа. Нээрээ ч тийм боллоо. Тэд ой руу ороод байлдлаа... Нэг харсан чинь миний урдхантай хар хээр морьтой туркийн нэг дарга харайлгаж явна шүү. Унжуу хар сахалтай залуухан цовоо дарга байв. Намайг хармагц гар буугаа сугалж байна. Бууныхаа хуйг эмээлийнхээ бүүрэгт даруулсан байлаа... Нэг буудаад оносонгүй. Тэгэхлээр нь би морио гуядаж гүйцээд авлаа. Цавчаад хаяж орхиё гэж бодсоноо эрхбиш хүн юм байна да... гэж бодоод баруун гараараа бүслэхээр нь тэврээд авсан чинь эмээлээсээ мултраад ирлээ. Гарыг минь хазаж орхилоо. Тэглээ ч гэсэн би дийлсэн дээ.. гэв.

	Тэгж яриад өвгөн Гришака мээсийж хөрш өвгөнийгөө харахнаа нь зантгар том толгойгоо унжуулаад улсын шуугианд тавтай гэгч хурхиран нойрсож байлаа.


Хоёрдугаар хэсэг

	 

	I

	 

	Сергей Плантонович Моховын удам угсаа эрт дээр үеийнх ажээ.

	Нэгдүгээр Петрийг хаан сууж байх үед хатаасан талх, дарь ачсан хааны чиргүүлт хөлөг Доноор уруудан Азовыг зорьж байжээ. Гэтэл Донын дээд бие, Хопёрын адгаас холгүй орших Чигонаки хэмээх "хулгайч нарын" жижиг хотын казакууд шөнө тэр хөлгийг дайрч, унтаж байсан манаач нарыг нь хядаж, хатаасан талх, дарийг нь дээрэмдээд, хөлгийг нь живүүлжээ.

	Тэгмэгц хааны зарлигаар Воронеж хотоос цэрэг ирж нөгөө Чигонаки хэмээх "хулгайч нарын" хотыг шатааж, хөлөг онгоц дээрэмдсэн хэрэгт холбогдсон казакуудыг хайр найргүй байлдан бут ниргээд, олзлогдсон есаул Якиркаг дөчин казакийн хамт хөвдөг дүүжлүүрт дүүжлээд, Донын доод биеийн самуун дэгдээдэг байсан казакуудыг айлган сүрдүүлэхээр Дон уруудуулан урсгажээ.

	Чигонаки сууриныхны гал голомт байсан тэр газар арваад жилийн дараа хэрмэл казакууд, бас амьд мэнд үлдсэн зарим нэг нутгийн хүмүүс ирж суурьшжээ. Ингээд уг. суурин дахин сэргэж эргэн тойрон бэхлэлт далан байгуулжээ. Чухам тэр үеэс эхлэн хааны зарлигаар Воронежоос хянаж харгалзах нүд чих болсон Мохов Никишка гэгч нэг тариачин гаралтай эр ирж суурьшжээ. Тэр нь казакуудын ойр зуурын хэрэглэдэг хутганы иш, тамхи, цахиур мэтийн аар саар юм авчирч зардаг өөрөө бөөнөөр худалдаж авсан хулгайн юмыг дамлаж гүйлгэхдээ жилд хоёр удаа бараа авчрах нэрийдлээр Воронеж орж үнэндээ суурины казакууд одоогоор нам тайван, дахиж элдвийн муу хэрэг сэдээгүй байна гэж мэдээлдэг байжээ.

	Мохов худалдаачны удам угсаа тэр Мохов Никишкагаас үүсжээ. Тэднийхэн казакийн нутагт нэгмөсөн идээшиж, үржиж төлжөөд хэр баргийн юманд сугарч тасардаггүй морин шарилж шиг үндэслэж ургаад, самуунт сууринд томилж явуулахдаа Воронежийн жанжнаас элэнц эцэгт нь шийтгэн олгосон үнгэгдсэн жуух бичгийг нандин шүтээн мэт хадгалж явдаг байжээ. Тэр нь бурхны гүнгэрваа дээр тавьж хадгалдаг байсан модон хайрцагтайгаа Сергей Платоновичийн өвөг эцгийн үед гарсан их галд шатаагүй бол одоо ч гэсэн байх байсан биз. Өвөг эцэг нь мөрийтэй хөзөр тоглож хамаг хөрөнгөө үрж сүйрээд, сүүлд нь дахин сэхэж хөлжиж эхэлтэл хамаг юмаа гал түймэрт хуйхлуулаад цоо шинээр эхлэхэд хүрчээ. Сергей Платонович, саагаар өнгөрсөн эцгээ оршуулчхаад худалдаа наймааны ажилд гартаа хэдхэн уранхай рубльтэй орж, гацааныхнаас хялгас, ноолуур авч эхэлжээ. Таван жил хэртэй ядаж зүдэж, ойр хавийн гацааны казакуудыг шулж луйвардаж, сохор зоосоор хяхаж хавчсаар байгаад нөгөө муу доншуур худалдаачин Сережка нэг мэдэхэд Сергей Плантонович гуай болж өсөөд, сууриндаа жижиг барааны бяцхан мухлаг нээж, бараг ухаан солиу нэг ламын охинтой сууж багагүй инж хөрөнгө тасалж авмагцаа бөс барааны наймаа нээжээ. Сергей Платонович бөс барааны худалдааг цагийг нь олж эхэлжээ. Хатуу элс хайрган шаварлаг хөрстэй, гарц шим муутай зүүн биеийн казакууд цэргийн захиргааны шийдвэрээр Донын баруун бие рүү бүхэл бүтэн гацаагаараа нүүж эхэлжээ. Краснокутын шинэхэн суурин барилгажиж өргөжөөд, хуучин газрын эздийн нутгийн зааг 

	— Чира, Черная, Фроловка голын дагуу, украины слободынхантай14 хил залгаа талын судаг, нугачаагаар шинэ шинэ гацаа бий болов. Урьд бараа авахаар тавин мод газар, түүнээс ч хол явдаг байсан бол одоо шинэхэн нарсан тавиур дээгүүр сайхан үнэр ханхалсан янз бүрийн бөс барааг багтаж ядтал чихсэн мухлаг дэргэд бий болов. Сергей Платонович худалдаа наймааны ажлыг алдлан сунгаж, бөс барааны хажуугаар хөдөөгийн эгэл бор айл амьтанд хэрэгтэй: арьс ширэн эдлэл, давс, керосин, лэнсий бараа бүгдийг гүйлгэдэг болов. Сүүлийн үед хөдөө аж ахуйн машинаар ч хангадаг болов. Зуны цагт сэрүү татсан гозгор ногоон оройтой мухлагийн дэргэд Аксейн заводаас авчирсан хадуур, үр сацлуур, анжис, цайруулагч, будаа ялгагч машиныг ярайтал жагсаана. Хүний өвөрт байгаа мөнгийг тоолох хэцүү гэдэг боловч арилжаа наймааны ажилд овжин зальтай Сергей Плантоновичид багагүй ашиг олж байгаа нь илт байлаа. Гурван жилийн дараа гэхэд будаа хадгалах агуулах нээж, авааль авгайгаа нас барсны хойтон жил уураар ажиллах тээрэм байгуулж эхлэв.

	Аруу таруу гялтгар хар үстэй жаахан бор гараараа Татарын болон ойр хавийнхаа гацааг чанга атгаж авав. Сергей Плантоновичид өр ширгүй айл өрх алга болж, хадуур авсных, охиныхоо юм хумыг төхөөрснийх (охиноо хадамд өгөх цаг дөхөж, гэтэл бас Парамоновын будааны агуулахад буудайн үнэ нэмэгдээд, улс амьтан: "зээл өгөөч Платонович гуай" гэж гуйгаад) бас бус юмны үнэ өртөг гээд л ягаан судалтай ногоон цаасан мөнгө зөндөө болов. Тээрмийн есөн ажилчин, дэлгүүрийн долоо, гэр зуур зарцлагддаг дөрөв бүгд нийлээд хорин хүн худалдаачны хишгийг хүртэж байв. Анхны эхнэрээс нь хоёр хүүхэд төрсөн нь охин Лиза, түүнээс хоёр нас дүү, бие султай, үргэлж түүхийрч булагтаж байдаг Владимир үлджээ. Хоёр дахь эхнэр хавчиг хамартай, хатангир туранхай Анна Ивановна нь хүүхэдгүй ажээ. Хожуу ирсэн (гучин дөрөв хүрсэн хойноо Сергей Платоновичтой суужээ) хар элэгт хойд эхийн цэвдэг сэтгэл, хор шар нь өнчин хоёр хүүхдийн толгой дээр бууж, түүний уур уцаартай адгуу зан ааш нь тэдний хүмүүжилд сайнаар нөлөөлж чадсангүй. Гэтэл эцэг нь хоёр хүүхдээ адуучин Никит, тогооч хүүхэн хоёроос ч нэг их илүүгүй үздэг байв. Арилжаа наймаа хийх, нэг бол Москва, Нижний, Урюпинский орох, эсхүл суурины яармагаар тэнэж хэсүүчилсээр хамаг цагаа иднэ. Тийм учраас хүүхдүүд нь харах хайхрах хүнгүй өсөж байжээ. Хайр халамжгүй Анна Ивановна хоёр хүүхдийн сэтгэл санааны гүнд нэвтэрч орохыг оролддоггүй, бас тэгээд цадиггүй том аж ахуйн ажлаасаа хэтэрдэггүй байсан болохоор эгч дүү хоёр хүүхэд нэг эхээс гарсан гэмээргүй шал өмнөө зан авиртай улс болжээ. Владимир бие муугаас гадна зожиг, газар шагайсан, хүүхэд гэмээргүй дотуур тамиртай болж өслөө. Лиза нь тогооч хүүхэн долингоршсон шалиг завхай цэвэрлэгч хүүхний дэргэд өссөн болохоор амьдралын аль муу муухайг хар багаасаа мэддэг болжээ. Бага жижиг ичимтгий байх үеэсээ эхлэн болох болохгүй юмыг сонирхох муу зантай болж, хэлэх хүнгүй ой дахь чонын элэгний бут мэт зоргоороо өсжээ.

	Он жил яарамгүй улиран өнгөрсөөр л байв.

	Орчлонгийн жамаар хуучин нь хөгширч, залуу нь өсөж цэцэглэсээр байлаа.

	Нэг үдэш Сергей Платонович цай уух завсар охиноо хараад (тэгэхэд Елизавета гимназ төгсөөд, нүд дүүрэн бузгай хөөрхөн бүсгүйн зэрэгт хүрч амжсан байв) мэл гайхжээ. "Талийгаач эжийтэйгээ яг адилхан болчихжээ. Ийм адилхан болох гэж, бурхан минь!" гэж дотроо гайхахад хув шиг шар цайтай барьсан таваг нь далбилзав. Алив хөө. Лизка эргээд орхиоч! гэв. Охин нь бүр багаасаа эхтэйгээ жигтэйхэн адилхныг эцэг нь одоо болтол анзаараагүй иржээ.

	...Гимназийн тавдугаар ангид суралцдаг хавчиг нарийхан нүүр, шаналангуй шаргалдуу царайтай Владимир Мохов тээрмийн хашаанд сэлгүүцэж явав. Зуныхаа амралтаар саяхан иржээ. Владимир, хотоос ирмэгц нэл гурил болсон хүмүүсийн дундуур чихцэлдэж нэгэн жигд хүржигнэн эргэлдэх тээрмийн гол арааны болон шалчганан гулсаж буй суран татуургын чимээг сонсохоор тээрэм рүү заавал очдог байжээ.

	Будаа зөөдөг казакууд Владимирыг хүндэтгэн долигонож:

	— Эзний халааг авах хүн... гэж шивнэлдэнэ.

	Владимир хашаа дотор хөглөрөх үхрийн баас, энд тэндгүй тавьсан тэрэг хөсгийг болгоомжтой тойрсоор бяцхан хаалга хүрснээ машин тасагт ороогүйгээ санаад буцав.

	Машин тасгийн үүдний хажууд нефтийн улаан цистернийн дэргэд тээрэмчин Тимофей, Валет гэдэг хочтой пүүлэгч, бас цав цагаан шүдтэй залуу туслах тээрэмчин Давыдка гурав өмдөө өвдөгнөөсөө дээш гартал шуучхаад дугуйлж асгасан их шаврыг зуурч байв.

	— А-а-а эзэн үү! гэж Валет ёжтойхон харж мэндлэв.

	— Сайн байцгаана уу?

	— Владимир Сергеевич сайн байна уу?

	— Та нар юу хийж байгаа юм?

	— Шавар л зуурч байна. Аав чинь эмэгтэйчүүл хөлсөлж авахаас мөнгөө хайрлаад, манийгаа талхиж байгаа нь энэ дээ. Эцгийн чинь нарийныг яана! гэж Давыдка малын шивх үнэртсэн лаг шавраас хөлөө арай гэж сугалан шал пал хийтэл гишгэлэх зуур зэвүү нь хүрсэн янзтай хямсалзав.

	Владимирын царай улайж, дандаа инээж байдаг Давыдка, түүний тоомжиргүй байдал, ирийсэн цагаан шүд нь хүртэл Владимирт нэг л зэвүүн санагдлаа.

	— Нарийндаа яаж байна?

	— Дэндүү харамч. Өтгөнөө идэх л дутаад байгаа хүн дээ гэж Давыдка хэнэггүй тайлбарлаад инээмсэглэв.

	Түүнийг Валет, Тимофей хоёр дэмжиж инээмсэглэцгээв. Владимирын зэвүү сүрхий хүрч Давыдкаг муухай ширвээд:

	— Ингэхэд чи дургүй байгаа хүн үү? гэв.

	— Энэ шаврыг хутгаад үз, тэгвэл мэднэ дээ. Ямар тэнэг дуртай байх вэ? Аавыг чинь энд оруулаад зүтгүүлбэл харвин нь хасагдах вий!

	Тэгээд Давыдка шавар дундуур ханхалзан том том алхалснаа өрөөсөн хөлөө дээр гэгч өргөж, цайлган царай гарган хөгжилтэй гэгч ангайтал инээв. Түүнийг чадах арга ухаан сүвэгчилсэндээ баярласан Владимир хариу юу хэлэхээ тэр дорхноо олж:

	— Тийм бий. Ажилдаа дургүй байгааг чинь би аавд хэлье дээ гэж үгээ зөөж хэлэв.

	Владимир ингэж хэлээд Давыдкаг нүд буландан ажихад уруул нь өрөвдөм хүчээр инээмсэглэмэр болж, бас бусдынх нь царай биш болоод явчих нь хачин санагдав. Тэгсхийгээд тэр гурав өтгөрсөн шаврыг дув дуугүй хутгаж эхлэв. Давыдка шавар болсон хөлөө харж явснаа, толгой дээш болж Владимирыг хараад гуйж аргадах, хорсож занах байдлаар:

	— Володя, би тоглосон юм... Зүгээр л тоглоод хэлчихсэн юм даа... гэв.

	— Юу ярьсныг чинь аавд хэлнэ ээ.

	Эцэгтэйгээ хоёул доромжлуулсандаа нулимс гартлаа гомдож, Давыдкагийн өрөвдөм инээвхийлэлд зэвүү нь хүрсэн Владимир цистернийн хажуугаар гарч одов.

	Давыдка шавраас гарч, өвдгөө хүртэл нэл шавар болсон хөл рүүгээ өмднийхөө түрийг буулгаад:

	— Володя!.. Владимир Сергеевич!.. гэж айсан янзтай хашхирч дуудав.

	Владимир зогслоо. Давыдка амьсгаадсаар гүйж очив.

	— Аавдаа битгий хэл л дээ. Өөрийг чинь цаашлуулж л хэлсэн юм... Тэнэг намайгаа уучил... Үнэндээ санаандгүй хэлсэн юм!.. Цаашлуулж л... гэж үглэв.

	Владимир ярвайж:

	— Зах яах вэ, хэлэхээ больё! гэж зандраад жижиг хаалга чиглэн одлоо.

	Давыдкаг өрөвдөх сэтгэлдээ дийлдсэн Владимирын дотор онгойж цагаан шургааган хашаа дагаж хэсэг алхлав. Тээрмийн хашааны өнцөгт наалдсан төмрийн дархны газар лантууны дуу сонстож, улайссан төмрийг нэг удаа давтах бүдэг намуун дуу, дөшнөөс ойж буух хоёр удаагийн хангинасан дуутай хослон сонстож байв.

	— Цаад баасаа оролдоод яах гэсэн юм? Оролдохгүй бол өмхий оргих нь гайгүй гэх Валетын бүдүүн хоолой холдож яваа Владимирын чихэнд дуулдав.

	"Муу нохойн хэлж байгааг... Аавд хэлэх үү? Байх уу?" гэж Владимир бодлоо.

	Эргэж харвал Давыдка нөгөө л цагаан шүдээ арзайлган инээмсэглэж байв. Тэгээд "Хэлнэ!" гэж хатуу шийджээ.

	Талбай дахь дэлгүүрийн хажуугийн шонд өндөр дугуйтай тэрэг хөллөсөн нэг морь уяатай байв. Гал түймэр эсэргүүцэх багаж хэрэгслийн саравчны дээвэр дээр хурж суусан олон болжморыг хүүхдүүд үргээж, байшингийн сэрүүн асар дотроос оюутан Боярышкины баргил хоолой, бас нэг хүний паржигнасан сөөнгөдүү дуу сонстоно. Владимир байшингийн дээврийн цоолгон сийлбэртэй хөх модон хөвөөнөөс навсайж ногоорон санжиж, үүдний довжоо, сэрүүн асрын ханыг зай завсаргүй ороож хэрсэн зэрлэг усан үзмийн навчин доогуур шургаж үүдний довжоогоор авирав.

	Боярышкин толийтол хуссан түнтгэр хөх толгойгоо зэнтгэнүүлэн, дэргэд суугаа хууз сахалтай боловч насаар залуу багш Баландад:

	Би хэдийгээр бүх эрх ямбатны ангийг зүй ёсоор үзэн яддаг казак — тариачны хүү мөн боловч тэр номыг уншаад энэ сөнөж байгаа давхрааг хачин их өрөвдөх юм. Ер нь юу ч болж байгаа юм чөтгөр бүү мэд, өөрөө бараг тайж язгууртан, газрын эзэд болчих шахаад, тэдний эмэгтэйчүүлийн үзэл эрмэлзлийг бахархан харж, эрх ашгийн нь төлөө санаа зовоод байдаг болов! Эрхэм минь суут ухаан гэдэг ийм л байдаг юм байх! Шал өөр юманд биширдэг болж ч болох юм байна гэж ярьж байв.

	Баланда торгон бүснийхээ үзүүрийг имрэн, ёжтой гэгч инээмсэглэсээр цамцныхаа хормойн улаан утсан хатгамал хээг хачирхан ажиж суув. Эдний яриаг зөөлөн сандалд алхайж суусан Лиза огт сонирхохгүй байгаа бололтой. Харин үргэлж нэг юмаа гээчхээд эрж байгаа мэт гунигтай нүдээрээ Боярышкины шалбарч халцарсан чилдгэр хөх хуйхыг ширтэнэ.

	Владимир тэдэнтэй мэхэсхийж мэндлээд дэргэдүүр нь өнгөрч эцгийнхээ өрөөг тогшив. Сергей Платонович сэрүү татсан ширэн бүрээстэй ханзан дээр "Оросын баялаг" сэтгүүлийн зургаадугаар сарын дугаарыг эргүүлж суув. Хуучирч шарласан ясан хутга нь шалан дээр хэвтэнэ.

	— Чи юу гээв?

	Владимир толгойгоо нугдайн, цамцаа уцаарласан янзтай засаад:

	— Тээрэм дээрээс ирж явсан чинь... гэж шийдэж ядан эхэлснээ, Давыдкагийн эгдүүтэй инээвхийллийг санаж, эцгийнхээ чисчүү хантаазандаа багтаж ядсан цүдгэр гэдсийг хараад санаа шуударч

	— Давыдка... гэж ярьж байхыг нь сонслоо... гэхэд

	Сергей Платонович анхааралтай сонсоод:

	— Халчихъя, за, чи яв гээд хутгаа авахаар янцаглан тонгойв.

	Үдэш болгон Сергей Платоновичийнд гацааны сэхээтнүүд болох Москвагийн техникийн дунд сургуулийн оюутан Боярышкин, биеэ маш их тоосон, сүрьеэ өвчтэй туранхай багш Баланда, түүнтэй цуг суудаг огт хөгширдөггүй булцгар, тэгсэн атлаа дотуур банзлаа дандаа унхиагүй цухуйлгаж явдаг багш эмэгтэй Марфа Герасимовна, хямдхан үнэртэй ус, лац ханхлуулсан заваан эрваадуу шуудангийн эрхлэгч гоонь эр-эднүүс цуглардаг байв. Хааяа зуутын залуу дарга Евгений Листницкий газрын эзэн, тайж эцгийндээ зочлоод буцах замдаа дайрч өнгөрнө. Тэд байшингийн сэрүүн асарт цай ууж, сул яриа дэлгэж сууснаа идэвхгүй ярианы хэлхээ тасрахлаар аль нэг нь гэрийн эзний мөнгөн утас шигтгэж чимсэн үнэтэй нандин эгшигт хайрцгийг дуугаргана.

	Харин хааяа нэг томоохон баяр ёслолын үеэр Сергей Платонович худал баярхаж зочид уриад үнэтэй дарс, Батайскаас зориуд авчруулсан хилэм загасны шинэхэн түрс, янз бүрийн сайхан зуушаар зочилно. Бусад цагт нь тун тарчиг сууна. Ганц дуртай юм нь ном. Сергей Платонович ном зохиол уншиж, хазаар өвс шиг асамтгай ухаанаараа юм бүхний учрыг ойлгохыг дурлана.

	Хааяа түүний найз, цав цагаан үс, шодон сахал. ёлтон хүнхгэр нүдтэй Емельян Константинович Атепин орж ирнэ. Тэр нь Усть-Медведийн сүмд сахил хүртээд шавилан сууж агсан нэг хүүхэнтэй ханилж, арван таван жил болохдоо найман хүүхэд төрүүлж, насныхаа ихэнхийг гэр зуур өнгөрүүлжээ. Емельян Константинович насныхаа замыг цэргийн хорооны бичээснээс эхэлсэн учраас хүнийг царайчилж бялдуучлах үхээнц зан харилцааг гэр бүлдээ нэвтрүүлжээ. Эцгийнхээ байхад хүүхдүүд нь өлмий дээрээ гэтэж явдаг, шивнэж ярьдаг байв. Өглөө бүр нүүр гараа угаагаад хоолны өрөөний хананд өлгөсөн авс шиг том хар цагийн дор эгнэн жагсаж, эхийгээ ирж ардаа зогсоод, эцгийнхээ хоолой засах дуу унтлагын өрөөнөөс дуулдахтай зэрэг цөм бүдүүн нарийн хоолойгоор хуурамчаар: "Өөрсдийнхөө улсыг өршөөж болгоо, эзэн минь" гэж хэлээд сүүлд нь: "Эцэг минь" гэж эхэлдэг байлаа.

	Емельян Константинович мөргөл дуусах үеэр хувцаслаж амжаад байцайны өнгөтэй онигор ногоон нүдээ ёлтолзуулсаар гарч ирээд, махлаг цэлцгэр гараа хамба лам шиг сунгахад хүүхдүүд нь цуварч очоод үнсэцгээнэ. Дараа нь Емельян Константинович эхнэрийнхээ гарыг үнсэж "ч" үсгийг чанга хэлж чадахгүй дальдран:

	— Полицка, цай бэлэн үү? гэж асууна.

	— Бэлээн, Емельян Константинович.

	— Аагтайхан хийгээд өгөөрэй.

	Атепин дэлгүүрийн нягтлан бодохын ажил эрхэлж, дансны хуудаснуудыг "орлого", "зарлага" гэж бичээч хүний барилаар хичээнгүйлэн бичсэн парлигар том гарчгуудаар эрээлж, ямар ч шаардлагагүй байж монцгор хамартаа алтан хавчаартай шил хавчиж "Худалдааны мэдээ" сэтгүүл уншина. Албан хаагчидтай харилцахдаа эелдэг

	— Иван Петровиц гуай та энэ хүнд таврицын шийвүү даавуу өгнө үү гэх зэргээр ярина.

	Түүнийг эхнэр нь Емельян Константинович, хүүхдүүд нь папацка, харин дэлгүүрийн ажилтнууд цаца гэж дууддаг байв.

	Хоёрын зэрэг санваартан: даа лам Виссарион, эебэргүү лам багш ширээт лам Панкратий хоёр Сергей Платоновичтой хэзээ язааны түнжин муу учраас найзархдаггүй байлаа. Тэр хоёр хоорондоо ч гэсэн эвгүй ажээ. Ярдаг зөрүү, ховч заргач Панкратий хавь ойрынхноо хатгаж үймүүлэхдээ чадамгай байв. Харин бэлэвсэрч, тогоо барьдаг украин хүүхэнтэй далдын холбоотой, яр тэмбүүгээр өвчилж гуншаа болсон угийн эелдэг зантай Виссарион нь хэтэрхий бардам дээрэлхүү, бас ховч заргач зантай Панкратийд дургүй учир түүнээс хөндий явна.Гацааныхан Багш Баландаас бусад нь цөм өөрийн гэсэн орон гэртэй байв. Гацааны талбайд гөлмөн төмрөөр эрээлж, хөх будгаар будсан Моховынх нүд булааж. түүний эсрэг, мөн талбайн тэг дунд: шилэн хаалгануудтай

	гэсэн балархай хаягтай дэлгүүр данайна.

	Дэлгүүрийн залгаа, дороо зоорьтой намхан урт саравч, түүнээс хориод алд зайтай сүмийн тоосгон хашаа, соёолсон ногоон сонгино шиг бөмбөгөр оройтой сүм үргэлжилнэ. Сүмийн наад руу сургуулийн сангийн байрны мэлцийтэл шохойдсон хана, бас хоёрын зэрэг гоёмсог байшин байх бөгөөд цэнхэр хайс бүхий жижигхэн цэцэрлэгтэй, цэнхэр байшин нь ширээт лам Панкратийнх харин сийлбэртэй (ижилсэхгүйн тулд) өргөн тагттай хүрэн байшин нь даа лам Виссарионых байв. Талбай руу түрж орсон гурвалжин буланг Атепины хоёр давхар хачин хавчиг байшин эзэлж, түүний цаана шуудан, казак айлуудын байшингуудын сүрэл, төмөр дээвэр, орой дээрээ зэвэрсэн төмөр азарган тахиатай тээрмийн налуу нуруу харагдана.

	Эндхийнхэн хамаг ертөнцөөс хаалга, цонхоо гадна дотноос нь хааж түгжинэ. Бие биедээ айлчилж очихгүй бол үдэш болмогц хаах, түгжих чимээ гарч, нохдынхоо гинжийг мулталж, гацааны эл хуль гудамжаар шөнийн манаачийн таяг мод түг түг дуугарахаас өөр юу ч сонстохыг болино.

	Наймдугаар сарын сүүлчээр Коршуновын Митька Донын тэнчээ явж байгаад Сергей Платоновичийн охин Елизаветатай санамсаргүй тааралдав. Митька Донын цаад биеэс дөнгөж гол гаталж ирээд завиа усанд унасан модны хожуулд уяхаар ойртуулж байтал шинэхэн будсан хөнгөхөн завь голын урсгалыг түвэггүй сөрж яваа харагдлаа. Уулын цаанаас зогсоол чиглэн хөвөх тэр завийг Боярышкин сэлүүрдэж явав. Хөлс дааварласан мулзан толгой нь гялалзаж, дух, чамархайны нь судас гүрийж үзэгдэнэ.

	Митька Елизаветыг харсан даруйдаа таньсангүй. Сийрсэн малгай духдуулж тавьсан нь нүдийг сүүдэрлэж, наршсан бор гартаа баахан шар хонхон цэцэг тэвэрсэн явав.

	Елизавета Митькаг хармагц толгой дохиж:

	— Коршунов оо! Чи юу гэж намайг мэхлэв ээ? гэв.

	— Яаж мэхэлсэн байдаг билээ?

	— Надтай загасанд явна гэж амласнаа санахгүй байна уу?

	Боярышкин сэлүүрээ тавьж суниав. Завь нь эрчээрээ очиж хошуугаараа хайргадан, эргийн цэрдийг шажигнатал зүсэв.

	— Санахгүй байна уу? гэж инээсээр Лиза завинаасаа үсэрч буув.

	— Тун зав гарсангүй. Ажил гараад гэж Митька өөр лүүгээ ирж яваа бүсгүйг амьсгаа даран ажиглав.

	— Үгүй, ер амжихгүй нь!.. Елизавета Сергеевна, би явж чадашгүй нь. Хазаар ногт хамаг юмыг нь танд өгье. Харин би таны зарц болохоо болилоо! Энэ золигийн усанд хэчнээн ч тэнэв дээ бодоод үз. Сэлүүрдсээр гар хуруу маань тэр аяараа улаан нялга болж гүйцлээ. Хуурай газар бол ч яах вэ гэхсэн.

	Ингэж үглэсээр Боярышкин арзгар чулуун хайрган дээр нүцгэн том тавхайгаараа гишгэж, үнгэгдсэн оюутан малгайнхаа гадраар духныхаа хөлсийг арчив. Лиза хариу хэлэлгүй Митькад ойртон очиж гараа сунгав. Гарыг нь Митька эв хавгүйхэн атгав.

	Лиза толгойгоо гэдийсхийгээд нүдээ жирмийлгэн:

	— Загасанд хоёул хэзээ явах вэ? гэв.

	— Маргааш ч болно. Будаагаа цайруулж дууссан болохоор одоо явж болно оо.

	— Худлаа хэлэхгүй биз дээ?

	— Үгүй, хаанаас даа!

	— Манайд эрт очих уу?

	— Үүрээр.

	— Хүлээж байя,

	— Очно, заавал очно!

	— Аль цонх тогшихоо мартаагүй биз?

	— Олно оо гэж Митька инээмсэглэв.

	— Би ч удахгүй явчих байх, явахын өмнө загасчилмаар л байна.

	Митька таг дуугүй болж, завиныхаа зэвэрсэн түлхүүрийг гартаа эргэлдүүлсээр Лизагийн уруулыг харж зогслоо.

	Боярышкин дун хорхойны иржгэр ясыг алган дээрээ тавиад үзэж байснаа:

	— Мөд явах уу? гэж асуув.

	— Одоохон явлаа гээд Лиза хэсэг дуугүй болсноо гэнэт инээмсэглэж:

	— Танайхан хурим хийгээ юу? гэв.

	— Эгчийг хадамд өгсөн юм.

	— Хэнд өгсөн байдаг билээ? гэж асууснаа хариу хэлэхийн завдалгүй, учир нь ойлгогдохгүй инээмсэглээд, — Заавал очоорой! гэв. Тэр мишээлт нь Моховын байшингийн сэрүүн асарт анх уулзсаны адил Митькаг халгай шиг хайрлаа.

	Лизаг завинд суун суутал Митька харж зогслоо. Боярышкиныг алцайж зогсон байж завиа ус руу түлхэх зуур Лиза түлхүүрээрээ наадан зогсож буй Митькаг Боярышкины толгой дээгүүр инээвхийлэн хараад толгой дохиж байлаа.

	Усны эргээс арваад алхам холдоод Боярышкин нам дуугаар:

	— Энэ чинь хэн гээч нь вэ? гэж асуув.

	— Таньдаг юм.

	— Зүрхний чинь амраг уу? гэв.

	Тэдний яриаг Митька сонссон боловч Лиза чухам юу гэж хариу хэлсэн нь сэлүүрийн чимээнд дуулдсангүй. Боярышкин бөхийж гэдийн сэлэх зуураа инээмсэглэж байгаа нь харагдав. Харин Лиза цаашаа харж суусан болохоор царай нь харагдсангүй. Лизагийн нүцгэн мөлчгөр мөр рүү унжсан малгайны нь хөхөвтөр ягаан бүч зөөлөн салхинд дэрвэлзэн буух нь Митькагийн бүргэлзэх харцыг элэглэж байгаа мэт үзэгдэнэ.

	Уг нь загас дэгээгээр барих гэж хааяа нэг явдаг байсан Митька тэр нэгэн үдэш загасанд явахаар маш шаламгай бэлдлээ. Хөрзөн хагалж өт түүж, ногооны хашаанд орж шар будаа чанаж, дэгээнийхээ алдуурч суларсан утсыг бушуухан уяж янзлав.

	Тэгж бэлдэж байгааг нь Михей хараад:

	— Митрий намайг аваад яваач. Ганцаараа тусгүй дээ гэв.

	— Ганцаараа дөнгөнө өө гэхэд Михей санаа алдаж: 

	— Чи бид хоёр загасанд явалгүй мөн ч удлаа. Одоо л нэг хагас пүү булуу цагаан баримаар байна санж гэв.

	Митька халуун будаатай тогооны цоргисон уураас нүүрээ буруулан ярвайгаад юу ч дуугарсангүй. Тэгж юм хумаа зэхэж дуусаад гэртээ оров.

	Өвгөн Гришака хамар дээрээ зэс хүрээтэй дугариг шил тохчихсон цонхны хажууд евангели судар уншиж суув. Митька мөрөөрөө тотго тулж зогсоод:

	— Өвөө! гэв.

	Өвгөн Гришака шилэн дээгүүрээ харж:

	— Аан? гэв.

	— Түрүүчийн тахианы дуунаар намайг сэрээгээрэй.

	— Тийм хар эрт хаачих нь вэ?

	— Загасанд явна.

	Загасанд дуртай өвгөн наанаа дургүйцсэн дур үзүүлж:

	— Маргааш маалинга цайруулаарай гэж аав чинь хэлж байдаг шүү. Битгий шалтаглаад байгаарай. Бас загас агнах гэнэ! гэв.

	Тэгэхэд нь Митька тотгоноос зайлж заль зохион:

	— Надад хамаа алга. Уг нь танд загасны шөл уулгах гэсэн юм. Маалинга цайруул гээд байгаа бол болихоос доо гэв. Тэгмэгц өвгөн Гришака хулчийж, нүднийхээ шилийг мулталж аваад:

	— Байз, чи хаачих нь вэ? Очиж Миронтой ярьдаг юм билүү. Загас амсвал зүгээр л байна. Маргааш чинь лхагва гариг. За дамшиг минь явж унт, унт, сэрээнэ ээ! Юу гээд урвалзаад байгаа юм? гэв.

	Шөнө дундын алдад өвгөн Гришака нэг гараараа дотуур өмдөө, нөгөө гартаа таягаа барьж тэмтэчсээр үүдний шатаар буув. Тийнхүү сүүтгэнэсэн цагаан юм пин рүү гэлдэрч очоод гудас дэвсээд унтаж хэвтсэн Митькаг таягаараа хатгав. Пин дотор саяхан цайруулсан будаа оготнын баас, аалзны шүлс, хог тоос болсон хүн суудаггүй байрны дагтаршмал хөгцийн эхүүн үнэр ханхалж байв.

	Будааны пингийн хажууд гудас дэвсээд хэвтэж байсан Митька тийм ч амар сэрсэнгүй. Эхлээд Гришака өвгөн таягаараа аяархан чичиж:

	— Митюшка! Митька!.. Хүүе Митька, ай новш! гэж шивгэнэв. Гэтэл Митька хурхирч хоёр хөлөө атийв. Тэгэхэд нь өвгөн уурсаж таягийнхаа мухар талаар гэдэс рүү нь хатган өрөмдөж эхлэв. Митька цочин ёолж таягийг нь шүүрч аваад сэрэв,

	— Муухай нойртой амьтан юм! Ингэж унтах гэж! хэмээн өвгөн загнав. 

	— Дуугүй, дуугүй, битгий чанга яриад бай гэж нойрмоглосоор Митька гутлаа эрж шал тэмтчив.

	Митькаг талбай хүрэхэд гацаанд тахианы дуу хоёр дахь удаа хадаав. Гудамжаар орж даа лам Виссарионы хажуугаар өнгөрөхөд тахианы байранд азарган тахиа далавчаа сарчигнуулан бүдүүн дуугаар хашхирч, цочиж сэрсэн эмэгчин тахианууд жийг жууг гэлдэж байгаа сонстлоо.

	Дэлгүүрийн шатны хамгийн доод талын гишгүүр дээр манаач өвгөн хамраа нэхий дээлийнхээ дулаан заханд шургуулчихсан үүрэглэж сууна. Митька Моховын хашаа руу очиж дэгээ, уурга. савтай юмаа хашааны тэнд орхиод нохойд чимээ авхуулахгүйг хичээн сэмхэн гэтсээр довжоо өөд гарч хаалганы хүйтэн бариулыг татахад түгжээтэй байлаа. Тэгэхлээр нь үүдний хайсыг давж цонх руу нь очив. Цонхны далавч дутуу хаалттай байв. Түүний ангайсан тас хар ангалаар нойрсож байгаа залуу бүсгүйн халуун илч, үнэртэй усны тааламжтай сайхан үнэр ханхалж байв.

	— Лизавета Сергеевна!

	Дэндүү чанга дуугарчих шиг санагдаад Митька хэсэг зуур дуугүй хүлээв. Таг чиг байхлаар: "За байз цонхыг нь эндүүрч орхиогүй байгаа? Эцэг нь унтаж байвал яана? Тэгвэл ч балрах нь тэр!.. Буудчихна шүү" гэж бодоод Митька цонхны бариулыг атгав.

	— Лизавета Сергеевна босооч, загасандаа явъя.

	"Цонхыг нь эндүүрсэн бол ч ёстой нэг загас барина гээч болно доо!..." гэж бодсоноо бүр уцаарлаж өрөө рүү нь толгойгоо оруулан өнгийж:

	— Босох юм бол босооч! гэв.

	— Аа? хэн бэ? гэх айсан намуухан дуу харанхуй дотроос сонстов.

	— Загасанд явах уу? Би Коршунов байна.

	— А—а—а, одоохон.

	Өрөөнд шар шур хийх чимээ гарч, сэтгэлд дотно нойрмог дуу нь Митькад гаатай чихрийн үнэр сэнгэнэх мэт санагдаж, өрөөн дотуур цагаан юм бүртэгнэж үзэгдэв.

	Митька унтлагын өрөөний үнэрээр амьсгалж байх зуур: "Энэ бүсгүйтэй унтаж байвал яасан аятайхан бол... Загасанд явах ч дээ... газар хөштөлөө суугаад өнгөрнө..." гэсэн тодорхой биш бодол төрж байв.

	Цагаан алчуур эрүүвчилж инээмсэглэсэн нүүр цонхоор цухуйгаад:

	— Би цонхоор бууя, гараа нааш нь гэв.

	— За буу гээд Митька туслалцав.

	Лиза гарыг нь түшиж буухдаа нүүрээ Митькагийн нүүрт бараг нийлүүлж хараад:

	— Би удав уу? гэхэд нь

	— Зүгээр ээ, амжина гэлээ.

	Тэр хоёр Дон руу явлаа. Лиза шальгүй бөлцийсөн нүдээ ягаан алгаараа үрчиж:

	— Их сайхан унтаж байлаа. Дахиад унтмаар байна. Дэндүү эрт гарчихлаа гэв.

	— Яг таарна.

	Тэр хоёр талбайгаас гарсан эхний гудамжаараа явсаар Дон руу буулаа. Шөнө ус нэмэгдэж, өчигдөрхөн хуурай зараанд аргамжаатай байсан завь одоо усан дотор далбилзаж байлаа.

	Лиза завь хүртэлх зайг барагцаалж хараад:

	— Гутлаа тайлахаас биш гэж санаа алдав.

	— Би чамайг өргөөд явах уу? гэж Митька санал гаргав.

	— Эвгүй юм... гутлаа тайлсан нь дээр.

	— Эвтэйхэн өргөж ч болно шүү дээ!

	— Хэрэггүй дээ гэж Лиза баахан ичсэн байдалтай хэлэв.

	Митька солгой гараараа Лизаг өвдөгний нь дээхнүүр тэвэрч сэвхийтэл өргөөд усан дотуур умбачуулсаар алхлав.

	Лиза савж ойчихгүйн эрхэнд Митькагийн хүдэр бор хүзүүг тэвэрч, аяархан шогшрон инээж явлаа.

	Гацааны авгайчуул юм угаахдаа нидэрдэг хавтгай чулуунд Митька бүдрээгүй сэн бол тэр хоёр хурдан зуур санаандгүй үнсэлцэхгүй байжээ. Лиза уулга алдаад Митькагийн осгортсон уруулд хошуугаараа наалдаж, Митька завины бор бөөрнөөс хоёрхон алхмын зайтай очоод зогсов. Гуталд нь ус орж хөл нь хүйт оргив.

	Митька завийг зараанаас тайлж ус руу хүчтэй түлхээд явуут үсрэн орж зогсоод богино сэлүүрээр сэлж эхлэв. Завины бөөрийг шөргөн хоцорч байгаа ус шорчигнон уйлах шиг болно. Завины өвчүү шалихгүй цогнойсхийн эсрэг талын эрэг чиглэж урсгалыг зүснэ. Завины ёроолд загасны уурга л тажигнаж өнхөрнө.

	Лиза эргэж хараад:

	— Чи хаа очих нь вэ? гэж асуув.

	— Тэр талд гаръя.

	Завь элсэн хүрцгийн хажууд зогсов. Митька зөвшөөрөх эсэхийг асуулгүй шууд Лизаг өргөж эргийн хажуу дахь долоогонын бут руу аваачив. Лиза хар хүүгийн нүүрийг хазаж маажиж, хоёр ч удаа цочирдон чарласнаа тэнхээ нь тасарч байгааг мэдээд дусал нулимс ч гаргалгүй хуурайгаар... гиншин уйлав.

	Тэр хоёр есөн цагт буцав. Огторгуй шаргалтан ягаараад Донын дээгүүр салхи бүжиглэж, голын ус хамарлан давалгаална. Бяцхан завь давалгааг хөндлөн зүсэж харайлган, голын ёроолоос цалгилж ойсон хөөстэй хүйтэн ус Елизаветын цонхийж цайсан нүүр рүү үсчиж, нүдний нь сормуус алчуур дороос цухуйж гарсан үсийг нь дагаж бөнжигнөн гоожно.

	Лиза ядарч цуцсан янзтай нүдээ онийлгон, завинд хийсэж орсон цэцгийн дэлбээг дэмий л тасчиж явав. Митька Лизаг харах ч үгүй завиа сэлүүрдэнэ. Түүний хөл дор багавтар булуу цагаан, гялгана загас ам нь ангайж, улаавтар хүрээтэй нүдээ бүлтийлгэсэн хэвтэж үхлээ хүлээнэ. Митькагийн нүүрт гэм хийсэн шинж тодорч, бахархах айх хоёр хосолно... Митька завиа урсгал дагуулж эргүүлээд:

	— Би чамайг Семеновын зогсоолд буулгая. Тэндээс харихад чинь дөт гэв.

	— Тэг дээ гэж Лиза шивнэв.

	Эрэг дээр хүн амьтан огт байсангүй. Өлөн цагаан тоосонд дарагдаж, аагим халуун салхинд хагссан ногооны газрын сүлжмэл хашаанаас бургасны түлэнхий үнэр ханхална. Болжморт тоншуулсан наран цэцгийн зэнтгэр толгойнууд хэт боловсорч санжаад, суларсан үрээ газар цацална. Хэнз өвстэй голын тохой ногоорон халиурч, тэртээ хол бяцхан унаганууд тонгочиж, хүзүүний нь хонх жингэнэн дуугарах нь өмнө зүгийн халуун салхины аясаар Донд хүртэл цуурайтна.

	Митька барьсан загасыг өргөж, завинаас бууж байгаа Елизаветад өгөөд:

	— Барьсан загасаа ав! гэв.

	Лиза айсан янзтай сормуусаа сэрвэлзүүлээд загасыг авав.

	— За би явлаа.

	— Тэгэхээс... дээ..

	Хэвлүүн хөгжүүн байдлаа дөнгөж саяхан долоогонын бутан дотор гээсэн Лиза нойтон бургасаар сүлбэж оосорлосон загасыг биеэсээ хөндийхөн барьсаар хөөрхийлөлтэйеэ одлоо.

	— Елизавета! гэхэд Лиза хөмсгөө атируулан гайхсан янзтай эргэж харав.

	— Чи наашаа эргээд ирээч.

	Ойртож ирэхэд нь Митька өөрөө бас л зовсон янзтай:

	— Хоёулаа анзаарсангүй... Банзлын чинь ар... Халтартаад толбо болчихжээ... гэв.

	Лиза сандарч, нүүрэн бие нь эгмээ хүртэл минчийтэл улайв.

	Митька хэсэг зуур дуугүй байснаа:

	— Тойроод яв яв гэж зөвлөв.

	— Тэглээ ч гэсэн талбай дундуур гарна. Уг нь хар өнгийн банзал өмсье гэж бодож байсан юм гэж шивнээд Лиза гэнэт Митькаг үзэн ядах гунигтай нүдээр хялбалзан харлаа.

	— Навчаар арчаад ногооруулчих уу? гэж Митька огт хэнэггүй янзтай хэлснээ Лизагийн нүдэнд нулимс гүйлгэнэж байгаа... хараад гайхав.

	...«Митька Коршунов Сергей Платоновичийн охинтой зугаалчихжээ!» гэсэн шинэ сониныг хээрийн салхи гацаагаар нэг шивнэж тараалаа.

	Тэр тухай эхнэр хүүхнүүд үүр шөнөөр үхэр малаа бэлчээж байхдаа, худгийн цах татуургын саарал тоос манарсан зурвас сүүдэрт хувинтай усаа асгаж байхдаа, Донын захад угаасан өмд цамцаа хавтгай чулуунд нидэрч байхдаа тэр тухай л ярилцдаг болов.

	— Төрсөн эхгүй болоод тэр байхгүй юу.

	— Эцэг нь үхэх ч завгүй, хойд эх нь тоож үзэхгүй болоод л тэр...

	«Шөнө дундын үед харахнаа нь хамгийн захын цонх руу хүн өнгийж байхгүй юу. Платоновичийнд хулгайч орж байна гэж бодоод очиж, юун хүн юм бол? Цагдаа дууддаг юм бил үү! гэтэл мань эр, Митька байж байхгүй юу» гэж манаач Давыдка Беспалый ярьжээ.

	Одоогийн охид ч салхи үлээсэн ч явж байх улс болжээ...

	— Митька «тэргүүнтэй суух юм» гэж манай Микишкад хэлсэн байна билээ.

	— Тэр бид хоёр нусаа ч арчиж сураагүй байж бас!

	— Улс амьтны ярих нь хүчирхчихсэн юм байхаа..

	— Худал байлгүй!..

	Хов жив гудамж зээлээр нэг тарж, шинэхэн хаалганд өтгөн давирхай түрхэх адил жаал бүсгүйн цэвэр нэрийг бузарлав...

	Улсын яриа Сергей Платоновичийн халзарч байгаа толгой дээр мунаар дэлсэж, газартай хавтгайлах шиг болсонд хоёр хоног дэлгүүр, тээрэм хоёрын алинд ч үзэгдсэнгүй. Доод давхарт байдаг зарц хүүхэн нь дөнгөж хоолны өмнөхөн ордог болжээ.

	Гурав хоноод Сергей Платанович уралдааны хөнгөн тэргэндээ борлог азаргаа оруулж аваад суурин руу давхиж явахдаа зам зуур тааралдсан казакуудтай ихэмсэг байдлаар толгой дохин мэндэлж байв. Түүнийг дагалдан хашаа дотроос Вена хотын хийцийн гялалзсан лактай бяцхан тэрэг гарч одов. Хөтөч Емельян буурал сахалтай эрүүндээ хүрсэн махир гаансаа шүлстсээр хөх мяндсан жолоог атгахад хос хар морь толгой даран тэмүүлж хатирав. Емельяны бөгтгөр нурууны ард Елизаветын цонхигор цагаан царай үзэгдэнэ. Елизавета бяцхан чемодан барьж урамгүй инээмсэглэсээр хаалганы хажууд зогсож буй Владимир, хойд эх хоёрыг бээлийгээрээ даллав. Мухлагаас гараад хазганаж явсан Пантелей Прокофьевич үгэнд дурлаж тэдний зарц Никитээс:

	— Угсаа залгах охин нь хаачиж яваа юм бол? гэж асуув.

	Цаадах нь хүний мууг дуудаад яах вэ гэж бодохдоо:

	— Москвад очиж эрдэм ном үзэж, курс хийх юм байхаа гэв.

	Гэтэл маргааш нь ийм нэгэн хэрэг мандаж, тэр тухай зах зээл худаг усан дээр, мал сүрэг бэлчээх үед тасрахгүй яриа үүслээ... Харуй бүрий болохын өмнөхөн (мал сүрэг бэлчээрээс буцаж ирж байх үед) Митька (хүн амьтанд харагдахгүйн тулд, зориуд хожуу) Сергей Платоновичийнд очжээ. Зүгээр ч биш, Елизавета охиныг нь гуйхаар очжээ.

	Тэр болтол Митька, Лиза хоёр ердөө л дөрөв удаа уулзсан байжээ. Тэд сүүлчийн удаа уулзахдаа ингэж ярилцжээ.

	— Лизавета, чи миний эхнэр бол л доо. За юу?

	— Балай юм бүү ярь.

	— Чамайг би хайрлана ч... эрхлүүлнэ ч... Манайд ажил хийх улс бий. Чи зүгээр л цонхон дээр суугаад ном уншаад байна.

	— Чи ер нь тэнэг байх...

	Тэгэхэд нь Митька гомдож юу ч хэлэлгүй, тэр орой эрт харьжээ. Харин өглөө нь мэл гайхсан Мирон Григорьевичид:

	— Аав, намайг гэрлүүлж өгөөч гэж шаарджээ.

	— Битгий дэмий юм ярь.

	— Тоглоом биш, нээрэн шүү.

	— Эз нь хатгаа юу?

	— Эз ч юу байх вэ...

	— Ямар өлөгчин... Тэнэг Марфушка тоглойг чинь эргүүлээ юу?

	— Сергей Платоновичийнд зууч очуулаач дээ?

	Мирон Григорьевич (морины хударга сэлбэж байсан) хутга шөвгөө вандан дээр нямбай гэгч тавиад пархийтэл инээд алдаж;

	— Чи чинь жаахан юм балгачихаа юу? гэв.

	Митька дөргүй бух шиг зүтгэхэд эцэг нь уурлаж:

	— Тэнэг минь! Сергей Платонович бол зуу гаруй мянгын хөрөнгөтэй худалдаачин хүн. Тэдний дэргэд чи юу юм бэ? Тонил цаашаа, битгий өвчигнөөд бай. Үгэнд орохгүй бол чинь энэ хударгаар тас ороолгож орхино шүү! гэжээ.

	— Манайх арван дөрвөн хос шартай өдий төдий газартай. Тэр бол тариачин, бид бол казакууд, гэхэд унжирсан ярианы угийн дургүй Мирон Григорьевич:

	— Эндээс зайл! гэж зандрав.

	Митькаг гагцхүү өвгөн аав Гришака л дэмжив. Таягаараа шал тогшсоор хүүгийнхээ өрөөнд орж:

	— Мирон! гэв.

	— Юу гээв?

	— Юунд нь дургүйцээд байгаа юм бэ? Хүүгийнхээ сэтгэлд таарч байгаа хойно...

	— Аав та ёстой л хүүхэд шиг болжээ! Цаад Митрий чинь шал тэнэгээрээ байна. Тэгэхэд та... гэмэгц өвгөн Гришака зандарч:

	— Цөөг! Бид тэднийхээс юугаараа дутсан юм? Охиныг нь казак айлын хүү гуйж байгааг аз гэж үзэх ёстой. Уухайн тас л өгч таарна. Бид чинь нутаг хошуундаа нэртэй цуутай улс. Юу ч үгүй гуйлгачид биш, хөрөнгөтэй зоорьтой улс байна!... Мэдэв үү?... Энэ тэр гэлгүй Мирошка чи одоохон оч! Инж болгож тээрмээ ч хамаагүй өгөх байх! Гуйгаад үз гэж омогдов.

	Мирон Григорьевич уухилсаар гарч хашаа руугаа явав. Харин Митька эцгийнхээ зөрүүд занг нугараад ч хугарахгүй олон салаа үндэстэй улиас гэсэн үг. Хугалах гэж оролдоод ч нэмэргүй гэж мэдээд үдэш болгож байгаад өөрөө очихоор шийджээ.

	Митька дуу аялан исгэрч явсаар Моховын хашааны гол хаалга хүрмэгц жаахан хулчийж дороо хэсэг эргэлдэж байснаа хашаагаар нь дамжиж орлоо. Үүдэнд нь очоод тажигнасан цардмал хормогчтой цэвэрлэгч хүүхнээс:

	— Танай эзэн гэртээ бий юу? гэж асуув.

	— Цайгаа ууж байна. Хүлээ гэв.

	Митька сууж хүлээх зуур тамхи ороож татаад хуруугаа норгон унтрааж ишийг нь шалан дээр нялцайтал гишгэв.

	Хантаазандаа наалдсан хатсан талхны үртсийг гүвсээр гарч ирсэн Сергей Платонович, Митькаг харуут хөмсгөө гурвалжилснаа

	— Ор гэв.

	Ном, тамхины үнэр ханхалсан сэрүүхэн тасалгаанд Митька түрүүлж оров. Анх гэрээс гарахдаа овоо цэнэгтэй байсан эр зориг нь эдний босгонд хүрээд дууссаныг сая мэдэв.

	Сергей Платонович бичгийн ширээ рүүгээ очиж өсгий дээрээ нажигнатал эргээд, хоёр гараа ардаа хийж ширээний ирмэгийг маажлан:

	— За юу гэж ирээв? гэв.

	Митька, тэр хүний өрөмдөн цоолох мэт нүдний хүйтэн нялцгай залхагт живж, хамаг бие нь зарсхийсэн мөрөө хавчилзаад:

	— Лизаветыгаа надад өгөх болов уу?.. мэдэх гэж ирлээ, гэв.

	Бачимдаж, шаралхаж, айх Митькагийн нүүрт гантай цагийн шүүдрийн дусал шиг хөлс энд тэндгүй бурзайна.

	Сергей Платоновичийн зүүн хөмсөг чичирч, дээд уруул нь хүрэн улаан буйлаа гартал дорвойж сөрдийгөөд, хүзүүгээ сунган бөхийж:

	— Юу?.. Юу гэнээ?.. Өөдгүй новш... Тонил!. Чамайг атаманд аваачиж тушаана! Чи муу нохойн гөлөг! Бузар амьтан!.. гэж зандчив.

	Түүний зандрахад Митька харин ч зоригжиж Сергей Платоновичийн хүзүүний гүрээ яаж хөхөрч гүрийж байгааг ажиж байснаа:

	— Та битгий юм санаарай... Гэмээ цагаатгах гэж бодсон юм гэв.

	Сергей Платонович цус бууж, нулимс гүйлгэнэсэн бүлцэн нүдээ эргэлдүүлээд тамхины үнс хийдэг том ширмэн савыг авч Митькагийн хөл рүү шидэв. Тэр нь газраас ойж зүүн хөлийн нь өвдөгний нүд рүү өвдтөл цохиход Митька тэсвэрлэж өнгөрөөгөөд, хаалгыг нь угз татан онгойлгож, доромжлуулж зодуулсандаа улайрч шүд зуун:

	— Яахыгаа Сергей Платонович та өөрөө мэдээрэй. Би чин сэтгэлийнхээ үгийг хэллээ шүү... Тийм болчихсон бүсгүйг одоо хэн тоох юм бэ? Тэгээд ч нэр төрийг нь хамгаалъя гэж бодсон юм.. Тэгэхээс биш хүний шүлсдэж хаясан мах хэнд хэрэгтэй юм бэ? Нохой ч тоож идэхгүй гэж хэлж орхив.

	Сергей Платонович атгасан алчуураараа амаа таглан Митькаг мөрдөн дагав. Гол хаалга дээр очиж замыг хөндөлсөн хаахад Митька ар хаалгаар гарч хашаа руу оров. Тэгмэгц Сергей Платонович хашаанд явж байсан хөтөч Емельянд нүдээрээ дохио өгчээ. Митькаг явган хаалганы түгжээг гаргах гэж оролдож байх завсар уяаг нь тавьсан дөрвөн нохой саравчны цаанаас ухасхийн гарч ирээд, гаднын хүнийг харангуутаа толийтол шүүрдсэн хашаа дундуур сунайтал харайлгацгаав.

	Сергей Платонович 1910 онд Нижнийн яармагаас дарвагар амтай, буржгар хар үстэй эр, эм хоёр гөлөг авчирчээ. Жилийн дараа бяруу шиг том амьтад болж, эхлээд Моховын хашааны хажуугаар явсан эхнэр хүүхнүүдийн банзал урж, сүүлдээ хүүхнүүдийг дарж унагаад хонгыг нь хаздаг зантай болж, гагцхүү ширээт лам Панкратийн нэг тугалыг үхтэл урж, бас Атепины хоёр ч гахайн тооройг барьсан хойно гинжилж уя гэж Сергей Платонович тушаажээ. Түүнээс хойш хоёр нохойг зөвхөн шөнөдөө, бас жилд нэг удаа хавар орооных нь үеэр сул тавьдаг болжээ. Митькаг эргэж харахын завдалгүй Баян гэдэг нохой нь мөрөөд нь асаж хөвөнтэй цамцнаас нь зуурав. Дөрвөн нохой хуйларсан бөөн хар юм болж Митькаг урж чирч байв. Митька унахгүйг хичээн улаан гараараа ана мана үзэлцэв. Емельян гаансныхаа цогийг улалзуулсаар галын өрөө рүү бушуухан ороод хаалгыг хааж байгаа үзэгдэв.

	Сергей Платонович гадаа үүдний хажуу буланд усны цорго налж зогсоод гялгар үстэй жаахан цагаан гараа зангидан занана. Митька хоёр тийшээ ганхаж найгасаар хаалганы түгжээг суга татаж гаргаад цус нөж болсон хөлдөө зууралдан архирч урхирах нохдыг чирсээр гадаа гарав. Баяны багалзуурыг шахаж алаад, харин бусдыг нь түүгээр явсан казакууд арай гэж салгаж хөөв.


III

	 

	Наталья Мелеховынханд яг таарчээ. Мирон Григорьевич баян чинээлэг, бас ажил хийх зарц нартай боловч хүүхдүүдээрээ ажил хийлгэж, ажлын арга дүйтэй болгожээ. Тэгээд ч ажилч Наталья хадам аав, ээжийнхээ хайрыг татав. Дэгжин ганган их бэр Дарьядаа битүүдээ дургүй байсан Ильинишна Натальяд ирсэн өдрөөс нь эхлээд сайн болжээ. Ильинишна галын өрөөнд баацгар бүдүүн хөлөөрөө түнтэр тантар алхлан

	— Хүүхээ минь, унт унт! Юу гэж ийм эрт босоо вэ? Очиж жаахан нойр ав. Бид чамгүйгээр амжуулна гэж өхөөрдөн энхрийлэх дуугаар хэлэхэд нь хоол унд хийлцэхээр үүр цүүрээр боссон Наталья нойроо гүйцээхээр буцаж өрөө рүүгээ явна.

	Гэр орныхондоо ширүүн Пантелей Прокофьевич хүртэл:

	— Эмгээн, Натальяг битгий сэрээ, өдөржингөө хөдөлсөөр ядарч орхих юм. Газар хагалахаар Гришкатай явах байх. Харин Дарьяг л тас ороолгоод босго. Залхуу өлөгчин.. Хүнээ алдсан... Хацар, хөмсгөө будахаас өөр юм мэдэхгүй жингэр байгаа юм гэж эхнэртээ хэлдэг болжээ.

	Тэгэхэд нь Ильинишна ажилд бөгтөр болтлоо нухлуулж байсан залуу насаа санаж:

	— Эхний ганц жил ч атугай эрх дураараа байг гэж шүүрс алдана.

	Григорий эхнэртэй болсон шинэ байдалдаа бага зэрэг дасаж, сэтгэл нь овоо онгойж гурван долоо хонолоо. Гэтэл Аксиньятай холбоогоо бүрэн таслаагүй, сэтгэл зүрхэнд нь өргөс шиг юм үлдсэн хэвээр байгааг мэдээд айж цухалдана. Тэр нь хэр барагтайд салж арилахгүй шаналгаа байв. Эхнэр авах гэж төрхгүйтэж байхдаа мартагдаж арилна гэж бодож байсан зүйл нь улам лавширч... мартагдах байтугай, санах бүрд сэтгэл зүрхийг нь цус савиртал шимшрүүлнэ. Гэрлэхээс нь өмнөхөн Петро нэг удаа будаа цайруулж байгаад

	— Ингэхэд Гришка чи Аксюткаг яах гэж байна? гэж асуужээ.

	— Юу яах гэж?

	— Тэгээд л хаячих хөөрхий биш үү?

	— Намайг хаячихлаар хэн нэг нь түшээд авна биз гээд Гришка инээв.

	Тэгэхэд нь Петро хивэг болсон сахлаа зажилсаар:

	— Сайн л бодоорой. Эхнэр авсан хойноо дэмий юм хийв зээ гэхэд Григорий:

	— Алд бие таргалж, ажил үйл мартагддаг ёс бий байхаа гэж тоглоом болгож өнгөрөөв.

	Гэтэл санаснаар болсонгүй. Шөнөдөө зүйн дагуу эхнэрээ өхөөрдөн залуу халуун хайрын дөлөөр янаглах боловч Наталья нь хөндий хүйтэндүү байх бөгөөд нөхрийнхөө аяыг бүрэг ичимтгий дагах билээ. Наталья эхээс төрөхийн намуу тайвуу зантай болоод эр нөхрийнхөө эрээ цээргүй тачаалд дургүй тул Григорий янаг дурлалын тэсгэлгүй гал цогтой Аксиньягаа үгүйлж:

	— Наталья, чамайг эцэг чинь лав голын мөсөн дээр хийсэн байхаа... Чи мөс шиг хүйтэн хүүхэн юм гэж санаа алдан хэлнэ.

	Гэтэл Аксинья тааралдахдаа үл мэдэг инээмсэглэж, хүүхэн хар нүдээ онийлгон:

	— Сайн уу, Гришенька! Залуу эхнэртэй амьдарч амраглах сайхан байгаа биз дээ? гэж нялуухан үг хаяна.

	— Байж л байна... гэж Григорий тодорхой биш хариу өгөөд Аксиньягийн наалинхай эелдэг харцнаас бушуухан зугтахыг хичээнэ.

	Степан эхнэртэйгээ эвлэрсэн бололтой архины мухлаг хэсэх нь цөөрч, нэг үдэш үтрэм дээр будаа цайруулж байгаад түнжин муудсан цагаас хойш анх удаа:

	— Ксюша, хоёулаа дуулах уу? гэв.

	Тэр хоёр цайруулж овоолсон бөөн тоостой буудай налж суугаад Степан нь цэргийн дуу аялж, Аксинья нь хүчтэй цээл хоолойгоор түрэв. Ханилж суусан анхны хэдэн жилийнх шигээ хоолой нийлүүлэн дуулав. Тэгэхэд үдшийн нарны улбар ягаан туяа татсан тал дундуур харих замдаа Степан тэргэн дээрээ ганхалзан шарилж бударганаас өөр торойх юмгүй аглаг зэлүүд хээрийн замд ганцаардсан хүн шиг хуучны уйтгартай уртын дуу аялахад Аксинья нөхрийнхөө хүдэр махлаг чээжийг дэрлээд түрэн дуулж явдаг байжээ. Морьд нь хүчлэн зүтгэхэд хяхнах тэрэгний нь арал дайвалзана. Тэр хоёрын дуулж явааг гацааны хөгшчүүл холоос сонсоод:

	— Степанд бузгай хоолойтой эхнэр таарчээ.

	— Хоолой нь... сайхан нийлж байхчив!...

	— Степаны хоолой ч ёстой л хонх гэсэн үг дээ! гэлцдэг байжээ.

	Байшингийн хаяавч сандайлаад, тоос манарсан наран сөрөг харж суудаг өндөр настан өвгөчүүл гудамжийн хоёр талаас:

	— Низовын хорооны дууг дуулцгааж явна.

	— Үүнийг чинь Грузид зохиосон юм.

	— Энэ дуунд талийгаач Кирюшка их дуртай байж билээ гэж хөөрөлдөнө.

	Астаховынхны дуулахыг Григорий үдэш болгон сонсдог байв. Будаа цайруулж байгаад (эдний үтрэм нь Степаныхтай зэрэгцээ байжээ) Аксиньяг харахад зовж шаналсан шинжгүй нөгөө л цовоо цолгин хэвээр үзэгдэнэ. Ямар ч л байсан Григорийд тэгж санагддаг байв.

	Харин Степан Мелеховынхантай мэндлэхээ больжээ. Том ац барьж үтрэм дотуур цааш нааш алхлан, унжуу өргөн мөрөө ханхалзуулан ажиллаж, үе үе эхнэртээ алиа шог юм хэлэхэд Аксинья алчуур дороос цухуйсан хурц хар нүдээ ширвэлзүүлэн инээд алдаж байгаа харагдана. Григорий нүдээ анивч нүдэнд нь Аксиньягийн ногоон банзал салахгүй үзэгдэнэ. Хүзүүг нь ямар нэг хүчтэй юм мушгих шиг болж толгойг нь Степаны үтрэмийн зүг эргүүлнэ. Пантелей Прокофьевичид туслалцан багцалж боосон будааг задалж дэлгэх завсраа Наталья нөхрийнхөө тэрхүү Степаны үтрэм рүү хялалзаж байгаа тэсгэлгүй харц нэг бүрийг хардаж дургүйцсэн уйтгартай харцаар уургалж, бас морьдоо эргүүлж явсан Петро хүртэл Григорийн тэгж байгааг ажиглаж мэдээд мишэлзэн инээмсэглэж буйг Григорий огт анзаарсангүй.

	Газрыг ёолтол индүүдэн өнхөрч байгаа бул чулууны намуухан чимээн дунд Григорийн сэтгэлд орсон бүдэг бадаг бодол нь тогтоож авахын завдалгүй ухаан санаанаас нь хулжин арилж байв.

	Будаа цохих, морьд шавдаж яваа хүмүүс хашхиралдах, ташуур шилбүүр тас няс хийх, будаа цайруулагчийн хүрд таг таг хийх чимээ хол ойргүй голын тохойгоор нэг цуурайтна. Намрын сэрүү орсон есдүгээр сард ургацдаа таргалж өөхөлсөн гацаа Донын эрэг дээгүүр зам хөндөлссөн могой шиг зэвхий даан үзэгдэнэ. Амь аминдаа бургасан хашаатай айл бүрд, толгой хоргодох дээвэртэй гэр байшин бүрд бие биеэсээ салангид сайн, муу, янз бүрийн амьдрал усны эргүүлэг шиг цэлэлзэнэ. Салхинд цохиулсан өвгөн Гришакагийн шүд янгинаж зовооно. Сергей Платонович амьтны шившиг боллоо гэж хагалбар сахлаа алгаараа нидэрч, ганцаараа уйлж шүдээ хавирна; Степан дотроо Гришкаг занаж шөнө нойртоо даавууны өөдсөөр зүйж эрээлж хийсэн хөнжлөө төмөр шиг хумсаараа маажна. Наталья саравчинд гүйж ороод хөрзөн дээр атиран хэвтэж яйран болсон хувь заяагаа гэмшиж дагжин уйлна; Христоня яармаг дээр очиж нэг тугалаа зараад уучихсандаа сэтгэл шанална; ханаж цаддаггүй хүслэн, эргэн ирэх зовлонд шаналах болсон Гришка байн байн санаа алдана, Аксинья авааль нөхрөө энхрийлж хэвтэхдээ түүнийг үзэн ядах унтаршгүй сэтгэлээ усан нулимсаар дэвтээнэ.

	Тээрмээс халагдсан Давыдка шөнөжингөө Валетын гараар шавж барьсан шавар гэрт суухад цаадах нь ууртай нүдээр хялбалзан:

	— Ингэж ч наргихгүй! Удахгүй цаадуулыг чинь голыг самнана! Эдэнд ганц удаагийн хувьсгал багадаад байгаа юм. Дахиад нэг мянга есөн зуун таван он болбол эдэнтэй нэгийгээ үзнэ дээ! Нэгийгээ үзэхээ л үзнэ!... гэж сорвитой хуруугаараа занаж, дал мөрөндөө нөмөрсөн цамцаа засав.

	Гацаанд өдөр шөнө ээлжилж, хоног сар өнгөрч, хүйтэн салхи үлээж, уул толгод хүнгэнэн шуугьж, намрын нимгэн ногоон зайр мөс бүрхсэн Дон мөрөн тэнгисийг зорин аанай урссаар байлаа.

	 


IV

	 

	Аравдугаар сарын хуучаар ням гаригт Федот Бодовсков суурин орохоор явлаа. Гар цүнхэнд хийж зах дээр аваачсан дөрвөн хос тарган нугасаа зарж, барааны мухлагаас эхнэртээ цэцгэн хээтэй эрээн даавуу аваад юу юугүй хөдлөх гэж (мориныхоо хомын доод уяаг өшиглөж байж чангалаад) тэргэндээ суухыг завдтал суурины биш, огт танихгүй нэг хүн ирж наршсан бор гараа хар эсгий малгайнхаа хүрээнд хүргэж ёслоод:

	— Сайн байна уу? гэж мэндлэв.

	— Сайн, сайн байна уу гэж Федот халимаг нүдээ жортойлгон түгдэрч хариу мэндлэв.

	— Та хаанаас яваа хүн бэ?

	— Гацаанаас. Би эндхийн хүн биш.

	— Ямар гацаанаас явна даа?

	— Татарын.

	Үл таних хүн хажуу халааснаасаа таглаан дээрээ завь онгоцтой мөнгөн хайрцаг гаргаж Федотыг янжуур татах уу гэхэд нь

	— За, яах вэ, саяхан татчихсан гээд

	— Танай гацаа айл өрх олонтой юу? гэхээр нь

	— Манай гацаа юу? Овоо том. Гурван зуугаад айл бий байх гэв.

	— Сүм дугантай юу?

	— Байлгүй яах вэ!

	— Дархчуул бий юу?

	— Төмөрчин үү дээ? Төмөрчин ч бий.

	— Тээрмийн дэргэд засварын газартай юу?

	Федот тэмүүлэх цовхчих мориныхоо жолоог угзчиж, үл таних хүний хар эсгий малгай, богинохон хар сахал доогуураа шургаж орсон малигар цагаан нүүрийнх нь үрчлээг эгдүүцсэн янзтай эргэж хараад:

	— Танд чухам юу хэрэгтэй юм бэ? гэв.

	— Би бол танай гацаанд очиж суухаар явж байгаа хүн. Дөнгөж сая суурины атамантай уулзаад ирлээ. Та ачаагүй хоосон буцах уу?

	— Хоосон.

	— Намайг аваад явахгүй юу? Гэхдээ би ганцаараа биш, эхнэртэйгээ, бас найман пүү хяраатай хоёр авдартай яваа.

	— Аваад явж болно.

	Федот хөлсөнд нь хоёр цөлхөөв авахаар тохирч, нөгөө хүний түр байрласан Фроська хэмээх талхчин хүүхнийхээр дайрч шөвгөр цагаахан хүүхнийг нь суулгаад, төмөр тоногтой хоёр авдрыг нь тэрэгнийхээ ар талд даруулав.

	Тэд сууринаас хөдлөв.

	Федот тамшаалан мориныхоо хялгасан жолоог савчиж, хавтгай дагзтай гозон толгойгоо байн байн эргүүлж үгэнд дурлана. Зорчигчид нь даруухан улс, дув дуугүй сууж явна. Федот эхлээд нэг янжуур гуйж авснаа шуудхан:

	— Та нар чинь чухам хаанаас манай гацаа руу яваа улс вэ? гэж асуув.

	— Ростов хотоос

	— Уугуул нутаг тэнд үү?

	— Та юу гэв ээ?

	— Тэнд төрсөн үү? гэж асууж байна.

	— А-а, тиймээ. Тэндхийх. Ростовынх

	Федот хүрэл хүрэн нүүрээ өлийлгөн өвс шарилж бүрхсэн тэртээ талыг ширтэнэ. Гетманы зам гүвээ өгсөн зурайж орой дээрх хатаж хүрэнтсэн өвсөнд хүрсэн газар буюу замаас хагас мод хэртэй газар өвсөн дотор хэдэн тоодгийн толгой харагдахтай үгүйтэй шоволзохыг Федотын халимаг, хурц нүд олж харав.

	— Даанч буу алга. Буутай сан бол тоодог төхөөрөх сөн. Тэр явцгааж байна... гэж хуруугаараа заагаад сүүрс алдав.

	— Би олж харахгүй байна гэж зорчигч эр онилзон үнэнээ хэлэв.

	Федот жалга руу бууж яваа тоодгуудыг баахан харж явснаа эргэж зорчигчид руу харав. Зорчигч эр нь нуруу дунд зэрэг, бие туранхайвтар, махлаг хамартаа ойрхон залирхаг байрын нүдтэй хүн байв. Ярихдаа байсхийгээд инээмсэглэнэ. Эхнэр нь сүлжмэл алчуураар толгойгоо битүүлээд зүүрмэглэж явсан учраас царай нь харагдсангүй.

	— Манай гацаанд ямар хэргээр очиж суух нь вэ?

	— Би слесарьч хүн. Засварын газар нээх санаатай явна. Бас мод ч дархалчихдаг гэв. 

	Федот үнэмшихгүй янзтайгаар палигар том гарыг нь харахад зорчигч Федотын харцыг гадарлаад:

	— Би бас «Зингер» компанийн оёдлын машин дэлгэрүүлэх агент хүн гэв.

	— Таны алдар хэн гэдэг вэ? гэж Федот сонирхов.

	— Миний нэр Штокман гэдэг.

	— Орос нэр биш байх нь ээ?

	— Орос оо. Өвөг эцэг маань латви гаралтай хүн байсан юм гэв.

	Слесарьч Иосиф Давыдович Штокман урьд «Аксей» заводад, дараа нь Кубаньд, сүүлд нь Зүүн-өмнөд төмөр замын засварын газар ажиллаж байсныг Федот төдхөн мэдэж амжив. Тийнхүү үгэнд дуртай Федот танихгүй хүний амьдралын бас бус өдий төдий зүйлийг сурвалжлан мэдэв.

	Энэ хоёрын яриа сангийн ойд хүрээд төгсөв. Федот замын хажуугийн шандад хөлөрч цангасан морио усалж, замд агсагдаж аяншсандаа болоод сажиж эхлэв. Гацаа хүртэл таван мод газар үлджээ.

	Федот жолоог эвхэж, тэрэгнээсээ уяад хөлөө унжуулан тухтайхан хажуулдав.

	Гэтэл дуг хийх завшаан олдсонгүй.

	Суудал дээрээ ондолзон ганхаж явсан Штокман:

	— Танайхны амьдрал ямаршуу байна даа? гэж асуув.

	— Яах вэ дээ, болж л байна.

	— Ер нь казакуудын санаа сэтгэл ямар вэ дээ?

	— Хангалуун нэг нь хангалуун, дундуур нэг нь дундуур даа. Тэр болгоныг яаж ч тааруулах вэ.

	— Тийм нь ч тийм байх л даа... гэж слесарьч зөвшөөрөөд хэсэг дуугүй болсноо — Тарган цатгалан суудаг гэв үү? гэж далд утгатай тойруу асуулт тавив.

	— Овоо шүү.

	— Лав цэргийн алба их дараатай байх даа? Үгүй юу?

	— Цэргийн алба уу?.. Бид ч сурчихсан болохоор ердийн л юм шиг байдаг.

	— Казакууд хамаг юмаа өөрсдөө бэлтгэдэг нь л тун хэцүү хэрэг юм даа.

	— Тэгж байхаас биш яах вэ. Эхээ нь!.. гэж Федот сэргэж хэлснээ царай буруулан жишүү харсан эмэгтэй рүү хяламхийж, — Энэ дарга нар гэдэг мөн үйл бардаг улс... Цэргийн алба хаах болж үхрээ худалдаад морь автал, түүнийг минь голоод хаячих юм гэж ярив.

	— Голдог гэж үү? гэж слесарьч гайхсан янз үзүүлэв.

	— Яг үнэн. Зөв зүгээр морийг хөл муутай гэнэ. Би элдвээр оролдож: «Та минь, үнэнээр нь харж үзээч. Явахдаа тахиа шиг оцгонохоос биш, уралдаанд шагналт байранд ирдэг азарга шиг хөлтэй адуу шүү.. Ганц гэм нь тахиа шиг явдалтай» гэж ирээд л зөндөө тайлбарлаж үзлээ. Хүлээж авдаг юм бишээ. Ингэхлээр чинь хүн үгүйрэхээс өөр яах вэ?..

	Хөгжилтэй яриа үүсэж ам халсан Федот тэргэн дээрээсээ үсэрч буугаад, гацааныхны тухай дуртайяа ярьж, хадлангийн газрыг буруу хуваасан атаманыг муулж, цэргийн алба хааж байх үед тэдний хорооны байрлаж байсан Польш нутгийн ёс журмыг магтлаа. Слесарьч тэрэгний хажууд зэрэгцэн алхалж яваа Федотыг холбоо хоёр нүдээрээ нэвт шувт ширтэн, бөгжтэй ясан соруулаар зөөлөн тамхи татаж, байн байн инээмсэглэх боловч түүний түнтгэр цагаан магнай дээгүүр ташуу хөндлөн тогтсон сорви шиг үрчлээг дотроос нь ямар нэгэн нууцлаг санаа түлхэж байгаа мэт алгуурхан хөдөлнө:

	Тэд гацаанд үдэш болж байхад хүрлээ.

	Федотын зөвлөснөөр Штокман, Лукешка Попова хэмээх бэлэвсэн авгайнд очиж тэдний хоёр өрөөг хөлсөлж суув.

	Саахалтын хүүхнүүд Федотыг хаалганы хажууд отож байгаад

	— Сууринаас ямар хүн авчрав аа? гэж шалгаав.

	— Агент авчирсан.

	— Агела гэдэг чинь юу юм бэ?

	— Тэнэгүүд ээ, тэнэгүүд! Машины наймаа хийдэг агент гэж байна шүү. Машиныг хөөрхөн хүүхнүүдэд зүгээр өгөөд Марья эгч чам шиг царай муутайд нь мөнгөөр өгөх юм байх.

	— Чам шиг арзайсан чөтгөр сайханд орох вий. Чиний наад халимаг царайг!.. Чамд морь мал ч айгаад хавьтахгүй.

	Федот явахдаа:

	— Эгч гуай сайхан мэдээрэй. Халимаг, татаар хоёр гэдэг чинь тал нутагтаа тэргүүн хүмүүс юм шүү! гэж үгээр няцаав.

	Слесарьч Штокман хэл ам ихтэй долир Лукешкагийнд байрласны маргааш нь болж амжаагүй байхад гацааны авгай хүүхнүүд ам хэлээ билүүдэж:

	— Найз аа, сонссон уу?

	— Юу вэ?

	— Халимаг Федотка нэг герман хүн авчирсан гэнэ.

	— За тэгээд юу болоов?...

	— Ёстой л нэг хачин амьтан! Эсгий малгай тавьчихсан. Нэр нь Штопол ч гэнэ үү, Штокал ч гэнэ үү..

	Цагдаа биш байгаа даа?

	— Татвар хураадаг нь байлгүй, хонгор минь

	— И—и—иш хүүхнүүд минь, улс амьтан янз бүрээр бурах юм. Хар лам Панкратийн хүү шиг л нягтлан бодох юм гэж ярьцгааж байна.

	— Пашка минь Лукешкагийнд гүйж очоод: «Эгчээ, танайд ямар хүн суугаа вэ?» гэж сэмээрхэн асуугаад ир.

	— Хүү минь, бушуухан гүй!

	Маргааш нь Штокман гацааны атаманд бараалхав.

	Атаманы тушаалыг гурван жил гүйцэтгэж байгаа Федор Маныцков хар хулдаасан хавтастай паспортыг баахан эргүүлж тойруулж үзсэнээ бичээч Егор Жарковт шилжүүлж, тэр нь бас эргүүлж тойруулж үзэв. Тэгээд бичээч, атаман хоёр бие биеэ харснаа атаман хуучны вахмистрийн заншлаараа гараа хөдөлгөөд:

	— За болно гэв.

	Слесарьч мэхэсхийн ёслоод гарч одов. Долоо хоног ичсэн тарвага шиг гэрээс гарсангүй. Юм угаадаг зуны задгай саравчинд сүхний дуу хангинаж, засварын газар төхөөрч эхлэв. Түүнийг авгай хүүхнүүд хачирхаж сонирхох нь намжиж, харин хүүхдүүд л өдөр болгон бургасан хашаан дээр гарч, харь нутгийн хүнийг ичиж зовохгүй хачирхан ширтэцгээнэ.

	 


V

	 

	Покровин (баринтигийн) өдрөөс гурав хоногийн өмнө Григорий эхнэртэйгээ тарианы газар хагалахаар явав. Пантелей Прокофьевичийн бие тааруу, ууц нуруугаар нь хатгаад таяг тулж ёолж уухилсаар хүү, бэр хоёроо үдэж явуулав.

	— Гришка, бэлчээрийн газраас нааш Улаан жалганы тэрүүгээр байгаа хоёр хэсэг газрыг хагалаарай.

	— За—за. Талын ганганы тэндэх газраа яах юм бэ? гэж Григорий загасанд явж сөөсөн хоолойгоо боох зуур шивнэн асуув.

	— Покровын дараа болъё. Одоогоор тэр хоёр хэсэг газрыг хагалж дуусвал барав. Улаан ганганых бүтэн хагас тойрог15 юм. Илүү шунаад яах вэ.

	— Петро очиж туслалцах уу?

	— Петро Дашкатай тээрэм рүү явна. Одоо будаагаа цайруулж авахгүй бол оройтно гэв.

	Ильинишна Натальяагийн өвөрт зөөлөн талх чихэж:

	— Үхрээ туулгахаар Дуняшкаг авч явах уу? гэж шивнэв.

	— Хоёулаа амжина байхаа.

	— За чи минь өөрөө мэд. Бурхан өршөө. Сайн яваарай гэв.

	Дуняшка угаасан баахан нойтон хувцсыг Донд аваачиж зайлахаар дааж ядан үүрч, нарийхан гоолиг биеэ гунхалзуулсаар хашаа дотуур өнгөрөхдөө:

	— Наташа хайрт минь, Улаан жалганд хурган чих их бий. Түүгээрэй! гэв.

	— Түүнэ, түүнэ!

	— Цөөг! Сээтэгнүүр! гэж Пантелей Прокофьевич таягаа гозолзуулав.

	Гурван хос шар ирийг нь дээш харуулж хийсэн анжсыг намрын бороо хургүй гантайд хатаж дагтаршсан замаар чиргүүлэн зүтгэнэ. Григорий хоолойгоо боосон алчуурыг үе үе зассаар замын хажуугаар ханиалган алхална. Дэргэд нь Наталья мөр зэрэгцэн алхахад нуруун дээрх идэх уух юмтай хүүдий бондолзоно.

	Гацаанаас холдмогц хээр тал анир чимээгүй нэлийж, түнтгэр толгод гүдэнгийн цаана хүмүүс анжсаар газар самнаж, үхэр мал шавдаж яваа хүмүүс исгэрэлдэж, харин замын хоёр хажуугаар цайвар хурган агь, хонины шүдэнд хяргуулсан тачир хиаг, малын хөлд гишгэгдэж өвдөг сөхрөн мөргөх мэт нугарч мэхийсэн царван шарилж үргэлжилж хөврөн нисэх аалзны шүлс хэрж хэрчсэн огторгуйн жихүүн жавар шил шиг хайрна:

	Петро, Дашка хоёр газар хагалах хүмүүсийг үдэж явуулаад тээрэм рүү очихоор бэлдэв. Петро пинд том шигшүүр зүүж улаан буудай самарч, түүнийг нь Дашка савлаж тэргэнд ачна.

	Пантелей Прокофьевич морьд хөллөж, тоног сэлтийг нь нэгд нэггүй шалгаж янзлав.

	— Мөд дуусах нь уу?.

	— Одоохон гэж пин дотроос Петро дуугарав.

	 

	Тээрмийн газар будаа тээж аваачсан улс зөндөө болж, хашаагаар нэг хөсөг тэрэг дүүрчээ. Пүүгийн дэргэд хүмүүс шахцалдана. Петро жолоогоо Дарьяд өгөөд тэрэгнээс үсрэн бууж:

	— Миний нэр ойртож байна уу? гэж пүүгийн цаана зогсож байсан Валетаас асуув.

	— Амжина аа.

	— Хэдэн хүнийхийг тээрэмдээд байна вэ?

	— Гучин найм дахь.

	Петрог шуудайтай будаагаа авчрахаар гарах хооронд пүүний өрөөнд хэрүүл гарч сөөнгөдүү хоолойтой нэг хүн:

	— Унтаж хоцроод, одоо болохоор урдуур орох гэж зүтгээд байдаг чинь юу вэ? Муу хохол чи зайлахгүй бол байлгаж орхино шүү! гэж омогдов.

	Тэр нь Яков Подкова байсныг Петро дуугаар нь танив. Тэгээд чагнатал пүүгийн өрөөнд түр тар хийх чимээ гарч, хаалга нь онголзоод хүмүүс хашхиралдав.

	Пял хийтэл нударгалах чимээ гарч, хар малгайгаа шил рүүгээ унатал цохиулчихсан сахалтай, хижээлдүү насны нэг таврич16 хүн хаалгаар түлхэгдэн гарч ирээд хацраа илбэн:

	— Яаж байгаа нь энэ вэ? гэж хашхирав.

	— Би багалзуурыг чинь тасалж орхино шүү!...

	— Чи гайгүй тэгж л бай!

	— Микихвор наашаа ир!..

	Цовоо сэргэлэн, махлаг бадриун, их бууч Яков Подкова (цэрэгт байхдаа морь тахалж байтал нүүр рүү нь морь өшиглөж, хамрыг нь нармийлгаж, уруулыг нь сэтлээд, нүүрийг нь төмөр тахаар тамгалсны зууван сорви тогтож, тахны хадаасны шовх үзүүрийн ор хар хөх толбо болж үлдсэн учраас Подкова (тах) гэдэг хочтой болсон ажээ) ханцуй шамлан гүйж гарав. Араас нь ягаан цамцтай өндөр таврич нэг сайн нударгалав. Подкова муужирч ганхсанаа хөл дээрээ тогтож:

	— Та минь казакуудыг зодож байна!.. гэж хашхирлаа.

	Отог бүлээрээ хүрэлцэн ирсэн казак, тавричууд тээрмийн хаалгаар асгарах мэт цувралдан гүйж гараад хөсөг тэрэг багширсан хашаа дотор оров.

	Тэд гол хаалганы дэргэд ноцолдож, хаалгануудыг нажигнатал дайрав. Петро савтай будаагаа хаяж муухай чарлаад тээрэм рүү шогшиж очив. Дарья тэргэн дээрээ гарч зогсоод Петро гартаа дайралдсан хүмүүсийг түлхэж унагачисаар олон хүний дотор зүсэж орохыг харлаа. Олон хүн Петрог нударгалан цохисоор байшингийн хана руу аваачин, пид хийтэл шидээд дээрээс нь дэвсэлж эхэлмэгц Дарья дуу алдан чарлав. Машин тасгийн цаад булангаас Митька Коршунов төмөр шураг далайсаар гүйж ирэв.

	Подковыг араас нь цохисон нөгөө таврич олны дундаас сугарч гарахад ханзарч урагдсан ягаан ханцуй шувууны хугарсан далавч шиг ар нуруунд нь санжганаж байв. Мань эр гараараа газар шүргэн бөгтийж гүйсээр хамгийн наад талын тэрэг дээр очоод нэг арлыг дор нь суга татаж авав. Тээрмийн хашаанд хүмүүс бачимдсан шахуу хоолойгоор:

	— А—а—а—а—а...

	— Г—г—г—г—г...

	— А—я—я—а—а—а—а!. гэж орилолдоно.

	Шажигнаж нажигнаж, тас түс хийх чимээ гарч бархиралдаж ёололдоно...

	Шумилины ах дүү гурав гэрээсээ гүйж ирэв. Гаргүй Алексей жижиг хаалгаар гүйж орохдоо тэнд хэвтсэн морины жолоонд хөл нь орооцолдож унав. Гэвч босонгуутаа тайранхан зүүн гарынхаа хоосон ханцуйг урдаа хумхиж дараад тэрэгний гол арал дээгүүр харайж гарав. Түүний дүү Мартин цагаан оймсноосоо мултарч гарсан өмднийхөө түрийг янзлах гэж тонгойтол тээрмийн тэндээс жигтэйхэн их орилоон чарлаан гарчээ. Нэг хүний орилох дуу салхинд хуйларсан аалзны шүлс шиг тээрмийн байшингийн ташуу дээвэр дээгүүр цойлон цуурайтлаа. Мартин бушуухан дээш болж Алексей хойноос гүйв.

	Эргэн тойрон эхнэр хүүхнүүд орилолдож, морьд хүртэл үргэх маягтай чихээ хулмалзуулж, шарнууд мөөрөлдөж тэрэг бараадан байгаа Дарья ачаал дээрээс харж гар хуруугаа базлан амьсгаа дээр болж байв. Царай нь зэвхий дааж цонхийсон Сергей Платонович тэдний хажуугаар уруулаа жимийн явж өнгөрөхөд хантаазтай том гэдэс нь өндөг шиг бондолзоно. Навс ягаан цамцтай таврич Митька Коршуновыг тэрэгний арлаар нэг сайн дэлсэж аваад өөрөө унаж, бяц үсэрсэн бүдүүн арал гараас нь мултарч ойчив. Тэгэхнээ нь таврич хүний дагз руу гаргүй Алексей тугалган цохилтуур шиг том нударгаа буулгасан хэрэг байжээ. Энэ бүгдийг Дарья харжээ. Зодолдож байгаа хүмүүс Дарьягийн нүдний өмнө өнгө өнгийн даавуу шиг эрээлжлэн бужигнана. Босож чадалгүй сөхөрч суусан Митька Коршунов дэргэдүүрээ гүйн гарч буй Сергей Платоновичийг бүдүүн төмрөөр цохиход гар сарвалзуулсаар пүүгийн өрөө рүү дигваранз мэт мөлхөн ороход хүмүүс түүнийг түрүүлгээр нь харуулж унагаад босож чадахгүй болтол нь гишгэлэхэд Дарья будмал хар хөмсгөө жирвэлзүүлэн элгээ хөштөл хөхрөв. Гэтэл тэр солиотой мэт инээд нь Петрог хармагц гэнэт болив. Цаадах нь овооролдож ноцолдсон олон хүний дотроос мултран гарч туйвж ганхсаар ирээд тэргэн доогуур орж цусаар огиулан хэвтэв. Дарья дуу алдан гүйж очлоо. Гэтэл гацаанаас өвсний сэрээ барьсаар казакууд гүйлдэн ирж, нэг нь царил барьсан харагдана. Зодоон хэмжээ хязгаараа алдаж, архины газар согтуу хөлчүү хүмүүс зодолдох юм уу, эсхүл улаан өндөгний баяраар айлын хооронд болдог зодоонтой огт адилгүй болов. Тархиа хага цохиулсан таврич залуу пүүгийн байрны хаалганы хажууд алцайн хэвтэж, толгой нь нөжирсөн бөөн цусанд хутгалдаж, шингэн цус үсийг нь дагаж нүүр рүү нь гоожиж сүнс нь хөгжилтэй сайхан хөх дэлхийгээсээ хальж буй бололтой.

	Сүрэг хонь шиг хуйларсан тавричуудыг казакууд будааны агуулах руу хөөж шахав. Хэрэв нэг таврич өвгөн арга сүвэгчилж пийшингээс улалзан шатах тайрдас суга татан авч гараад цайруулсан мянга гаруй пүү буудай агуулсан саравч руу гүйж очоогүй бол хэрэг явдал муугаар дуусаж мэдэх байв. Түүний мөрөн дээгүүр хөх утаа манарч, асаж буй тайрдасны оч нь өдрийн гэрэлд бүдэгхэн улалзаж байв.

	Өвгөн шажигнатал ноцож байгаа тайрдсыг саравчны сүрэл дээвэрт ойртуулж бариад:

	— Шатаалаа шүү! гэж муухай орилов.

	Казакууд цочих шиг болоод гөлрөн зогсоцгоов. Зүүн талаас үе үе сэвэлзэн үлээх хуурай салхи галын утааг байшингийн дээврээс бөөгнөрч зогссон тавричууд руу үлээж байв.

	Хатсан сүрэл дээвэрт ганцхан том оч үсэрвэл гацааг тэр аяар нь түймэрдэх байв...

	Казакууд дүнгэнэлдэн хэсэг шуугилдсанаа тарж эхлэв. Зарим нь тээрэм рүү бөгсөөрөө ухарцгаав. Харин таврич өвгөн утаа манарах тайрдсыг толгой дээрээ эргүүлэн, улаан гал үсчүүлж: 

	— Шатаалаа!... Ша—таа—лаа шүү! Эндээс зайлцгаа!... гэж хашхирсаар л байв.

	Зодооныг эхлэн үүсгэж, нүүр нүдгүй хөх няц болсон Яков Подкова хамгийн түрүүнд тээрмийн хашаанаас гарав. Хойноос нь бусад казакууд бушуухан цував.

	Тавричууд хүүдий шуудайгаа ундуй сундуй хаялан морьдоо хөллөөд тэрэг дээрээ гарч зогсоцгоон, суран жолоог савчиж, морьдоо ташуурдсаар хашаанаас гарч, гудамжаар тажигнуулан гацаанаас холдлоо.

	Үзүүрийг нь зангидсан хоосон ханцуй эвхгэр гэдэс дээр нь санжганаж, хацар нүүр нь улам ч их татвалзсан гаргүй Алексей хашаа дунд зогсоод:

	— Казакууд мориндоо мордоод!.. гэж хашхирав.

	— Хөөцгөөе!..

	— Хяраас цааш холдоогүй!... гэж бусад нь хашхиралдав.

	Митька Коршунов хашаанаас хазганасаар гүйж гарав.

	Тээрмийн дэргэд цугларсан казакууд дахиад бужигналдаж эхэлтэл тэрхэн зуур тээрмийн тэндээс урьд нь үзэгдээгүй хэний ч огт танихгүй хар эсгий малгайтай зүс үл таних нэг хүн хурдан гэгч алхалж ирээд цугларагсдыг сэргэлэн холбоо нүдний хурц харцаар хяргах мэт ширвээд гараа өргөж:

	— Жаахан азнаарай! гэв.

	— Чи чинь хэн гэгч вэ? гэж Подкова хөмсгөө гурвалжлав.

	— Хаанаас гарч ирсэн этгээд вэ?

	— Наадахыгаа бариад ав!

	— Хэ!...

	— Тю—у—у!...

	— Сууриныхан, та нар минь жаахан хүлээ!...

	— Сүүлгүй нохой, чи хэнийг сууриныхан болгох гээд байна.

	— Модон шаахайт?

	— Яш, наадахыгаа наагаад өг!

	— Хоёр, ёлтгор дундуур нь байлга!.. Хоёр ёлтгор дундуур нь!..

	Үл таних хүн огт айсан шинжгүй боловч эвгүйрхсэн янзтай инээмсэглэж, малгайгаа аваад маш жирийн байдлаар духныхаа хөлсийг шувтарч, эелдэгхнээр инээмсэглэхэд хүмүүсийн омог дорхноо дарагдав.

	Тэр хүн, эсгий малгайгаа хумхиж бариад, пүүгийн өрөөний хажуу дахь цус нөж болсон бөөн хар шороог зааж:

	— Юу болж байгаа нь энэ вэ? гэв.

	— Хохолуудыг нүдсэн юм гэж гаргүй Алексей ажиг ч үгүй хариулаад хацар, нүүрээ татвалзуулав.

	— Яагаад нүддэг билээ?

	— Ээлж дараанаас болоод, үүнээс хойш хүний урдуур тэмүүлдгээ болиг гэж Подков олны дундаас урагшаа ялгаран гарч тайлбарлаад, хамраасаа санжсан бөөн нөжийг сүртэй гэгч шувтарч хаяв.

	— Мартахгүй болтол нь ойлгуулж өгсөн!

	— Ээ халаг, хөөх л байсан юм... Хээр талын түймэр гэж юу байлаа.

	— Бид л хулчийж байж энэ дээ, түүнээс биш гал тавих гэж зүрхлэхгүй байсан байхаа?

	— Шийдсэн хүн чинь хээв нэг шатааж л орхино.

	— Хохолууд айхавтар уртай улс шүү гэж Афонька Озеров хямсалзав.

	Түүнийг үл таних хүн эсгий малгайгаараа зааж:

	— Чи чинь хэн гэгч нь вэ? гэв.

	Цаадах нь эгдүүцэж дарвагар амаараа нулимаад, дугуйран үсэрсэн шүлснийхээ хаана очихыг сонирхон харж байснаа алцайж:

	— Би бол казак хүн, ингэхэд чинь цыган биш биз? гэв.

	— Бишээ. Чи бид хоёр адилхан оросууд.

	— Битгий залаад бай! гэж Афонька адарлав.

	— Казакууд чинь оросоос гарсан юм. Үүнийг чи мэдэх үү?

	— Казакууд казакуудаасаа гарсан юм гэдгийг харин би чамд хэлье.

	— Эрт дээр үед газрын эздээс зугтсан хамжлагууд Донд ирж суурьшсаныг казакууд гэж нэрлэсэн юм гэхэд гаргүй Алексей уураа барьж ядан нүдээ түргэн түргэн анивчиж, хавдсан гараа зангидан:

	— Хонгор минь... Ирсэн замаараа сурсан дуугаа дуулаад тонил гэж зөвлөв.

	— Өөдгүй нохой!.. Өмхий золиг чинь бас биднийг орос тариачин болгох санаатай байх нь!

	— Хүүе, Афанасий, энэ чинь хэн гээч вэ?

	— Хэн мэдэх вэ. Гаднаас ирсэн л юм гэнэ. Долир Лукешкагийнд суусан юм гэнэ лээ.

	Тавричуудыг нэхэж хөөх цаг нэгэнт өнгөрч, казакууд саяны явдлыг шуугин ярилцсаар зүг зүг тийш тарцгаав.

	 

	Тэр шөнө Григорий гэрээсээ найман мод зайтай хөдөө талд ширүүн үстэй нэхий дээлээр хучаад хэвтэж байхдаа Натальяд гутарсан янзтайгаар:

	— Чи ер нь хачин хүнийрхүү хөндий хүн юмаа... Яг л энэ сар шиг халаах илч ч үгүй, хүйт оргиулаад ч байхгүй... Наташка чи битгий уурлаарай, үнэндээ чамд дурлах хайр сэтгэл надад алга. Уг нь үүнийг хэлээд яах вэ гэж бодсон юм. Гэтэл ер нь ингэж байж амжихгүй юм шиг байна. Би бас чамайг өрөвдөх юм. Энэ хэд хоног дасаад ч тэр юм уу... Тэглээ ч гэсэн надад хайрын сэтгэл өчүүхэн ч алга... Сэтгэл зүрх минь яг л мэлгэр тал шиг хов хоосон.. гэж учирлан ярив.

	Наталья хүршгүй өндөр жирэлзэн гялалзах од мичид, огторгуйг бүрхэн хөвж буй сиймхий хар үүлийг дув дуугүй гөлрөн ширтэнэ. Хязгааргүй гүн хар хөх огторгуйд тогоруунууд алсын аялалд сүүлдэж хоцрогсдоо дуудан нисэх нь мөнгөн хонхны дуу мэт сонстоно.

	Хатаж шарласан өвснөөс уйтгартай үхмэл үнэр ханхалж тэртээ холын толгод дээр тариаланчдын асаасан түүдэг гал бяцхан улаан бижрүүнүүд шиг анивчин улалзана...

	Григорий үүр гийхийн өмнөхөн сэрлээ. Нэхий дээл дээр нь хоёр хуруу хэртэй цас орж, хээр талыг хучиж бүрхсэн шинэхэн цас цэнхэрлэн гялтганаж, тэдний буудлын хажуугаар ийш тийш хэрж гүйлдсэн туулайн мөр түрүүчийн цасан дээр ив илхэн дурайж байв.

	 


VI

	 

	Миллерово орох замаар ханьгүй ганцаараа явсан казак хүн украинчуудтай (тэдний хорооллууд нь Нижне-Яблоны гацаанаас эхлээд Миллерово хүртэл далан таван мод газар үргэлжилдэг байжээ) тааралдаад зам тавьж өгөхгүй бол барьж аваад зоддог нь эрт дээр үеэс уламжлан ирсэн зуршил болжээ. Тэгээд ч суурин орохдоо казакууд ч хэд хэдүүлээ нийлж явдаг. Олуул болохоор хээр талд украинчуудтай дайралдсан ч түр тар хийхээс айдаггүй:

	— Ээ, хохол,! Зам тавьж өг! Казакийн нутагт толгой хоргодож байж мондиуд бас зам тавьж өгөхгүй санаатай юу? гэж агсардаг болжээ.

	Дон орж Парамоновын агуулахад будаа аваачиж тушаах нь украинчуудад ч амаргүй ажил байжээ. «Хохол уу», «Хохол л бол» балбаад бай гэдэг учраас огт шалтаггүйгээр зодоон цохио үүсдэг байжээ.

	Олон зуун жилийн тэртээ казакийн нутагт ямар нэг этгээд өш хонзонгийн үр цацаж, түүнийгээ нямбай тордож бордож ургуулсан нь айхавтар сүрхий соёолж, зодоон нүдээн болж казакууд болон цагаачилж ирсэн орос, украинчуудын цус газар шороон дээр зөндөө асгарах болжээ.

	Тээрэм дээр зодоон болсноос хойш хоёр долоо хоноод төвөөс харгалзагч, мөрдөн байцаагч хоёр хүрэлцэн иржээ.

	Хамгийн түрүүнд Штокманыг дуудаж байцаав. Казакийн тайж гаралтай идэрхэн байцаагч цүнхээ ухах зуур:

	— Та энд ирэхээсээ өмнө хаана сууж байсан бэ? гэж асуув.

	— Ростовт.

	— Нэг мянга есөн зуун долоон онд ямар хэргийн учир хоригдож байлаа?

	Штокман байцаагчийн цүнх, тонгойж байгаа толгойн үсний хаг дүүрсэн ташуу хагалбарыг хялавхийн хараад:

	— Хэв журам зөрчсөн хэрэгт... гэв.

	— Аа тийм бий.. Та тэгэхэд хаана ажиллаж байлаа?

	— Төмөр замын засварын газар.

	— Ямар мэргэжилтэй вэ?

	 — Слесарь.

	— Та чинь еврей хүн биш биз? Сая христос шашинд орсон хүн үү?

	— Бишээ. Би бодвол..

	— Таны юу бодож байгааг би сонирхоогүй байна. Цөлөгдөж явсан уу?

	— Явсан.

	Мөрдөн байцаагч дээш өндийж, сахлыг нь мөлчийтөл хуссан бэлцрүүтэй уруулаа хөдөлгөн:

	— Эндээс явбал дээр байх гэж би танд зөвлөж байна... гээд: 

	— Би ч бас энэ талаар туслалцахыг бодно гэж аман дотроо хэлэв.

	— Ноён байцаагч яагаад тэр билээ? гэж асуухад

	— Тээрэм дээр зодоон болсон өдөр эндхийн казакуудтай та юун тухай ярилцсан бэ? гэж эргүүлж асуулаа.

	— Би ердөө л ...

	— За тэр ч яах вэ, та явж болно гэв.

	Штокман Моховын байшингийн сэрүүн саравчинд гарч (дарга нар ирэхдээ өртөөний байранд буулгүй, дандаа Сергей Платоновичийнд буудаг ажээ) гайхсан янзтай мөрөө хавчисхийгээд далавчтай хаалгыг нь эргэж харав.


VII

	 

	Юу юугүй өвөл болсонгүй. Покровын өдрөөс хойш орсон цас хайлж, адуу малыг дахин бэлчээрт гаргав. Долоо хоног шахам урдаасаа салхилж дулаараад, цас ханзарч, хөвд ногоо хэнзэрч хээр тал цэцэглэж ногооров.

	Михайловын өдөр хүртэл дулаан байснаа гэнэт хүйтэрч цас унав. Өдөр ирэх тутам улам хүйтэрч цас нэмэгдээд Донынтохой дахь ногооны газрын эзгүй хашаанд сүлжиж гүйлдсэн туулайн мөр бүсгүйчүүдийн шаглаж оёсон хаваас мэт жигдхэн дурайна. Гацааны гудамж зээл эзгүйрэв. Айлуудын дээгүүр аргалын утаа суунаглаж, замын хажууд асгасан үнсний дэргэдүүр суурин газар нисэн ирсэн турлиахууд алхацгаана. Гацааны дундуур өвлийн чарганы хос мөр гандаж хуучирсан зэгэл саарал тууз шиг тахиралдан зурайна.

	Хуурай мөчир хувааж огтлох цаг ойртож, хүмүүс нэг өдөр талбайд цуглажээ. Захиргааны үүдэнд урт, богино нэхий дээлтэй хүмүүс бөөгнөрч, эсгий гутал хяхналдана. Тэднийг хүйтэн жавар захиргааны байшинд хөөж оруулна. Ширээний ард атаман, бичээч хоёртой зэрэгцэн мөнгөн буурал сахалтай өндөр настан өвгөчүүл сууж, арай залуувтар янз бүрийн сахалтай, сахалгүй казакууд шахцалдан, үстэй дээлийнхээ захыг босгож дүнгэр дүнгэр ярилцана. Бичээч цаасан дээр сарвайсан мөрүүд таталж, түүнийг нь атаман бичээчийн мөрөн дээгүүр өнгийн харж хянана. Гаднын жаварт хөрж буй захиргааны тасалгаанд шахалдсан хүмүүс:

	— Энэ жилийн хадлан:

	— Яг даа.. Нугынх нь л малд тэжээл болох байх, харин талынх ч дан хялгана билээ.

	— Урьд мал сүргээ зул сар хүртэл бэлчээрт байлгадаг сан.

	— Халимгууд л башийж дээ!

	— Харин тийм ээ...

	— Атаман маань чонын хүзүү шиг хүзүүтэй болчхож дээ толгойгоо ч эргүүлж чадахаа больтол таргалжээ.

	— Гахай шиг болтлоо цусалсан байна, чөтгөр чинь!

	— Пөөх, өвөл болохоос айгаа юу? Ийм зузаан дээлтэй байж...

	— Цыган бол ч одоо дээлээ худалдана даа.

	— Цыганууд өвөл хөдөө хонохдоо, хучих ч юм байхгүй, загасны тор нөмөрч, голдоо хүртэл хөлдөж үхэхээ шахахлаар сэрээд хуруугаа торны нүхээр цухуйлгаад "Ээжээ, гадаа мөн ч хүйтэрч байна даа!..." гэж эхдээ хэлж байдаг гэнэ билээ.

	— Ээ бүү үзэгд, одоо ч халтиргаатай болно доо.

	— Тэгвэл үхрээ ч болов тахлахад хүрэх нь ээ дээ.

	— Саяхан би чөтгөрийн ганганы тэндээс уд мод огтоллоо. Мөн ч сайхан байна билээ.

	— Захар аа, өмдөө товчлооч... Нөгөөдөхөө хөлдөөж орхивол авгай чинь гэрээсээ хөөнө шүү.

	— Авдеич аа чи нийт дундын бухад санаархаа юу?

	— Би болихоор шийдсэн. Мрыхиний Паранька чингэх юм гэсэн... Бэлэвсэн надад харин ч хөгжилтэй зугаатай байх бий гэж ярьж байна билээ. Тэгэхлээр нь би ав ав, танайд хүний тоо нэмж магад... гэсэн

	— Ха—ха—ха!

	— Хы—хы—хыыы!..

	— Эрхэм өвгөчүүл минь! Мөчрөө яах вэ?... Чимээгүй!

	— Хүн нэмчихвэл... хуурай эцэг хэрэгтэй болж таарна гэлээ...

	— Чимээгүй! Та бүгдээс гуйя!

	Цуглаан эхлэв. Атаман хөлөрсөн очирт таягаа илбэн байж, хүмүүсийн нэрсийг өндөр дуугаар уур савсуулан дуудаж, сахалдаа бөнжигнөж хөлдсөн шөвгөр мөсийг чигчий хуруугаараа маажиж цэвэрлэнэ. Байшингийн хаалга онголзож уур савсан, хүмүүс шахцалдаж хамраа хужигнатал татацгаана.

	— Пүрэв гаригт өвс хадаж болохгүй! гэж их бууч, хөх өнгийн цэрэг малгайтай Иван Томилин атаманаас өрсөж хашхираад толгойгоо гилжийн, даарч улайсан дэлдэн чихээ үрчив.

	— Яагаад?

	— Их бууч минь, чихээ таслав даа!

	— Оронд нь үхрийн чих хадаад өгөхгүй юу.

	— Пүрэв гаригт гацааныхны тэн хагас нь өвсөө татахаар явна. Мөн ч хэлэлцдэг улс аа!..

	— Ням гаригт явахгүй юу даа.

	— Өндөр настан ноёдоо!

	— Юу болоод байна аа!

	— Тэр чинь л болдог өдөр!

	— Гу-у-у-у!

	— Го-го-го-гоо!..

	— Га-а-а-а-а!

	Өвгөн Матвей Кашулин яйжгай ширээн дээгүүр бөхийн Томилиныг гөлгөр яргай таягаараа зүхэж: 

	— Өвс татахаа азна!.. Үгүй ер!.. Олон түмэн дуртай байхад... Чи л гэж дандаа зөрж байдаг! Чи ер нь залуу байж тэнэг хүн шүү!.. Ийм л байна... Чаа бас!.. гэж үсчин зандчив.

	— Чи ч өөрөө өтөлж үхтэлээ хүний ухаанаар л яваа шүү дээ... гэж гаргүй Алексей арын эгнээнээс толгой өндийлгөн, нүдээ анивчиж сорвитой хацраа язав татав хийлгэв.

	Алексей илүү хагалсан алганы чинээ газрын улмаас өвгөн Кашулинтай зургаан жил муудалцаж яваа юм санжээ. Алексей түүнийг хавар болгон зодно. Гэтэл Матвей Кашулины эзэлж авсан газар нь нүдээ аньж байгаад шүлсээрээ усалчихмаар алганы чинээ жаахан юм байжээ.

	— Муу салга, дуугүй бай!

	— Даанч холдоод гар хүрэхгүй байна. Ойр байсан бол улаан цусыг чинь садартал дэлсэх сэн!

	— Чи муу өрөөсөн гаргүй анивчаа байж!..

	— Та нар хэрэлдэхээ больцгоо!..

	— Гадаа гараад зодолдоцгоо. Тэгвэл таарна.

	— Боль доо. Алексей. Өвгөн уурлаад малгай нь хүртэл оволзож байгааг хараач.

	— Хэрэлдээд байгаа улсыг шоронд хийвэл таарна!

	Атаман нударга зангидан ширээ шааж:

	— Одоохон цагдаа дуудлаа! Дуугүй болцгоо!.. гэв.

	Хүмүүсийн шуугилдаан намжиж, арын эгнээ ч таг чиг болов.

	— Пүрэв гаригт үүр хаяарахтай зэрэг мөчир огтлохоор явцгаа.

	— Өвгөчүүл ээ, та нар юу гэж бодож байна?

	— Болох л цаг байна!

	— Тэгж тогтлоо шүү!

	— Одоо ч өвгөчүүлийн үгийг тоохоо больж дээ...

	— Сонсохгүйдээ яах вэ. Хашраах арга мундаа юу? Манай Алексашка салгачихлаар давхиж дайрч заамдаад болдог биш. Би тэгэхлээр нь тас ороолгож. "Атаман, өвгөчүүлд одоохон очиж хэлж зодуулна"... гэж хэлэхэд номхорч, үерийн усанд норсон өвс шиг шалчийсан.

	Атаманы хувцасных нь босоо зах эрүүг нь хатгаж, хүзүүнд шигдээд байхлаар толгойгоо эргэлдүүлж хоолойгоо засаад:

	— Өвгөн настан нар аа! Бас нэг зүйл байна. Суурины атаманаас шийдвэр ирлээ. Цэргийн тангараг өргүүлэхээр залуучуулаа ням гаригийн үдэш гэхэд суурины захиргаан дээр бэлэн очуулсан байх ёстой гэж мэдэгдэв.

	Хаалганы хажуу дахь цонхон тушаа Пантелей Прокофьевич хазгар хөлөө тогоруу шиг атийлгаад, худтайгаа цуг зогсож байв. Мирон Григорьевич нэхий дээлийнхээ энгэрийг ярчихсан, цонхны тавцан дээр сууж улбар шар сахлаа бавалзуулан инээмсэглэнэ. Тачирхан цайвар сормуус нь цантаж, нүүрийн нь том том хар хүрэн толбо хүйтэнд цус хурж хөхрөнтөнө. Тэдний дэргэд залуувтар казакууд бие бие рүүгээ нүд ирмэж инээлдэн шахцалдаж, тэдний дунд Пантелей Прокофьевичийн үетэн, хэзээний өтөлдөггүй, антоновка үүлдрийн алим шиг улаан хацарлаж явдаг Брёх (Залдаг) хочтой Авдеич мөнгөн саа тоонолжилж хадсан хөх оройтой атаман малгайгаа халзарсан дагз руугаа гэдрэг дарчихсан өлмий дээрээ өндөлзөн зогсоно.

	Авдеич урьд атаман хорооны амь сахих цэргийн ангид цэргийн алба хааж явжээ. Цэрэгт мордохдоо Синилин ("Буддаг") гэсэн хочтой яваад буцаж ирэхдээ "Брёх" ("залдаг") болчихсон байж...

	Авдеич гацаанаасаа ганцаараа хамгийн түрүүнд атаманы хороонд орсон биш бүр хачин болчихсон байж. Уг нь бусдын нэгэн адил өсөж бойжсон боловч хар багын овилгогүй яриатай байсан бол цэргийн албанаас буцаж ирэхдээ долоо дорджээ. Цэргээс халагдаж ирсэн өдрөөсөө эхлээд л хааны ордны дэргэд алба хааж байсан тухай, Петербургт байхад тохиолдсон хүн үнэмшимгүй ер бусын адал явдлын тухай сонин хачин юм ярьдаг болжээ. Үгэнд дуртай хүмүүс анхандаа үнэмшиж амаа ангайн гөлрөн сонсдог байснаа сүүл сүүлдээ тэдний гацаанд Авдеич шиг худалч амьтан огт байгаагүй гэдэг нь илэрч, хүмүүс түүнийг улаан нүүрэн дээр нь шоолдог болжээ. Гэтэл Авдеич өөрийнхөө зохиосон ер бусын гайхамшигт явдлын худлааг илчлэхэд ичиж улайх (нүүр нь дандаа минчийж улайж явдаг болохоор ичиж улайх нь мэдэгддэггүй байсан байж болох юм) байтугай, худлаа хэлэхээ ч больсонгүй. Өтлөх тусмаа бүр ч болохоо больжээ. Худлыг нь хэлчихвэл гомдож зодох гэж дайрна, харин дуугүйхэн даажигнавал шоолж байгааг ч анзаарахгүй худал яриагаа урсгаж гарна.

	Ажил төрлийн хувьд гэвэл тун сүрхий ажилсаг, юмыг арга ухаантай айхавтар овжин хийдэг казак байв. Харин атаманы алба хааж байсныг нь цухуйлгавал... хэн ч гэсэн тэсэхгүй инээд алдан унан тусан элгээ хөштөл хөхөрдөг байв.

	Авдеич хүмүүсийн дунд эсгий гуталтай найган олон казакийг толгойгоо эргэлдүүлэн хараад дүнгэнэсэн баргил хоолойгоор

	— Одоо казак хүн огт өөр болжээ. Жижиг ч гэж бүр хариугүй, чигчийний чилээ гаргахааргүй амьтад болжээ гээд эгдүүтэй инээмсэглэн: — Вешенскийн сууринд нэг хүний араг яс үзсэн. Урьдын казакууд гэдэг мөн ч лут улс байжээ... гэв.

	Халцгай хацарт Аникушка хажуудаа байгаа хүнийг тохойгоороо ёворч:

	— Чи тэр араг ясыг хаанаас ухаж гаргаа вэ? гэж асуув.

	— Найз минь чи удахгүй баяр болно гэж бодоод битгий залаад бай гэж дэмий ярианд дургүй Пантелей Прокофьевич монхор хамраа үрчийлгэн, өрөөсөн ээмгээ санжгануулав.

	— Халуунтай хүн шиг чичирч байсан Аникушкаг гайхсан янзтай эргэж хараад Авдеич:

	— Та минь би хүн болсоор худал хэлж үзээгүй. Манай базыг байшин барихад газар дороос хүний араг яс гарахыг үзсэн. Урьд энэ Дон нутагт сүмийн хажууд хүн оршуулдаг байсан бололтой гэж хэнэг ч үгүй хэлэв.

	Гарч явах гэж байсан Пантелей Прокофьевич:

	 Тэгээд ямар шүү яс байв даа? гэж дурамжхан асуув.

	— Гар нь ийм гээд Авдеич тармуур шиг том гараа алдалж: 

	— Толгой нь бурхан минь, польш тогоо л гэсэн үг. Нээрээ шүү гэв.

	Тэгмэгц Мирон Григорьевич цонхны тавцан дээрээс бууж дээлийнхээ энгэрийг хумхиад:

	— Авдеич чи Санкт-Петербургт дээрэмчнийг яаж барьж авснаа залуучуулд ярьж өгвөл дээр биш үү гэв.

	— Тэр тухай нэг их яриад байх юу байх вэ гэж Авдеич нэрэлхэв.

	— Яриач дээ!

	— Гуйя!

	— Авдеич гуай ярь л даа!

	— Тэр чинь ийм нэг явдал болсон юм гээд Авдеич ханиалгаж шалбуур өмднийхөө халааснаас савтай тамхи гаргаж, үрчгэр алган дээрээ чимх тамхи асгаж. тамхины хүүдийнээс унасан хоёр зоосыг буцааж хийгээд сонсогчдыг баясангуй нүдээр тойруулж харснаа яриагаа цааш үргэлжлүүлсэн нь: 

	— Баригдсан нэг золиг бэхлэлтээс оргожээ. Энд тэндгүй эрээд олдог биш. Дарга даамал цөм ухаанаа олохоо больжээ. Нөгөө золиг нь огт олддоггүй шүү! Тэгээд шөнө харуулын дарга намайг дуудаж, би очлоо... Тэгсэн чинь... "Их эзэн хааны ордонд оч... Чамайг эзэн хаан өөрөө шаардсан гэдэг байна шүү" Би гэдэг чинь айж хулчийсаар очлоо. Модойтол номхон зогслоо. Гэтэл эзэн хаан сайхан зантай нь аргагүй мөрийг минь алгадаж: "Иван Авдеич гуай минь, манай хаан төрийн хамгийн аюултай этгээд оргочихлоо. Хаа байсан газраас нь эрж ол. Эс олбол эргэж битгий ирээрэй!" гэв ээ. Би ч: "Эрхэмсэг их эзэн хаантны тушаалыг мэдлээ" гэв. Ээдээ та минь, би ч ёстой нэг бажгадлаа.. Тэгээд би хааны жүчээнээс хамгийн сайн гурван морь шилж аваад пар хийлээ. Ингэж яриад Авдеич тамхиа татаж, хүмүүсийн анхааралтай чагнаж байгааг харж урамшаад, нүүрийг нь үзэгдэхгүй болтол савсан баагьж байгаа утаан хөшигний цаанаас гэнэт аянгын дуу ниргэх шиг болж дуугаа өндөрлөн: 

	— Өдөржин явлаа, шөнөжин явлаа, харайлгасаар гурав дахь хоног дээрээ нөгөөдөхийг Москвагийн дэргэд гүйцэв шүү. Тэр хонгорыг сүйхэнд хийж аваад ирсэн замаар нь буцаагаад туулаа. Шөнө дундын алдад нэл шавар шавхай болсон юм буцаж ирээд шууд л хаантанд очлоо. Тэгсэн чинь есөн жорын тайж ноёд нь намайг оруулдаг юм биш. Би ч ороод явчихлаа. Явсаар байгаад... Үүдийг нь тогшиж: "Эрхэмсэг их эзэн хаантан! Орж болох сон болов уу!" гэхэд "Хэн бэ?" гэж асуулаа. "Би Иван Авдеич Синилин байна" гэв. Тэгсэн чинь гэр дотор бөөн хөл шуугиан болж, хаан өөрөө: "Марея Федоровна, Марея Федоровна! Бушуухан босоорой. Тогоо тавьж, цай чана. Иван Авдеич гуай иржээ!" гээд хашхирч байгаа дуулдана гэв.

	Арын эгнээний хүмүүс нирхийтэл инээлдэв... Алдагдаж, төөрсөн малын тухай зарлал уншиж байсан бичээч "зүүн хөл нь бэрэвхийгээрээ цагаан" гэсэн үг хүрээд түгдчин зогсов. Атаман тачигнатал хөхрөлдөж байгаа хүмүүсийг хатуу шиг хүзүүгээ сунган харав.

	Авдеич малгайгаа авч хөмсөг атируулан, хүмүүсийг гайхсан янзтай нэг нэггүй гүйлгэн харав.

	— Байз, байз.

	— Ө-ө-хө-хө-хө!.. Мөн бурж байна аа!

	— Хи-хи-хи-хий!..,

	— Авдеич ч мулзайсан нохой юм даа, өх-өхө!.. Мөн хэлэв ээ!

	— "Цай чана, Авдеич гуай ирлээ!" гэнэ шүү! Мөн хэлэв ээ!

	Цуглаан тархаж эхлэв. Довжооны хөлдүү банз тасралтгүй шажигнан ёолж, захиргааны дэргэдэх. дагтаршсан цасан дээр Астахов Степан, салхин тээрмийн эзэн, урт шилбэтэй өндөр казак хоёр дулаацах гэж ноцолдоно. Тэднийг тойрч зогссон казакууд:

	— Сээрэн дунгуй хий! Степка, наадахынхаа тоосыг гөвөөд өг гэж зөвлөцгөөнө.

	— Чи тэнхээгээ дэмий битгий бар! Сэхээтэй эр юм гээч! гэж энд тэнд нь болжмор шиг бондгонон гүйж явсан өтгөн Кашулин сандарсандаа болоод хөхөрч цайрсан хамрынхаа үзүүрт санжганан унжих цэлхгэр том нусыг ч анзаарсангүй.

	 


VIII

	 

	Пантелей Прокофьевич цуглаанаас буцаж ирмэгцээ хөгшинтэйгөө хоёул суудаг хажуугийн жижиг өрөөндөө орлоо. Сүүлийн хэд хоног Ильинишнагийн тэнхээ доройтжээ. Нүүрт нь усан хаван гүйж, өвчиндөө шаналж зүдэрсэн хөгшин цохиж хөвсийлгөсөн зузаан өдөн өнгөц дээр босоо дэр тавиад налж хэвтэнэ. Хэзээний андашгүй алхааны чимээгээр толгойгоо эргүүлж, нөхрөө нөгөө л ширүүн харцаараа хялавхийн харлаа. Прокофьевичийн ам руугаа түрж ургасан эрүүний буржгар сахал амьсгаанд норж, дээд уруулын нойтон сахал доошоо унжиж эрүүнийхтэйгээ нийлээд, хамар нь сарталзаж, биеэс нь хүйтэн жавар хонины нэхийн эхүүн үнэр ханхална. "Өнөөдөр эрүүл байх шиг" гэж бодоод сэтгэл тайтгарсан хөгшин, өсгийг нь дутуу нэхсэн оймсоо сүлбээр зүүний хамт гэдэс дээрээ тавьж:

	— Мөчир огтлох юу болов? гэлээ.

	— Пүрэв гаригт явцгаахаар шийдлээ. Пүрэв гарагийн өглөө гээд Прокофьевич сахлаа илбэн, орны дэргэдэх авдар сандайлж суугаад 

	— За яаж байна? Дээрдэхгүй л байна уу? гэв.

	Ильинишна олон үг ч дуугарсангүй.

	— Янздаа... Үе мөч янгинаад л байна.

	— Намар усанд битгий ор гэж хэлээгүй юу, тэнэг минь. Болохгүй гэдгийг өөрөө мэдсээр байж хийж орхиод! гэж Прокофьевич таягаараа шал дээр том дугариг хүрээ зураад, — Хөдлөх хүүхнүүд олдоогүй юм уу? Өөдгүй муусайн амьтад. Тэр муу маалингаас болж нордгоо норж орхиод одоо болохоор... Бурхан тэнгэр минь... Энэ тэр гээд байх!.. гэж цухалдав.

	— Олсоо сул хаялтай биш. Манай хүүхнүүд байгаагүй шүү дээ. Гришка эхнэртэйгээ газар хагалж байсан. Петро Парьятайгаа хаашаа ч юм явчихлаа даа.

	Өвгөн амаа алгаараа таглан ор руу тонгойн:

	— Наташка яаж байна? гэж асуув.

	Ильинишна нэлээд сэргэж санаа зовсон янзтай:

	— Яахыг мэдэхээ байгаад байна. Түрүүхэнтэй дахиад л орилж чарласан. Хашаанд ороод харахнаа нь хэн нь ч юм пингийн хаалгыг онгойлгочихсон байв. Үзье байз гээд очтол Наташка будааны хашлага налаад зогсож байна "Эвий хүү минь яагаа вэ?" гэхэд "Ээжээ толгой өвдөөд байна" гэнэ. Үнэнээ хэлэх биш гэж ярив.

	— Өвдөө юм болов уу?

	— Өвдөөгүй байх аа, би зөндөө шалгаасан... хүний үгэнд гомдоо юм болов уу? эсхүл Гришкатай...

	— Цаадах чинь... дахиад л нөгөөдөх рүүгээ гүйгээд байгаа юм биш биз?

	— Хаанаас даа, өвгөн минь! Яалаа гэж дээ! гэж Ильинишна айсан янзтай гараа сарвайж

	— Степан нь арай мангуу юм биш байгаа биз дээ? Надад л юм мэдэгдээгүй дэг гэв.

	Өвгөн жаахан сууж байгаад гарлаа.

	Григорий өрөөндөө загасны дэгээ хуурайдаж түүнийг нь Наталья гахайн хайлмал өөхөөр тослоод нэг нэгээр нь даавуунд нямбай гэгч ороож суув. Пантелей Прокофьевич дэргэдүүр нь хазганан өнгөрөхдөө Натальяг сүрхий шимтэн ажив. Намрын навч шиг шарласан хацар нь үл мэдэг ягаарч, сарын дотор мэдэгдэхүйц турж эцээд нүд нь нэг л хачин хөөрхийлөлтэй болчихсон мэт үзэгдэнэ. Өвгөн хаалган тушаа зогсож "Энэ муу хүүхнийг бүр гундааж орхижээ" гэж бодоод лангуун дээр тонгойж суугаа Натальягийн толийтол самнасан үсийг дахин ажив.

	Григорий цонхны дэргэд суугаад дэгээ хуурайдахад дух руугаа мушгирч унжсан хар үс нь сөрвөс сөрвөсхийнэ.

	Өвгөний уур хилэн гэнэт шатаж царай нь барайн, таягаа тас зуурч атгаад:

	— Наадахыгаа хая! гэж зандрав.

	Григорий цочиж эцгийгээ гайхсан янзтай хараад:

	— Аав. би энэ дэгээний хоёр үзүүрийг хурцлах гэж бодсон юм гэв.

	— Чамайг боль гэж байна шүү! Явж мод огтол!

	— Би одоохон.

	— Чарганд хийх ганц хашлага байхгүй байхад чи энд дэгээ үрж суух гэж арай тайван хэлээд (дахиад нэг юм хэлэх гэсэн бололтой) хаалган дээр эргэлдсэнээ гарч одов. Тэгээд уурынхаа үлдсэн хагасыг Петрод гаргав.

	Григорийг богино нэхий дээлээ өмсөж байх зуур эцэг нь гадаа:

	— Малаа ч услаагүй байдаг... Юугаа харж байгаа юм бэ?.. Хэн нь энэ хашааны хөндөл сугалаад хаяж орхио вэ? Захын хөндлийг бүү хөдөлгө гэж хэд хэллээ?.. Мондиуд хамаг сайн өвсөө идүүлж орхиод, хавар тарианд гарахдаа үхэртээ юу өгөх юм бэ?... гэж хашхичиж байгаа сонстов.

	Пүрэв гаригт үүр хаяарахаас хоёр цагийн өмнө Ильинишна Дарьяг сэрээж:

	— Босож гал түл гэв.

	Дарья дан цамцтайгаа пийшин рүү ухасхийн очиж, чүдэнз эрж олоод гал асаав.

	Дөнгөж сая босож үс гэзэг нь арзайсан Петро тамхи савсуулж бөгшүүлсээр:

	— Чи цай унд бушуухан хий гэж эхнэрээ яаруулав.

	— Наташкаг болохоор хайрлацгаагаад сэрээхгүй. Шинжгүй амьтан унтаад байх юм. Би өөрийгөө хоёр хуваах болж байна уу? гэж нойр дутуу Дарья уцаарлаж үглэхэд Петро:

	— Очоод сэрээ гэж зөвлөв.

	Наталья өөрөө босож, цамцаа нөмрөөд, аргал оруулж ирэхээр гарлаа.

	— Гал ноцоох зомгол авчир! гэж их бэр захирав.

	Ильинишна галын өрөө рүү арай гэж майжганаж очоод:

	— Дуняшкаг усанд явуул, Дашка дуулав уу? гэж шуухитнав.

	Галын өрөөнд шинэхэн иссэн исэг, суран хазаар хударга, бүлээн хэвтрийн хөлсний үнэр хослон ханхална. Дарья эсгий гутлаа чирэн тогоо шанагаа хангинуулж, цааш нааш гүйхэд ханцуйг тохойндоо хүртэл шуусан нимгэн ягаан цамцны нь цаана жаахан шомбогор мээм нь булхалзана. Айлын авгай болсондоо шарлаж хатсан шинжгүй, улаан бургас шиг гоолиг нарийхан биетэй залуухан бүсгүй шиг үзэгдэнэ. Явахдаа хайвалзан, дал мөрөө хавчилзуулж нөхрийнхөө зандрахад даажигнан инээж, жижигхэн иржгэр шүдээ яралзуулан, нарийхан хүрээтэй шазруун маягийн уруулаа жуумалзуулан мишилзэж явна.

	— Үдэш аргал оруулж зууханд хийсэн бол эвэрчихгүй яах вэ гэж Ильинишна дургүйлхэн үглэнэ.

	— Мартчихжээ, ээж минь. Биднээс л боллоо гэж Дарья цөмийг төлөөлөн хариулав.

	Цай унд бэлдсээр байтал үүр цайлаа. Пантелей Прокофьевич яарч халуун будаа үмхлэн амаа түлэх шахлаа. Хүрлийж барайсан Григорий л хоёр шанаагаа түхэлзүүлэн яаралгүй зажилна. Петро шүд нь өвдөж хацраа боосон Дуняшкаг эцгээсээ нууцгайхан элэглэж суув.

	Гацаагаар нэг чарганы ул хяхнаж, үүрийн бүрэнхийгээр Доныг чиглэн үхэр тэрэг хөдөлцгөөлөө. Григорий тэргээ хөллөхөөр Петротой гарч эхнэрийнхээ бэлэглэсэн зөөлөн ороолтоор хүзүүгээ явуут ороож үүрийн жавартай хуурай салхи залгив. Нэг хэрээ айлуудын дээгүүр гуаглан нисэж, далавчаа алгуурхан дэвж яваа сүрчигнэх чимээ нь хүйтэн агаарт тодоос тод сонстоно.

	Хэрээний нислэгийг Петро нүд салгалгүй ажиглан:

	— Өмнө зүгийн дулаан орон руу нисэж явна гэв.

	Залуу бүсгүйн мишээлт шиг хөгжилтэй ягаахан үүлний цаанаас сарны нарийхан зах цухуйж, яндангийн утаа чанх дээшээ цойлж гаргүй атлаа алсын алсад үзэгдэх алтан шаргал хавирган сар өөд сарвайх мэт.

	Мелеховын хашааны харалдаа Донын ус хөлдсөнгүй. Голын захаар цас хунгарлаж ногоон мөс зузаараад, доогуур нь ширүүн урсгалд хамагдаагүй ус мэлтгэнэн хөөсөрнө. Харин голын дундаас цаашлахад хар ганганы булаг оргилж буй эргийн хавьд цагаан цасан эмжээртэй гүнзгий харз сүртэй цэлийж харлаад тэнд өвөлжихөөр хоцорсон зэрлэг нугас харлан бөртийлдөн шумбацгааж байлаа.

	Гарам руу очсон зам талбайгаас эхэлжээ.

	Пантелей Прокофьевич хөвүүдээ хүлээлгүй, хөгшин шаруудаа хөллөөд түрүүлж хөдлөв. Петро, Григорий хоёр хоцорч байгаад хойноос нь хөдөллөө. Голын мөргөцгийн тэнд Аникушкаг гүйцэж очив. Аникушка шинэхэн иштэй сүхээ чаргандаа зоож, ногоон бүс бүсэлчихсэн, үхэртэйгээ зэрэгцэн алхалж явав. Бие муутай атигар намхан эхнэр нь жолоо барьжээ. Тэднийг Петро холоос хараад:

	— Хөрш минь чи эхнэрээ авч яваа юм уу? гэв.

	Алиа Аникушка чарга руу хайвганан бүжиглэж очоод:

	— Дулаацаж байх санаатай аваад явж байна гэв.

	— Хэтэрхий туранхай юм чинь илчээр ч тааруухан байхаа.

	— Овьёосоор ч тэжээгээд таргалахгүй юм.

	Григорий чарганаасаа харайж буугаад:

	— Манайхны мөчир огтлох хуваарьтай газар маань нэг дор байхаа! гэж асуув.

	— Тамхилбал ч нэг дор л доо.

	— Аникей, чи ер нь дандаа хүний тамхи гувшиж явах юм.

	— Хулгайлж, гуйж авсан юм амттай гэдэг байхаа гэж Аникушка мөлчийсөн хүүхэн царайгаа үрчийлгэн инээв.

	Цөмөөрөө цуг явцгаав. Сүлжмэл угалз шиг цагаан цан бүрхсэн ой мод нүд гялбам цэвцийнэ. Аникушка зам дээгүүр дамнаж унжсан мөчрүүдийг шилбүүрдэж ороолгосоор түрүүлж явлаа. Зүү шиг ширхэгтэй сэвсгэр цас Аникушкагийн эхнэрийн хучиж суусан дээл дээр бөөн бөөнөөр унана. Эхнэр нь:

	— Битгий дэмий юм ярь, монди! гэж үглэн цасыг сэгсэрнэ.

	Петро үхрээ бушуухан алхлуулах гэж нимгэн цавийг нь ороолгох гэж оролдон:

	— Чи эхнэрээ хамраар нь хунгарт шургуулж орхиоч! гэв.

	Чавганцын хотгор руу эргэх үед тэд Степан Астаховтой дайралдав. Улласан эсгий гутлаа хяхнуулсаар хол хол алхалж, тэрэгний шаруудаа гацаа руу тууж ороолгоно. Хазгай тавьсан папах малгайн дороос цухуйсан буржгар тов үс нь цантаж, цав цагаан усан үзмийн залаа шиг сагсайж явлаа.

	Аникушка зэрэгцэж очоод:

	— Степан чи чинь төөрч явна уу? гэж хашхирав.

	— Төөрөхөөр барах уу, чөтгөр ав!.. Чарганы ул хожуул мөргөөд хугарчихлаа. Буцахаас биш яах вэ гээд баахан хараал тавьсаар Петрогийн хажуугаар урт сормуустай дээрэмчин шинжийн нүдээрээ муухай харж өнгөрөв.

	Аникушка эргэж хараад:

	— Чаргаа хаячихсан уу? гэж бархирахад Степан гараа сажаад хагалаагүй газар руу тэмүүлсэн үхрээ эргүүлж, шилбүүрээр хий ороолгон, чарганы хойноос алхаж явсан Гришкаг удтал ажив. Эхний хотгороос холгүй замын дунд орхисон чарганы хажууд Аксинья зогсож байгааг Григорий олж харав. Аксинья зүүн гараараа дээлийнхээ хормойг шууж бариад замаар ирж яваа хөсгийг харж байлаа.

	— Зайлахгүй бол дайруулна шүү. Чи ямар миний эхнэр биш! гэж Аникушка чангаар хэлэв.

	Аксинья инээмсэглэн хажуу тийшээ болж хажуугаараа харсан өрөөсөн улгүй чаргаа сандайлж суув.

	— Чи чинь эхнэртэйгээ хамт яваа юм бий.

	 Энэ нэг юм гахайн сүүлд наалдсан шивээ шиг салах биш. Тэгээгүй бол чамайг аваад явалгүй яах вэ.

	— Их баярлалаа.

	Петро Аксиньятай зэрэгцэж очоод Григорийг хурдан зуур эргэж харахад хөдлөх бүрд нь зовох, баярлах хоёр хосолж сэтгэл нь үймэрсэн янзтай дэмий л инээвхийлж явна.

	Петро бээлийтэй гараа малгайдаа хүргэж ёслоод:

	— Хөрш хүүхэн сайн сууж байна уу гэж мэндлэв.

	— Мэнд л байна.

	— Хугарсан гэж үнэн үү? 

	— Хугарчихжээ гэж Аксинья Петрог харалгүй үгээ сунжруулж хариулаад босож дөтлөн ирж яваа Григорий руу эргэж:

	— Григорь Пантелевич танд хэлмээр юм байна... гэхэд Григорий холдож яваа Петрод:

	— Миний шаруудыг мэдэж яваарай гэж захиад Аксинья руу өөрөө эргэв.

	Петро тамхины утаа, бохь болсон гашуун шар сахлынхаа үзүүрийг үмхэн:

	— За, за гээд ёозгүй инээмсэглэв.

	Аксинья, Григорий хоёр өөд өөдөөсөө хараад таг дуугүй зогсов. Аксинья айж зовсон нүдээр ийш тийшээ харснаа усгал зөөлөн харц нь Григорий дээр эгцлэн тусав. Ичих, баясах хоёр хацрыг нь төөнөж, уруулыг нь хатааж, амьсгаа нь давчдан хурдсав.

	Аникушка, Петро хоёрын чарга хүрэнтэж багширсан хэсэг царсны цаагуур далд оров. Григорийг эрх танхи тачаангуйн цогоор улсхийн дүрэлзсэн нүдээр ширтэхэд Аксинья:

	— За Гришка минь яадаг санж би чамгүйгээр байж чадашгүй нь гэж эрс шууд хэлээд хариу хүлээж уруулаа тас жимийв. Григорий юу ч дуугарсангүй. Чимээ аниргүй байдал ой модыг ч хав бүслүүрдэх шиг болж хоёр чих нь хоосрон шуугьж, чарганы улаар гөлийж гялтайсан зам, зэвхий цайвар огторгуй, дуу шуугүй ой мод л... Гэтэл хажуухантай нь гэнэт хэрээ гуаглаж Григорийг хоромхон зуурын нойрмоглох байдлаас нь сэрээх шиг болов. Григорий дээш өлийж харахад хөлөө хумьсан тас хар хэрээ салах ёс гүйцэтгэх мэт далавчаа дэрвэлзүүлэн сэмээрхэн нисэж байв. Тэгснээ Григорий өөрөө ч мэдэлгүй:

	— Дулаарах нь. Дулаан газар руу нисэж явна... гэж сөөнгөдүү дуугаар мушилзан инээснээ... 

	— За хө... гэж мансуурч гөлөрсөн нүднийхээ хүүхэн харааг жортойлгон, хулгай нүдээр халти ширтмэгц Аксиньяг өөр рүүгээ угз татан тэврэв.

	 


IX

	 

	Үдэш оройдоо долир Лукешкагийнд Штокманы суудаг өрөөнд янз бүрийн хүн, Христоня, тостой пиджак нөмөрсөн тээрэмчин Валет, гурван сар хийх юмгүй байгаа хэл амтай Давыдка, тээрмийн машинч Иван Алексеевич Котляров нар цугларч гуталчин Филька хааяа нэг үзэгдэж, жинхэнэ цэргийн алба хааж амжаагүй байгаа казак Мишка Кошевой тэдний салдаггүй зочин болов.

	Тэд эхлээд хөзөр нааддаг байснаа сүүлдээ Штокман Некрасовын бяцхан номыг сэмээрхэн гаргаж, чангаар унших нь цугларагсдын сонирхлыг татав. Дараа нь Никитиний зохиолд шилжицгээжээ. Харин зул сар дөхмөгц Штокман урагдаж үнгэгдсэн нэг дэвтэр гаргаж уншуулав. Урьд шашны сургууль төгссөн Кошевой чанга дуугаар уншдаг байснаа тэр тос болсон дэвтрийг тоомсоргүй янзтай хараад:

	— Үүгээр чинь мянтууз хийвэл бузгай тостой шөл гармаар юм байна гэв.

	Христоня хүнгэнэтэл хөхөрч Давыдка ярзайн инээв. Гэтэл Штокман хүмүүсийн инээлдэхээ болихыг хүлээж байгаад:

	— Наадахыгаа унш, Миша. Казакын тухай сонин ном байгаа юм гэлээ.

	Кошевой ширээн дээр алтан шаргал төв үсээ унжуулан тонгойж суугаад:

	— "Донын казакуудын товч түүх" гэж үг бүрийг тасалж уншаад юу гэх бол гэсэн янзтай хүмүүсийн царайг тойруулан харав.

	— Унш, унш гэж Иван Алексеевич хэлэв.

	Пугачевын тухай, хүмүүс хэрхэн чөлөөтэй амьдарч байсан тухай, Стенька Разин, Кондратий Булавины17 тухай гурван үдэш дараалан уншицгаав.

	Уншсаар сүүлийн үеийн байдалд хүрэв. Нэргүй зохиолч нь казакуудын тарчиг даржин амьдралыг нийтэд ойлгомжтой хэлээр бичиж хурцаар даажигнаад, тэдний хэв журам, засаг захиргаа, хаант засаг, түүнчлэн эзэн хааны торгон цэрэгт орж этгээдчин болсон казакуудыг доромжилжээ. Тэнд байсан хүмүүсийн санаа сэтгэл үймэрч цөм маргацгаав. Христоня толгойгоороо адар тулж байгаад хүнгэнэж гарав. Штокман хаалганы хажууд бөгжтэй ясан соруулаараа тамхи баагиулан сууж. өрөөсөн нүдээрээ инээмсэглэнэ.

	— Түмэн зөв! Ёстой үнэндээ! гэж Христоня хүнгэнэв.

	— Казакууд ийм заваан байдалд хүрсэн нь тэдний буруу биш гэж Кошевой гайхан гараа алдалж, хөөрхөн хар нүдтэй нүүрээ үрчийлгэнэ.

	Кошевой биеэр хүдэр бадриун, чээж ханхар, аарцаг өргөнтэй учраас тэг дөрвөлжин харагдана. Тоосго шиг бүдүүн улаан хүзүү нь цул ширмэн суурин дээр хөдөлбөргүй бат суулгасан мэт үзэгдэх бөгөөд тийм хүзүү дээр жомбогор жаахан ам, тод хар нүд, буржгавтар тунгалаг шаргал үс эмэгтэй хүн шиг булбарай хацартай царайлаг жаахан толгой зохимжгүй мэт хачин харагдана. Тээрмийн машинч туранхай өндөр казак Иван Алексеевич маш ширүүн маргадаг байв. Түүний янхир биеийн эс бүрд казакийн заншил уламжлал нэвт шингэжээ. Бүлтгэр том нүдээ эргэлдүүлэн казакуудыг өмөөрч Христоня руу давшлав.

	— Христоня чам шиг эгэл тариачин болж хувирсан хүн маргаад яах вэ... Чиний биед байгаа казакийн цус бол хувинд хийсэн шээсний шавхруу гэсэн үг. Чамайг ээж чинь воронежийн хоноцоос олж авсан юм гэнэ билээ гэхэд

	— Чи шал тэнэг амьтан юм!.. Та минь ийм амьтан байх гэж. Би бол үнэн юмыг хамгаалж байна гэж Христоня умзад хоолойгоо шахав.

	— Би атаманы хороонд алба хааж явсангүй л дээ, атаманыхан чинь мөн тэнэг амьтад... гэж Иван Алексеевич хэгжүүрхэв.

	— Армид ч гэсэн иймэрхүү баруун зүүнээ ялгахгүй амьтад очдог юм чинь.

	— Хар тариачин чи дуугүй бай!

	— Тэгвэл тариачин хүн хүн биш болж байна уу? даа.

	— Тариачид гэдэг чинь дурсаар хийж, мөчрөөр чихсэн улс даа

	— Нөхөр минь би Петербургт цэргийн алба хааж байхдаа янз бүрийн юм бишгүй үзсэн. Тэгэхэд ийм нэгэн хэрэг тохиолдож билээ гэж Христоня сүүлчийн үг бүрийн "а" авиаг тод гэгчээр хэлж ярьсан нь: "Би хааны ордныг хамгаалж байлаа, амрах үед нь ч гадуур нь ч явдаг байлаа. Гадаа хэрмэн дээгүүр морьтой хоёр хоёроороо хайчилж явдаг сан. Зогсож ярилцаж болохгүй учраас уулзмагцаа: "Цөм нам тайван уу? Үймээн самуун алга уу?". "Юу ч алга" гэлцээд л зөрдөг байв. Хаалган дээр хоёр хүн зогсоох болбол ижилсгэх гэж нүүр царайг нь хүртэл сонгож бөөн юм болно. Хар царайтай бол дан хар, цагаан бол дан цагаан улсыг зогсооно. Үс гэзэг битгий хэл, зүс царайг нь ижилсүүлнэ. Тийм балай юмнаас болж нэг удаа сахлыг минь үсчин өөрчилж будаж билээ. Тепикиний сууринаас очсон Никифор Мещеряков гэдэг нэг казак манай зуутад байсан юм. Түүнтэй хоёул манаанд зогсох болов. Гэтэл тэр золиг нэг хачин хүрэн улаан сахалтай байв. Яахлаараа тийм улаа бутарсан санчигтай байсан юм, бүү мэд. Манай зуутад эрээд эрээд тийм сахалтай хүн олддог юм биш. Тэгэхлээр зуутын дарга Баркин намайг дуудаад: "Үсчинд очиж дээд, доод сахлаа будуул" гэдэг байна. Очсон чинь будаж орхилоо... Толинд хараад зүрх пал хийлээ. Шанаагаа харахаас яг л гал шатаж байгаа юм шиг нэл хүрэн улаан юм болчихжээ! Халуун оргидог юм болов уу гэж бодоод сахлаа барьж үзсэн чинь халуу оргиж байна. Нээрэн!..

	— Емеля чи ч дугуй мултарсан юм шиг хадуурч байна аа! Юун тухай ярьж эхэллээ дээ? гэж Иван Алексеевич үгийг нь таслав.

	— Ард түмний тухай л ярьж байсан.

	— За тэгээд ярь л даа. Харин чиний сахлаар бид ямар элэнцгээ хийх юм.

	— Одоохон ярина. Тэгж нэг удаа морьтой манаанд гараад нөхөртэйгөө явж байтал харж үзэхийн завдалгүй нэг булангаас оюутнууд гарч ирээд 

	— Тэдний олныг яана, хар ялаа шиг, — биднийг хармагцаа: "Х-о-о-о-о-о!" гэж бархиралдав. Дахиад л "Хө-о-о-о!.." гэж орилолдов. Яах ийхийн завдалгүй бид хоёрыг тойрч: "Та нар чинь яах гэж хоёр тийшээ салж яваад байгаа юм бэ?" гэхэд "Бид эргүүл хийж явна. Чи битгий морь цулбуурдаад бай, тавь!" гээд би сэлмээ шүүрлээ. Гэтэл нөгөө оюутан: "Чи надтай адилхан сууринаас ирсэн байж битгий хар буруу санаад бай. Би бол Каменскийн сууринд төрсөн хүн. Энд би ниверси... Ниверситутэд гэнэ үү, сурч байгаа юм" гэлээ. Тэгээд бид хоёр цаашаа явлаа. Гэтэл нэг том хамартай нь түрийвчнээсээ аравтын дэвсгэр гаргаж: "Казакууд та нар талийгаач эцгийн минь эрүүл мэндийн төлөө уугаарай", гэнэ. Бидэнд аравтын дэвсгэр өгөөд дараа нь цүнхнээсээ нэг батиар гаргаж: "Аав маань энэ дээ. Та дурсгал болгож ав" гэлээ. Яаж авахгүй байх вэ, авлаа. Оюутнууд биднээс салж холдсоноо дахиад л: "Хо-о-о-о!" гэж бархиралдах сонстож байв. Тэд Невскийн өргөн чөлөө рүү явцгаах шиг болов. Гэтэл ордны ар хаалгаар зуутын дарга салаа цэрэгтэй давхиж ирээд: "Юу болоо вэ?" гэхэд нь би: "Биднийг оюутнууд ээрч яриа үүсгэхлээр нь бид харуулын дүрэм ёсоор сэлмээ сугалж хөөх гэтэл тэд ч ээрэхээ болив. Тэгэхлээр нь бид салаад ирлээ" гэж хэллээ. Бид хоёр эргүүлээс бууж, вахмистртээ: "Лукич гуай, бид хоёр арван цөлхөөв олсон. Түүгээрээ энэ талийгаач өвгөний төлөө балга тагш юм уух ёстой" гээд батиарыг нь үзүүллээ. Вихмистр үдэш архи авчирч бид хоёр хоног наргилаа. Тэгэхээ нь бүр хөөтэй юм болж бидэнд нөгөө золигийн оюутан эцгийнхээ оронд нэг герман гарлын болдоггүй үймээн дэгдээгчдийн гол толгойлогчийн батиарыг өгч орхисон байжээ. Уг нь би сайн санаж, тэр буурал сахалтай, төлөв нуруутай байрын, худалдаачин маягийн хүний зургийг дурсгал болгож орныхоо дээр зүүчхээд байсныг зуутын дарга хармагцаа: "Энэ батиарыг хаанаас авсан бэ? Яасан ийсэн?" гэхэд нь "Ийм тийм учиртай юм" гэж хэллээ. Тэгсэн чинь зуутын дарга шатаж намайг алгадлаа. "Энэ чинь тэднүүсийн атаман Карла байхгүй юу..." гээд хашхичиж гарлаа... Мартчихжээ... Хэн гэлээ дээ? Миний ухаан санаа ч... гэж Христоня ярив.

	— Карл Маркс уу? гэж Штокман хэлж өгөөд жуумалзан инээв.

	— Тийм, тийм!.. Яг мөн Карла Маркс... гэсэн гэж Христоня баярлаад 

	— Мөн ч хөөдсөн шүү! Заримдаа манай харуулын байр руу хаан хүү Алексей ч өөрөө бараа бологсдоо дагуулаад давхиж ирдэг сэн. Тэр харчхаж мэдэх байсан. Тэгвэл юу болох байсан гэж санана? гэв.

	— Чи чинь ингэхэд тариачдыг л магтаад байна. Чамайг ч сайн оосорлож авчээ гэж Иван Алексеевич даажигнав.

	— Ямар ч л байсан арван цөлхөөвийг нь уучихсан. Карлын төлөө,.. сахалтын төлөө уусан уу гэвэл уусаан гэхэд

	— Түүний төлөө ч уух хэрэгтэй гэж Штокман инээмсэглээд хуучирч шарласан соруулынхаа бөгжийг оролдов.

	— Тэр чинь ямар сайн юм бүтээсэн хүн байна даа? гэж Кошевой асуулаа.

	— Дараа ярьж өгье. Өнөөдрийн хувьд орой болчихлоо гээд Штокман унтарсан тамхиныхаа ишийг соруулаасаа гаргах гэж тасхийтэл алгадав.

	Долир Лукешкагийн гэрт удтал шигшиж сонгосны дараа санаа нийлсэн арван казак эр тогтмол уулздаг болжээ. Штокман тэдний гол зүрх нь болж, өмнөө тавьсан ганц зорилго өөдөө махран зүтгэв. Өт хорхой модыг ухаж төнхөх адил Штокман дутуу дулимаг ойлголт, заншил дадлыг засаж залруулан, тэр үеийн нийгмийн байгуулалтыг жигших, үзэн ядах үзэл санааг нэвтрүүлсээр байв. Эхлээд хүмүүсийн хүйтэн болд шиг үл итгэх хандлагатай тулгарч байсан боловч шантарч ухралгүй, хэмлэж мэрсээр л байлаа....

	Донын зүүн биеийн элсэрхэг эрэгт Дээд Донын хамгийн эртний суурин нь Вешенская байлаа. Түүнийг I Петр хааны үед үрэн таран хийж сүйтгэсэн Чигонак сууринаас нүүлгэн авчирч Вешенская гэж нэрлэсэн ажээ. Урьд тэр нь Воронеж-Азовын хөл хөдөлгөөн ихт усан замын уулзуур газар байжээ.

	Тэр суурины харалдаа Дон мөрөн Татарын тохой болж тахирлан баруун гар тийш эргэснээ Базка гацааны хажуухантай очоод дахин шулуусаж ногоовтор туяатай нэвт гэрэлтсэн тунгалаг цэнхэр ус нь баруун биеийн уулсын цэрдэн толгод, мөн баруун биеийн багширсан олон гацааны хажуугаар, зүүн биеийн аруу таруу сууринуудын дэргэдүүр гарч Азовын хөх тэнгис хүртэл цэлэлзэн урсана.

	Усть-Хопёрын суурины харалдаа Хопёртой, Усть-медведийн суурины тэнд Медведиц голтой тус тус нийлж доошлох тутам улам их устай болж хүн амьтан, хөл хөдөлгөөн ихтэй гацаа, сууринуудын дундуур урсана.

	Вешенская бол цэцэрлэг ч үгүй нэл шар элс болсон уйтгартай суурин юм. Төв талбайд нь хуучирч хувхайрсан ганц сүм шовойж, Донын урсгал дагасан зургаан гудамж байна. Дон мөрөн сууринаас тахирлаж Базка гацаа руу эргэдэг улиастай тохойд өргөнөөрөө Доноос дутахгүй гүехэн нуур тогтжээ. Нуур шувтрахад суурин нэгэн адил шувтарна. Алтан харгана ургасан жижигхэн талбайд хоёр дахь сүмийн бөмбөгөр ногоон орой, нуурын нөгөө талын улиасны навч шиг ногоон дээвэр үзэгдэнэ.

	Харин суурины хойд талаар хальж тарсан гүргэм мэт элсэнд тарьж суулгасан хатангир зулзаган нарс сэрийлцэж, улаан шавартай хонхруудад ягаавтар ус дүүрсэн байв. Голоос хальж тархсан элсэн дээгүүр ч, алс холуур тарсан бүдүүн ширхэгтэй үйрмэг элсэн дундуур ч, бас хэсэг бусаг хойг шиг гацаа, цэцэрлэг, бургасны хүрэнтсэн шугуй байна.

	Хуучин сүмийн эсрэг талбайд арван хоёрдугаар сарын нэгний ням гаригт бүх сууринаас ирсэн таван зуугаад казак залуучуул цугларав. Сүмд мөргөл төгсөж "Нэр төртэй" гэдэг дуу аялах дохионы хонх хангинав. Цэрэгт удаан жил алба хаасны тэмдэг хадсан ахлах урядинк өндөр настай сэргэлэн өвгөн казак "Жагсаад" гэж командлав. Бөөгнөрч шуугилдсан олон хүн бужигналдаж, хазгай мурий хоёр урт эгнээ болж жагсав. Урядникууд эгнээ бүрийн өмнүүр гүйлдэж усны долгио шиг хазгай мурий жагссан эгнээнүүдийг тэгшилцгээв.

	— Зэрэгц дундаа! гэж урядник удаанаар хашхирснаа гараараа дохимор болоод: 

	— Хоёр хоёроороо! гэж нэмэв.

	Сүмийн хашаанд дүрэмт хувцас, шинэхэн дарга шинель өмсөж давируулаа хангинуулсан атаман цэрэг харгалзагчаа дагуулсаар орж ирэв.

	Григорий Мелехов, Митька Коршуновтой зэрэгцэж зогсоод аяархан ярилцана.

	— Гутал хавчаад тэсэхийн арга алга гэж Митька үглэнэ.

	— Тэсээд бай, атаман болно.

	— Биднийг шууд аваад явчих байх.

	Нээрээ ч тэдний бодлыг батлах гэсэн юм шиг урядник гэдрэг ухран өсгий дээрээ огцом эргээд:

	— Баруун тийш! гэж командлав.

	Таван зуун хос гутал нэгэн зэрэг "түг түг" хийв.

	— Зүүн мөр түрүүлж алхаад марш!

	Жагсаалын цуваа сүмийн хашааны нээлттэй жижиг хаалгаар зүсүүлэн ороод малгайгаа авцгааж, олон хүний алхах чимээ сүмийн бөмбөгөр оройд хүртэл цуурайтав.

	Григорий, ламын уншиж байгаа тангаргийн үгийг ч чагналгүй зогсоно. Митькагийн нүүрийг ажихад гутал нь хавчсан хөлдөө эмзэглэн ярвайгаад нэг өргөж нэг тавина. Григорийн өргөж залбирсан гар чинэрч бадайраад сэтгэлд нь түмэн бодлын хэншүү тунарч манарна.

	Загалмай доогуур гарч олон хүний ам хүрч шүлстсэн шал нойтон мөнгөн загалмайг үнсэхдээ Аксинья, эхнэр хоёроо бодож явлаа. Түүний бодол санааг эгшин зуур аянгын цахилгаан хага зүсэх мэт болж ой шугуй, мөнгөн унжлага шиг сэвсгэр цагаан цасан чимэгтэй өндөр моднууд, өдөн алчуур дороос төөнөх мэт гялалзаж байгаа Аксиньягийн усгал хар нүд үзэгдэх шиг боллоо...

	Талбайд гарч дахиад жагсацгаав. Урядник нусаа нийж, гараа хувцасныхаа доторт сэмээрхэн арчаад илтгэж эхэлсэн нь:

	Одоо та нар бол хүүхэд биш, казак эрчүүл. Тангараг өргөсөн болохоор ямар үүрэгтэй улс болохоо мэдэж байх ёстой. Одоо та нар казак эрчүүлийн зэрэгт хүрсэн болохоор нэр төрөө хадгалж, эцэг, эхийнхээ үгийг болон бас бус зүйлийг ч сонсож байх хэрэгтэй. Хүүхэд байхдаа тэнэглэж, зам дээгүүр мод тавьчхаад гүйлдэж явсан. Харин одоо бол цаашдаа цэргийн алба яаж хаахаа бодож байвал зохино. Та нар жил болоод жинхэнэ цэргийн албанд татагдана, гэснээ урядник дахиад л нусаа нийж сэгсэрчхээд чандага дотортой бээлийгээ гартаа углан татаж

	— Юу юу зэхэхийг та нарын эх, эцэг бодоцгоох ёстой. Агт морь олж авахаас эхлээд гэх мэтчилэн... За одоо ч яах вэ, та нар гэр гэртээ харьцгаа! гэж үгээ төгсгөв.

	Григорий, Митька хоёр гүүрний хажууд гацааныхаа залуучуулыг хүлээж байгаад хамт хөдөлцгөөв. Тэд голын эрэг дагаж явлаа. Базка гацааны дээгүүр яндангийн утаа тунарч, хонхны дуу жингэнэнэ. Хүмүүсийн хамгийн сүүлд Митька яртай хагархай мод тулж хазганана.

	— Тайлчхаач гэж нэг нь зөвлөв.

	— Хөл хөлдөж орхих байх гэж Митька түр зогсож тээнэгэлзэнэ.

	— Оймсоороо явахгүй юу.

	Митька цасан дээр сууж гутлаа арай гэж тайлав. Гуталгүй хөл дээрээ хазганан явахад сүлжмэл зузаан оймсны нь мөр замын зөөлөн цасан дээр тодхон зурайж байв.

	— Аль замаар явах вэ? гэж тайрдас шиг баацгар Алексей Бешняк асуув.

	— Доноор гаръя гэж цөмийг төлөөлөн Григорий хариулав.

	Дор дороо ярилцаж бие биеэ замын хажуу руу түлхэж шахцалдан цував.

	Хоорондоо хуйвалдан, заримыгаа хунгарт түлхэж унагаад дээрээс нь овооролдож дарна. Базка, Громков хоёр гацааны хоорондуур нэг чоно Дон гаталж явааг Митька хамгийн түрүүнд харлаа.

	— Хүүе, та минь ээ, чоно, тэр тэр!.. Түй!..

	— А-ү-ү-ү-ү-ү!..

	— Үүх!... гэцгээв.

	Чоно дуртай дургүйхэн шогшиж хэд алхам газар очоод нөгөө эргийн хавилдаа хөндөлсөж зогсов.

	— Түүнийг хараач... Бариад авах юм сан!

	— Хо!..

	— Түй, муухай мондийг!..

	— Митрий, чиний оймсоороо явааг хараад гайхаж байх шиг байна.

	— Хөндөлсөөд байгааг нь хараач, цаламдах арга алга.

	— Хүзүүгээ эргүүлнэ гэж ч зангүй л дээ.

	— Хараач хө, явлаа!.. гэлцэв.

	Чулуугаар зорсон юм шиг хөх чоно сүүлээ моодойлгоод зогсож байснаа, гэнэт айсан бололтой эрэг эмжиж захалсан бургас руу шогшсоор оров.

	Тэд бүрэнхий болж байхад гацаанд хүрэв. Григорий мөсөн дээгүүр явсаар гудмаа хүрч хаалга өөдөө өгслөө. Хашаа дотор чарга гулдайлцан, бургасан хашааны хажууд овоолсон мөчир дээгүүр болжмор шогширч гэрийн утаа тортог, малын хашааны бууц шивх ханхална.

	Григорий довжоон дээрээ гараад цонхоор харав. Галын өрөөнд зүүлттэй дэнлүүний бүдэг гэрэл ёлтолзож, Петро цаашаа харж зогсоно. Григорий туужуугаар гутлаа шүүрдчихээд уур цан савсуулсаар галын өрөөнд орлоо.

	— Би ирлээ. Та нар сайн л байгаа биз.

	— Яасан түргэн ирээ вэ. Даараа биз дээ? гэж Петро сандрангуй янзтай дуугарав.

	Пантелей Прокофьевич толгойгоо унжуулж өвдгөө тохойлдон сууна. Дарья ээрүүлийн дугуйг хөлөөрөө шаржигнатал эргүүлж, Наталья ширээний хажууд зогсоод эргэж харсангүй. Григорий галын өрөөнд байгаа хүмүүсийг гүйлгэн харчхаад Петрог ажив. Тийнхүү нэг л базаахгүй юм болжээ гэдгийг Петрогийн царайгаар ойлгов.

	— Тангараг өргөө юу?

	— Тэгсээн.

	Григорий цаг хожих гэж яаралгүй хувцсаа тайчих зуур яагаад хүн болгон ингэж хүйтэн царайлж дуу шуугаа хураасны шалтгааныг олох гэж ухаан санаандаа хурдан зуур

	эргэцүүлэн бодлоо.

	Ильинишна сэтгэл үймэрч зовсон байдалтай унтлагын өрөөнөөс гарч ирэв.

	Григорий эцгийнхээ дэргэд вандан дээр очиж суух зуур "Натальягаас л болжээ" гэж бодов.

	Ильинишна Григорий руу нүдээрээ дохиод

	— Наадахдаа хоол унд хийж өг гэж Дарьяд хэлэв.

	Дарья ээрүүлийн дууг тасалж дал мөр, гоолиг нарийхан биеэ хавчгануулсаар пийшин рүү очив. Галын өрөөнд нам гүм болов. Хавтгай пийшингийн хажууд саяхан ишиглэсэн ямаа ишигтэйгээ шуухитнан дулаацна.

	Григорий ногоотой шөл оочлох зуур Натальяг үе үе харавч нүүр нь үл үзэгдэнэ. Тэр нь жишүү суугаад гагцхүү сүлжиж байгаа юмаа тонгойн ширтэж байв. Пантелей Прокофьевич л дуугүй байж чадсангүй, хамгийн түрүүнд хяхнатал ханиалгаад их сүртэй маягаар:

	— Наталья харих гэнэ дээ гэв.

	Григорий юу ч дуугарсангүй, талхны захаар хоолны үлдэгдлийг хамж суув. Эцгийн нь доод уруул мэдэгдэхүйц татвалзаж (энэ нь удахгүй галзуурахын наагуур дүрсхийн уурлахын эхний шинж):

	— Юунаас болоод энэ вэ? гэж асуулаа.

	— Юунаас болсныг бүү мэд гээд Григорий нүдээ онийлгож урдаа байсан аягыг цааш нь түлхэж загалмайлан залбирсаар босов.

	— Тэгвэл би мэдэж байна!.. гэж эцэг нь дуугаа чангалав.

	— Битгий хашхич, битгий хашхич гэж Ильинишна хажуугаас нь оролцов.

	— Юунаас болсныг би мэдэж байна!..

	Петро цонхны тэндээс тасалгааны дунд хүрч ирээд:

	— Энд нэг их хашхичаад байх хэрэг алга. Хайр сэтгэлийн хэрэг юм чинь дуртай бол сууна биз, дургүй бол болино л биз! гэв.

	— Би Наташаг буруушаахгүй. Бурхны өмнө шившигтэй, нүгэлтэй ч байлаа Наташкаг буруушаахгүй. Гэмгүй хүн. Хамаг гэм энэ нохойн гөлөгнөөс гарч байгаа юм!.. гэж Пантелей Прокофьевич пийшин налсан Григорийг заав.

	— Би хэнд гэм хийж орхио вэ?

	— Чи өөрийгөө мэдэхгүй байна уу?.. Муу чөтгөр мэдэхгүй байна уу?..

	— Мэдэхгүй байна!

	Пантелей Прокофьевич босон харайж, сууж байсан вандангаа өнхрүүлж унагаад Григорий руу үсчин очив. Наталья сүлжиж байсан оймсоо газар алдаж, сүлбээр зүү нь сугарч ойчих чимээгээр муурын зулзага пийшин дээрээс үсэрч буугаад, толгойгоо нугдайж, савраа матийлган бөөрөнхий утсыг нь алгадаж авдар руу өнхрүүлэв.

	Өвгөн биеэ барьж:

	— Би чамд ийм л юм хэлье Наташкатай суухгүй л юм бол манайхаас зайлж харсан зүг рүүгээ тонил! Дуртай зүг рүүгээ арил! Чамд өөр хэлэх үг алга! гэж ерийн намуун дуугаар давтаж хэлээд эргэж очиж унасан ванданг босгов.

	Дуняшка айсан нүдээ бүлтэлзүүлэн орон дээрээ сууна.

	Григорий чичрэглэсэн намуухан хоолойгоор:

	— Аав танд би уурласандаа биш, энүүхэндээ гэхэд би өөрөө гэрлээгүй, та нар намайг гэрлүүлсэн шүү дээ. Натальяд татагдах юм надад байхгүй. Дуртай бол төрхөмдөө очихгүй юу гэв.

	— Чи ч бас өөрөө эндээс зайл!

	— Би ч зайлна!

	— Чөтгөр шулам руугаа тонил!..

	— Тонилно, тонилно, яаралтгүй! гээд Григорий яг эцэг шигээ уурлаж хамраа сэртэлзүүлээд орон дээрээс оготор дээлээ ханцуйнаас нь угз татан авав.

	Туркийн цус холилдсон эцэг хүү хоёрын хачин адилхан нь тэрхэн мөчид илхэн харагдав.

	Ильинишна дуу алдаж:

	— Чи хаачих нь вэ? гээд Григорийг ханцуйнаас нь зуурч ээрсэн боловч цаадах нь эхийгээ хүчтэй ёворч орон дээрээс ойчсон малгайгаа явуут шүүрч авав.

	— Зайгуул нохой явбал явж л байг. Үхэж далд ормор! Яв, яв, тонил!.. гэж өвгөн хаалгаа цэлийтэл нээгээд хашхичив.

	Григорий үүдний өрөө рүү үсэрч гарахдаа хамгийн сүүлд сонссон нь Натальягийн уйлах дуун байв.

	Жавартай шөнө гацааг бүрхэж багил харанхуй огторгуйгаас зүү шиг ширхэгтэй цас орж, Донын мөс их буугаар буудах шиг түс тас хагарч байлаа. Григорий амьсгаадсаар хашааны гадаа гүйж гарав. Гацааны нөгөө захад олон нохой боргож, шөнийн харанхуйг шүүр шанага болтол цоочсон мэт жижигхэн шар гэрлүүд жирэлзэнэ.

	Григорий чиглэсэн зорилгогүй гудамж хэмжин алхлав. Түнэр харанхуйн дунд Степаны цонх л алмаас чулуу шиг гялтганан харлана.

	— Гриша! гэх Натальягийн гунигтай дуу хашааны хаалганы үүднээс сонстов.

	«Дургүй хүргэдэг чиний хэрэг алга!» гэж Григорий шүдээ хавираад хурдлан алхав.

	— Гриша битгий яваач!

	Григорий эхний гудамжаар согтуу юм шиг тэнтэр тунтар алхалсаар ороход:

	— Гришенька, хайрт минь!.. гэж уйлагнаж дуудах нь холоос сүүлчийн удаа сонстлоо. Талбайг хөндлөн огтолж, замын уулзуурт хүрээд очиж хоночихмоор нөхдийнхөө нэрийг бүртгэн зогсов.

	Тэгээд Михайл Кошевойнд очихоор шийдлээ. Тэднийх уулын бэлд захдуу байдаг байв. Эх, нэг бүсгүй, хоёр эрэгтэй дүүтэйгээ тавуул сууна. Григорий хашаанд нь орж шавар байшингийн жижигхэн цонхыг тогшив.

	— Хэн бэ?

	— Михайл бий юу?

	— Бий. Хэн бэ?

	— Би Григорий Мелехов байна.

	Амтат нойроосоо сэрсэн Михайл төдхөн хаалгаа нээв.

	— Гришка чи юу?

	— Би байна.

	— Ийм шөнөөр хаачиж яваа юм бэ?

	— Оруулчих. Ороод ярья.

	Григорий үүдний пинд Михайлыг сугадаж хэлэх үгээ олж ядан өөртөө цухалдаж:

	— Би танайд унтъя... Гэрийнхэнтэйгээ муудалцаад... Танайх зайтай юу?.. Хаана ч хамаа байсан юм гэж шивнэв.

	— Унтах зай олдоно. Орооч! Юунаас болж хэрэлдэв?

	— Тэр яах вэ, хө... дараа... Танай хаалга чинь хаана байна? Харахгүй байна шүү.

	Григорийд вандан дээр ор засаж өгөв. Охинтойгоо нэг орон дээр унтдаг Михайлын ээжийн үглэж шивнэж байгааг сонсохгүйн тулд оготор дээлээ толгой дээгүүрээ нөмөрч хэвтэв.

	«Одоо манайхан яаж байгаа бол? Наташка явчих болов уу? Яадаг бол? За яадаг юм. Амьдралаа шинээр л эхэлнэ биз. Хаашаа хазайдаг бол доо?» гэж үймрэн бодоход: «Маргааш Аксиньяг дуудаж аваад Кубань руу— түүнээс ч цааш... бүр холын хол яваад өгье» гэдэг санаа тэр дорхноо Григорийн дотор төрөв.

	Григорий нүдээ аньж хэвтэхэд урьд огт явж байгаагүй хүний нутгийн гүвээ толгод, гацаа суурин үзэгдэн өнгөрч, харин тэр үелсэн олон гүвээ, эзгүй хоосон замын цаана үлгэр домогт гардаг шиг сэтгэл татсан цэлгэр уудам нутаг, Аксиньягийн хожуу хойно дүрэлзэж ассан янаг дурлалын хамт харагдах шиг болно.

	Унтахынхаа өмнө сэтгэл шаналгах битүүлэг тодгүй зүйлийг нэхэн санах гэж оролдоод чадсангүй, маргааш юу болох бол гэж сэтгэл хий түгшсээр нойрсов. Зүүрмэглэж бодол санаа нь чиргүүлт завь шиг тэв тэгшхэн хөвж явснаа гэнэт хайргадах шиг болоод саатаж зогсоход дотор нь эвгүй болж орондоо хөрвөж: «Юу болов оо? Ямар юм замд тээглэдэг билээ?» гэж элдвийг бодов.

	Харин өглөө сэрээд «Цэргийн албанд явна Аксинья бид хоёр яваад хаана ч очих юм билээ дээ? Хавар лагерьд, намар цэрэгт явах гэж байдаг... Ингэж тээглэдэг байжээ» гэж санав.

	Цай унд ууж Михайлыг үүдний өрөөнд дуудаж аваачаад

	— Миша чи Астаховынд очоод ир. Бүрэнхий болмогц салхин тээрэм рүү очоорой гэж Аксиньяд хэл гэв.

	— Степан яах бол? гэж Михайл хулчганав.

	— Ажилтай явж байна гээд аятайхан аргалахгүй юу.

	— Очъё л доо.

	— Оч. Цаадахыгаа заавал оч гээрэй.

	— За тэгье дээ.

	Үдэш Григорий салхин тээрмийн дэргэд тамхиа ханцуйндаа нууж татсаар суув. Тээрмийн цаадах эрдэнэ шишийн хуурай сүрэлд салхи бүдчин шуугина. Зогссон тээрмийн сэнсний уранхай даавуу хийсэж дэрвэлзэх нь Григорийн толгой дээр асар том шувуу хөөрч чадахгүй далавчаа хий дэрвэж байгаа мэт санагдана. Аксинья алга л байв. Огторгуйн өрнөд хаяанд шингэсэн нарны алтлаг судалтай ягаавтар туяа гийж, дорно зүгээс салхи ширүүсэж, бургасны цаанаас цухуйх сарыг үдшийн бүрэнхий бүдгэрүүлнэ. Салхин тээрмийн дээгүүр үхээрийн хар тарлан толбо болсон хөсрийн чулуу адил чилдэн хөх тэнгэр барайж гацааныхны өдрийн хөл хөдөлгөөн, дуу чимээ тасарч байв.

	Григорий дараа дараагаар гурван тамхи ороож, сүүлчийнх нь ишийг гишгэлэгдсэн цас руу гулдруулж унтраагаад уйдаж уцаарласаар эргэн тойрон харав. Гацаанаас нааш яваа хүний бараа үзэгдэхгүй, зөвхөн тээрэм рүү ирсэн зам л харлан зурайна. Григорий босож дал мөрөө нажигнуулан суниагаад Михайлын цонхоор жирвэлзэн урьж байгаа гэрлийг чиглэн алхлав. Исгэрсээр хашаа руу очтол Аксиньятай халз мөргөлдөв. Нэг бол хар хурдаараа гүйсэн, эсхүл хурдан алхалсан бололтой учиргүй амьсгаадаж, хүйтэн салхи залгиж даарсан амнаас нь хээр талын цэнгэг агаар ч юм уу, аль эсхүл тал газрын шинэхэн өвсний үнэр ханхалж байв.

	— Хүлээж ядаад ирэхгүй юм байх гэж бодлоо.

	— Степанаас арай гэж мултарч ирлээ...

	— Чи бас золиг шиг хүүхэн юм, золтой хөлдчихсөнгүй!

	— Миний бие халуун байна, дулаацуулаад өгье гэж нэхий дээлийнхээ энгэрийг ярж мод ороосон исэг өвс шиг Григорийг эргэн тойрон ороогоод — Юу гэж дуудаав? гэв.

	— Байз гараа ав... Цаана чинь улс явж байна.

	— Гэрийнхэнтэйгээ хэрэлдээ юу?

	— Хаяад гарсан. Мишагийнд хоёр хонох гэж байна... Золбин нохой шиг л явж байна.

	— Одоо чи тэгээд яах юм бэ? гэж Аксинья Григорийг тэвэрсэн гараа тавьж дээлийнхээ энгэрийг дагжисхийн хамхиад: — Гриша, хашаа руу очъё. Зам дээр зогсоод яах вэ дээ? гэв.

	Хоёул хашаа руу очлоо. Григорий хөлөөрөө хунгар этэж зайчлаад нажигнасан хөлдүү бургасан хашааг нуруугаараа налж зогсов.

	— Наталья гэртээ хариа болов уу? Чи мэдээгүй биз.

	— Мэдээгүй... Харих байлгүй. Ганцаараа юу гэж байгаа аж дээ!

	Григорий Аксиньягийн даарсан гарыг ханцуйдаа хийж, нарийхан царвууг нь атган:

	— Хоёул яах вэ? гэж асуув.

	— Хонгор минь, би яахаа ч мэдэхгүй байна. Чамайг л яавал яана.

	— Степанаа хаях уу?

	— Харамсах юм алга! Одоо л бол одоо хаялаа!

	— Хоёул нэг газар очиж ажил хийж амьдаръя.

	— Гриша минь чамтайгаа л хамт байвал би мал болсон ч хамаагүй... Чамтайгаа л хамт байвал болох нь тэр...

	Тэр хоёр бие биеэ дулаацуулж баахан зогсов. Григорий явмааргүй санагдаад салхины өөдөөс харж нүдээ анин хамраараа амьсгална. Аксинья нүүрээрээ Григорийн суганд шигдэж, хайрт хүнийхээ хөлсний сэтгэл мансуурам үнэрийг амьсгалан, түүний аз жаргалаар бялхсан шалиг шунахай уруул нь Григорийгоос нууцгайгаар баясан инээмсэглэж байв.

	Григорий Аксиньягийн хөлөрсөн гарын шууг ахиулж атгаад:

	— Маргааш Моховынд очиж ажил олж хийдэг юм бил үү? гэв.

	Аксинья юу ч дуугарсангүй, өөдөө ч харсангүй. Саяны нь инээвхийлэл салхинд хийсэх мэт арилж, дүрлийж ширтсэн нүдэнд нь уйтгарлах, айх шинж тодорч хөөгдсөн зэрлэг амьтан шиг бүлтэлзэнэ. Жирэмсэн болсноо санаад «Хэлэх үү, байх уу?» гэж бодлоо. «Хэлэх хэрэгтэй» гэж шийдсэнээ гэнэт давхийн цочоод тэр айхавтар бодлоо орхив. Хэлэх цаг болоогүй байна, хэрэв хэлчихвэл Григорийг нэгмөсөн алдана байх гэж эмэгтэй хүний зөн билгээр тааж гадарлаад, аюулхай дороо арвалзаж байгаа хүүхдийг хоёр хүний алинаас нь олсон бол гэдэгтээ эргэлзэв. Бас тэгээд сэтгэл нь зовоод хэлсэнгүй өнгөрлөө

	— Чи яагаад давхийв! Даараа юу? гэж асуугаад Григорий Аксиньяг дээлийнхээ хормойгоор ороов.

	— Жаахан даарчихлаа... Гришка явъя. Степаныг ирэхэд би байхгүй байх дэмий.

	— Цаадах чинь хаачсан юм бэ?

	— Аникейнд очиж хөзөр тогло гэж арай чамай явуулсан.

	Тэр хоёр салж явав. Григорийн уруулд өвлийн агаар ч юм уу аль эсвэл таван сарын бороонд норсон хээрийн өвсний үл мэдэг үнэр ч юм уу анхилсан Аксиньягийн уруулын сэтгэл хөдөлгөм үнэр шингэж үлдэв.

	Аксинья булан тойрч бөхийсөөр бараг гүйж одов. Нэг айлын худгийн хажууд намар мал усалж шавар шавхай болгосон газар эвгүй гишгэж, хөлдүүсэнд бүдрээд гэдэс нь айхавтар өвдөхөд бургасан хашааны шонг өөрийн эрхгүй шүүрч түшив. Хэсэг зогссоны дараа өвчин нь намдаж, харин сүвээний нь доохонтой нэг амьд юм эргэлдэж уурласан янзтай хэд хэдэн удаа хүчтэй нудрав.

	 


XI

	 

	Григорий өглөөгүүр Моховынх руу явлаа. Мохов цайгаа уухаар дэлгүүрээсээ ирээд, царс дуурайлгаж хийсэн үнэтэй цаасаар доторлосон хоолныхоо өрөөнд Атепинтай хоёул өтгөн хүрэн цай оочиж суув. Григорий үүдний нь өрөөнд малгайгаа орхиод шууд орлоо.

	— Сергей Платонович, би тантай уулзах гэсэн юм.

	— Аа, чи чинь Пантелей Мелеховын хүү юу даа?

	— Тийм ээ.

	— Юү гэсэн юм?

	— Намайг ажилчнаар авахгүй юу гэж гуйх гэсэн юм.

	Хаалга хяхнах чимээгээр Григорий эргэж харахад их танхимаас зуутын даргын погоонтой ногоон китель өмссөн залуу дарга дөрөв нугалсан сонин барьсаар орж ирлээ. Ноднин Митька Коршуновтой уралдаж хоцорсон цэргийн дарга мөн болохыг Григорий танив.

	Сергей Платонович тэр даргад сандал дөхүүлж өгөх зуур:

	— Хүү нь ажил эрж яваа хойно эцэг нь хоосорч гэсэн үг үү?

	— Би тусдаа гарсан.

	— Өрх тусгаарлаа юу?

	— Тэгсэн.

	— Би танайхны ажилсгийг мэднэ. Дуртай авмаар байна санж. Манайд даанч хийлгэх ажил алга.

	Зуутын дарга ширээ рүү дөхөж суунгаа Григорийг ажигласаар:

	— Юу болоод байна аа? гэж асуув.

	— Энэ залуу ажилд оръё гэнэ ээ.

	Зуутын дарга аягатай цайгаа халбагаар хутгангаа:

	— Агт маллаж чадах уу? Тэрэгний морь жолоодохдоо сайн уу? гэж асуув.

	— Чадна. Өөрийнхөө зургаан морийг малладаг байсан.

	— Надад хөтөч хэрэгтэй. Чи ямар үнэ хөлс авах юм бэ?

	— Би нэг их үнэрхэхгүй...

	— Тэгвэл маргааш манай эцгийнхээр очоорой. Николай Алексеевич Листницкийн эдлэн хаана байдгийг мэдэх үү?

	— Мэдэлгүй яах вэ.

	— Эндээс арван хоёр мод газар. Өглөөгүүр очоорой. Тэнд уулзаж ярьцгаая гэв.

	Григорий дороо тээнэгэлзэн эргэлдсэнээ гарахыг завдан хаалганы бариулаас бариад:

	— Эрхэмсэг тантай түр уулзаж нэг юм яримаар байна санж... гэв.

	Зуутын дарга Григорийг дагалдан харанхуйвтар гудамд гарав. Сэрүүн асрын цонхны бүдэг шилний цаанаас ягаан гэрэл муухан тусаж байлаа.

	— Юу гээв?

	— Би ганцаараа биш... гээд Григорий баахан улайж, — Хүүхэнтэйгээ хоёул. Түүнд маань хийх ажил олдох болов уу? гэв.

	Зуутын дарга цонхны гэрэлд ягаарч харагдах хөмсгөө сэрвэлзүүлэн инээмсэглэж:

	— Эхнэр чинь үү? гэж асуув.

	— Хүний эхнэр...

	— Аа, тийм үү. За яах вэ юм угааж барих хар бор ажилд орууламз. Нөхөр нь хаана байдаг юм бэ?

	— Энэ гацааных л даа.

	— Чи чинь тэгэхлээр хүний эхнэр хулгайлсан хүн болж байна уу?

	— Өөрөө л ирье гээд байгаа юм.

	— Паянтай л хэрэг байна даа. За яах вэ. Маргааш ирээрэй. Одоо, залуу минь явж болно.

	Григорий өглөөний найман цагт Жимст хэмээх газар орших Листницкийн эдлэнд очив. Холцорсон тоосгон хэрэмтэй том хашаанд баахан барилга: тэг дундаа 1910 гэж ваараар бичсэн вааран дээвэртэй жигүүр байшин зарц нарын сууц, халуун ус, жүчээ, шувууны байр, үхрийн хашаа, урт пин, тэрэгний агуулахыг эв хавгүй хөндлөн гулд барьжээ. Хашаа талдаа цэцгийн бяцхан талбайтай ханхгар том байшин цэцэрлэг дунд умбаж, цаад талд нь нүцгэн улиаснууд бор саарал хана шиг эгнээд, орой дээрээ зэнттэр хүрэн малгай шиг турлиахын орхисон үүртэй бургас багсайна.

	Григорийг хашааны гадаа крым үүлдрийн хар ноход угтаж, нулимс гүйлгэнэсэн чавганц нүдтэй хазгар хөгшин гичий хамгийн түрүүнд ирж үнэртчихээд хойноос нь хатангир толгойгоо унжуулан дагав. Зарц нарын байранд тогооч хүүхэн нүүртээ сэвхтэй зарц бүсгүй хоёр хэрэлдэнэ. Тэдний босгоны хажууд тамхины битүү утаан дунд зузаан уруултай нэг хүний тамтаг гэмээр өвгөн сууна. Зарц бүсгүй Григорийг дотогш дагуулж оруулав. Үүдний нь өрөөнд нохойн шинхэг, дутуу сэвэрсэн ангийн арьсны үнэр хан хийж, ширээн дээр хоёр амт бууны хуй, анчны хуучин ногоон мяндсан цацагтай цүнх ундуй сундуй хэвтэнэ.

	Зарц бүсгүй хажуу өрөөний хаалгаар цухуйж:

	— Таныг залуу эзэн дуудаж байна гэлээ.

	Григорий шороотой гутлаа эвгүйрхэн харсаар хаалга чиглэн алхав.

	Зуутын дарга цонхны наадах орон дээр хэвтэж, хөнжил дээрээ хайрцагтай хонгио, тамхи тавьжээ. Янжуурынхаа гуурсанд тамхи дүүргэж, цагаан цамцныхаа захыг товчлоод:

	— Чи эрт иржээ. Хүлээж бай. Одоо аав ирнэ гэв.

	Григорий хаалганы хажууд зогсов. Төдхөн үүдний өрөөний шал хяхнаж, хөлийн чимээ гараад хаалганы завсраар намуухан бүдүүн дуу гарч:

	— Евгений чи сэрүүн байна уу? гэж асуув.

	— Та ор ор.

	Кавказ хар нөмрөгтэй өвгөн орж ирэв. Түүнийг Григорий хажуугаас нь харахад хамгийн түрүүнд хавчиг мурий хамар, тамхины утаанд хамар дороо хэсэгхэн шарласан тал дугуй хэлбэртэй өтгөн цагаан сахал л үзэгджээ. Ханхар чээжтэй, маш өндөр, туранхай нарийхан биетэй өвгөн байв. Тэмээний ноосон урт дээл өмссөн нь шолхойж нэвсийгээд зах нь нэл үрчлээ болсон хүрэн улаан хүзүүг нь урхидах мэт барьжээ. Оч нь буурсан хоёр нүд намалдагтаа шигдэж орсон мэт харагдана.

	— За, танд миний олж өгөх гэсэн хөтөч энэ байна. Сайн айлын хүү байгаа юм.

	— Хэнийх билээ? гэж өвгөн бүдүүн дуугаар хүнгэнэв.

	— Мелеховынх.

	— Ямар Мелехов?

	— Пантелей Мелеховын хүү.

	— Прокофийг мэднэ. Пантелейг ч бас мэднэ. Нөгөө черкессэрхүү маягийн хазгар биз дээ?

	— Мөн мөн, хазгар гэж хэлээд Григорий модойтол номхон зогсов.

	Орос-туркийн дайны баатар, чөлөөнд гарсан генерал Листницкийн тухай эцгийнхээ ярьж байсныг Григорий сая санав.

	— Яагаад хөлсний ажим хийх гэж байдаг билээ? гэж дээрээс нь хүнгэнэв.

	— Эрхэмсэг ноёнтон гуай, би аавтайгаа цуг байхаа больсон

	— Хөлсний ажил хөөцөлдөөд байх юм бол чи яаж казак эр болж чадах юм бэ? Эцэг чинь чамайг тусгаарлахдаа юу ч өгөөгүй гэж үү дээ?

	— Тиймээ эрхэмсэг ноёнтон, юу ч өгөөгүй.

	— Тийм бол ч яах вэ. Чи эхнэртэйгээ хоёулаа ажилд орох гэж байгаа юм уу?

	Зуутын дарга ороо гэнэт хяхнуулж Григорийн анхаарлыг татаад нүдээ ирмэж толгойгоо гэдгэсхийлгэв.

	— Тиймээ, эрхэмсэг ноёнтон гэв.

	— Чи энэ элдвийн эрхэмсэг ноёнтон гэхээ боль! Би тийм

	юманд дургүй! Хөлс гэвэл сард найман рубль, хоёуланд чинь шүү. Эхнэр чинь байнгын мөн улирлын ажилчдын хоол унд хийнэ. Болох уу?

	— Бололгүй яах вэ.

	— Маргаашийн дотор ирсэн байгаарай. Зарц нарын байранд очиж, түрүүчийн хөтчийн сууж байсан тасалгаанд суугаарай.

	— Таны өчигдрийн ан ямар болсон бэ? гэж хүү нь эцгээсээ асуугаад үсэрхэг чөчгөр хөлөө хивсэн дээр буулгав.

	— Дуутын жалганаас нэг үнэг босгож ойд оруулчихсан чинь хөгшин хашир эд байж нохдыг маань мэхэлчихсэн.

	— Казбек доголон хэвээр үү?

	— Хөл нь тулгарчихсан шиг байна. Евгений чи түргэл. Хоол хөрчихлөө гэв.

	Өвгөн Григорий руу эргээд, туранхай ясан хуруугаа дуугаргаж:

	— Алхаад марш! Маргааш найман цагт энд ирсэн байгаарай! гэв.

	Григорий хашааны гадаа гарав. Ноход нь пингийн арын цас нь арилж эвэршсэн газар нарлан хэвтэцгээж байв. Нөгөөх чавганц нүдтэй хөгшин гичий Григорий руу халж ядан очиж хойд хормойг нь үнэртчихээд толгойгоо унжуулан гэлдэрсээр Григорийг жалгын эх хүртэл үдээд буцаж гэлдрэв.

	 


XII

	 

	Аксинья хоол ундаа эрт зэхэж галаа манаж, яндангаа хааж, сав суулгаа угаачхаад хашаа талын цонхоор харав. Степан Мелеховынхтой залгаа бургасан хашааг налуулж хураасан бүдүүн шургаагийн дэргэд зогсож, унтарсан тамхиа завжиндаа зуучихсан, ац хийх мод шилж авч байлаа. Саравчны нурж яйжийсан зүүн буланг хоёр сайн ацаар тулж, үлдсэн хумсаараа битүүлэх санаатай байжээ.

	Өглөөнөөс Аксиньягийн хацар ягаарч, нүд нь залуугийн цог залиар бадран гялалзаж байлаа. Тийнхүү хувирсныг цай ууж байхдаа Степан ажиглаад:

	— Чи юу болоо вэ? гэж асуув.

	— Яаж байна? гэж Аксинья давхийв.

	— Ургамлын тос түрхчихсэн юм шиг гялалзаад байхчив.

	— Халуун зууханд... тархи толгой хөөрөөд гэснээ буруу харж Михайл Кошевойн дүү бүсгүй ирж байгаа эсэхийг хулгай нүдээр ажиж цонх руу шагайв.

	Тэр бүсгүй бүрэнхий болж байхад ирэв. Цөхөртлөө хүлээсэн Аксинья цочиж сэрэх шиг болж:

	— Машутка чи надтай уулзахаар ирэв уу? гэв.

	— Гараад ирээч.

	Степан шохойдсон зуухны хажууд суулгасан толины хэлтэрхийн өмнө зогсоод үхрийн эврээр хийсэн арзгар самаар тов үсээ самнаж хүрэн сахлаа илбэж байлаа.

	Аксинья айсан нүдээр нөхрийн зүг хялбалзан:

	— Чи чинь хаачих л гээд байна даа? гэв.

	Степан тэр дороо хариулсангүй, самаа шалбуур өмднийхөө хармаанд хийж пийшингийн завсраас багц хөзөр, тамхины уут хоёроо аваад

	— Аникушкагийнд очиж жаахан сууя гэв.

	— Хэдийд гэртээ байдаг хүн бэ? Хөзрийн дон нөхцөж, тоглож л байвал нойроо ч хайрлахаа больжээ. Үүрийн тахиа дуугартал л сууцгаах юм.

	— За, ийм үгийг чинь бишгүй сонслоо.

	— Бас л очков татах уу?

	— Аксютка, чи үглэхээ боль. Цаана чинь хүн хүлээж байна. Очооч гэв.

	Аксинья үүдний пин рүү хажуулдасхийн явж оров. Өөдөөс нь сэвх болсон улаан хацартай Машутка инээмсэглэн угтаж:

	— Гришка ирсэн гэлээ.

	— Тэгсэн үү?

	— Таныг харанхуй болмогц манай руу оч гэж хэлүүлсэн.

	Аксинья Машуткаг гараас нь шүүрч үүд рүү шахаад.

	— Чимээгүй, аяархан. Цаадах чинь юу гэж байна? Өөр юм хэлүүлээгүй юу? гэв.

	— Авах юмаа аваад ир гэсэн.

	Аксинья сандран хавчилзаж толгойгоо эргэлдүүлэн хаалга руу хялбалзана.

	— Бурхан минь, яадаг билээ?.. Аа?.. Ийм түргэн... За байз, яая даа? Цаадахдаа, би одоохон, хаана намайг тосох юм бол?

	— Манайд орой оч.

	— Ээ. болохгүй!..

	— За тэгвэл, гарч тос гэж би хэлье.

	Степан хүрмээ өмсөж, дэнлүү рүү өнгийн тамхиа асаагаад ганц хоёр сорох хоорондоо:

	— Цаадах чинь юу гэж ирээ вэ? гэж асуулаа

	— Хэн?

	— Кошевойн Машка л байхгүй юу.

	— Аа тэр үү... банзал эсгэж өгөөч гэж иржээ.

	Степан тамхиныхаа бөөн хар үнсийг үлээж унагасаар хаалга руу алхлаа...

	— Чи намайг хүлээлтгүй... унтаж байгаарай!

	— За за.

	Аксинья цантаж хөлдсөн цонхоор шагайж харснаа вандангийн өмнө сөхөрч суув. Хашааны жижиг хаалга руу очсон дагтаршмал харгуйгаар гарч яваа Степаны алхаа хяхнана. Тамхинаас нь салхинд үсэрсэн нэг оч цонхон дээр хийсэж ирэв. Цонхны мөсний хайлсан дугариг цоорхойгоор харж суусан Аксинья тамхины гал улсхийх гэрэлд Степаны мөгөөрсөн чихийг дарсан папах малгайны тал дугуй дүрс, хүрэл хүрэн шанаа хоёрыг хоромхон зуур олж харав.

	Том гэгчийн нөмрөг алчуураа дэлгэж, хадамд ирэхдээ авчирсан инж хөрөнгө, хэдэн банзал, цамц, жижиг алчуурыг авдраас яаруу сандруу гарган шидэлж, амьсгаадан боогоод, яах ч учраа олохгүй алмайран галынхаа өрөөгөөр эцсийн удаа орж гэрлээ унтраагаад гадаа гүйж гарав. Мелеховын хашаанаас нэг хүн гараад хашаатай малаа эргэж үзэж явав. Аксинья хөлийн чимээ тасрахыг хүлээж байгаад үүдээ цүүлж, боодолтой юмаа сугавчлаад Дон руу гүйв. Өдөн алчуур дороос унжсан мушгиа хар үс хацрыг нь гижигдэнэ. Кошевойн хашааг арлан явсаар тэнхээ тасарч чинэрсэн хөлөө арай гэж зөөж тавьж явав. Григорий хашааны үүдэнд хүлээж байжээ. Боодолтой юмыг нь аваад юу ч дуугаралгүй тал руу түрүүлж алхлав.

	Аксинья үтрэмийн цаана очоод алхаагаа аядаж Григорийн ханцуйнаас угзраад:

	— Жаахан хүлээ дээ гэв.

	— Юу хүлээ гэж? Сар мөд гарна, яарахгүй болохгүй.

	— Гриша хүлээ л дээ гээд Аксинья бээцийн зогсов.

	— Чи яав аа? гээд Григорий өөдөөс нь бөхийв.

	— Гэдэс... нэг л эвгүйтээд байна. Хүнд юм өргөсөн чинь гээд Аксинья хатаж омголтсон уруулаа долоож, өвдсөндөө нүдээ гал бутартал аньж гэдсээ дарав. Тийнхүү эвхэрч тонгойн хөөрхийлөлтэй янзаар хэсэг зогссоноо гэзгээ янзалж алчуураа засаж нөмрөөд хөдлөхдөө:

	— За одоо гайгүй боллоо, явъя гэлээ.

	— Чамайг би хааш нь аваачих гэж байгааг ч чи асуудаггүй юмаа. Наад талын ганганд аваачаад эд бадыг чинь хийж орхивол яана? гээд харанхуйд Григорий инээмсэглэв.

	— Яасан ч над өөрцгүй. Би буцаж очих нүүргүй болсон хүн гэж Аксинья урам муутай гонгинон инээв...

	Тэр шөнө Степан мөн л шөнө дундын алдад гэртээ ирж жүчээгээр орж морины хөл доорх өвсийг тэвшинд нь хийж ногтыг нь мултлаад байшиндаа орохоор довжоо өөдөө гарав. Цүүг мулталж байхдаа «Хүүхнүүд дээрээ очоо биз дээ» гэж бодов. Галын өрөөнд орж, үүдээ тас хаагаад чүдэнз асаав. Тоглоомд хожсон (чүдэнз тавьж тоглосон байжээ) болохоор санаа нь тайван, нойр нь хүрч байжээ. Гэтэл гэрэл асаахад галын өрөөгөөр нэг юм хум ундуй сундуй хөглөрсөн байхыг хараад учрыг ололгүй жаахан гайхсаар том өрөөндөө орлоо. Нээлттэй авдар амаа ангайх мэт онгойж харлаад авгайн нь сандрахдаа мартсан хуучивтар нэг цамц шалан дээр хэвтэнэ. Степан иж дээлээ тайлж чулуудаад галын өрөөнөөс гэрэл авчирч үзээд сая учрыг ойлгов. Юу хийж байгаагаа ч мэдэхгүй дэнлүүг чулуудчихаад хананд өлгөөтэй байсан сэлмээ шүүрч бариулыг нь хуруунууддаа хөх няц болтол атгаж. Аксиньягийн мартсан цэцэгтэй хөх цамцыг сэлмийн үзүүрээр өлгөж дээш шидээд газар унахын завдалгүй цавчиж голоор нь хоёр хуваав.

	Улангассан зэрлэг чоно шиг зэвхий дааж гутрах Степан хөх цамцны тасарсан өөдөснүүдийг байшингийн тааз өөд байн байн шидэж хангинасан дуутай хурц ган сэлмээрээ тасчиж эхлэв.

	Тэгснийхээ дараа сэлмийн оосрыг тас татаж, сэлмээ булан руу шидэж орхиод голын өрөөнд очиж толгойгоо гилжийлгэн, цэвэрлээгүй ширээг салганасан төмөр шиг хар хуруунуудаараа илбэсээр удтал гөлрөн суув.

	 


XIII

	 

	Нэг бүдэрвэл долоо бүдэрнэ гэгчээр Григорийн явсны маргааш өглөө Мирон Григорьевичийн бух Гетькогийн бүтэлгүйн харгайгаар хамгийн сайн гүүнийх нь хүзүүг эврээрээ хүү татаж орхижээ. Гетька айсандаа хамаг бие нь чичирч, царай нь зэвхий цайсан юм гүйж ирээд:

	— Эзэн минь, бөөн гай дайрлаа! Нөгөө бух, үхэж хатсан муу... гэхэд нь Мирон Григорьевич сэрдхийн зовж

	— Бул яагаа вэ? Аан? гэж асуув.

	— Гүүг мөргөөд... эврээрээ хүү татаж орхилоо... харахнаа нь...

	Мирон Григорьевич нөмгөн гүйж гарав. Худгийн дэргэд Митька соёолон улаан бухыг модон гадсаар балбаж, цаадах нь толгойгоо тонгойн, үрчгэр омруугаараа газар шудран хөлөөрөө хойш нь цас цацалж, сүүлээ мушгин шарвалзаж мөнгөлөг тоос бужигнуулна. Зодоход огт дальдрахгүй харин харайх гэж байгаа юм шиг хойд хөлөө уллан хүнгэнэтэл мөөрч байв.

	Хоолой нь бүдүүрч орилох нь улам чангарна. Митька аль муухайгаараа шуухинан хараасаар хошуу хоншоор хавирга сүврэггүй нүдэж, араас нь Михей очоод бүснээс нь чангаахад ч анзаарсангүй.

	— Болиоч Митрий!.. Гуйя чамайг!.. Наадах чинь сүлбэчихнэ шүү!.. Григорич чи юу гэж зүгээр хараад зогсоно вэ?..

	Мирон Григорьевич худаг руу гүйж очив. Гүү нь хашааны хажууд толгойгоо унжуулчихсан зогсоно. Сүвээнийх нь гүн хонхорт хөлс дааварлан харлаж амьсгаалах тоолонгоор хүлхэлзэн, хүзүүнээс нь гарах цус хэнхдэгийнх нь булцгар булчинг даган урсаж цасан дээр савирч байлаа. Нимгэн цавь нь татвалзан чичрэхэд зоо нуруу, хажуу бөөрний нь гялгар хүрэн үс жирс жирс долгиотно.

	Мирон Григорьевич урд нь гүйж гарав. Хага ярсан хүзүүний нь дарвайсан улаан ягаан шархнаас уур савсаж, алга дарам гүнзгий урт ангал дотор тахиралдсан мөгөөрсөн хоолой нь амьсгааных нь аяар хөдөлж байв. Мирон Григорьевич гүүний хөхлөөс атгаж толгойг өргөхөд нүдний нь гөлтгөнөсөн хөх хүүхэн хараа эзнийхээ өөдөөс «Одоо яах билээ?» гэх шиг эгц ширтэв. Мирон Григорьевич:

	— Митька! Царсны холтос чана гэж хэл. Бушуулаарай! гэж хашхирав.

	Гетька хар хиртэй хоолойнхоо гурвалжилсан төвөнхийг гүрэлзүүлсээр ургаа царсны холтос хуулж авахаар гүйлээ. Митька хашаа дунд эргэлдэж байгаа бухыг эргэн эргэн харсаар эцэг рүүгээ очив. Улаан бух зогсоо зайгүй урамдан, хайлсан бөөн бөөн цасыг хашаагаар нэг цацаж тэлүүлнэ.

	Эцэг нь Митькад:

	— Хөхлөөс нь бариад бай! Михей бушуу аргамж аваад ир! Бушуул, Намалдгийг чинь цоо цохилтой нь билээ!.. гэв.

	Өвчнийг нь намжаах гэж гүүний аруу таруу сахалтай торгон хилэн шиг зөөлхөн дээд уруулыг цоровдов. Гришака өвөө ч ирэв. Эрээн аягатай хул шар өнгөтэй ханд ч авчирцгаалаа.

	— Хөргө, наадах чинь халуун байна. Мирон чи сонсох байна уу? үгүй юу?

	— Аав минь та харьж үз! Даарчихна!

	— Хөргө гэж хэлж байна шүү. Гүүгээ түлж алах гээ юу?

	Шархыг нь угаацгаав. Мирон Григорьевич бээрсэн гараараа бүдүүн утсыг тэвнэд сүвлээд өөрөө оёж эхлэв. Шарх нь яг эвээрээ нийлэв. Мирон Григорьевичийг худгийн тэндээс холдож амжаагүй байтал Лукинична гэрээсээ гүйж ирлээ. Цэлхийж унжсан хоёр хацарт нь сандарч тэвдсэн шинж илэрнэ. Нөхрөө дуудаж улсаас холдуулаад:

	— Григорич, Наталья буцаад ирлээ!.. Ай, бурхан минь!.. гэв.

	— Яагаад тэр вэ? гээд Мирон Григорьевичийн тарлан бөрт царай хувьсхийн цонхийв.

	— Григорий л байхгүй юу... Хүргэн маань гэрээсээ зугтаад явчихжээ! гээд Лукинична нисэх гэж байгаа турлиах шиг хоёр гараа дэрвэн хормойгоо алгадаж, — Гацаагаар нэг шившиг боллоо!.. Эзэн минь, бурхан минь ямар айхавтар гай гээч вэ!.. Ай! Ёх! гэж чарлав.

	Наталья алчуур нөмөрч, өвлийн зузаан цамц өмссөн галын, өрөөний тэг дунд зогсож байв. Хоёр хацар нь тоосго шиг улайж, хоёр жаахан дусал нулимс хацар дээр нь гялтайна.

	— Эцэг нь галын өрөөнд ормогц:

	— Чи яагаад хүрээд ирэв? Нөхөр чинь зодоо юу? Таарч нийлсэнгүй юу? гэж шалгаав.

	— Нөгөөдөх маань яваад өгсөн гээд Наталья эхэр татан зогьсуулж найгасхийгээд эцгийнхээ өмнө сөхрөн унаж, — Аав минь миний амьдрал баларлаа!.. Намайгаа татаж аваач! Гришка нөгөө хүүхэнтэйгээ яваад өгсөн!.. Би ганцаараа үлдлээ! Аав минь, би үнсэнд хаягдсан хачиг шиг л боллоо!.. гэж үгээ ч гүйцэд хэлж чадахгүй мэгшин, аавынхаа шар сахлыг ширтэн аврал уучлал эрэх мэт учирлан үглэв.

	— Чи байз, хүлээж бай!..

	— Би тэднийд байх хэрэг алга! Намайг татаж аваач!.. гээд Нахалья бушуухан авдар руу мөлхөж очоод алгаараа нүүрээ дарж уйлав. Алчуур нь ар нуруу руугаа гулсан унаж, толийтол самнасан шулуун хар гэзэг нь цонхигор цагаахан чихэн дээгүүр нь санжина. Зовсон үеийн нулимс, гандсан үеийн бороо гэгч болж, эх нь авгай хүүхнүүдийн эвийлэх тэнэг үг урсгасаар Натальягийн толгойг шалчгар гэдсэндээ наан тэвэрч энхрийлнэ. Мирон Григорьевич хилэгнэн цухалдсаар гэрээсээ гүйж гараад:

	— Хоёр чарганд морь хөллө!.. Аралтай чарга аваарай!.. гэж тушаав. Чанга зандрахад шатны хажууд эмэгчнээ их л намбатай гишгэж байсан нэг азарган тахиа түүн дээрээсээ үсрэн бууж, дургүйцэн дуугарсаар үүднээс холдож пин рүү хайвганан жооргонон гүйв.

	— Одоохон хөллө!.. гээд Мирон Григорьевич үүднийхээ сийлбэртэй хайсны шонг савхин гутлаараа хэмхчиж арзайсан эмтэн сэмтэн юм болгож байснаа, Гетькаг жүчээнээс хос хар морь хөтөлж гаргаад явуут дунд хом хүзүүвч угламагц гэртээ оров.

	Натальягийн эд хогшил юм хумыг авчрахаар Митька, Гетька хоёр явлаа. Украин хөтөч алмайрч «Эзэн маань үүнээс болоод гүүгээ мартчихдаг болов уу?» гэж өөрийнхөө үйлдсэн хэргийг бодож явсаар замаас зайлж амжаагүй гахайн тооройг чаргаараа шүргүүлэв. Тэгээд бүр ч баярлаж, жолоогоо сулруулан тавив.

	«Хэр баргийн юмыг мартдаггүй эзтэй чөтгөр дөө!..» гэсэн бодол санаанд нь ороход Гетька хөмсөг зангидан ярвайв.

	— Муу чөтгөр харайлгаад бай!.. Чамайг даа! гэж үглэсээр хар морио нимгэн цавиар нь тасралтгүй ороолгоно.

	 


XIV

	 

	Зуутын дарга Евгений Листницкий Атаманы амь сахих цэргийн хороонд алба хааж байхдаа цэргийн дарга нарын морин уралдаанд мориноосоо унаж зүүн гарынхаа бугалгыг хугалсан юмсанжээ. Эмнэлгээс гарч амралтаа аваад сар хагас амрахаар Жимстийн эдлэнд эцгийндээ иржээ.

	Бэлэвсрээд удсан өвгөн генерал жимст эдлэнд ганц бие суудаг ажээ. Эхнэрээ өнгөрсөн зууны наяад онд Варшавын хавилдаа алджээ. Дайснууд казакийн генералыг буудлаа гээд эхнэр, хөтөч хоёрыг нь онож, тэргийг нь сэглэсэн боловч генерал өөрөө мэнд гарчээ. Тэгээд эхнэрээс нь хоёр настай Евгений үлджээ. Түүнээс хойш удалгүй огцорч, Жимст эдлэнд хүрч ирээд (элэнц эцэг нь 1812 оны Эх орны дайнд оролцсон учир шан болгож авсан дөрвөн мянган десятин газар Саратовын губернид байдаг ажээ) хар бор ажил хийж хатуу хүнд амьдрал үзжээ.

	Өсөж торнисон хүү Евгенийг кадетын корпуст оруулж, өөрөө аж ахуй эрхэлж мал өсгөж эзэн хааны адуу үржүүлэх газраас сайн угсааны хатиртай азарга худалдан авч Английн шилдэг сайн гүү, бас Донынн Провалын адуу үржүүлэх газрын гүүтэй нийлүүлэн өөрийн шинэ үүлдрийг бий болгожээ. Адуугаа казакийн ноогдол газар, бас худалдаж авсан бэлчээр нутагт аргацаан маллаж, тариа будаагаа бусдаар тариулж, өвөл намартаа анчин нохдоор гөрөөлж, хааяа нэг зочныхоо өрөөнд бүгж хэдэн долоо хоногоор архиддаг байжээ. Ходоодны өвчинд айхавтар шаналж, эмчийн чандлан хориглосон ёсоор хэт зажилсан хоолыг ч залгилгүй зөвхөн шүүсийг шимээд үлдсэнийг бяцхан мөнгөн тавагт тургиж гаргадаг байжээ. Тэр тавгийг нь зарц Венамин гэдэг залуу байнга дэргэд нь гар сарвайн тосож байдаг ажээ.

	Вениамин нь ганц ч урт үсгүй мөртөө тачирхан хилэн шиг хар үс, бор царайтай маанагдуу маягийн хүн байв. Листницкийнд ажиллаад зургаан жил болжээ. Генералын хажууд мөнгөн таваг бариад зогсохдоо эхний үед улцайтал зажилсан бор юм тургиж нулимахад нь ой гутаж огиулаад харж чаддаггүй байснаа сүүлдээ дасжээ.

	Жимстийн эдлэнгийн зарц нар гэвэл Вениаминаас гадна тогооч хүүхэн Лукерья, эрүү өвдөг нь нийлэх шахсан агтчин өвгөн Сашка, үхэрчин Тихон, саявтар хөтчөөр орсон Григорий Аксиньятайгаа суудаг байв. Зуураад исээгүй булцгар шар гурил шиг пандгар, цоохор, бүдүүн бөгстэй Лукерья, Аксиньяг ирсэн өдрөөс нь гал тогооноос хажиглаж.

	Зун ноёнтныг ажилчид хөлсөлж авахаар хоол унд хийгээрэй Одоо би өөрөө дөнгөнө гэжээ.

	Долоо хоногт гурван удаа шал угаах, шувуу тэжээх, шувууны байр цэвэр байлгах үүрэг Аксиньяд ногдов. Ноогдсон ажлаа Лукерьягаас ч дутахгүй сайн хийх гэж байдгаараа мэрийнэ. Григорий цагийнхаа ихэнхийг дүнзээр барьсан тал шиг том жүчээнд агтчин Сашкатай өнгөрүүлдэг байлаа. Азай буурал болтол насалсан атлаа багын Сашка нэртэйгээ үлджээ. Хэн ч түүнийг гуайлж байсангүй. Түүний овгийг хорь гаруй жил цуг байгаа өвгөн Листницкий ч мэддэггүй байсан биз. Сашка залуудаа хөтөч хийж байгаад нас ахиж, тамир тэнхээ барагдаж, хараа муудахдаа агтчин болжээ. Нуруу намхан, шарлаж ногоорсон буурал үстэй (гарт нь хүртэл нэл буурал үс ургажээ), багадаа мунаар цохиулж навшийсан хамартай энэ өвгөн зовхи нь эргэн тойрон улайж үрчийсэн цэнхэр нүдээрээ хавь ойрын хүмүүсийг найршаан ирмэж, дандаа хүүхэд шиг инээмсэглэж явна. Түүний ламархуу цагаан царайг дүрсгүй маягийн шантгар хамар, сэтэрхий уруул хоёр нь гутаажээ. Цэрэгт байхдаа согтуугаар (Богучар нутгийн хүн ажээ) жирийн цагаан архи гэж бодоод хугас шилтэй байсан «хааны архи»18 балгачихсан нь буцаж гоожихдоо доод уруулыг нь шатаагаад эрүүтэй нь наалдуулж орхижээ. Тэр хатуу уусмал урссан газарт Сашкагийн эрүүний сахлыг ямар нэгэн араатан зүү шиг нарийхан хэлээр мулз долоочихсон мэт татайсан ташуу ягаан халцгай сорви тогтжээ. Сашка байнга архи ууж зугаацна. Тэгэхлээрээ суурины хашаа дотуур эзэн хүн шиг тэнэж, хөлөө чирсээр генералын унтлагын өрөөний цонхны эсрэг очиж зогсоод дурсгүй байрын шантгар хамрынхаа өмнө хуруугаа гозолзуулж зальтай гэгч дохиж:

	— Миколай Лексеич! Миколай Лексеич байна уу? гэж сүртэй нь аргагүй чангаар дууддаг байжээ.

	Тэр үед нь өвгөн генерал унтлагынхаа өрөөнд байвал цонх руу очиж:

	— Согтуу толгойлсон новш чи бас уучихаа юу? гэж цонхоороо хүнгэнэдэг байжээ.

	Тэгэхэд Сашка шувтарсан өмдөө татсаар нүдээ ирмэж зальжин инээмсэглэдэг байв. Инээмсэглэхэд нь онигордуу зүүн нүднээс нь эхлээд баруун завж руугаа орсон ягаан сорвийг хүртэл бүх нүүр нь татвалзаж бүжиглэх шиг болно. Харин инээвхийлэл нь өрөөл татуу ч гэсэн нүдэнд дулаахан үзэгдэнэ.

	— Миколай Лексеич, та нар шиг дээгүүр улсыг би мэднэ ээ!.. гээд Сашка дороо бүжиглэн дэвхцэж, хар хиртэй нарийхан хуруугаа гозойлгож зүхнэ.

	Тэгэхэд нь өвгөн генерал унжсан сахлаа тамхины утаанд шарласан таван салаагаараа имрэн мушгиж, аргадах байдлаар:

	— Явж унт даа гэж инээмсэглэдэг байжээ.

	— Сашкаг чөтгөр ч хуурч чадахгүй! гэж Сашка инээд алдан цонхон дор тавьсан цэцгийн талбай руу ойртож, — Миколай Лексеич чи бол... би л гэсэн үг. Чи бид хоёр бол загас, ус хоёр гэсэн үг. Загас усны ёроолд бид үтрэмдээ. Чи бид хоёр ч баян даа!.. гээд хавчилзаж гараа алдлан, — Биднийг Дон мужийнхан дагуудаа мэднэ. Бид... гэснээ гуньхарсан намуухан дуугаар — Эрхэмсэг ноёнтон, та бид хоёр бүх талаар сайхан улс. Ганц гэм нь хамар маань л балиар даа! гэв.

	Генерал сахлаа бавалзуулан инээд алдаад:

	— Юугаараа тааруухан гэж? гэж сонирхов.

	Сашка байн байн анивчиж, ягаан сорвийг дагаж урссан шүлсээ долоогоод — Архинаас л боллоо! Миколай Лексеич чи уухаа боль. Тэгэхгүй бол чи бид хоёр бүр баларна! Хамаг юмаа уугаад дуусгах нь байна шүү!.. гэж лавтай хэлдэг байжээ.

	— Май, үүгээр шараа тайл гээд генерал цонхоор хорьтын зоос шидэхэд Сашка газар хүргэлгүй тосож аваад цамцныхаа өвөрт хийж:

	— За баяртай, генерал гэж санаа алдан цааш явдаг байжээ.

	— Морьдоо усалсан биз? гэж генерал инээмсэглэн асуухад Сашкагийн царай хүрлийж хоолой нь чичвэгнээд:

	— Өөдгүй чөтгөр! Нохойн гөлөг! Сашка байж морьдоо услахаа мартах уу? Аан? Үхлээ ч гэсэн мөлхөж байгаад хувингаар ус зөөнө. Тэгэхэд үүний ярьж байгааг!.. Таарч дээ!.. гэж аашлав.

	Сашка оргүй гомдолтой үг сонссондоо хараал тавьж, нударга зангидан занасаар явж одно. Түүнийг хосгүй сайн агтчин болохоор нь юм болгонд: архи уусан ч, генералтай эрээ цээргүй харилцсан ч уучилж өнгөрөөдөг байжээ. Сашка өвөл, зун ялгалгүй жүчээ дотор хамар өрөөнд нь унтдаг, морь маллахдаа хэнийг ч дагуулдаггүй, бас морь мал эмнэж домнодог, тавдугаар сард цэцэг ногоо дэлгэрмэгц хээр тал, хуурай хөтөл, нойтон жалганаас эмийн өвс түүж үндэс ухаж цуглуулдаг байв. Жүчээний ханаар нэл янз бүрийн навч нахиатай хатаасан өвс: Түлэгдэхэд өгдөг хаварсал, могой хатгахад өгдөг могойн нүд, хөл гэмтэхэд өгдөг хар навчит; шарханд хэрэглэдэг, нойтон бургасны ёроолд ургадаг цагаан өвс зэрэг адууны зүйл бүрийн өвчин эмгэгт хэрэглэдэг өдий төдий өвсийг сагсайтал, дүүжилчихсэн байдаг байв.

	Сашкагийн унтдаг жүчээний хамар өрөөнд өвөл ч, зун ч хоолой хорсгосон аалзны шүлсний торон хөшиг шиг зууралдах эвгүй үнэр ханхална. Банзан орон дээр чулуу шиг дагтаршуулж нэмнээгээр хучсан өвс, морины хөлс нэвт шингэсэн Сашкагийн живхүүн дээл хэвтэнэ. Сашкад живхүүн дээл, оодон нэхий дээл хоёроос өөр эд хөрөнгө гэж байхгүй ажээ.

	Тихон гэдэг дорвогор уруултай, булиа, тэнэгдүүхэн казак нь Лукерьятай явдаг, түүнийгээ ямар ч шалтгаангүйгээр Сашкатай битүүхэн харддаг байжээ. Сардаа нэг удаа Сашкаг тостой цамцны нь товчноос чимхэж хөтлөн байшингийн ард оруулаад:

	— Өвөө та миний хүүхэн рүү битгий нэг их хараад байгаарай! гэж анхааруулдаг байжээ.

	— Юу ч гэлтэй юм дээ... гэж Сашка их л учиртай янзтай анивчихад Тихон;

	— Өвөө минь боль л доо! гэж гуйна.

	— Найз минь би цоохор хүүхнүүдэд дуртай шүү! Надад архины оронд цоохор л юм олж өгвөл болох нь тэр. Хэчнээн их цоохор тусмаа муу өвгөнд чинь төчнөөн их аятайхан шүү.

	— Өвөө та ийм настай байж нүгэл болно гэж ичиж зовдог байгаа даа... Бас морь мал эмнэдэг, бурхны ном мэддэг... хүн шүү дээ...

	— Би юуг ч эмнэдэг хүн гэж Сашка цаашлуулна.

	— Боль л доо өвөө! Тэгж болохгүй шүү дээ.

	— Дүү хүү минь, би тэр Лукерьяг чинь нэг үзнэ дээ. Салахгүй бол чинь салгаж авна даа! Үзэмтэй боов шиг хүүхэн байгаа юм. Харин үзмийг нь түүж орхиод цоохор нь багасчихсан шиг харагдана. Тиймэрхүү хүүхэнд л би дуртай даа!

	— Тийм бий... Замд битгий саад болоод байгаарай, алж орхино шүү гэж хэлээд Тихон уухилсаар тамхиныхаа уутнаас бутархай мөнгө гаргаж ирнэ.

	Сар болгон ийм юм болдог байв.

	Жимст дэх аж амьдрал нойрсож хөгцрөх мэт нам гүм болов. Их хөлийн замаас алс зайдуу хуурай хөндийд орших учраас намар болмогц суурин, гацаатай холбоо тасарна. Хар хөвчид өвөлждөг чононууд өвлийн шөнө, голын зах руу хошуурч орсон элсэн гүвээн дээгүүр эрэлд гарч улилдан, адуу мал үргээнэ. Тихон эзний хоёр амт буу авч чоно буудахаар бургас руу явахад Лукерья пийшингийн хана шиг бүдүүн бөгсөө зузаан өрмөгөөр ороож, буу дуугарахыг амьсгаа даран хүлээж бандгар цоохор хацраа улайлган, харанхуй цонхоор бүлтийн ширтэнэ. Ингэж хүлээж байхад маанайсан халзан Тихон нь эрэмгий сайхан баатар эр шиг санагдаж, зарц нарын байрны хаалга дуугарч уур цан савсуулсаар Тихоныг орж ирэхэд Лукерья ороо зайчлан цааш болж хананд яваа жоомнуудыг няцартал шахаж хэвтээд даарч хөрсөн найзаа янаглан тэвэрч авдаг байжээ.

	Харин зун болохоор Жимстэд ажилчид шөнө орой болтол шуугилдана. Эзэн дөчөөд десятин газар янз бүрийн будаа тарьж, ажилчид хөлсөлж хураалгадаг байжээ. Зундаа Евгений хааяа нэг ирж, цэцэрлэг, голын бургасан дундуур уйтгарлан тэнэж, өглөөдөө загасны уурга барьж цөөрмийн захад сууна. Нуруу нам, чээж өргөн казак маягийн хөхөл үсээ баруун тийш самнаж, дарга урт дээлээ чандайтал үзэмжтэй өмсөнө.

	Григорий тэдний сууринд Аксиньятайгаа очиж байрласан дараагаар залуу эзнийхээр байн байн ордог байв. Вениамин зарц нарын байранд ирж халзан толгойгоо гудайлган:

	— Григорий, залуу эзнийхээр оч, дуудаж байна гэж инээмсэглэдэг байв.

	Григорийг очоод үүдэнд нь зогсоход Евгений Николаевич арзгар том шүдээ яралзуулан инээмсэглэмэр болоод сандал зааж:

	— Суу гэдэг байжээ.

	Григорий сандлын ирмэг дээр сууна.

	— Манай морьд чамд ямар санагдаж байна?

	— Сайхан морьд. Бор нь бүр ч сайн юм.

	— Чи түүнийгээ ойр ойр унаж бай. Харин их давхиулж л болохгүй.

	— Сашка өвгөн надад хэлж өгсөн.

	— Крепыш ямар байна?

	— Тэр хээр үү? Ёстой сайхан амьтан. Харин тахлахгүй бол туурай нь эмтэрсэн байна билээ.

	Залуу эзэн хурц бор нүдээ онийлгон:

	— Чи чинь таван сард лагерлана биз дээ?

	— Тэгнэ.

	— Очих хэрэггүй, би атамантай ярилцамз.

	— Маш их баярлалаа.

	Хэсэг дуугүй сууцгааснаа зуутын дарга цамцныхаа энгэрийг ярж эмэгтэй хүнийх шиг цагаан өвчүүгээ илбэж:

	— Ингэхэд чи Аксиньяг нөхөрт нь алдахаас айхгүй байна уу? гэв.

	— Өөрөө дургүй байгаа юм чинь авахгүй байлгүй.

	— Хэн чамд хэлээ вэ?

	— Тахны хадаас авахаар сууринд очсон манай гацааны нэг хүнтэй тааралдсан байна. Степан архинд орсон гэнэ. «Аксютка надад сохор зоосны ч хэрэггүй. Түүнээс дээр юм олж авна шүү» гэж ярьж байна гэнэ.

	Зуутын дарга мишилзэн инээвхийлж бодлогошрон дээгүүр хараад:

	— Аксинья ч сайхан хүүхэн дээ гэв.

	— Хүүхний хувьд зүгээр ээ гэж зөвшөөрөөд Григорий хөмсөг атируулав.

	Евгенийн амралтын хугацаа дуусаж байв. Гараа сойхоо больж, тохойгоор нь нугалалгүй өргөдөг болов.

	Сүүлийн үед Евгений сав л хийвэл зарц нарын байраар орж, Григорийн өрөөнд баахан суудаг болжээ. Аксинья хар халтар болсон тасалгааг шохойдож, цонх угааж, шалыг тоосгоны хэлтэрхийгээр зүлгэж өнгөлжээ. Ханхай тасалгааг ажилсаг эхнэр яаж тохижуулсан нь илт харагдана. Намхан зуухнаас нь халуун илч төөнөнө. Григорийг морьдоо арчилж байх үеийг тааруулж хөх цэмбэн гадартай романов маягийн оготор дээлээ нөмрөөд зарц нарын байр руу оров. Эхлээд галын өрөөнд орж Лукерьятай марзганаж байснаа эргэж байрны нөгөө тал руу очив. Зуухны дэргэдэх мухар сандал дээр түгдийн сууж Аксиньяг нүүрэмгий нүдээр инээмсэглэн ширтэв. Явахгүй суугаад байхад нь Аксинья санаа зовж оймс нэхэж байсан сүлбээр зүү нь салганана.

	Зуутын дарга жаахан тасалгааг янжуурын цэнхэр утаагаар майдаж:

	— Аксиньюшка ямар шүү амьдарч байна даа? гэж асуув.

	— Баярлалаа.

	Аксинья толгой дээш болж хартал зуутын даргын дотоод хүслийг илэрхийлсэн тод харцтай халз тулгараад ичиж улайв. Евгений Николаевичийн тунгалаг нүдний шийдэмгий харц нь Аксиньяд нэг л эвгүй санагджээ. Тэгээд залуу эзнийг дэмий балай юм асуухад хариулмар болоод бушуухан гарахыг оролдон:

	— Явъя. Нугасанд будаа өгөхгүй бол болохгүй нь гэхэд

	— Суу л даа. Амжина аа, гэж зуутын дарга инээмсэглээд, чивхийсэн бариу өмдтэй хөл нь чичирч байв.

	Дуугаа яг эцэг шигээ намсган Аксинья урьд яаж амьдарч байсан тухай удтал шалгааж, булгийн ус шиг тунгалаг нүдээрээ намжирдана.

	Григорийг ажлаа дуусгаад зарц нарын байранд буцаж ирэхэд саяхан дүрэлзэж байсан нүднийхээ гал цогийг унтрааж, Григорийг янжуураар дайлж сууснаа төдхөн гарч одлоо.

	Григорий Аксиньяг харалгүйгээр

	— Цаадах чинь юу гэж суугаад байв? гэж асуулаа.

	— Би яаж мэдэх вэ? гээд Аксинья зуутын даргын харцыг санаад зориуд инээд алдаж, — Гришенька, орж ирээд л энд ингээд л суучихсан гэж зуутын даргын яаж түгдийж суусныг дуурайж харуулаад — Суугаад л байх юм, суусаар бөгтөр болсон байж мэднэ. Ёрдгор өвдгийг нь харахаас бур ой гутах шиг боллоо гэв.

	— Чи уриа юу? гэж Григорий муухай харав.

	Би түүгээр чинь яах юм?

	— Сайхан мэдээрэй, түүнийг чинь довжоон дээрээс нэг л өшиглөж орхино шүү.

	Аксинья инээмсэглэн Григорийг хараад үнэнээсээ хэлэв үү эсхүл тоглож байна уу гэдгийг ойлгосонгүй.

	Мацаг эхлээд дөрвөн долоо хонож байхад хаврын урь оров. Дон мөрөн захаасаа сэмэрч голын мөс шүүрч хөвсийгөөд дээрээсээ гэсэж бууралтав. Үдэш оройдоо уулс хүнгэнэн дүнгэнэх нь настны ярьдгаар хүйтрэхийн шинж гэх боловч үнэндээ дулааны урь орсон байлаа. Өглөөгүүр ус нимгэн цайртсан байвч үдийн алдад газар гэсэж, хаврын эхэн сарын урь, интоорын модны модны хөлчүү холтос, өжсөн сүрэл ханхална.

	Мирон Григорьевич битүүхэндээ тариаланд бэлтгэж, өдөржингөө саравчны нөмөрт юм хум янзалж, борнойн шүд хурцалж, бас Гетькотой элбэж хоёрын зэрэг дугуйтай шинэ тэрэг хийв. Өвгөн Гришака сар гаруй мацаг барьж, сүмээс даарч барайчихсан ирээд бэрдээ:

	— Өөдгүй нэг ламаас болж осгох шахлаа . Уншлага уншихдаа үхэр тэрэг шиг удаан юм. Ээ мөн хэцүү байна! гэж үглэв.

	— Аав та уг нь хамаг юм дулаарсан хойно, шаналгын долоо хоногийн19 үеэр мацаг барих байж дээ.

	— Чи Наташкаг дууд. Надад зузаахан оймс нэхэж өгөг.

	Ийм сиймхий юмтай бол хөх чоно ч хөлдөнө гэв.

	Наталья эцгийндээ «өтөлсөн хохол шиг» суух болжээ. Григорий нь дандаа л буцаж ирэх юм шиг санагдаад, сэтгэл зүрх нь эрүүл саруул ухаан бодолдоо үнэмшихгүй хий хүлээж, шөнө болгон гуньхарч, огт санаандгүй зүв зүгээр байсаар гэнэт хаягдсандаа гомдож шаналан тарчилна. Үүний хажуугаар бас нэг гай нэмэгдэж, Наталья үнхэлцгээ хагартал айж багаасаа байсан унтлагын жаахан өрөөндөө шөнөжингөө намгийн шагшуургад буудуулсан хавтгалж шиг тэлчилнэ. Натальяг буцаж ирсэн өдрөөс эхлээд Митькагийн харилцах байдал нэг л хачин өмнөө болж, нэг өдөр Натальяг үүдний пинд барьж аваад:

	— Гришкагаа санаж байна уу? гэж шууд асуужээ.

	— Чамд ямар хамаа байна? гэхэд нь

	— Гунигийг чинь гаргаж өгөх гэсэн юм... гэжээ.

	Наталья Митькагийн нүдийг эгцлэн харж учрыг тааварлаад дотроо жигтэйхэн айжээ. Үүдний харанхуй пинд Митька мууран ногоон нүдээ ёлтолзуулан, хүүхэн харааныхаа хөндлөн зураасыг тос шиг гялтгануулж байжээ. Наталья үүдээ тасхийтэл хаагаад хажуугийн бяцхан өрөөнд байдаг өвгөн аав Гришака руу гүйж ороод цохилон байгаа зүрхээ чагнан зөндөө зогсжээ. Тэгснийхээ маргааш Митька хашаа дотор байгаа Наталья руу очив. Митька малд өвс хаяж өгөхөд арзгар ширүүн үс, испан папах малгайд нь өвсний ногоон шилбэ наалдан санжиж байв. Наталья гахайн тэвштэй хоолноос булаалдсан нохойг хөөж байжээ.

	— Наташка чи битгий уурлаад бай л даа... гэхэд нь Наталья нүүрээ гараараа таглаж:

	— Би аавд хэллээ шүү! гэж хашхирав.

	— Түй, тэнэг гэдэг нь!

	— Тонил цаашаа, муу ёрын золиг!

	— За битгий орилоод байл даа!

	— Митька зайл тонил! Би одоохон очиж аавд хэлнэ шүү!.. Чи намайг яаж харна гэнэ ээ! Ичихгүй муухай!.. Ийм амьтныг энэ дэлхий яаж багтааж шингээж, яаж даадаг байна аа? гэхэд нь

	— Даахаар барах уу? Хотолзох ч үгүй байна гээд Митька хөлөө дэвсэлж ташаагаа тулав.

	— Митрий чи намайг дахиж оролдвол уу!

	— Одоо ч оролдохгүй л дээ. Харин шөнө ирнэ шүү. Заавал ирнэ гэв.

	Наталья салганан чичирсээр хашаанаас гүйж гарав. Үдэш авдар дээр ор дэвсгэр засаж, бүсгүй дүүгээ өвөртөлж хэвтэв. Шөнө айсан нүдээр бүлтийн ширтсээр шөнөжингөө эргэж хөрвөв. Хөлийн л чимээ гарвал гэрээр нэг хашхирна гэж бодоод хүлээлээ. Гэтэл гагцхүү зэрэгцээ өрөөнд унтаж байгаа өвгөн Гришакагийн шуухитнах, хажууд хэвтэж байгаа дүүгийн нь хааяа нэг хурхирах чимээнээс өөр юу ч сонсогдсонгүй.

	Эм хүний намдашгүй уй гашууд хордсон өдөр хоног ээлжлэн өнгөрсөөр л байв.

	Урьд эхнэр авах гэж шившгээ хутгасныг мартаж чадахгүй яваа Митькагийн уур хилэн, хор шар дарагдаагүй хэвээр, орой болгон тоглоом наргиан эргүүлж гэртээ эрт ирэх нь ховор, голдуу л үүр цайлгана. Цэргийн ар гэрийн завхай эхнэрүүдтэй нөхцөж, Степаныд очиж очкоов татна. Мирон Григорьевич тэр бүгдийг ажиглаж мэдсэн боловч дуугүй л явсаар байв.

	Улаан өндөгний баярын өмнөхөнтэй Наталья Моховын дэлгүүрийн дэргэд Пантелей Прокофьевичтай тааралдчихжээ.

	— Чи жаахан хүлээж бай гэж өвгөн түрүүлж дуудав.

	Наталья зогсож Григорийг бүдэг бадаг санагдуулсан хадам эцгийн нүүр царай, хянган хамрыг хараад үгүйлэх сэтгэл төрөв.

	— Чи яагаад хөгшчүүлээ эргэж тойрохгүй байна аа? гээд өвгөн өөрөө буруутай юм шиг эгцэлж харж чадахгүй — Хөгшин маань чамайг саначхаад... Чи яаж шүү байна даа.. Тэгээд байгаад байж болох нь уу? гэв.

	Наталья хий зовохоо болиод:

	— Баярлалаа... гээд (аав гэх гэснээ) түгдэрч, — Пантелей Прокофьевич гуай гэж үгээ төгсгөв.

	— Манайхаар яагаад үзэгдэхгүй байна аа?

	— Гэрийн ажлаар.. хөөцөлдөөд

	— Ээ дээ, манай Гришка гэж!.. гээд өвгөн цөхөрсөн янзтай толгой сэгсэрч — Үхээрийн амьтан биднийгээ нэгмөсөн баллаж орхилоо доо.. хэчнээн сайхан суух байлаа.. гэв.

	— Яана гэх вэ, аав минь, тийм л заяатайгаас хойш гэж Наталья доргисон өндөр дуугаар хэлэв.

	Нулимсаа барьж ядан уруул нь өмөлзөж байгаа Натальяг хараад Пантелей Прокофьевич аль ч учраа олохгүй тэвдлээ.

	— Баяртай хонгор минь.. Тэр муу нохойн гөлөгний төлөө сэтгэлээ бүү зовоо. Тэр чинь чиний чигчий хуруунд ч хүрэхгүй амьтан. Буцаад ирж магадгүй. Уулздаг л юм бол би ганц сайн болгоож тавина! гэв.

	Наталья зодуулсан юм шиг толгойгоо нугдайлгаад салж одов. Пантелей Прокофьевич гэнэт үсэрч, давхих гэж байгаа мэт нэг дороо баахан хавчганаж зогсов. Наталья булан тойронгуутаа эргэж харахад хадам эцэг нь талбай дундуур таягаа тулсаар улам ч их хазганаж яваа харагдав.

	 


XVI

	 

	Штокманыд хүмүүс цугларах нь цөөрөв. Хавар ойртлоо. Гацааныхан хаврын ажилд бэлдээд тээрмээс Валет, Давыдка, машин тасгийн Иван Алексеевич гурав л ирдэг болов.

	Шаналгаат пүрэв гаригийн үдэш засварын газар цугларцгаав. Штокман дархны ширээн дээр сууж, мөнгөн зоосоор цувьж хийсэн бөгж хуурайдна. Цонхоор жаргах нарны шаравтар ягаан туяа шалан дээр дөрвөлжлөн тусна.

	Иван Алекссевич бахь барьж:

	— Сая эзнийд очиж поршнийн20 тухай яриад ирлээ. Миллеровод аваачиж янзлуулна биз. Тэгэхгүй бол бид яах вэ дээ? Ийм газар цуурчээ гээд Иван Алексеевич чухам хэнд харуулж байгааг бүү мэд цуурсан хэмжээг чигчий хуруугаараа барагцаалан харуулав.

	Штокман хуруун дээгүүрээ мөнгөн үртэс сацруулан хуурайдах зуур:

	— Тэнд чинь завод бий байх аа? гэж асуув.

	— Ган хайлах үйлдвэр бий. Ноднин би нэг очсон.

	— Ажилчид олонтой юм уу?

	— Зөндөө. Дөрвөн зуугаад бий байлгүй.

	— Тэд ямар шүү санагдав даа? гэж Штокман ажиллах завсраа толгойгоо сэжиж, ээрүү юм шиг үг бүрээ зөөж хэлэв.

	— Амьдралаар зэгсэн юм. Харин бидний мэддэг пролетари нар биш, ердөө л... баас гэсэн үг.

	— Яагаад тэр билээ? гэж Штокманы хажууд өвдгөө бүдүүн богинохон хуруутай гараараа салаавчлан суусан Валет сонирхов.

	Үс нь нэл гурил болсон Давыдка засварын өрөөн дотуур сөөхий гутлаараа буржгар зоргодсыг өшигчин, хуурай зомгол шиг шажигнаж байгааг чагнан инээмсэглэнэ. Хатаж унасан улаавтар навч дүүрсэн ганган дундуур алхалж зөөлөн навчийг шалчийтал гишгэж, хөл дор нь ганганы нойтон шороо бамбалзах мэт санагдана.

	— Яагаад гэвэл тэд цөмөөрөө чинээлэг юм. Цөм хувьдаа юм юмтай, гэр байшинтай, авгай хүүхэдтэй. Бас тэгээд тэн хагас нь баптистууд. Эзэн нь өөрөө тэр шашныг голлон номлогч нь болохоор цөм санаа нийлсэн улс; аль нь ч өөрцгүй хүрзээр хусаад ч арилахааргүй бузар болсон хүмүүс юм.

	— Иван Алексеевич аа, тэр баптист гэдэг чинь юу юм бэ? гэж Давыдка урьд сонсоогүй үгийг лавлав.

	— Баптист уу? Бурхныг өөрөөр шүтдэг улс. Хуучин шүтлэгтэнрхүү юм даа.

	— Тэнэг юмнуудын аль тэнэгтэхийг тэр гэх вэ гэж Валет хошуу нэмэв.

	— Тэгээд би Сергей Платоновичийнд очлоо гэж Иван Алексеевич эхэлсэн яриагаа үргэлжлүүлж, —Тэднийд нөгөө Атепин — Цаца сууж байв. «Хүлээж байгаад ор гэнэ». Хүлээгээд суулаа. Хаалганы завсраар тэдний яриаг сонслоо. Удахгүй Германтай дайтах болоод байгааг номоос олж уншлаа гэж эзнийг ярихад Атепин юу гэж хэлсэн гэж санана? «Дайны тухай таны хэлж байгааг би л хувьд зөвшөөрөхгүй» гэдэг байна шүү гэв. Тэгж хэлээд Иван Алексеевич Атепиныг хачин адилхан дуурайж элэглэхэд Давыдка амаа цорвойлгон огцом дуу алдаж инээснээ Валетын муухай харахыг үзээд таг дуугүй болов.

	— «Герман манай тариа талхаар байдаг болохоор Орос улстай дайтаж чадахгүй» гэж Иван Алексеевич сонссоноо давтаж хэлээд — Тэгтэл бас нэг хүн ярианд оролцсоныг би эхлээд дуугаар нь таниагүй юм. Харин сүүлд нь харахад Листницкийн хүү, дарга байна билээ. «Усан үзмийн талбайн улмаас Герман, Франц хоёр дайтна. Тэр манайханд пад алга» гэлээ.

	Тэгснээ Иван Алексеевич Штокманд хандаж:

	— Осип Давыдович, чи юу гэж бодож байна аа? гэж асуув.

	Цаадах нь чимэгтэй бөгжөө нүднээсээ холдуулан нарийн ажих зуур

	— Би юмыг урьдчилан хэлж чаддаггүй хүн гэж шууд хариулахаас бултав.

	— Тэд үзэлцвэл бид ч оролцох болно. Дуртай ч, дургүй ч үс гэзэгнээс чинь чиргүүлээд аваачна даа гэж Валет бодож сууснаа хэлэв.

	— Нөхөд минь, тэр чинь ийм учиртай юм гэж Штокман бахиа Иван Алексеевичийн гараас аяархан аваад тайлбарлан ярив.

	Уг үндсээр нь тайлбарлах янзтай тун нухацтай яриа эхлэв. Валет дархны ширээн дээрээс гулсаж унжсан хөлөө татаж тухалж суугаад, Давыдка шигүү шүднийхээ нойтон бүйлийг гартал уруулаа цомбойлгов. Штокман зах зээл, колонийн улмаас капиталист гүрнүүд хоорондоо яаж өрсөлдөн тэмцэж байгааг угийн хэвшсэн заншлаараа тод бөгөөд товчхон түс тас, ярьж өглөө. Түүнийг яриагаа шувтаргах үеэр Иван Алексеевич дурамжхан янзтай яриаг нь таслан:

	— Тэгвэл хө, түүнд чинь бид ямар хамаатай байдаг билээ? гэв.

	— Бусдын уусан архины төлөө чиний толгой, чам шиг бусад улсын толгой өвдөх болно доо гэж Штокман жуумалзав.

	— Чи битгий хүүхэд шиг аашлаад бай. «Хаадыг зодолдоход харчуулын толгой доргидог» гэсэн хуучны цэцэн үг байдаг гэж Валет хор хусав.

	Иван Алексеевич:

	— Өө-өө гээд дааж давшгүй бөөн бодлын учрыг олж ядан хүрлийв.

	— Листницкий юу болоод Моховынхоор явдаг болоо юм бол? Охиных нь хойноос гүйгээд байна уу? гэж Давыдка асуув.

	— Гүйхийг ч Коршуновын хүү гүйчихсэн байхаа гэж Валет хошуу амаа билүүдэв.

	— Дарга яагаад тэднийхээр эргэлдэж байгаагийн учрыг сонсов уу? Иван Алексеевич аа гэхэд цаадах нь хонгоороо ороолгуулсан мэт давхийн сочиж —Аан? Юу хэлэв ээ? гэв.

	— Өвгөн ах минь та сажиж байна уу даа?.. Листницкийг ярьж байна.

	— Өртөө рүү явж байлаа. Бас нэг сонин юм үзлээ. Тэндээс гарахнаа нь үүдэн дээр хэн зогсож байсан гэж санана? Мелеховын Гришка ташуур барьчихсан зогсож байна. «Григорий, чи энд юу хийж байгаа юм бэ?» гэхэд «Эзэн Листницкийг Миллерово руу авч явна» гэнээ.

	— Тэр чинь тэдний хөтөч байхгүй юу гэж Давыдка хажуугаас нь хэлэв.

	— Эзний ширээнээс хоолны нь шавхрууг долоож яваа юм байжээ.

	— Валет чи ер нь уяатай нохой шиг харсан болгон руугаа дайрч байх юм.

	Яриа түр завсарлаж Иван Алексеевич явахыг завдан босов.

	— Чи мөргөлдөө яараад байгаа юм биш биз? гэж Валет егөөдөв.

	— Би ч өдөр болгон мөргөдөг шүү.

	Штокман байнгын гийчдээ үдэж засварынхаа өрөөг цоожлоод гэр өөдөө явав.

	Улаан өндөгний баярын шөнө хар өртэй зузаан үүл тэнгэрийг бүрхэж, бороо шиврээд, чийг ханхалсан харанхуй шөнө гацааг хучив. Харуй бүрийд Донын мөс шажигнаж гиншин дуугараад, хагарч бутарсан их мөсөнд шахагдсан түрүүчийн цөн усан дотроос шарчигнан цухалзана. Мөс нэг доргилтоор голын тохойн эхний гацаа хүртэл дөрвөн мод газар цуураад нүүж эхлэв. Нэгэн жигд цохих сүмийн хонхны дуу Донын дээгүүр цуурайтан хангинаж, голын мөсөн мандал эргээ шүргэн хоорондоо мөргөлдөж хавиралдан бяцарна. Дон зүүн гар тийшээ тохойрч эргэдэг мөргөцгийн хавьд голын мөс хахаж, том жижиг цөн дээшээ цухалзан хүрчигнэж нажигнан бяцарч байгаа нь гацаануудад сонстоно. Гялан цалан шалбааг болсон сүмийн хашаанд залуу харчуул цугларчээ. Лам нарын гүнгэнэн унших дуу сүмийн өндөр довжоо бүхий нээлттэй хаалгаар дамжин гадаа хашаанд цуурайтаж, сараалжтай цонхоор баяр ёслолын гэрэл гялалзаад, харин хашаа дотор залуу харчуул аальгүй хүүхнүүдийг базалж аяархан чарлуулж үнсэлдэн, шалиг самуун юм шивнэлдэнэ.

	Хол ойрын гацаанаас эргэл мөргөл үйлдэхээр ирсэн казакууд сүмийн сахиулын өрөөнд чихэлдэж, ядарч халууцсан хүмүүс вандан, суудал, цонхны тавиур, шал дээгүүр ундуй сундуй унтацгаана.

	Зарим нь хэмхэрхий шат сандайлж тамхи татан суугаад тэнгэр хангай, хаврын тарианы тухай ярилцана.

	— Танай гацааныхан тариандаа хэдийд гарах гэж байна даа?

	— Фомины21 үеэр гарах байх.

	— Тэгвэл сайн л байна. Танай тэнд чинь цул элсэн тал байх аа.

	— Нугын наад бие ч нэл хужир мараатай шүү.

	— Одоо газар их чийг авна.

	— Бидний ноднингийн хагалдаг ч нэг л мөгөөрс шиг дагуудаа шаварлаг газар байсан.

	— Дунька чи хаана байна? гэж сахиулын үүдний доод талаас нэг жингэнэсэн дуу гарав.

	Тэгтэл сүмийн жижиг хаалганы хажуугаас нэг паржигнасан сөөнгө дуутай хүн:

	— Үнсэлдэх газраа олж дээ. Та нарыг уу... Заваан золигууд эндээс зайлцгаа! Тэсгэлгүй амьтад! гэж үглэв.

	— Чамд юм олдохгүй байна уу? Манай гичийг очиж үнс гэж харанхуй дундаас нэг залуу чичгэнэсэн дуугаар хорыг нь малтав.

	— Ги-чийг гэнэ үү? Би чамайг даа... гэх дуун гарав.

	Шажиг пажиг гүйлдэх хөлийн чимээ гарч, бүсгүйчүүдийн банзал сэрчигнэх шарчигнах нь сонстов.

	Дээврийн ус дуслах нь шил шиг жингэнэж, дахиад л нөгөө хар хөрстэй газрын шавар шиг унжралдсан удаан дуу:

	— Прохортой анжис наймаалцаж, арван хоёр цөлхөөв өгсөн чинь үнэрхэж... үнэ буулгадаггүй шүү... гэнэ.

	Гацааны доохнуур хайлаас шиг өндөр том дэгжин хүүхэн үл харагдах том хормойгоо сэрчигнүүлэн алхалж яваа мэт Дон намуухан ширчигнэж, сүрчигнэж, нажигнана.

	— Шөнө дундын харанхуй дундуур Митька Коршунов зайдан морьтой хүрч ирээд хашааны дэргэд бууж, цулбуураа дэлээс нь уяад тэмүүлсэн морио тавьж ташаа руу нь алгадав. Морины түврээ холдохыг чагнаж хэсэг зогссоноо бүсээ зассаар хашаанд орлоо. Сүмийн довжоон дээр гараад малгайгаа авч, үсийг нь алаг тарлан хуссан толгойгоо хүүхнүүдийн дундуур шахалдсаар гол шүтээн рүү дөхөж очив. Зүүн талаар нь казак эрчүүл бөөнөөрөө багсарч, баруун талаар нь авгай хүүхнүүдийн хувцас эрээлжилж алаглана. Митька урд эгнээнд зогсож байсан эцгээ олж хараад дөхөж очлоо. Мирон Григорьевичийн залбирах гэж өргөсөн гарын тохойноос чангааж чихэнд нь:

	— Аав аа, одоохон гараад ирээч гэв.

	Зузаан хөшиг шиг есөн жорын үнэр танар дундуур туулж өнгөрөхдөө Митька лаа, зулын тосны хэншүү, эмэгтэйчүүлийн халууцаж хөлөрсөн биеийн нялуун муухай үнэр, удаан дарагдаж хадгалагдсан (зөвхөн зул сар, улаан өндөгний баяраар авдрын ёроолоос гаргаж өмсдөг) гоёлын хувцасны авснаас сая гаргасан юм шиг өжсөн өмхий үнэрт муужирч унах шахлаа. Бас шивэр, усанд норсон гутлын шир, нафталин, бацаг барьсан өлөн хүмүүсийн хэхрүүлэх эхүүн үнэр хамар цоргино.

	Митька сүмийн үүдэнд гараад эцгийнхээ мөрөнд цээжээ нааж:

	— Цаана чинь Наталья үхэж байна! гэв.

	 


XVII

	 

	Григорий Миллервовод Евгенийг хүргэж өгөөд Бургасны сайн өдрөөр22 буцлаа. Цас мөс хайлж хоёрхон хоногийн дотор зам эвдэрч нэл шавар шалбааг болжээ.

	Миллеровын өртөөнөөс хорин таван мод газар нэг украин хорооллын хавилдаа Нигүрсийн эвэр хэмээх газар бяцхан гол гатлахдаа морьдоо золтой л живүүлсэнгүй. Үдэш болж байхад хороололд иржээ. Урьд шөнө нь голын мөс ханзарч урсаад, хайлсан цасны хүрэн улаан хоормог шиг усаар дүүрч хөөсрөн хорооллын гудамжуудад тулчихсан оволзож байв.

	Өртөө орох замд үдэлж уналга морьдоо идүүлдэг буудлын хашаа нь голын наад биед байв. Шөнө ус улам нэмэгдэнэ гэж бодоод Григорий гол гатлахаар шийджээ.

	Нэг хоногийн өмнө мөсөөр гаталсан газар руугаа очиход голын ус эргээсээ хальж, салаа бүрээр нь булингартай ус сад тавьж, тэхий дунд нь нэг бургасан хашааны хэсэг, тэрэгний тал мөөр хоёр цаас шиг эргэлдэж байлаа. Цас нь хайлсан нойтон элсэн дээр чарганы шинэхэн мөр зурайна. Тэр мөрийг шинжиж үзэхээр Григорий хөлөрч, хөлс нь хөлөө дагаж хөөсрөн урсах морьдоо зогсоогоод, чарганаасаа дэвхэрч буув, Чарганы нарийхан ул нойтон элсийг хонхойтол зурж, зүүн тийшхэнээ эргээд ус руу орсон байв. Усны өргөн хорин алдаас хэтрэхгүйг барагцаалан хараад хөллөгөө зэргийг засаж чангалахаар морьд руугаа очив. Тэр хооронд хамгийн захын айлаас гурван тал үнэгэн малгайтай хижээл насны украин хүн гарч Григорийг чиглэн айсуй.

	Григорий жолооныхоо үзүүрээр голын эргэлдсэн хүрэн улаан хоормогийг зааж:

	— Үүгээр улс гарч байгаа юу? гэж асуулаа.

	— Гардаг л юм. Өнөө өглөөхөн гарч байсан.

	— Гүнзгий юу?

	— Гайгүй ээ. Харин чарга давж магадгүй.

	Григорий жолоог богиносгож ташуураа далайгаад огцом чанга дуугаар «Чүү!» гэлээ... морьд шуухиналдан ус үнэрлэсээр дургүйхэн хөдөллөө.

	Григорий чарганыхаа урд ирмэг дээр зогсож, ташуураа хий шавхуурдан:

	— Чүү! гэж хашхирлаа.

	Зөв талын, өргөн хондлойтой хээр морь ямар ч атугай ороод үзье гэсэн янзтай толгойгоо зантгануулснаа ухасхийн зүтгэв. Григорий нүдний булангаар доош хартал ус чарганы хайсанд тулж ирэв. Ус эхлээд морины өвдөгцөө, сүүлдээ олмоор татав. Григорий буцах гэтэл морьд нь хөл алдаад цацаж тургилдсаар хөвж эхлэв. Чарганы бөгс шарваж морьдыг урсгалын эсрэг харуулав. Морьдын ташаа дээгүүр ус давж чарга халбилзан гэдрэг нь хүчтэй чангааж эхэллээ.

	— А-а-ай! Д-а-Ай! Зал зал!.. гэж нөгөө украин хүн бархирсаар эрэг даган гүйж, яагаад ч юм гурван тал үнэгэн малгайгаа авч даллана.

	Григорий улангассан мэт зогсоо зайгүй хашхичиж, морьдоо шавдсаар байлаа. Хөвсөн чарганы бөгсөн талын ус жижиг жижиг цагариг болон эргэлдэнэ. Гэтэл чарга уснаас цухуйх (усанд унасан гүүрний үлдэгдэл) хугархай шонг хүчтэй мөргөж яах ийхийн завдалгүй хөмрөв. Григорий дуу алдаад далд орсон боловч мориныхоо жолоог тавьсангүй. Ус Григорийн оодон дээлийн хормой, хөлөөс чангааж, далбилзаж байгаа чарганы хажуугаар доош нь чихэх гэж оролдоно. Тэгмэгц Григорий мориныхоо жолоог тавьж зүүн гараараа чарганы улнаас бушуухан зуурч, амьсгаадан гараа ахиулж барьсаар чарганы хашлаганд хүрлээ. Түүний хуруу хашлаганы төмөр тоногтой сэжүүрт дөнгөж хүртэл урсгал сөрж явсан хээр морь өвдөг рүү нь айхавтар чанга өшиглөв. Григорий ус залгин шумбахдаа гараа бушуухан сунгаж хөллөгөөний сураас барив. Гэтэл ширүүн урсгал түүний морьдоос нь салгаж, хөллөгөөний сурыг ч алдуулахад хүрлээ. Ясандаа хүртэл нэвт даарч дагжсаар хээр мориныхоо толгойд хүрэхэд түүний айж бүлтийсэн том нүдийг морь нь бас үхтэлээ айж цус хурсан аймшигтай нүдээр өрөмдөх шиг харлаа.

	Григорий нялцайсан нойтон цулбуурыг хэдэн удаа алдаж хөвөөд дахин шүүрэвч гараас нь шувтарна. Дахиад нэг шүүртэл хөл нь гэнэт газарт хүрчээ.

	— Но-о-о!!! гээд байдаг хүчээ шавхан урагш ухасхийн цовхроод усны хөөсөрсөн захад хүрч мориныхоо хэнхдэгт түрэгдэн ойчив.

	Хоёр морь дээгүүр нь өнгөрөөд онхолдсон чаргыг уснаас мулт татан гаргав. Уур савссан нойтон нуруутай, тамирдаж чичирсэн хоёр морь хэдхэн алхмын газар очоод зогслоо.

	Григорий биеийнхээ өвдөхийг мэдэхгүй ухасхийн босов. Хүйтэн нойтон хувцас биеийг нь хав барьцалдан наалдаж халуун гурилаар шавж хайрах шиг болно. Григорий мориноосоо ч илүү чичирч нялх хүүхэд шиг хөл дээрээ тогтож чадахгүй болтол ядарснаа мэдлээ. Тэгээд сэхээ авч, чаргаа эргүүлж тавиад морьдоо дулаацуулахаар хар хурдаар нь харайлган хорооллын гудамжаар давших мэт дайрч наад захын айлын хашааны нээлттэй хаалга руу давхиагаараа оров.

	Азаар сайн айл тааралдаж, хүүгээ морьдыг нь янзлуулахаар явуулж, гэрийн эзэн өөрөө Григорийг тайчихад туслалцан эхнэртээ шуудхан:

	— Галаа түл гэж тушаалаа.

	Григорий хувцсаа хаттал гэрийн эзний өмд өмсөж, пийшин дээр гарч хэвтээд мацгийн өөх тосгүй ногоотой шөл ууж унтаад үүр шөнийн заагаар мордов. Зуун гучин таван мод газар явах байсан болохоор минут бүр чухаг байжээ. Хээр тал нэлдээ хаврын шар усанд автаад, гуу жалга болгонд цасны ус хуржигнан урсаж, явахад халгаатай болсон байлаа.

	Нүцгэн хар зам морьдыг ядраана. Өглөөний сэрүүн, газрын хөлдүүд замаас дөрвөн мод зайтай орших Тавричийн хэсэг хүрч замын салаан дээр зогсов. Хөлөрсөн морьдоос уур савсаж, явсан замаар чарганы мөр гялтайна. Григорий тэнд чаргаа орхиж, морьдынхоо сүүлийг сойж уяад нэг морио унаж, нөгөөгөө хөтлөөд цааш явлаа. Бургасны сайн өдрийн өглөө Жимстэд очив.

	Өвгөн эзэн замдаа яаж явсан тухай нэгд нэггүй сонсоод морьдоо үзэхээр гарав. Сашка хонхойсон гэдсийг нь ууртай гэгч эргэн эргэн харсаар хоёр морийг хашаа дотуур хөтөлж явав. Эзэн очингуутаа:

	— Морьд ямар ирж вэ? гэж асуув.

	— Ямар байх нь мэдээжийн хэрэг гэж Сашка шарлаж ногоорсон буурал сахлаа бавалзуулан явуут дундаа хариулав.

	— Хэтэрхий давхиулсан байна уу?

	— Гайгүй. Харин хээр морины хүзүү холгочихжээ. Яльтай юм биш ээ.

	Эзэн хүлээж зогсох Григорий руу гараар занган:

	— Явж амар гэлээ.

	Григорий зарц нарын байр руу очсон боловч амрах завшаан шөнө л олджээ. Маргааш өглөө нь Вениамин шинэхэн хөх сатин цамц өмсчихсөн мөн л малийтал инээмсэглэсээр орж ирээд:

	— Григорий, эзэн одоохон хүрээд ир гэж байна! гэв.

	Генерал өрөөндөө эсгий шаахайгаа чирсээр алхалж явлаа. Григорий ороод танхимын хаалганы хажууд зогсознон хоолойгоо засаад хоёр хөлөө сэлгэснээ дахин нэг ханиахад эзэн сая толгой дээш болж:

	— Чи юу гэж явна? гэлээ.

	— Вениамин дуудсан.

	— Аа тийм. Очиж азарга, Крепыш хоёрыг эмээллэ. Нохойд хоол битгий өгөөрэй гэж Лукерьяд хэл. Анд явна! гэв.

	Григорий гарах гэтэл дуудаж:

	— Чи надтай явна шүү! гэв.

	Аксинья Григорийн оодон дээлийн халаасанд хайрмал боов хийж өгөөд:

	— Муухай амьтан, хүн юм идүүлэхгүй! Гришка чи ядаж хүзүүнийхээ ороолтыг зүүгээч гэж шивнэв.

	Григорий эмээлтэй морьдыг байшингийн хажуу дахь цэцгийн талбай руу хөтөлж авчраад нохдыг исгэрэн дуудлаа.

	Эзэн бүслэхээрээ хуниастай хөх цэмбэн дээл өмсөж, тоногтой бүс бүсэлчихсэн гарч ирэв. Үйсэн бүрээстэй цайрдмал дашмаг ардаа мөрөвчилж, гартаа барьсан ташуурын урт сур хойноос нь хорт могой шиг мушгиралдан чирэгдэнэ.

	Григорий морь барьж зогсохдоо мориндоо тэв хийтэл мордож байгаа өвгөний ясархаг туранхай биеийн хөнгөн шингэнийг хараад гайхлаа.

	Генерал бээлийтэй гараараа жолоог эвтэйхэн сойж атгаад:

	— Миний хойноос яваарай гэж тушаав.

	Григорийн унасан хязаалан азарга толгойгоо тахиа шиг цогнойн тэмүүлж хөндөлсөн хөдлөв. Хойд хөлийг тахлаагүй учраас гөлтгөр мөсөн дээгүүр явахдаа халтирч алцганана. Өвгөн генерал Крепышийн өргөн нуруун дээр бөгцийсхийн бат суугаад ганхалзан явав.

	Григорий зэрэгцэж очоод:

	— Бид хаашаа явах вэ? гэж асуув.

	— Нигүүрст жалга руу гэж пан баргил бүдүүн дуугаар хариулав.

	Хоёр морь зуузай холбон ергүүлэв. Азарга ам булаалдан богинохон хүзүүгээ хун шувуу шиг гудайлган нугалж Григорийг бүлтэлзэн хялалзаж өвдгийг нь хазах гэж оролдоно. Гүдгэр дээр гараад эзэн Крепышийн амыг сул тавьж хатируулав. Нохойнууд Григорийн хойноос цуварч, хөгшин хар гичий монтгор хамраараа морины сүүлийг шүргэн шүргэн гүйнэ. Азарга салахгүй дагасан гичийг тангарах гэж хулмалзан зогтусахад цаадах нь хоцорсхийж Григорийн муухай харахыг гиюүрсэн чавганц нүдээрээ гөлөлзөн ширтэнэ.

	Хагас цаг хэртэй яваад Нигүүрст жалга хүрэв. Эзэн саглагар хүрэн сөөгтэй хярыг барьж, харин Григорий усанд угаагдаж онхол цонхол болсон ёроолыг нь тун хянамгай ажсаар жалга руу буулаа. Тэрбээр хааяа нэг эзнийг эргэж харна. Өвгөний дүр байдал нь төмөр шиг нүцгэн хөх нигүүрсний сийрэг төгөлийн цаанаас зурмал мэт нэвт харагдана. Дөрөөн дээрээ босон өндийж, казак бүс чанга бүсэлсэн хөх дээл нь ар нуруун дээрээ умайн үрчийжээ. Ноход дов, толгод хэрж бөөнөөрөө гүйлдэнэ. Григорий нэг жалга огтолж гарах зуур эмээл дээрээ гэдийж: «Тамхи татъя байз. Цулбуураа тавьж, ууттай тамхиа авъя» гэж бодоод бээлийгээ тайлж хармаан дотроо цаас шаржигнуулав.

	Гэтэл гүвээний цаана буу дуугарч:

	— Хөөгөөрэй!.. гэж хүн хашхирах сонстов.

	Григорий өлийн хартал өндөр хярын ирмэг дээр эзэн давхиж гарч ирээд, урт суртай ташуураа далайн морио шавхуурдсаар харайлган одов.

	— Хөөгөөрэй!..

	Үс нь гуужиж гүйцээгүй, цавь сугаараа хонгорцоглон сагсайж унжсан хүйлэн хөх чоно жалгын зэгс бударгана ургасан ёроолоор навталзан халтичсаар давхиж явав. Хотгорыг хөндлөн харайж цаад талд нь очоод хөндөлсөж зогссоноо нохойнуудыг харчихлаа. Ноход жалгын захаас залгасан ойн талаар нь хомроглон дайрч орлоо.

	Чоно пүрштэй юм шиг сунаж харайлган тарваганы хуучин дош өөд авирч гарснаа ойг чиглэн үсэргэв. Түүний бараг халз өөдөөс хөгшин гичий мээцэгнэн давхиж, хойноос нь ан амьтныг элдэж хөөхдөө хамгийн адтай нохдын нэг Харцага нэртэй өндөр буурал нохой гүйцэн алдав.

	Чоно хэсэг зуур яах учраа олохгүй балмагдав. Григорий жалганаас гарч тойруу замаар давхих завсар чонын барааг алдав. Харин гүвээн дээр гарахад чоно тэртээ хол жирэлзэж, үелсэн хар талын дунд хар ноход бараг газрын өнгөнөөс ялгагдахгүй хөвөх мэт давхицгаана. Тэртээ цаад хажууд нь өвгөн эзэн морио ташуурынхаа ишээр гуядсаар гүнзгий гангыг тойрч явав. Чоно зэргэлдээ харагдах жалга руу тэмүүлж, ноход ч юу юугүй ангаалан ойртож, буурал Харцага чонын сагсгар цавинаас зууралдаж яваа мэт Григорийд харагдлаа.

	— Хөөгөөрэй!.. гэж хашхирах дуу Григорийд сонстов.

	Тэнд юу болж байгааг очиж харахаар азаргаа тэнхээ мэдэн давиулж, ширүүн салхинд нүдний нь нулимс гүйлгэнэж хоёр чих нь шуугив. Ан гөрөөнд сэтгэл хөөрсөн Григорий азарганыхаа хүзүүн дээр бараг хэвтэх шахам тонгойгоод хуй салхи шиг хурдалсаар жалга хүрэхэд чоно, нохдын аль нь ч алга болсон байв. Төдхөн эзэн гүйцэж очоод Крепышийнхаа амыг хантайртал татаж:

	— Хаашаа явчхав? гэж хашхирлаа.

	— Жалганд орчихсон байхаа.

	— Зүүн талаас нь самна!.. Давхиад!.. гэлээ.

	Эзэн цовхчин тэмүүлсэн морио нэг сайн давираад баруун тийшээ давхив. Григорий нугачаа руу буухдаа мориныхоо жолоог татсанаа ганц хашхираад цаад дов өөд нь давхиж гарав. Хөлс нь асгарсан азаргыг ташуурдаж хашхирсаар хагас мод хэртэй газар давхив. Хатаж гүйцээгүй нойтон шороо морины туурайнд наалдаж бөөн бөөнөөрөө нүүр рүү үсчинэ. Толгод дундуур тахиралдсан урт жалга баруун тийшээ эргээд гурав салав. Григорий хөндлөн салааг огтолж тал руу чоно хөөж яваа нохдын цувааг харангуутаа гүвээний хажуу барьж давхилаа. Чоныг царс, нигүүрсний өтгөн шугуйтай жалганы гол хэсгээс тасалж холдуулах шиг болов. Цайвар бор өвстэй гурван салааны уулзуураас чоно шулуундаа орж, зуугаад алд газрыг товчлон аруу таруу шарилж лууль, зангуу ургасан уулын бал рүү чавхдав.

	 Григорий эмээл дээрээ өндийн салхинд цохиулсан нүднийхээ нулимсыг арчсаар чонын хойноос ширтэв. Григорий зүүн тал руугаа хараад өөрийнхөө тарианы газрыг танив. Өнгөрөгч намар Натальятай хоёул хагалсан тос дааварласан талбай нь ташуу дөрвөлжин бууц мэт харагдана. Тэгээд мориныхоо амыг зориуд тэр хагалсан газар руу залж азарга нь тариан талбай дундуур бүдчин явах хэдхэн мөчид өнөөх дүрэлзэж байсан ангийн хорхой нь дарагдаж, эзнийг эргэж харж байгаа эсэхийг ажиглан, амьсгаадсан азаргандаа хааяа нэг ташуур өгч шогшуулав.

	Улаан судгийн цаадтай тариаланчдын хээрийн эзгүй байр үзэгдэж, хилэн шиг ялгарах шинэхэн хагалж буй талбайд анжис чирсэн гурван хос шар зүтгүүлнэ.

	«Манай гацааныхан байна. Энэ чинь хэний газар билээ?.. Аникушкагийнх байхаа» гэж бодоод Григорий газар хагалж яваа шарууд, анжисны хойноос дагаж яваа хүнийг таних санаатай онийн ажиглав.

	— Бариарай!..

	Ганга руу тэмүүлсэн чоныг хараад хоёр казак анжсаа хаяж чонын урдуур замыг нь хаахаар гүйлдэж явааг Григорий харав. Улаан хүрээтэй малгайнхаа сагалдаргыг буулган эрүүвчилсэн нэг өндөр казак үхрийнхээ банганы төмөр оньсыг мулталж аваад далайж гүйлээ. Тэгтэл давхиж явсан чоно гэнэт шинэ хагалсан газрын гүнзгий шанд бөгсөөрөө шааж оцойн суув. Буурал Харцага хөөж давхисан эрчээрээ чонын дээгүүр харайж гараад цаана нь газар шургачин сөхөрч тусав. Хөгшин гичий зогсох гээд овгор шороонд бөгсөөрөө шарвасан боловч биеэ тогтоосонгүй чононд яг тулчихлаа. Чоно толгойгоо гэдэсхийн эргүүлэхэд хөгшин гичий хажуу тийшээ шидэгдэв. Чоно дээр овооролдсон олон нохой хуйларсан бөөн хар юм болж хагалсан газрын дундуур хэдэн алд газар дээр дороо орж өнхрөв. Григорий эзнээс хагас минут түрүүлж очоод, анчны хутгаа сугалж ардаа барьж мориноосоо үсэрч буухдаа суун тусав.

	Төмөр барьсаар гүйж ирсэн казак амьсгаадан танимгай дуугаар:

	— Наадахаа хараач!.. Муу золигийг!.. Хоолойг нь!.. гэж хашхичив.

	Тэр хүн уухилсаар Григорийтой зэрэгцэж суугаад чононы цавинаас зуурсан нохойн хүзүүнээс угзчин өрөөсөн гараараа чонын урьд хоёр хөлийг хумхиж атгав. Григорий арзганасан ширүүн үс рүү гараа оруулж мөгөөрсөн хоолойг нь тэмтэрч олоод хутгаар тас огтлов.

	Сандарч царай нь хөхөрсөн эзэн мориноосоо зөөлөн шороон дээр үсэрч буугаад бачимдсан баргиа дуугаар:

	— Нохдоо салга! хүүе нохдоо зайлуул!.. гэж хашхирав.

	Григорий нохдыг арай гэж хөөж холдуулаад эзэн рүү харав. Тэдний хажуухантай Степан Астахов малгайнхаа маажинтай сагалдаргыг эрүүвчилчихсэн зогсож байв. Тэр нь гартаа төмөр оньс барьж, хөмсөг, эрүү нь чичирнэ.

	— Чи чинь хаанахын залуу билээ? Аль гацааных вэ? гэж эзэн асуув.

	Степан хэсэг дуугүй байснаа, —Татарынх гээд Григорий руу ойртож очив.

	— Хэнийх вэ?

	— Астаховынх

	— За хүү минь чи хэдийд харих вэ?

	— Шөнө тийшээ л.

	— Үүнийг манайд хүргээд өгөөрэй гээд эзэн шүдээ үе үе хавиран, хонгоны нь үс хөндийрч сэгсийн хойд нэг хөлөө дээш ёрдойлгон амь тавьж байгаа чоныг хөлөөрөө зааснаа

	— Үнэ хөлсийг нь гомдоохгүй өгнө гэв. Пан барайж улайсан нүүрийнхээ хөлсийг хүзүүний ороолтоор арчиж цаашханаа очоод мөрөвчилж үүрсэн дашмагийнхаа оосрыг мөрөө хавчилзуулж байгаад мултлав.

	Григорий азарга руугаа очив. Хөлөө дөрөөндөө углаад эргэж харахад хамаг бие нь дагжиж салганасан Степан хүзүүгээ хөдөлгөн палигар том гараар элгээ тэвэрчихсэн ирж явна.

	 


XVIII

	 

	Коршуновын саахалт Пелагея авгайнд авгай хүүхнүүд юм хүм ярилцах гэж Шаналгаат долоо хоногийн баасан гаригийн шөнө цугларав. Пелагеягийн нөхөр Гаврила Майданников улаан өндөгний баяр тохиолдуулан амралтаар ирнэ гэж Лодзь хотоос захиа бичсэн байжээ. Жирэмсний тэмдэг бүхий нүүртэй, туранхай Пелагея бүр даваа гаригт хана туургыг шохойдож гэр орноо цэвэрлэж засчихаад, пүрэв гаригаас эхлэн толгой нүцгэн гадаа гарч гэнэт хүрээд ирдэггүй байгаа даа? гэж горьдон удтал саравчилж зогсдог болжээ. Пелагея мөд амаржина тэр нь ч зүй ёсны юм байжээ. Өнгөрсөн зун Гаврила эхнэртээ польш эрээн даавууны бэлэгтэй ирж гэртээ удсангүй, эхнэртэйгээ дөрвөн шөнийг хамт өнгөрүүлээд тав дахь хоног дээрээ архидаж польш, германаар хараал урсгаж, уйлж унжиж аль 1831 онд польшийн тухай гарсан казакийн эртний дууг аялж гарчээ. Үдэж мордуулахаар ирсэн найз нөхөд, ах дүүс нь хоол болтол хамт архидаж тэр дууг түрсэн нь:

	 

	«Баян чинээлэг гэж Польшийг ярилцдаг байлаа,

	Баларсан газар гэдгийг өөрсдөө бид үзлээ.

	Энэ нутагт харин архины мухлаг зөндөө юм.

	Эзэн хааны нэрэмжит дэлгүүр хүртэл байх юм.

	Харийн орны тийм нэгэн мухлагт

	Казак, прусс, польш гурван залуу архидаж гэнэ.

	Архи уухлаараа прусс нь мөнгө гаргаад тавина,

	Архи уухлаараа польш нь зоос гаргаад л өгнө,

	Атар хээрийн казак л юу ч өгөлгүй ууна.

	Гутлынхаа давируулыг хангинуулсаар мань эр

	Худалдаачин бүсгүйг үгээр уургалан дуудаж:

	«Хонгор жаахан бүсгүй минь, хоёул

	Холын хол Дөлгөөн Донд очъё.

	Танай эндхээс манай нутгийнхан шал өмнөө,

	Тарих, нэхэх, хураах, хадахыг мэдэхгүй.

	Танхил дураар наргиж цэнгэхийг л мэднэ» 

	 

	гэжээ.

	Хоолны дараа Гаврила гэрийнхэнтэйгээ салах ёс гүйцэтгээд алсын замд морджээ. Тэр өдрөөс эхлээд л Пелагея цамцныхаа урд хормойг байн байн аждаг болжээ.

	Жирэмсэн болсон шалтгаанаа Наталья Коршуновад тайлбарлахдаа:

	— Гаврюшаг ирэхээс өмнө, хонгор минь, би нэг зүүд зүүдэлсэн юм. Би голын тохойд явж байх юм. Гэтэл зун спассын үеэр худалдсан манай нэг хөгшин үнээ миний өмнөхөн явж, хөхний нь сүү замаар мэлтийтэл гоожиж явна... «Ээ бурхан минь, яахлаараа би ингэж дутуу саадаг билээ?» гэж зүүдэллээ. Үүний дараахан манайд Дроздиха авгай пивоны хөрөнгө авахаар ирэхлээр зүүдээ ярьсан чинь «Лааны хугархай авч бөөрөнхий үрэл алгадаад үхрийнхээ хашаанд аваачиж нойтон баасанд нь булж нуу. Тэгэхгүй бол хаяанд чинь гай барцад тулаад байна» гэлээ. Тэгмэгц би тэр дороо ухасхийлээ. Гэтэл байсан ганц лаа нь алга болчихжээ. Хүүхдүүд тэмээн аалз хуурч гаргах гэж авчихсан юм байх. Тэгж байтал Гаврюша ирж бөөн гай боллоо. Үүнээс өмнө гурван жил санаа амар байсан юмсан. Гэтэл одоо харахгүй юу... гэж унтууцан цүдгэр гэдсээ хуруугаараа чичив.

	Пелагея нөхрөө хүлээж гиюүрэн улс амьтантай уулзаж учрахгүй уйдаад баасан гаригт цаг нөхцөөхөөр айлынхаа авгай хүүхнүүдийг цуглуулжээ. Наталья дутуу сүлжсэн оймсоо авч (хавар болж өвгөн Гришакагийн хөл улам ч их даарч эхэлжээ) очоод нөхрөө мөрөөдөн уйтгарлаж байгааг мэдэгдэхгүйг хичээсэн бололтой тун хөгжилтэй, бусдын наргиж даажигнах бүрд инээж байлаа. Пелагея пийшин дээр гүрийсэн хөх судастай нүцгэн хөлөө унжуулж суугаад шазруун зантай залуу хүүхэн Фросяг цаашлуулж:

	— Фроська чи хар хүнээ яаж балбалаа? гэхэд нь

	— Яаж балбадгийг мэдэхгүй байна уу? Нуруу, толгой, дайралдсан бүхнийг нь балбахгүй юу.

	— Би тэр тухай асуугаагүй байна. Харин яагаад зодолдох болсныг асууж байна.

	— Зодолдох хэрэгтэй болоод л тэр. гэж Фрося дурамжхан дуугарав.

	— Чи нөхрийгөө айлын авгайтай нөхцөж байхад нь тааралдвал зүгээр өнгөрөх үү? гэж Матвей Кашулины бэр, гозгор өндөр хүүхэн яаралгүй гэгч асуув.

	— Фросинья ярь л даа.

	— Яриад байх юм алга!.. Ярилцах юмаа олж дээ..

	— Санаа зоволтгүй. Энд цугаараа өөрсдийн улс байна. Фрося наран цэцгийн самрын хальсыг алгандаа нулимж инээмсэглээд:

	— Би аль эртнээс ажиглаад байсан юм. Гэтэл хар хүн чинь тээрэм дээр Донын цаад биеийн нэг хүүхэнтэй маасганаад байна гэж улс ирж хэллээ шүү.. Тэгэхлээр нь тавиад очсон чинь тээрмийн хажууд хоёул байж байлаа гэж ярьж эхлэв.

	Гэтэл түүний яриаг Кашулины бэр тасалж Натальягаас:

	— Наталья, нөхрөөс чинь сураг чимээ байна уу? гэж асуулаа.

	— Жимстэд байгаа.. гэж Наталья сулхан хариулав.

	— Чи түүнтэй цаашдаа сууна гэж бодож байна уу? Үгүй юу?

	— Наталья ч суух санаатай байх л даа, харин цаадах нь л үүнийгээ ойлгохгүй байгаа юм гэж Пелагея төлөөлж хариулав.

	Натальягийн нүүр нулимс гармаар халуун оргиж, оёж буй оймсоо харсан болж духайгаад хүүхнүүдийг сэмээрхэн ажихад хүн болгоны харц өөр дээр нь тусаж, ичиж улайснаа нуух аргагүй болсныг ойлгоод зориуд түүдэг утсыг өвдөг дээрээсээ бөмбөрүүлж унагаад бөхийж хүйтэн шалыг тэмтчихэд цаадуул нь зориуд чингэснийг нь мэджээ.

	— Чи минь цаадахыгаа хая. Хүзүү байвал дөнгө олдоно биз ээ гэж нэг хүүхэн өрөвч сэтгэлээр зөвлөв.

	Натальягийн нөгөө хөгжүүн сэргэлэн байх гэсэн нь салхинд хийссэн оч шиг гялсхийн унтрав. Авгай хүүхнүүд сүүлийн үеийн шинэ хов жив ярилцаж, тийм ийм гэж шаагилдав. Наталья дув дуугүй оймсоо сүлжинэ. Хүмүүсийн яриа дуусахыг арай гэж хүлээгээд ямар ч онцолж шийдсэн зүйлгүй гэр рүүгээ явлаа. Учир нь олдохгүй байдалд орсондоо (уг нь Григорийг бүрмөсөн явсан гэдэгт итгэхгүй түүнийг уучилж хүлээсээр байжээ) ичиж, гэрийнхнээсээ нууцгайгаар Жимстэд хүн явуулж Григорийтой уулзуулан нэгмөсөн явсан юм уу, эргэж ирэх бодол байна уу, үгүй юу гэдгийг нь мэдэхээр шийдэв. Наталья шөнө орой Пелагеягийнхаас буцаж ирэв. Өвгөн Гришака том өрөөндөө элэгдсэн ширэн хавтастай тос тортог болж үнгэгдсэн евангели уншиж суув. Мирон Григорьевич галын өрөөнд тээрмийн сэнс хэрж, аль хэдийн нэг хүн хэрхэн алагдсан тухай Михейн яриаг сонсож суулаа. Натальягийн ээж хүүхдүүдээ унтуулчхаад пийшин дээр хөлийнхөө тас хар улыг хаалга руу харуулчихсан унтаж байв. Наталья хувцсаа тайлж тасалгаа дотуур хэсэг холхив. Том өрөөний буланд банзаар хашиж асгасан маалингын үр будаан дотор оготно час час гэж дуугарна.

	Наталья өвгөн аавынхаа өрөөнд орж, булангийн ширээний хажууд очоод бурхны хөргийн дор тэвхийтэл давхарлаж тавьсан ном судрыг харж баахан зогслоо.

	— Өвөө танд цаас байна уу?

	— Ямар цаас? гэж өвгөн духаа үрчийлгэн саравч дээгүүрээ харав.

	— Юм бичдэг цаас.

	Өвгөн Гришака бурхны номын хуудсыг эргүүлж эргүүлж завсраас нь хуучирч муудсан бал, гүгэлийн үнэр нэвт шингэж үнгэгдсэн ганц хуудас цаас гаргаж өгөв.

	— Хараадаа байна уу?

	— Ааваасаа асуу. Охин минь яв, надад битгий саад бол гэв.

	Наталья ааваасаа харандааны хугархай олж ширээний ард суугаад санаанд нь аль эртээс орж зүрх сэтгэлийг шимшрүүлж буй зүйлийг дахин дахин эргэцүүлж бодлоо.

	Өглөө нь Гетькад архи өгнө гэж амлаад Жимст рүү явуулахдаа доорх захидлыг өгчээ.

	«Григорий Пантелеевич аа!

	Би яавал зохих, ер нь миний амьдрал нэгмөсөн үрэгдсэн эсэхийг бичиж явуулаач. Чи надад ганц ч үг хэлэлгүй гэрээсээ явсан. Би чамайг өчүүхэн ч гомдоогоогүй. Бүрмөсөн явсан гэдгээ хэлж намайг өөрөө мэд гэх болов уу гэж хүлээлээ. Гэтэл чи гацаанаасаа гарч одоод үхсэн юм шиг таг чиг байх юм.

	Чамайг ууртаа болоод явчихсан, эргэж ирэх ч болов уу гэж бодож суулаа. Гэсэн ч би та хоёрыг салгахыг бодохгүй. Хоёул хоёулаа муугаа үзсэнд орвол би ганцаараа зовсон нь дээр биз ээ. Намайгаа өрөвдөж хариу бичээрэй. Яахаа ч мэдэхгүй алмайрч суугаа болохоор шийдийг чинь мэдвэл би чигээ бодмоор байна.

	Гриша чи минь бурхныг бодож надад бүү уурлаарай. Наталья» гэжээ.

	Удахгүй нэг сайн уух завшаан олсон Гетько барайж хүрлийсээр морийг үтрэм рүү хөтлөн аваачиж Мирон Григорьевичаас нууцгай эмээллээд бушуухан давхиж одов. Морин дээрээ казак эрийн шинжгүй ёгдойн сууж, дээлийнхээ ноорхой тохойг навсалзуулан давхихад гудамжид тоглож байсан багачууд хойноос нь даажигнаж:

	— Хохол!.. Хохол!..

	— Хар сарман хохол!

	— Ойчив доо!..

	— Хашаа дээр оцойсон нохой!.. гэж хашхиралдав.

	Гетько хариу аваад үдэш буцаж ирлээ. Өврөөсөө ёотонгийн боодлын тасархай хөх цаас гаргаж Наталья руу нүд ирмэн:

	— Дүү минь зам гэж явах нөхцөл алга! Бартаа гэдэг, муу Гетькогийн чинь хамаг элэг бөөр няцарчих шиг боллоо! гэв.

	Наталья ирсэн хариуг уншаад дөрвөн хурц шүдтэй сэрээ зүрх рүү нь шаах шиг болоход царай нь зэвхий даав.

	Цаасны тасархай дээр: «Ганцаараа амьдар. Григорий Мелехов» гэсэн дөрвөн үгийг сарвайтал бичсэн байв.

	Хүч тамир нь одоохон тасрах гэж байгаа мэт гэртээ бушуухан орж орон дээрээ гарч хэвтэв. Лукинична маргааш эртхэн боов шоов хийхээр бэлтгэж бүр шөнөөр босож пийшингээ галлаад

	— Наташка, ээждээ туслалцаарай! гэж охиноо дуудсанд

	— Толгой өвдөөд байна. Жаахан хэвтье ээж ээ гэв.

	Лукинична хаалгаар шагайж:

	— Чи ногооны шөл уучих. За юу? Дороо намдана гэв.

	Наталья аргасан хэлээрээ хүйтэн уруулаа долоогоод юу ч хэлсэнгүй.

	Тэрбээр толгой дээгүүрээ дулаахан ноолууран алчуур нөмөрч орой болтол хэвтлээ. Атирч хэвтсэн бие нь үл мэдэг дагжиж чичирнэ. Мирон Григорьевич, өвгөн Гришака хоёрыг сүмд очих гэж байхад Наталья босож галын өрөөнд оров. Хар үсээ толийтол самнасан Натальягийн шанаа хөлс дааварлаж гөлчийгөөд нүд нь нэг л эрүүл биш янзтай гөлтгөнөнө.

	Мирон Григорьевич шалбуур өмднийхөө олон товчийг товчлох зуур охиноо нүднийхээ булангаар хараад:

	— Охин минь өвдөх цагаа олж дээ гэснээ өглөөний мөргөлд хамтдаа очъё гэв.

	— Та нар явж бай. Би хойноос чинь очно.

	— Хүн амьтан тарах үеэр үү?

	— Үгүй ээ. Би одоохон хувцаслалаа... хувцаслаад л явлаа гэв.

	— Харчуул явлаа. Гэртээ Лукинична, Наталья хоёр үлдэв. Натальягийн тамир алдарч, авдрын тэндээс буцаж ор руугаа очоод, ямар нэг юмыг шаналан бодож шийдэж ядсан янзтай амандаа үглэж, авдар доторх онгичиж урвуулсан гоёлын хувцас хунараа цөхөрч гөлөрсөн нүдээр эргэж харлаа. Лукинична Натальяг өмсөх хувцсаа шилж ядан эргэлзэж байна гэж бодоод эх хүний нинжин сэтгэлээр:

	— Миний охин, ээжийнхээ хөх банзлыг өмсөөд яв. Одоо чамд яг таарна гэв.

	Улаан өндөгний баяр угтаж Натальяд шинэ хувцас хийгээгүй, жаахан байхдаа ээжийнхээ шувтан хормойтой хөх банзлыг баяраар өмсөх дуртай байсныг санаж, өмсөх юмаа олж ядан санаа зовоод байгаа юм байлгүй гэж бодоод л хэлсэн юмсанжээ.

	— Өмсөх үү? Өмсвөл гаргаж өгье гэхэд нь

	— Үгүй. Би үүнтэйгээ явна гээд Наталья өөрийнхөө ногоон банзлыг аяархан сугалж гаргаснаа Григорий хүргэн болох гэж эргэж ирээд сэрүүн саравчинд өөрийг нь анх түргэхэн үнсэж ичээхэд энэ банзалтайгаа байснаа гэнэт санамагц авдрын сөхсөн хавхгийн ирмэг дээр тэгнэн хэвтээд эхэр татав.

	Наталья! Юу болов оо?.. гэж эх нь гайхан алга хавсрав.

	Наталья биеэ барьж эхэр татахаа болиод хяхнасан эвгүй дуугаар инээж:

	— Өнөөдөр би нэг л биш байна... гэв.

	— Ай, Наташка минь би мэдэж байна... гэхэд Наталья ногоон банзлаа хумхиж базаад:

	— Ээж та юу мэдээ вэ? гэж гэнэт муухай хашхирав.

	— Чи ингэж байж яаж болох вэ дээ... Хань нөхөртэй болж үз.

	— Болдгоо болсон!.. Үздэгээ үзлээ!.. гэв.

	Наталья хувцаслахаар өрөө рүүгээ орж, удалгүй хувцаслаад галын өрөөнд дахин орж ирлээ. Хацар нь цаанаасаа нэвт хөхөвтөр туяа тусаж цонхийж цайгаад бие нь багынх шигээ нарийхан болчихсон харагдана.

	— Чи ганцаараа яв даа. Би одоо амжихгүй нь гэж эх нь хэллээ.

	Наталья нусныхаа алчуурыг ханцуйны эргэсэн нударганы завсар хавчуулчхаад гадаа гарлаа. Донын нүүж байгаа мөсний чимээ салхины аясаар сонстож хайлсан цас мөсний цэнгэг сайхан үнэр сэнгэнэж байв. Наталья зүүн гараараа банзлынхаа хормойг шууж, тана шиг гялтайж мэлийсэн гудамжийн шалбаагийг тойрч явсаар сүмд хүрэв. Замдаа сэтгэлээ засаж урьдын тайван байдалдаа эргэж орохыг оролдож, баярын тухай, ер юм юмны тухай бодоход бүгд бүдэг бадаг, хагас дутуу санагдаад хамаг бодол санаа нь өвөрт нь байгаа нөгөө боодлын цэнхэр цаасны тасархай руу, Григорий руу, одоо магадгүй өөрийг нь өөлж шоолж байгаа, тэр ч байтугай өрөвдөж ч байж магадгүй тэр азтай хүүхэн рүү буцаж оччихоод болдог биш...

	Натальяг сүмийн хашаанд ороход баахан залуу харчуул зам хөндөлсөж ээрлээ. Тэднийг тойрч гарахад:

	— Энэ чинь хэнийх вэ? Чи танив уу?

	— Яагаа вэ, Коршуновын Наташка л байна.

	— Цоорхой юм гэнэ ээ. Тэгээд нөхөр нь хаясан гэлцдэг.

	— Битгий дэмийр. Хадам эцэг хазгар Пантелейтайгаа нөхөцсөн юм гэх чинь билээ.

	— Аа тийм бий! Тэгээд л Гришка гэрээсээ зугтсан байх нь ээ?

	— Өөр юунаас болох вэ дээ? Энэ чинь одоо ч гэсэн... гэж ярилцахыг нь Наталья сонслоо.

	Наталья газар дэвссэн овон товон чулуунд бүдэчсээр сүмийн довжоо хүрэхэд хойноос нь чулуу нүүлгэх шиг шившигтэй муухай үгс дүнгэр дүнгэр сонсогдлоо. Довжоон дээр зогсож байсан бүсгүйчүүл жиг жуг инээлдэхэд Наталья тэссэнгүй нөгөө талын жижигхэн хаалгаар гарч, гэр өөдөө согтуу хүн шиг гуйвж туйвсаар гүйлээ. Хашааныхаа хаалган дээр очоод амьсгаагаа ялимгүй дараад хормойндоо орооцолдон бүдэрч, цус шүүртэл хазаж пэмбийсэн уруулаа хазалсаар хашаанд оров. Сүүмэлзсэн бүүдгэр харанхуйд саравчны нээлттэй хаалга онгойн харлаж байлаа. Наталья байгаа жаахан хүчээ шавхан бөөгнөрүүлж хамаг хор шараа дайчлан саравчны хаалга руу гүйж очоод босгыг алхав. Хуурай саравчинд сэрүү татаж, суран тоног, даршмал сүрлийн үнэр ханхална. Бузар шившиг, гуниг цөхрөлөөр бялхаж хальсан сэтгэлийг нь гашуун хар уйтгар чимхэж хумслаад сэтгэж мэдрэх чадвар нь алдарсан Наталья тэмтчин явсаар саравчны мухарт хүрч, хадуурын бариулаас барьж төмөр хадуурыг нь (аажуу баараггүй хөдөлж) салгаж аваад толгойгоо гэдийлгэж, зориг орж шийдсэндээ баярлан ирээр нь хоолойгоо хүчлэн огтлов. Халуу цоргин аймшигтай өвдөж, хүчтэй юманд цохиулах мэт нам унаснаа нэгэнт эхэлснийгээ гүйцээж чадаагүйг үлгэн салган ухаараад дөрвөн хөллөж, дараа нь сөхөрч суугаад (чээж рүүгээ садарч урссан цуснаас их айж) цамцныхаа товчийг чичирсэн хуруугаараа бушуухан тайлж энгэрээ ярав. Тэгээд өрөөсөн гараараа хөшүүн чилдгэр мээмээ хажуу тийш болгон дарж, нөгөө гараараа хадуурын үзүүрийг чээж рүүгээ чиглүүлэв. Хана руу мөлхөж очоод, хадуурыг онгиор нь хананд тулгаж, гэдийсэн толгойгоо гараараа агталж, чээжээ хамаг хүчээрээ урагш нь түлхэв... Биеийг нь байцаа огтолж байгаа мэт шажигнатал зүсэх эвгүй чимээ тодхон сонстож чээж бие нь хоолойгоо хүртэл гал шатах мэт айхавтар цоргиж, тэсэхийн аргагүй өвдөөд хоёр чих нь зүүгээр хатгах шиг хангиналаа.

	Гэрийн хаалга хяхнаж Лукинична босгоо хөлөөрөө тэмтэчсээр шатаар буув. Сүмийн хонх жигдхэн жингэнэн цуурайтаж, Донд том том цөн ёрдойж дэрийлцэн зай завсаргүй харчигнаж нажигнан хөвнө. Цас мөснөөсөө ангижирсан бялхам дүүрэн устай, баяр баясгалант Дон мөрөн мөсөн гав дөнгөө Азовын тэнгист аваачиж хаяхаар тээж яваа нь энэ ажээ.

	 


XIX

	 

	Степан, Григорийд тулж очоод дөрөөнөөс нь атгаж азарганых нь хөлстэй нойтон бөөрөнд наалдаад:

	— За Григорий мэнд сайн уу? гэв.

	— Сайн л байна.

	— Чи юу гэж бодож байна, Аан?

	— Би юу бодох вэ дээ?

	— Хүний эхнэрийн толгойг эргүүлчхээд... завшиж л байна уу?

	— Чи наад дөрөө тавиадах.

	— Битгий ай... Би чамайг зодохгүй.

	— Айсан хүн алга. Чи наад дөрөөгөө тавь! гэж Григорий барайж улайгаад дуугаа чанга болгов.

	— Одоо би чамтай зодолдохгүй. Тийм дур ч алга... Харин Гриша, би чамайг эрт орой хэзээ боловч ална гэдгийг санаж яваарай!

	— Сохор хүн «Харан байж болъё» гэж хэлсэн гэдэг.

	— Чи үүнийг хатуу санаж яваарай. Чи намайг доромжилсон! Амьдралыг минь баллаж... хөнгөлсөн гахай шиг болголоо... Ингэтлээ газар хагалж байгааг минь хараач гээд Степан тас хар алгаа дээш харуулан гараа сунгаж, — Юунд хэрэгтэйг өөрөө мэдэхгүй байна. Ганц бие надад ийм их юмны хэрэг юу байна? Тэнээд байвал ч өвлөө өнгөргөх л байх!.. Ганцаардахын зовлон л намайг алж байна... Григорий чи намайг тун их доромжилсон доо!..

	— Чи надад гомдол битгий мэдүүл. Би ойлгохгүй байна. Цатгалан нь өлсгөлөнгөө ойлгодоггүй гэдэг шүү дээ.

	— Тэр ч тийм л дээ гэж зөвшөөрөөд Степан Григорийг дороос нь дээш нүүр рүү нь харснаа гэнэт хүүхэд шиг үрчийн инээмсэглээд, — Залуу минь, би ганцхан зүйлд харамсах юм... Үнэнээсээ харамсах юм... Уржнан чи бид хоёр шар тосны баяраар зодолдсоноо санаж байна уу? гэв.

	— Тэр чинь хэзээ боллоо?

	— Яагаа вэ дээ, манаачийг алдаг өдөр. Эхнэргүй нь эхнэртэй харчуултай зодолдсоныг санаж байна уу? Чамайг би яаж хөөснийг санаж байна уу? Чи ч мөн миний дэргэд хариугүй жулдрай амьтан байж билээ. Би чамайг өрөвдсөн. Түүнээс биш, гүйж явахад чинь хоёр хэсэг болтол цавчих байсан! Чи байдгаараа бөгцийгөөд хар хурдаараа зугтаж явсан. Хажуугаас чинь нэг сайн шувтарч цавчихад л чи амьд үлдэхгүй байсан даа!

	— Санаагаар бүү уна. Үзэлцэх цаг ирэх байлгүй.

	Степан ямар нэг юм нэхэн санахыг оролдох мэтээр духаа илэв.

	Эзэн, Крепышийнхээ жолооноос татан Григорийд:

	— Хөдөлье! гэж хэлэв.

	Степан дөрөөнөөс барьсан хэвээр Григорийн унасан азаргатай зэрэгцэн явав. Григорий түүний хөдлөх бүрийг болгоомжлон ажиж, нэвсийж унжсан шар сахал, хусаагүй удсан эрүүний нь арзгар өтгөн сахлыг морин дээрээсээ харж явлаа. Степан малгайнхаа хэсэг хэсэг хугар туссан гялгар сагалдаргыг эрүүвчилжээ. Нүүр царайг нь шороо тоос дарж зэвхийгээд, гоожсон хөлс нь зам татаж халтартаад танигдамгүй болжээ. Григорий, борооны манан татсан алсын талыг уулын оройноос ширтэж байгаа мэт Степаны ядарч зүдэрсэн зэвхий бор царайг морин дээрээсээ ширтэж явав. Степан салах ёс гүйцэтгэлгүй сугаран хоцорч, Григорий цааш алхуулав.

	— Жаахан хүлээгээрэй... Ингэхэд Аксютка ямар байна?

	Григорий гутлын уланд наалдсан бөөн шаврыг ташуураар цохиж унагангуутаа:

	— Зүгээр гэж хариулав.

	Григорий азарганыхаа амыг татасхийгээд эргэж харахад Степан алцайж зогсоод шүдээ ярзайлган шарилжийн шилбэ зажилж байв. Григорийд үнэхээр өрөвдмөөр санагдсан боловч хайрлах сэтгэлийг нь хардах сэтгэл хавчиж шахаад эмээлийнхээ хяхнасан олонцог дээр эргэлдэж хараад:

	— Цаадах чинь чамайг үгүйлэхгүй байгаа, битгий гунь! гэж хашхирав.

	— Нээрээ юу?

	Григорий азарганыхаа хоёр чихний дундуур ороолгоод хариу дуугаралгүй давхиж одов.

	Аксинья зургаа дахь сар дээрээ жирэмснээ нуух аргагүй болмогц Григорийд үнэнээ хэллээ. Өөрийн нь хүүхдийг тээж явааг үнэмшихгүй байх гэж айгаад ямар нэг юм хүлээх мэт цаг үргэлж айж халширч, шаналж шарлаж явжээ.

	Эхний саруудад ч махтай хоол идэхлээр дотор муухай болж огиулдаг байсан боловч Григорий анзаараагүй, анзаарлаа ч гэсэн учрыг нь гадарлахгүй болохоор онц юм болдоггүй байжээ.

	Ийм яриа үдэш болжээ. Аксинья сандран байж хэлчхээд Григорийг царайчлан хүлээж суутал цаадах нь цонх руу буруу харж харамссан янзтай хоолойгоо засаад:

	— Чи яагаад урьд нь дуугүй явсан юм бэ? гэв.

	— Гриша, би зовоод... Намайг хаячих байх гэж бодоод... гэхэд Григорий хуруугаараа орны толгой тогшин:

	— Мөд гарах юм уу? гэлээ.

	— Спассын үеэр гарах байх...

	— Степаных уу?

	— Чинийх.

	— Юу л бол доо?

	— Чи өөрөө тоолоод үз л дээ... Мөчир огтлохоор явснаас эхлээд...

	— Ксюшка минь, чи битгий худлаа хэл! Степаных ч байлаа гэсэн одоо яах вэ? Би чин үнэнийг л мэдэх гэж асууж байна гэв.

	Вандан сандайлж суусан Аксинья ууртаа уйлж нулимс асгаруулан:

	— Би түүнтэй өчнөөн жил болоход юу ч гараагүй!.. Чи бод л доо!... Би өвчин эмгэгтэй хүн биш... Тэгэхлээр чамаас л олсон байлгүй яах вэ. Гэтэл чи... гэж бухимдаж бачимдах дуугаар шивнэв.

	Тэр тухай Григорий дахиж ярьсангүй. Ингээд энэ хоёрын хооронд Аксиньягаас жаахан хөндийрөх, шалихгүй даажигнан өрөвдөх, шинэ ээдрээ зангирав. Аксинья ч энхрийлж хайрла гэж гуйж гувшилгүй таг чиг явдаг болов. Зун нь Аксиньягийн царай зүс нэлээд хувирсан боловч жирэмсэн боллоо гээд угийн гоолиг сайхан бие бялдар нь бараг эвдэрч өөрчлөгдсөнгүй. Ерөнхийдөө махлаг болохоор гэдэс нь нэг их ялгарч цүдийсэнгүй. Харин ч турж нимгэрсэн царайд нь усгал зөөлөн харцтай хөөрхөн хар нүд улам ч илүү зохиж байв. Гал тогооны хар бор ажлыг хялбархан амжуулна. Тэр жил ажилчид цөөн байсан болоод хоол унд бэлтгэх ажил ч бага байлаа.

	Өвгөн Сашка настай хүний өөнтөгч хайраар Аксиньяд дасжээ. Аксинья түүнийг төрсөн охиноос нь ялгалгүй харж халамжилж, хувцас хунарыг нь угааж, цамцыг нь нөхөж сэлбэж, хоолны аль амттай зөөлнийг шилж өгч өөгшүүлчихсэнээс тийм болсон байж магадгүй. Өвгөн Сашка ч гэсэн морь малаа янзалж дуусаад гал тогоонд ус зөөж, гахайд өгөхөөр буцалгасан төмсийг нухах зэргээр туслалцаж, бүжиглэх нь дутуугүй гараа алдалж шүдгүй амаа ангайн:

	— Чи намайг хайрлаж байхад би яаж зүгээр суух вэ! Аксиньюшка би чамдаа нүдээ ч ухаад өгөхөөс буцахгүй. Би чинь эмэгтэй хүний хайр халамжийг үзэлгүй баларч явсан хүн! Бөөс хуурсандаа бариулж байлаа! Чи юу хэрэгтэйгээ хэлж бай гэдэг байлаа.

	Евгений Николаевичийн хөөцөлдсөнөөр лагерийн цугларалтаас мултарсан Григорий хадлан дээр ажиллаж, хааяа өвгөн эзнээ сууринд хүргэж бусад цагт нь хоёул нэг бол ятуу агнаж, нэг бол нагана авч тоодог буудахаар явна. Бие амар, цатгалан амьдралд эвдэрч, таргалж бүдүүрээд, хойрго залхуу болж наснаасаа илүү их овор суужээ. Гагцхүү цэргийн алба хаана гэдэгт л санаа зовно. Морь ч байхгүй, эмээл хазаар ч байхгүй, эцэгтээ найдах нь итгэл муутай байв. Григорий өөрийнхөө болон Аксиньягийн хөлс мөнгийг аваад тамхинд ч үрэхээс харамнан хурааж, эцгийгээ царайчлахгүйгээр морь авах санаатай байв. Эзэн ч бас тусална гэж ам алджээ. Григорий аавыгаа юу ч өгөхгүй байх гэж бодсон нь төдхөн нотлогдов. Зургаадугаар сарын сүүлчээр Петро дүүгээ эргэж ирэхдээ эцэг нь түүнд уурласан хэвээр, цэрэгт явахад нь морь бэлдэж өгөхгүй, нутгийн цэрэгт очиж орно биз гэж хэлж байсныг цухуйлгав.

	— Аав тэгж дэмийрч л байг. Би өөрийнхөө мориор (энэ үгийг Григорий зориуд тодоор хэлэв) явна гэв.

	— Хаанаас авах нь вэ? Бүжиглэж байж хожих нь уу? гэж Петро сахлаа зажлан... инээмсэглэв.

	— Бүжиглэх ч үгүй. Гуйгаад үзнэ. Болохгүй бол хулгайлна даа.

	— Сайн эр гарах нь!

	— Ажлынхаа хөлсөөр авна аа гэж төв байдлаар тайлбарлав.

	Петро гадаа үүдэнд сууж ажил байдал, хоол унд, цалин хөлсийг нь асууж сонирхож, хэлсэн болгоныг зөвшөөрөн толгой дохиж, сахлынхаа үзүүрийг зажлан байж хамаг бүгдийг мэдэж аваад явахдаа

	— Чи харивал таарна. Адарч, хамар сөхөх хэрэг алга. Олз ашиг их олно гэж санаж байна уу? гэв.

	— Би ч олз хөөцөлдөөгүй л дээ.

	— Чи ингэхэд цаадахтайгаа сууна гэж бодож байна уу? гэж Петро яриагаа өөрчлөв.

	— Ямар цаадах?

	— Үүнтэйгээ.

	— Одоогоор байж л байна. Тэгээд юу гэж?

	— Зүгээр сонирхож байна.

	Григорий Петрог үдэж мордуулахдаа:

	— Манайхан ямар шуу байна даа? гэж асуулаа.

	Петро үүдний хайснаас морио тайлах зуур инээвхийлэн:

	— Чиний гэр ч туулайн ордон шиг олон болжээ. Яах вэ зүгээр мэнд сайн л байцгааж байна. Ээж л чамайг их санаж байна. Саявтар өвсөө хурааж гурван нуруу хийлээ гэв.

	Петрогийн унаж ирсэн хулгар хөгшин гүүг хараад Григорийн сэтгэл хөдөлж:

	— Энэ унагалаагүй юу? гэв.

	— Үгүй сувайрсан юм байх. Харин Христонягоос сольж авсан хээр гүү унагалсан.

	— Юу гарсан бэ?

	— Эр унага, ёстой нэг хосгүй сайхан унага гарсан! Хөл урттай, тагалцаг зөвтэй, хэнхдэг сайтай сайн морь болно доо.

	Григорий санаа алдаж:

	— Петро минь, хутаг санагдаад байх юм. Доноо ч санах юм. Энд урсгал ус ч алга. Ёозгүй газар юм! гэв.

	Петро гүүнийхээ яндан нуруу дээгүүр тэгнэн мордох зуураа;

	— Эргэж очооч дээ гэв.

	— Очихыг бодно оо.

	— За баяртай!

	— Сайн яваарай!

	— За баяртай!

	Петро хашаанаас гарсан хойноо гэнэт санаж үүдэндээ зогсож байсан Григорийд:

	— Мартсанаас Наталья... аймаар юм болсон... гэж хашхирч хэлэв.

	Хашаа дээгүүр элээ шиг хуйларч эргэлдсэн салхинд Петрогийн хэлсэн үгийн сүүлч дуулдсангүй. Сийрэг шар тоос Петрог морьтой нь хамт манцуйлах мэт ороон далдлаад Григорий үгийг нь гүйцэд сонссонгүй тул гараа нэг удаа даллаад жүчээ тийш явав.

	Гандуу зун болж бороо хур ховор орж, харин тариа эрт боловсров. Хөх будааг хурааж дөнгөж дуусмагц арвай хураах цаг тулж сагсгар түрүү нь гудайлцан шарлаж эхлэв. Хөлсөлж авсан дөрвөн ажилчны хамт Григорий будаа хураах ажилд гарлаа.

	Аксинья эртлэн босож хоол ундаа бэлдээд, намайг хамт авч яваач гэж Григорийгоос гуйв.

	— Гэртээ сууж байвал болоо биз. Явах ямар хэрэг байх вэ дээ? гэж Григорий аргацааж үлдээхийг оролдсон боловч Аксинья заавал явна гэж зүтгээд тэр дорхноо юм нөмөрч гараад ажилчдын хөсгийн хойноос хөөж гүйцлээ.

	Аксиньягийн гуньж, бас баярлан хүлээж, Григорийн битүүхэндээ айж байсан зүйл нь хадлангийн үед тохиолдлоо. Аксинья өвс тармаж байснаа жаахан шинж тэмдэг мэдэгдмэгц тармуураа хаячхаад бухлын хажууд очиж хэвтэв. Удалгүй базалж эхлэв. Аксинья горзойж харласан хэлээ хазсаар дээшээ харж хэвтэв. Дэргэдүүр нь тойрог хийж эргэсэн морин хадууртай ажилчид морьдоо шавдан хашхиралдана. Хамар дээрээ хатгитай харуулдсан мод шиг хавтгай шар царай нь цул үрчлээ болсон нэг залуу хажуугаар нь гарахдаа

	— Хүүе чи эвгүй газар биеэ шарж байгаа юм биш биз? Босооч хайлж орхино шүү! гэж үг хаяв.

	Григорий хадуураа дараачийн ээлжид шилжүүлээд Аксинья руу очиж:

	— Яагаад байна?... гэв.

	Аксинья өөрийн эрхгүй ярвайж чахарсан дуугаар:

	— Өвдөж байна гэв.

	— Чөтгөрийн өлөгчин чамайг битгий яв гэж эс хэл лүү! Одоо яадаг билээ?

	— Битгий загна л даа, Гриша... Ёо!.. Ёо!.. Гриша, чи тэрэг хөллө! Гэр өөдөө харих юмсан... Яаж энд болох вэ? Дан харчуул байна... гээд ёолж гэдэс нь төмөр цагаригаар бүслүүрдэх шиг болж өвдлөө.

	Григорий хотгорт идэшлэх морь луугаа гүйв. Сүйх тэрэг хөллөөд очих хооронд Аксинья түрүүн байсан газраасаа мөлхөж холдоод, овоолсон тоостой арвай руу толгойгоо шургуулж, дөрвөн хөллөөд өвчиндөө болж арвайн өргөстэй түрүүг зажлан нулимлаж байв. Григорийг гүйж очиход Аксиньягийн хавдаж бөлцийгөөд танигдахааргүй болсон нүд нь хий бүлтийж гөлрөөд мал адгуус шиг муухай орилж чарлахаа хүмүүст дуулдуулахгүй гэж хормогчоо хумхиж амандаа зуугаад гиншин ёолж байлаа.

	Григорий Аксиньяг тэрэг дээр өргөж тавиад морио шавхуурдан гэр рүүгээ довтолгов.

	Аксинья үс нь сэгсийсэн толгойгоо тэрэгний ёроолд бөмбөчүүлэн баргисан хоолойгоор:

	— Ай, битгий давхиач!.. Үхлээ!.. Дон-слоо-гоод!.. гэж бархирна.

	Григорий хоолойгоо сөөтөл орилж байгаа Аксиньяг эргэж харалгүй жолооныхоо үзүүрийг толгой дээгүүрээ дүүгүүрдэн, морио дув дуугүй зогсоо зайгүй ороолгоно.

	Замгүй газрын энхэл донхол дундуур давхиулж яваа тэргэн дотор Аксинья алгаараа хоёр хацраа дарж нүдээ бүлтийлгэн галзуу араатан шиг ширтсээр хоёр тийшээ бөмбөрч өнхчинө. Морь жирийлгэн давхиж туянз жигдхэн оволзоод огторгуйд тунасан талст цагаан болор шиг үүлсийг үе үе таглаж явав. Аксинья тасралтгүй чих дөжиртөл хадааж явснаа түр дуугүй болов. Дугуй тачигнаж Аксиньягийн мэдээ нь алдарсан толгой тэрэгний арын хашлаганы банзыг түс түс дэлсэнэ. Хэсэгхэн зуур нөгөө айхавтар орилоон чарлаан нам гүм болсныг Григорий тэр дор нь мэдээгүй явснаа гэнэт ухаарч эргэж харахнаа нь Аксиньягийн царай аймаар ярвайж, хацраа хашлаганы банзанд хар хүчээрээ наалдуулан, уснаас нь гаргачихсан загас шиг ангалзаж байв. Духны нь хөлс хонхойж ширгэсэн нүдний ухархай руу горхи шиг урсана. Григорий толгойг нь өндийлгөж малгайгаа хумхин дэрлүүлэв.

	Аксинья хялайн хараад:

	— Гришка минь, би үхлээ... Одоо өнгөрлөө! гэж шуудхан хэлэв.

	Григорийн бүх бие арзасхийж, хөлөрч норсон хөлийн нь хуруунууд хүртэл хүйт оргиж, тэвдэн сандраад Аксиньягийн санааг засан зоригжуулан энхрийлсэн үг хэлэх гэж эрээд олсонгүйдээ бүр ч балмагдаж омголтсон уруулаа татвалзуулан:

	— Тэнэг монди битгий дэмийрээд бай!.. гэж хэлчихсэнээ толгойгоо сэжиж, байдгаараа нугаран тонгойж Аксиньягийн эвгүй нугарсан хөлийг атгаад: — Аксютка, хайрт хонгор минь!... гэлээ.

	Аксиньягийн өвдөх түр намдсанаа дахиад арав дахин хүчтэй базалж унжиж доошилсон гэдэс дотор нь нэг юм урагдах шиг болов. Аксинья түгдийж эвхрээд Григорийн чихийг дөжиртөл аймшигтай чангаар орилов. Григорий ухаан алдах шахаж морио учир зүггүй ороолгон давхиулав.

	Дугуй тачигнах чимээн дунд:

	— Гри-и-ша-аа! гэх сунжирсан нарийхан дуу үл мэдэг сонсогдлоо.

	Григорий мориныхоо жолоог татаад эргэж харахад Аксинья нялцайсан цусан дунд хоёр гараа алдлан алцайгаад банзал доор нь нэг амьд юм тэлчлэн чарлалаа... Тэвдэж сандарсан Григорий тэрэгнээс харайж буунгуутаа тэрэгний ар руу тушаатай мэт бүдчин гүйв. Аксиньягийн хатаж цангасан амыг харангуутаа:

	— Хүйсийг нь тас хаз... Цамцнаасаа утас хөвж аваад боо... гэж хэлэхийг хэлэхээс нь өмнө ойлгов.

	Григорий салганасан хуруугаараа даавуун цамцныхаа ханцуйнаас бөөн утас суга татан авч, нүдээ тас анин байж хүйсийг нь хазаж таслаад цус садарсан хүйсийн угийг утсаар найдвартай сайн боолоо.

	 

	* * *

	 

	Уудам цэлгэр хуурай хөндийд Листницкийн Жимст хэмээх эдлэн модны ур шиг наалджээ. Салхи нэг үе өмнөөс, нэг үе хойноос үлээж цийлэн цэнхэр огторгуйд наран хөвж, зуны хойд хормойг гишгэн айсуй намрын улирал унасан навчийг ширчигнүүлж, төдхөн өвөл болж жавар, цас хоёр даравч Жимст мөн л нөгөө уйтгартай байдалдаа дүлий дүнбэ оргиж, орчин тойрноосоо салж тасарсан энэхүү эдлэнгийн өдөр хоног нь ихэр юм шиг ив ижил ээлжилнэ. Хашаа дотуур нөгөө л нүдээ тойрсон улаан хүрээтэй үглээ хар нугаснууд хайвганан холхиж, бяцхан сувд гургуул бүдүүн ширхэгтэй бороо шиг тархан гүйлдэж, жүчээний дээвэр дээгүүр алаг эрээн тогос муур шиг чарлалдана. Өвгөн генерал янз бүрийн шувуунд дуртай учраас шархтсан тогоруу хүртэл тэжээдэг байжээ. Тэр нь арван нэгдүгээр сарын үеэр эрх дураараа буцаж яваа тогоруунуудын үл ойлгогдох уриалгыг сонсоод гиюүрсэн яргиа дуугаар бархирч хүмүүсийн сэтгэлийн чавхдасыг хөндөнө. Хугархай далавч нь санжганаад нисэж чадахгүй дэмий л толгойгоо тухайлган хөөрөх гэж дэвхцэж байгааг генерал цонхоороо хараад, дээд уруулдаа нөмрөг саравч шиг буурал сахалтай том амаа ангайн инээж, баргил бүдүүн дуу нь эзгүй хоосон цагаан танхимаар нэг царгидаг байжээ.

	Вениамин мөн л бүхэл өдөржингөө үүдний өрөөний авдар дээр халцархай толгойгоо гэдийсхийн сууж, цэлцгэр гуягаа чичгэнүүлэн ганцаараа мансууртал хөзөр тоглоно. Тихон бас л өөрийнхөө сэтгэлт цоохор хүүхнээ Сашка ажилчид, Григорий, эзэнтэйгээ, тэр ч байтугай Лукерьягийн бэлэвсэрч хальсан өрөвч зөөлөн сэтгэлийнхээ илүүдлийг зориулдаг байсан тогоруутай ч хүртэл хардсаар байв. Өвгөн Сашка үе үе архи ууж, хорьтын зоос гуйхаар эзний цонх руу очно.

	Энэ бүх хугацаанд эндхийн хөгцөрч нозоорсон хэвшмэл амьдралыг сочоосон хоёрхон үйл явдал болсон нь, Аксинья амаржиж, үржлийн эр галуу алга болов. Аксиньягийн гаргасан охинд удалгүй цөм дасацгаав. Харин галууны тухайд гэвэл задгай усны цаад ганганаас гоё эрээн өдийг нь олоод (үнэг идчихсэн бололтой) таг чиг болцгоов.

	Эзэн өглөө бүр сэрэнгүүтээ Вениаминыг дуудаж:

	— Ямар нэг юм зүүдлэв үү? гэж асууна.

	— Зүүдлэлгүй яах вэ, хэчнээн сайхан юм зүүдэлсэн гээч гэхэд эзэн тамхи ороон:

	— Ярь гэж товчхон тушаана.

	Тэгэхэд нь Вениамин ярьж эхэлдэг байв. Зүүд нь сонин биш буюу аймаар юм байвал эзэн:

	— Ээ, тэнэг мал-аа! Тэнэг амьтны зүүд нь хүртэл тэнэг байх юм гэж уурладаг байв.

	Тиймээс Вениамин хөгжилтэй сонин зүүд зохиож хэлэх гэж арга ухаан сүвэгчилнэ. Хамаг зовлон нь түүнийг бодож зохиоход байжээ. Хөгжилтэй сайхан зүүд бодож олох гэж хэд хоногийн өмнөөс авдар сандайлан сууж өөрийнхөө хацар шиг тостой пэмбэгэр хөзрөөрөө хивс алгадан наадна. Элдвийг сэтгэж, ганцхан юмыг гөлрөн ширтсээр байгаад сүүл сүүлдээ ганц ч юм зүүдлэхээ больжээ. Унтаж сэрээд юу зүүдэлснээ санах гэж оролдовч харуулдчихсан юм шиг мэлгэр хар юм манхайж харлаад, зүүд битгий хэл, ганц хүний бараа үл үзэгдэнэ.

	Вениаминыг элдэв юм санаанаасаа зохиохчоо болон ярихад эзэн уурлаж урьд ярьснаа давтлаа гэж:

	— Чи муу хар золиг, морины тухай энэ зүүдээ өнгөрсөн пүрэв гаригт ярих чинь билээ. Чөтгөр алгадмар чи юу болж байгаа нь энэ вэ? гэж загнана.

	— Николай Алексеевич, дахиад зүүдэлсэн юмаа! Яах аргагүй үнэн. Дахиад зүүдэлсэн байхгүй юу гэж Вениамин хэнэг ч үгүй худлаа зална.

	Арван хоёрдугаар сард Григорийг Вешенскийн суурины захиргаанд сахиулын хамт дуудав. Морь авах зуун рубль, бас зул сарын шинийн хоёрт Маньковын хороололд очих хэрэгтэй гэсэн цэрэг татлагын зарлан дуудах бичиг хүлээж авав.

	Григорий сууринаас баахан балмагдсан буцаж ирлээ. Зул сар хаяанд ирчхээд байхад бэлдсэн юм юу ч байдаггүй. Сангаас олгосон мөнгөн дээр өөрийнхөө хуримтлуулсныг нэмж Обрывын гацаанаас зуун дөчин рублиэр нэг морь авлаа. Тэгэхдээ өвгөн Сашкатай цуг очиж таарах тохирохыг шинжин наймаацалдаж, харагдахгүй далд газраа жаахан сорвитой, шувтан бөгстэй, хавчиг соёолон хээр морь авчээ. Өвгөн Сашка сахлаа имрэн:

	— Үүнээс хямд олдохгүй дээ. Сорвийг нь дарга нар олж харахгүй биз. Тэдэнд тийм сэхээ байх биш гэлээ.

	Тэндээс Григорий авсан морио унаад ирэхдээ алхлуулж, давхиж үзлээ. Долоо хоноод зул сар гарна гэж байхад Жимстэд Пантелей Прокофьевич өөрөө ирлээ. Чаргатай гүүгээ хашаанд оруулалгүй гадаа үүдэнд уячхаад үстэй дээлийн зах дээгүүр давж унжсан хар сахлынхаа мөсийг шувтарсаар зарц нарын байр руу хазганан очив. Григорий эцгийгээ цонхоор хараад сандарч:

	— За-да!.. Аав ирлээ шүү!.. гэв.

	Аксинья яасныг бүү мэд, хүүхдээ бушуухан өлгийдөв.

	Пантелей Прокофьевич жавар татуулсаар өрөөнд орж ирээд гурван тал малгайгаа авч бурхны хөрөг өөд залбирчхаад эргэн тойрныг яаралгүй харснаа:

	— Сайн сууцгааж байна уу? гэв.

	Григорий вандан дээрээс босож:

	— Сайн, сайн байна уу, аав? гэж хариу мэндлээд урагшихнаа алхалж тасалгааны дунд очиж зогсов.

	Пантелей Прокофьевич Григорийд цэл хүйтэн гараа өгч мэндлээд нэхий дээлийнхээ энгэрийг хамхиж өлгийн хажууд хөдлөлгүй зогсож байсан Аксиньягаас зориуд нүд буруулан вандан ирмэгдэн суугаад:

	— Цэрэгт мордох гэж байна уу? гэхэд нь

	— Тэгэхээс яах вэ? гэв.

	Пантелей Прокофьевич янз байдлыг туршиж үзэх шинжтэй Григорийг удтал таг дуугүй ширтэж суув.

	— Аав, дээлээ тайлаач, даараа биз дээ?

	— Зүгээр, гайгүй.

	— Цай тавья.

	— Гялайлаа гээд өвгөн дээлийнхээ хуучин хар толбыг хумсаараа маажих зуур, — Чамд сэлж өмсөх хоёр шинель, эмээл, шалбуур өмд авчирсан. Очиж ав... цөм гадаа байгаа гэв.

	Григорий толгой нүцгэн гарч чарганаас хоёр шуудайтай юм буулгав.

	— Зул сарын шинийн хоёрт. Аав явах нь уу?

	— Яарч байна. Эртхэн буцъя гэв.

	Өвгөн Григорийтой салах ёс гүйцэтгээд, Аксиньягаас мөн л нүд буруулсаар хаалга руу явлаа. Хаалганы оньсноос барьснаа өлгийтэй хүүхэд рүү сөрвөсхийи нэг хараад:

	— Ээж чинь мэнд хүргэж байна билээ. Хөл нь хариугүй гэж хэлчхээд хүнд юм өргөх гэж байгаа мэт бөгцийн хэсэг дуугүй зогссоноо — Чамайг би Маньковын хороолол хүртэл гаргаж өгнө. Чи юм хумаа бэлдэж бай гэв.

	Тэгж хэлээд гартаа дулаан сүлжмэл бээлий углаж гэрээс гарлаа. Гадуурчлагдаж доромжлуулсан Аксинья царай зэвхий даан юу ч дуугарсангүй. Григорий Аксиньяг нүд буландан ажсаар хойш урагшаа хөлхөж, шалны хяхнасан ганц банзан дээр гишгэх гэж оролдов.

	Григорий зул сарын шинийн нэгэнд Листницкийг Вешенскт хүргэж өгөв.

	Эзэн үдийн мөргөл өнгөрөөж, газрын эзэн садан авгайндаа цай унд уугаад морио хөллө гэв.

	Григорий гахайн тарган махтай шөлөө ч гүйцэд ууж амжилгүй босож жүчээ рүү явлаа.

	Хот газар хэрэглэдэг хөнгөн чарганд орёл үүлдрийн Шибай гэдэг хатирч буудайтай бор морийг оруулдаг байв. Григорий тэр морио цулбуураас нь хөтлөн жүчээнээс гаргаж ирээд бушуухан хөллөв.

	Салхи бие хайрсан сэвсгэр цасаар шавхуурдаж, хашаа дотуур явган шуурга мөнгөн тоос шиг хуйларч цэцэрлэгийн цаадах модыг цацаглан бүрхсэн цан хүүрэг салхинд хийсэж унахдаа нарны туяанд өнгө булаалдан үзэсгэлэнтэй сайхнаар солонгорно. Байшингийн дээвэр дээр ташуу утаа суунаглаж буй хөөтэй яндангийн дэргэд даарсан жунгаанууд шаагилдана. Тэд цас хяхнах хөлийн чимээгээр үргэн нисэж, байшингийн дээгүүр бөөгнөрч хуйлран эргэлдсэнээ баруун тийш сүмийн зүг нисэж яваа нь өглөөний хөх ягаавтар огторгуйд тодоос тод ялгарна.

	Григорий хаалган дээр гуйж гарсан зарц бүсгүйд:

	— Тэрэг бэлэн болсныг эзэнд хэл! гэж хашхирав.

	Листницкий элбэнхэн дотортой дээлийнхээ заханд сахлаа шургуулчихсан гарч ирлээ. Григорий хөлийг нь хучиж хилэн гадартай чонон хучлагыг нь бүчилж өглөө.

	— Наадахыгаа жаахан хөлөргө гэж эзэн нүдээрээ морь руугаа дохив.

	Григорий суудал дээрээ байдгаараа гэдийгээд хүчтэй угзчих жолоог атган жаахан л донсолговол эзэн нь өвгөн хүний гэмээргүй хүчтэй гараар ар шил руу нудардгийг санаж замаа халширсан янзтай ажив. Гуур руу бууж Дон дээр гараад Григорий жолоогоо сулруулан, жавар хайрсан хацраа бээлийгээрээ урж явлаа.

	Жимст хүртэл хоёр цаг довтолгов. Эзэн бүх замын турш юу ч дуугарсангүй, хааяа нэг Григорийн нуруу руу мойног хуруугаараа чичиж — «зогс» гээд салхины уруу харж тамхи орооно.

	Уулнаас эдлэн рүүгээ бууж явахдаа:

	— Маргааш эрт явах уу? гэж асуулаа.

	Григорий хажуулдан эргээд бээрсэн уруулаа арай гэж хөдөлгөн «эрт» гэж хэлэх гэсэн боловч:

	Элт гэж хэллээ. Даарч бээрсэндээ уруул нь пэмбийчихсэн юм шиг хөшилдөөд үгээ ч тод хэлж чадахаа больсон байв.

	— Мөнгөө цөмийг нь авсан уу?

	— Авсан.

	— Эхнэртээ санаа зовох хэрэггүй манайд байж л байг. Цэргийн албыг томоотой сайн хаагаарай. Өвөг эцэг чинь ёстой сайн эр байсан юм. (Листницкий нүүрээ салхинаас буруулж дээлийнхээ заханд шургуулсан учраас үг нь тод дуулдахгүй байв) Чи өвөг эцгийнхээ, мөн эцгийнхээ нэр төрийг сайн бодож явах хэрэгтэй. Эцэг чинь эзэн хааны үзлэгт морин сургуулийн тэргүүн шагнал хүртэж байсан биз дээ? гэв.

	— Тиймээ, эцэг маань

	— За тэр дээ гэж аашлах шиг болоод эзэн дээлэдээ бүр шургав.

	Григорий морио Сашка өвөөд дөнгөж бариулчхаад зарц нарын байр руу явлаа.

	Сашка морины нуруун дээр нэмнээ хаях зуур:

	— Аав чинь ирсэн шүү! гэж Григорийн хойноос хашхирлаа.

	Пантелей Прокофьевич ширээний хажууд цэлцгэнүүр идэж суув.

	Григорий эцгийнхээ эерэг царайг хараад жаахан балгаж орхисныг нь гадарлав.

	— Цэргийн залуу ирэв үү?

	— Осгох нь гэж Григорий хоёр алгаа үрчин Аксинья руу хандаж, — Гар бээрчихжээ. Юүдэн тайлаад аль гэв.

	— Чи яг салхи ширүүсэх үеэр таарчээ гэж эцэг нь бувтнаад идэх юм зажлахад чих нь хөдөлж сахал нь бавалзаж байв.

	Энэ удаа эцэг нь овоо эелдэгхэн Аксиньяд гэртээ байгаа мэт:

	— Талхнаасаа дахиад нэг зүсмийг, битгий нарийл гэв.

	Ширээний араас босож тамхи татахаар хаалга руу явуутаа өлгийтэй хүүхдийг санаандгүй мэтээр хоёр ч удаа хөдөлгөж хөшиг доогуур нь сахлаа шургуулан шагайж хараад:

	— Казак эр үү? гэлээ.

	— Охин гэж Аксинья Григорийгоос урьтаж хэлчхээд, өвгөний царайд дургүйцэх янз үзэгдэхлээр нь, — Тэр аяараа Гришаг дуурайсан амьтан гэж бушуухан нэмж хэлэв.

	Пантелей Прокофьевич олон давхар манцуйн дотроос цухуйх тас хар толгойг нь хэрэг болгож сайтар хараад:

	— Ээ дээ, чи ч... манайхны л мах цусны тасархай байна даа!.. гэж бахархан өхөөрдөв.

	— Аав та юугаар ирээ вэ? гэж Григорий асуув.

	— Өөрийнхөө гүү, Петрогийн морь хоёроор ирлээ.

	— Минийхийг чарганд оруулаад, ганцтайгаа явж болох байж дээ.

	— Яах юм, зүгээр хөтлөөд явна. Харин сайн морь.

	— Харсан уу?

	— Хальт харсан.

	Тэр хоёул нэг юманд сэтгэл адил зовж байсан боловч аар саархан өөр юм ярилцана. Аксинья ярианд нь оролцолгүй амандаа ус балгачихсан юм шиг орон дээрээ дуугүй сууна. Цамцны нь цаанаас чулуу шиг чинэсэн мээм сэрийж, амаржсанаас хойш мэдэгдэхүйц бүдүүрч жаргалдаа итгэсэн авгайн шинэ намба суужээ.

	Шөнө орой болсон хойно хэвтэцгээв. Аксинья, Григорийд наалдан цамцыг нь шорвог нулимс, чинэсэн мээмнийхээ сүү хоёроор норгож:

	— Би уйдаж үхнэ байх... Яаж ганцаараа байна даа? гэж үглэнэ.

	— Гайгүй дээ гэж Григорий бас шивнэнэ.

	— Шөнө урт... хүүхэд унтахгүй... Чамайгаа санаад хатаж үхнэ дээ... Бодооч Гриша, дөрвөн жил!

	— Урьд хорин таван жил цэргийн алба хаадаг байсан гэж ярилцдаг.

	— Урьдынх надад ямар хамаатай юм...

	— За гайгүй л дээ!

	— Чиний энэ гайтай алба ч ёстой л хагацааж салгах л алба байх!

	— Амралтаараа ирж байна.

	— Чиний амралтаар иртэл ч Донын ус ширгэнэ гэсэн үг... гэж Аксинья эхэр татан уйлж, нус нулимсаа цамцандаа арчив.

	— Битгий янш... Намрын усан бороо та хоёр л яг адил байх.

	— Чи миний дотор ороод үздэг ч болоосой!

	Григорий үүр хаяарахын өмнөхөн дугхийв. Аксинья хүүхдээ хөхүүлчхээд тохойн дээрээ өндийгөөд Григорийн бүдэг хар царайг нүд ирмэлгүй ширтэж салах ёс гүйцэтгэв. Кубань руу оргоё гэж өрөөндөө Григорийг ятгаж байсан тэр нэг шөнийн явдал санаанд нь орж, сарны гэрэл мэлийн туссан ийм л шөнийг бид хоёр хашаанд цуг өнгөрөөж байсан билээ гэж бодов.

	Тэгж байсан бол одоо Григорий шал өмнөө болж тэр аагаас хойш өдөр хоног мөн ч олон өнгөрчээ.

	Григорий хажуулдаж эргээд:

	— Нигүүрст гацаанд... гэж хэлчхээд таг дуугүй болов.

	Аксинья унтах гэж оролдовч бухалдсан өвсийг салхи хийсгэх адил элдвийн бодол нойрыг нь хулжаав. Тэр эх адаггүй үгийн учрыг олох гэж Аксинья үүр цайтал бодлоо...

	Григорийн эцэг цантсан цонх дөнгөж гэгээрмэгц сэрж:

	— Григорий, босоорой үүр цайлаа! гэв.

	Аксинья өндийж сөхрөн сууж банзлаа өмсөөд шүүрс алдсаар чүдэнзээ баахан удаан эрэв.

	Цай хоол ууж идэж, юм хумаа янзалсаар байтал үүр цайж, үүрийн туяа цэнхэртэн тусав. Сүлжмэл бургасан хашаа цасанд шигдсэн мэт сарайлцаж огторгуйн улбар хөхөвтөр хүдэнг жүчээний дээвэр халхалж харлана.

	Пантелей Прокофьевич морьдоо хөллөхөөр гарлаа. Григорий учир ухаангүй үнсэж таалах Аксиньяагаас арай гэж мултарч, өвгөн Сашка болон бусад хүмүүстэй салах ёс гүйцэтгэхээр явав.

	Аксинья хүүхдээ ороож аваад Григорийг үдэж мордуулахаар гарлаа.

	Григорий охиныхоо жаахан нойтон духанд уруул хүргээд морь руугаа очив.

	Эцэг нь морьдоо гуядан:

	— Чарганд! гэж хашхирав. Григорий:

	— Үгүй ээ, би мориор явна гэв.

	Григорий мориныхоо олмыг зориуд яаралгүй чангалан байж мордоод жолоогоо янзалж барив. Аксинья хөлөөс нь барьж:

	— Гриша жаахан хүлээ... Би юу хэлэх гэлээ... гэж духаа үрчийлгэн бодож ядаад сандран чичгэнэнэ.

	— За баяртай! Хүүхдээ сайн харж байгаарай... Би явъя. Аав тээр хол явчихлаа...

	— Хүлээ л дээ хайрт минь! гээд Аксинья солгой гараараа хүйтэн дөрөөнөөс барьж, баруун гартаа манцуйтай хүүхдээ тэврэн Григорийгоо мэлрэн ширтэж хоёр нүднээс нь бөмбөрөн дусалж буй нулимсыг нь арчих сул гар даанч байсангүй.

	Вениамин үүдэндээ гарч ирээд:

	— Григорий, эзэн дуудаж байна гэв.

	Григорий хараал тавьж, морио ташуурдан хашаанаас давхин гарав. Аксинья хашаанд шуурсан хунгарт бүдэчсээр том эгсий гутлаа дааж ядан хойноос нь дагаж гүйлээ.

	Григорий хяр дээр эцгээ гүйцэж очоод сэтгэлээ чангалан эргэж харахад Аксинья хашааны үүдэнд хүүхдээ тэврэн зогсож мөрөн дээрх улаан алчуурынх нь үзүүр салхинд дэрвэлзэж байв.

	Григорий чаргатай зэрэгцээд алхлуулав. Эцэг нь эргэж хараад:

	— Ингэхэд чи эхнэртэйгээ дахин суухгүй гэж бодож байна уу? гэж асуув.

	— Өнгөрсөн юмыг... яриад яах юм...

	— Суухгүй гэж байгаа юм биз дээ?

	— Үгүй биз дээ.

	— Амиа хорлох гэснийг нь сонссон уу?

	— Сонссон.

	— Хэнээс сонсоов?

	— Эзнийг сууринд хүргэхдээ гацааныхантай тааралдсан.

	— Бурхан тэнгэрийг яах вэ?

	— Яая гэх вэ, аав минь. Бөөлжсөө эргүүлж иддэггүй хойно

	— Чи надад битгий муу ёрын юм номлоод бай! Би чиний төлөө л ярьж байна гэж эцэг нь уурлан аашлав.

	— Одоо би хүүхэдтэй боллоо, тийм юм яриад яах вэ дээ? Эвлэрдэг маань өнгөрсөн.

	— Сайн л бодоорой... Чи чинь хүний хүүхэд тэжээж байгаа юм биш биз?

	Эцэг нь эдгэж гүйцээгүй шархыг нь хөндөх шиг болж Григорийн царай хувьсхийв. Хүүхэд гарснаас хойш Григорий Аксиньягаас болон өөрөөсөө нууцгай сэжиглэн шаналж, шөнө Аксиньяг унтаж байхад өлгий рүү байн байн очиж нярай хүүхдийн ягаахан бор царайд өөртэйгөө төстэй юм байгаа эсэхийг ширтэн ажиглаад, мөн л урдын адил төдий л сайн итгэхгүй буцдаг байжээ. Степан хүрэвтэр, бараг хар үстэй болохоор тэр хүүхдийн гэрэлтсэн нимгэн арьсны цаана хөхрөн буй судсаар чухам хэний нь цус лугшиж байгааг яаж мэдэх билээ? Заримдаа охин өөртэй нь адил харагдавч хааяа Степантай жигтэйхэн адилхан юм шиг санагддаг байв. Григорий охиноо гээд нэг их сүйд майд болдоггүй байв. Аксиньяг амаржих гэж тарчилж байхад хөдөө хээрээс ханхай тэргээр авч давхиснаа л хааяа санадаг байж. Нэг удаа (Аксиньяг галын өрөөнд хоол хийж байхад) охиноо өлгийнөөс нь авч хуурайлахдаа гэнэт өхөөрдмөөр санагдаж хөлийн нь жаахан хурууг тонгойж байгаад зөөлхөн хазжээ.

	Тийнхүү эцэг нь эмзэг газрыг нь хайр найргүй хөндсөнд Григорий эмээлийнхээ бүүргийг алгаараа тулан:

	— Хэнийх ч байсан, хүүхдээ орхихгүй гэв.

	Пантелей Прокофьевич эргэж харалгүй морио ташуурдаад:

	— Наталья түүнээс хойш зэрэмдэг болж, саа дайрсан юм шиг толгой нь гилжгий болсон Эгзэгтэй шөрмөсөө огтолчхоод хүзүү нь гилжир болсон доо.

	Тэгээд таг дуугүй болж чарганы ул цас зүсэн хяхнаж Григорийн тахтай морь газар цавчилж яваагаас өөр юу ч үл сонсогдоно.

	Григорий мориныхоо дэлэнд шигдсэн зангууг гойд шамдан шувтарч салгах зуур:

	— Тэгээд яасан бэ? гэж асуув.

	— Долоон сар хэвтээд эдгэрсэн. Гурван эрдэнийн дүйцэн өдөр цаашаа харчих дөхсөн. Панкратий лам л аргалж... Тэгээд ашгүй гайгүй болсон. Дээрдсээр дээрдсээр босож явдаг болсон. Хадуураар зүрх рүүгээ хатгахдаа гар нь чичрээд хазгай хатгаагүй сэн бол өнгөрөх байжээ...

	— Уулын бэл барьж явъя гээд Григорий морио ташуурдаж эцгээсээ түрүүлээд дөрөөн дээрээ босож давхихад морины туурайгаар бужигнан үсчих цас чаргаар нэг пургина.

	Пантелей Прокофьевич гүйцэж очоод:

	— Натальяг бид гэртээ аваачна! Өөрсдийнхөнтэйгөө байх дургүй юм. Саяхан би дайралдаад бидэн дээр очоорой гэж хэлсэн гэв.

	Григорий хариу юу ч дуугарсангүй, эхний гацаа хүртэл дув дуугүй явцгаав. Пантелей Прокофьевич ч тэр тухай дахиж яриа үүсгэсэнгүй. Өдөржингөө далан мод газар явж маргааш нь (айлууд гэрлээ асаасан хойно) Маньковынд очив.

	Вешенскийнх аль хороололд байгаа бол? гэж Пантелей Прокофьевич хамгийн түрүү дайралдсан хүнээс асуув.

	— Өргөн гудамжаар ороод яв гэв.

	Тэдний очсон байранд таван залууг эцгүүд нь хүргэж ирсэн байв.

	Пантелей Прокофьевич морьдоо саравчинд оруулах зуур:

	— Аль аль гацааных вэ? гэж лавлав.

	— Чир голоос ирсэн гэж харанхуй дунд нэг бүдүүн дуу гарав.

	— Гацаанаас ирсэн хүн байна уу?

	— Каргинаас ч байна. Наполовоос, Лихови довоос ч байна. Харин та хаанаас ирэв ээ?

	Мориныхоо эмээлийг авч хөлстэй нурууг нь илж байсан Григорий:

	— Кукүйгээс гэж инээд алдан хариулав.

	Өглөөгүүр Вешенск суурины атаман Дударев вешенскийнхнийг эмнэлгийн комисст оруулав. Нэг гацааны үе тэнгийнхэн: Митька Коршунов шив шинэхэн хээнцэр маягийн эмээл, товруу чимэгтэй хазаар ногттой өндөр шар хээр морь унаад хар өглөөгүүр худаг руу давхиж явахыг Григорий харлаа. Тэр нь байрныхаа хаалган дээр зогсож байсан Григорийг харсан атлаа мэндлэлгүй жишүү харж, хазгай тавьсан малгайгаа зүүн гараараа дарж барьсаар давхиж өнгөрөв.

	Хошуу захиргааны хүйтэн өрөөнд цугларсан залуус цуварч тайчив. Тэдний хажуугаар цэргийн бичээч, цагдаа даргын туслах нар өөдөө сөөргөө холхилдож, тойргийн атаманы туслах, богино түрийтэй савхин гутал өмссөн гүйнэ. Хар чулуутай бөгж, хөөрхөн хар нүднийх нь цагаан ялихгүй хавагнаж ягаараад цав цагаан царай, аксельбант хоёрын сур жавхааг дарна. Тасалгаанд эмч нар хоорондоо ярилцах, ингэ чингэ гэх зарим үг сонстоно.

	— Жаран ес.

	— Павел Иванович хортой харандаагаа өгөөч гэж хаалганы цаахнатай нэг хөлчүү маягийн сөөнгө дуу гарна.

	— Чээжний хэмжээ...

	— Тийм байна. Яах аргагүй удам дамжсан юм байна.

	— Яртай, бичээрэй.

	— Чи юу гэж гараараа таглаад байгаа юм бэ? Ямар хүүхэн биш.

	— Мөн лут эд ээ...

	— Эдний гацаанд энэ өвчнийг тараадаг хүн байна... Онцгой арга хэмжээ авахгүй бол болохгүй. Энэ тухай би дээш нь илтгэсэн.

	— Павел Иванович түүнийг хараач. Горьгүй эд байгаа биз?

	— А—яа..

	Чукарин гацааны нэг өндөр шар залуутай цуг Григорий тайчив. Бичээч гарч ирээд цамцныхаа хормойг ардаа хунируулан:

	— Панфилов Севастьян, Мелехов Григорий гэж тодхон дуудав.

	— Нөгөө залуу айж улайгаад оймсоо тайлах зуур:

	— Бушуулаарай! гэж Григорийд шивнэв.

	Григорий жаахан хулчганаж зоо нуруугаар хүйт оргив. Бие нь шулсан царс шиг борлож хүрэнтэнэ. Битүү хар үс ургасан хөлөө хараад өөрөө жаахан ичив. Байшингийн булан дахь пүү дээр нэг шалдан горзгор залууг зогсоогоод бага эмч бололтой нэг хүн хэмжүүрийн заалтыг гүйлгэн:

	— Дөрөв, арав. Буу гээд зандарч байв.

	Үзлэгийн доромжлол бүхий ёс Григорийн сэтгэлийг түгшүүлэв. Цагаан хувцастай нэг буурал эмч чагнуураараа чагнаж бас нэг залуувтар эмч зовхийг нь сөхөж хэлийг нь харав. Бас эвэр хүрээтэй шил зүүж ханцуйгаа тохойндоо хүртэл шамласан нэг нь хоёр гараа үрчин ард нь эргэлдэнэ.

	— Пүү дээр очиж хэмжүүл.

	Григорий пүүгийн иржгэр хүйтэн төмөр дээр гишгэж зогсов.

	— Тав, зургаа хагас гээд хэмжигч төмөр оньсыг буулгав.

	Буурал эмч Григорийг гараас нь татаж эргүүлээд:

	— Нэг их өндөр биш золиг байхчив... гэхэд

	— Сонин юм даа! гэж нөгөө залуувтар нь ээрэв.

	 

	Ширээний цаана сууж буй хүмүүсийн нэг нь:

	— Хэд гэнэ ээ! гэж гайхав.

	Буурал доктор хөмсгөө атируулсан хэвээр:

	— Таван пүү, зургаа хагас фунт гэв.

	Цэргийн тойргийн дарга толийтол самнасан хар үстэй толгойгоо зэрэгцээ суугаа хүн рүү далжийлган:

	— Амь сахих цэрэг хуваарилах юм уу? гэв.

	— Дээрэмчин царайлсан... тун хэрцгий этгээд.

	Хурандаагийн погоонтой нэг дарга тэсэж ядсан шинжтэй ширээ тогшиж:

	— Цаашаа эргэ! Нуруун дээр чинь юу гарсан юм? гэж асуув.

	Буурал эмч амандаа нэг ойлгогдохгүй юм бувтнахад, Григорий ширээ рүү нуруугаа харуулж эргээд бүх биеэ мяралж мэт чичгэнэн буйг нуух санаатай их л хичээн:

	— Хавар салхинд цохиулчхаад бижрүү туурсан юм гэж хариу өчив.

	Григорийг хэмжиж дууссаны дараа үзлэг хийгч тушаалтнууд ширээний цаана зөвлөлдөөд:

	— Армид өгөхөөр шийдэв.

	— Мелехов, арван хоёрдугаар хороонд, мэдэв үү? гээд Григорийг гаргав.

	Хаалга руу явах зуур үзлэгийнхэн сэжиглэсэн янзтай

	— Болохгүй ээ-ээ. Ийм царайтай амьтныг эзэн хаан үзчихвэл юу болно гэж санана? Нүдийг нь хараад л... эрлийз,! Дорно зүгийнх л байж таарна. Бас тэгээд бие нь цэвэр биш, цул бижрүү гэж шивнэлдэхийг Григорий сонсов.

	Гадаа ээлжээ хүлээж байсан нутгийн залуучууд Григорийг бүчиж:

	— За яав Гришка? Хаана очих болов? Атаманы хороонд л биз дээ? Хэдэн кило татав аа? гэж шалгаав.

	Григорий өрөөсөн хөл дээрээ догонцон өмдөө өмсөх зуур:

	— Золигууд юу гээд байгаа юм? Хаана гэв үү? Арван хоёрдугаар хороонд хуваарилагдлаа гэв.

	Бичээчийн толгой цухуйж:

	— Коршунов Дмитрий, Каргин Иванов гэж дуудав.

	Григорий оодон дээлээ явуут товчилсоор шатаар буув.

	Бүлээн салхи үлээж, цас нь хайлсан замын нүцгэн бараан зурвас уур савсуулна. Тахианууд гудамж хөндөлсөн шогшролдон гүйлдэж, өнгө нь салхинд ташуухан ирилжих шалбааг дундуур галуунууд маадайлцан алхалж, усанд гишгэсэн хөл нь намрын жаварт цохиулж улайсан модны навч шиг улайрч ягааран харагдана.

	Маргааш нь морьдын үзлэг эхлэв. Талбайгаар нэг шинелийн хормой дэрвүүлсэн дарга нар өөдөө сөөргөө хөлхөж, морины хэмжүүр барьсан их, бага эмч нар явж өнгөрөв. Зүс бүрийн морьдыг урт хашааны дагуу эгнүүлэн сойжээ. Пүүгийн тэндээс Вешенск суурины атаман Дударев талбайн дунд морьдын хэмжээг тэмдэглэж буй бичээч нарын суугаа ширээ рүү бүдчин очиж: хөлөө ууртай гэгч дэвслэн, зуутын дарга залууд нэг юм тайлбарлан ярьсаар явж өнгөрөв.

	Григорий зуун найман хүний дараа морио пүү рүү хөтөлж аваачлаа. Морины нь хамаг биеийг хэмжиж жигнээд, пүү дээрээс бууж амжаагүй байхад малын бага эмч дахин ихэрхүү байдлаар хүрч ирээд дээд уруулыг сөхөж, амыг харж хэнхдэгийн булчинг хар хүчээрээ базалж, хуруу гараа аалзны хөл шиг арвайлгаад хөлийг нь барив.

	Өвдөгний нь үеийг базалж, шөрмөсний нь уулзуур газрыг тогшиж, бэрэвхийн нь дээгүүр үзлээ...

	Үргэж хулмалзах морийг тийнхүү баахан чагнаж, тэмтчиж байснаа карболын хүчлийн нясуун үнэр ханхлуулан, цагаан халаадныхаа хормойг дэрвүүлсээр цаашаа одов.

	Григорийн морь гологдлоо. Өвгөн Сашкагийн найдвар талаар болж, түүний олохгүй байх гэж ярьж байсан далд сорвийг хашир эмч олчихжээ.

	Бачимдаж сандарсан Григорий эцэгтэйгээ зөвлөж, хагас цагийн дараа Петрогийн морийг бусад хүний морьдын завсраар оруулж пүүлүүлэв. Түүнийг нь эмч бараг үзэлгүй оруулав.

	Григорий тэрүүхэнтэй хуурай газар нэмнээ дэвсээд авч яваа юм хумаа дэлгэж тавив. Ард нь Пантелей Прокофьевич морийг нь бариад мөн адил хүүгээ үдэж яваа өөр нэг өвгөнтэй ярьж байлаа.

	Тэдний хажуугаар цайвар саарал шинель, мөнгөн буурал папах малгайтай өндөр буурал генерал цагаан бээлийтэй гараа хаялан, зүүн хөлөө урагш үл мэдэг өргөж тавьсаар өнгөрөв.

	Пантелей Прокофьевич Григорийн араас нударч:

	— Тойргийн атаман гэдэг чинь энэ дээ гэв.

	— Генерал юмаа?

	— Хошууч генерал Макеев. Хатуухан эр дээ!

	Атаманы араас хороо, батарейгаас хүрэлцэн ирсэн баахан дарга нар дагалджээ. Ханхгар чээж, бүдүүн бөгстэй их бууны ангийн дүрэмт хувцас бүхий нэг дэд есаул өөрийн найз атаманы хорооны амь сахих цэргийн хорооны өндөр гоё даргад:

	— Монди байх гэж! Эстонийн тосгодынхон голдуу цагаавтар царайтай байтал тэр бүсгүй шал өөр царайтай байлаа, тэгээд ганц тэр ч биш! Бид янз бүрээр таамаглаж байтал хорин жилийн өмнө юу болсныг олж мэдлээ... гэж чангаар ярьж явлаа. Дарга нар хажуугаар өнгөрч, нэмнээ дээрээ хамаг юмаа дэлгэн суугаа Григорийгоос холдсон учраас тэдний яриа салхитайд сонсогдсонгүй. Харин цэргийн дарга нарын инээлдэх шуугиан дунд их бууч дэд есаул: — Тэгсэн чинь... тэр тосгонд манай атаманы хорооны нэг зуут байрлаж байсан юм билээ гэж ярих нь бүдэг бадаг сонсогдлоо.

	Бичээч хортой харандааны хөх бал болсон хуруугаараа салганан урт дээлээ товчилсоор гүйхэд араас нь тойргийн цагдаа даргын туслах:

	— Чамайг гурван хувь бичээрэй гэж хэлсэн шүү дээ! Сайхан мэдээрэй! гэж зандрав.

	Григорий зүс үзээгүй дарга, түшмэдийн нүүр царайг сонирхон харна. Дэргэдүүр нь өнгөрч явсан хиа уйдаж гиюүрсэн уйланхай нүдээр Григорийг ажсанаа, анхааралтай харцтай нь халз мөргөлдөөд нүдээ буруулав. Хойноос нь зуутын нэг өвгөн дарга бачимдаж тэвдсэн бололтой арзгар шар шүдээрээ дээд уруулаа хазсаар бараг гүйж очлоо. Зуутын даргын шар хөмсөгний дээхэн талд зовхи нь татав татавхийж байгааг Григорий ажиглав.

	Григорий хажуудаа цоо шинэ нэмнээ дэвсэж дээр нь ногоон хяртай, будааны цүнх, богц бүхий цэрэг эмээл, хоёр хос шинель, хоёр шалбуур өмд, мундир, хоёр хос савхин гутал, дотуур өмд цамц, фунт хагас хатсан талх, лаазтай мах, будаа зэрэг дан морьтой хүний бүрэн хэрэгсэл дэлгэсэн суув.

	Онгорхой богцонд тостой даавуунд боосон дөрвөн төмөр тах, тахны хадаас, хоёрын зэрэг утастай зүү утасны хатгуур алчуур харагдана.

	Григорий юм хумаа сүүлчийн удаа үзэж шалгаад явган сууж шуумаазныхаа тос болсон буланг ханцуйгаараа арчив. Талбайн цаад үзүүрээс эхлэн нэмнээний хажууд эгнэж жагссан казакуудын эгнээний өмнүүр комиссынхан алгуурхан цувцгаав. Цэргийн дарга нар атаманы хамт казак цэргийн эд хэрэглэл, юм хумыг нэгд нэггүй үзэж, саарал шинелийнхээ хормойг шуун цүнх сав онгичиж, зүү утсыг үзэж, хатсан талхтай савыг гар дээрээ өргөж дэнсэлж байв.

	Григорийтой зэрэгцээ зогсож байсан нэг залуу цэргийн тойргийн даргыг хуруугаараа зааж:

	— Тэр нэг өндөр амьтан өмхий хүрний нүх ухаж байгаа нохой шиг хүний юмыг ухаж төнхөж байгааг хараач та нар гэв.

	— Үгүй ер муусайн золигууд!.. Цүнхийг нь урвуулж байна гээч!

	— Болохгүй юм болоод л ухаж байгаа байлгүй.

	— Тахны хадаасыг хүртэл тоолж байна уу даа?

	— Ёстой нохой юм даа!

	Комисс ойртоход хүмүүсийн яриа аажмаар намжиж, хэдхэн хүний дараа Григорий дээр ирэх байв. Тойргийн атаман бээлийгээ зүүн гартаа бариад, баруун гараа тохойгоороо нугалалгүй хаялж явлаа. Григорий номхон зогсож, ард нь эцэг нь хоолойгоо засаж ханиав. Салхи адууны шээс, хайлсан цасны үнэрийг талбайгаар нэг сэнгэнүүлж, наран согтуу хүний нүд шиг ёлтойно.

	Хэсэг дарга нар Григорийн хажуу дахь казакийн дэргэд зогсоод нэг нэгээрээ ирж:

	— Хэний хэн бэ? гэж асуулаа.

	— Мелехов Григорий.

	Цагдангийн дарга шинелийнх нь бүснээс татаж сөхөөд дотрыг нь үнэртэж, товчийг нь хурдан тоолж байхад хорунжийн погоонтой өөр нэг дарга шалбуур өмдний нь зузаан цэмбийг имэрч, гурав дахь нь шинелийнхээ хормойг салхинд хийсэж толгой руугаа буутал тонгойн цүнхийг нь тэмтчив. Цагдангийн дарга тахны хадаас боосон даавууг халуун юманд хүрэх гэж байгаа мэт эрхий чигчий хоёроороо задлаад уруулаа тамшаалан тоолсноо

	— Яагаад хорин гурав байдаг билээ? Энэ чинь юу болж байна? гээд уурлаж боодлын булангаас угзрав.

	— Эрхэмсэг дарга минь, хорин дөрөв л юмсан.

	— Чи намайг сохор хүн гэж бодоо юу?

	Григорий хорин дөрөв дэх хадаасыг нугаларсан булангаас сөхөж гаргах үес ширүүн хар гар нь цагдаа даргын цав цагаан хуруунд хүрчхэв. Цаадах нь гараа хатгуулсан мэт угз татан авч саарал шинелийнхээ ташаанд арчаад сэжиглэсэн янзтай ярвайн бээлийгээ хийв.

	Григорий чингэхийг нь мэдээд дээш болж эгдүүцэн инээмсэглэв. Тэр хоёрын харц халз мөргөлдөж цагдаа даргын царай минчийн улайгаад өндөр дуугаар:

	— Яасан муухай хардаг юм! Яаж харж байгаа чинь энэ вэ? (шанааныхаа сахлыг хусахдаа эсгэсэн шинэхэн сорвитой хацар нь нэлдээ улайв) — Шуумааз чинь яагаад замбараагүй байгаа юм бэ? Энэ бас юу вэ? Чи казак эр үү, шаахай өмссөн тариачин уу?.. Эцэг чинь хаана байна? гэв.

	Пантелей Прокофьевич морио цулбуураас нь угзарч урагшаа нэг алхаж хазгар хөлөө хавсран зогсов.

	Шөнөжингөө хөзөр тоглож хожигдоод уур нь гараагүй явсан тэр дарга:

	— Цэргийн алба мэддэггүй юм уу?... гээд омогдож гарлаа.

	Тойргийн атаман ирэхэд, цагдангийн дарга таг чиг болов. Атаман эмээлийн тэвшийг гутлынхаа хоншоороор өшиглөж, үзээд нэг зогссоноо дараагийн хүн дээр очлоо. Григорийн хуваарилагдсан хорооны цувааг хариуцсан дарга их л эелдгээр бүх юмыг нь зүү утасных нь уутыг хүртэл нэг нэггүй онгичиж үзээд хамгийн сүүлд араараа ухарч явав. Тамхиа асаах гэж биеэрээ салхи хааж байгаа нь тэр ажээ.

	Маргааш нь Чертковын өртөөнөөс гарсан галт тэрэг казак эрс, морьд болон агтын тэжээл ачсан улаан вагонуудыг залгаж аваад Лиски-Воронежийн чиглэлд хөдлөв.

	Тэдгээрийн нэгэнд Григорий морины тэжээлийн банзан онгоцыг налаад зогсож явлаа. Вагоны нээлттэй хаалгаар харь нутгийн тал, алсын их ой, цэнхэртэн дуниарсаар ард үлдэнэ.

	Морьд хуурай өвс шижигнэтэл зажилж, хөлийн доорх тулгуур тогтвор мууг мэдрэн хөлөө байн байн сэлгэнэ.

	Вагон дотор хээрийн агь морины хөлс, хаврын урь ханхалж огторгуйн хаяанд хэсэг хэсэг ой үдшийн бүдэг од шиг нисэн үл хүрэх алсад цэнхэрлэнхэн дүнсийх амуй.

	 


Гуравдугаар хэсэг

	 

	I

	 

	1914 оны гуравдугаар сарын урьхан хонгор нэгэн өдөр Наталья хадмындаа буцаж ирэв. Пантелей Прокофьевич бух эвдсэн хашааг саглагар хөх бургасаар сэлбэж байлаа. Дээврийн ус дусалж, хонгорцог мөснүүд цалин цагаан мөнгө шиг гялтганаж, дээврийн имжээр мод дагаж урссан усны мөр давирхай мэт харлан зурайна.

	Илч нэмсэн улбар шар наран, харлаж цоохортсон дов толгодод эрх тугал шиг наалдаж, газрын хөрс хөвсийж сэвсийгээд, Дон хавийн толгодоос салбарласан цэрдэн хошуудын дээгүүр нялх ногоо оюун эрдэнэ адил соёлж байв.

	Царай зүс алдаж эцэж турсан Наталья хадам эцгийнхээ араас очиж эрэмдэг болсон гилжгэр хүзүүгээ гулдайлган:

	— Аав, сайн сууж байна уу? гэв.

	— Натальюшка юу? Сайн байна уу, хонгор минь! гэж Пантелей Прокофьевич сандраад, матаж байсан бургас гараас нь мултарч чавхдан тэнийлээ. 

	— Чи минь яагаад үзэгдэж харагдахгүй байв аа? За гэртээ оръё, хөгшин маань чамайгаа хараад бөөн баяр болно гэв.

	— Аав, би буцаж ирлээ... гэж Наталья гараараа дохимор болоод царай буруулж 

	— Хөөхгүй бол би танайд л байхаар ирлээ.. гэв.

	— Юу гэсэн үг билээ, хайрт минь! Чи минь бидэндээ ямар хүний хүн биш дээ? Григорийгоос захиа ирсэн... Чиний тухай бичээрэй гэж захисан байна билээ.

	Тэр хоёр гэрт оров. Пантелей Прокофьевич тэвдэж баярлан хазганана.

	Ильинишна Натальяг тэвэрч, бөөн бөөн нулимс асгаруулж хамар амаа элгэвчиндээ арчиж байгаад:

	— Чамд хүүхэд л хэрэгтэй. Цаадах чинь үрээ үзээд эргэнэ. За суу. Би одоохон бин авчирч өгье гэлээ.

	— Бурхан өршөөх болтугай, ээж минь. Би... буцаад ирлээ...

	Минчийж улайсан Дуняшка гаднаас галын өрөөнд гүйж оронгуутаа Натальягийн өвдгийг тэврээд:

	— Яасан муухай амьтан бэ! Биднийгээ мартчихдаг!... гэхэд

	— Галзуурсан өлөгчин! гэж эцэг нь зориуд чангаар зандрав.

	Наталья Дуняшкагийн гарыг салгаж нуур рүү нь ширтэн:

	— Яасан том болчихоо вэ... гэж өхөөрдөв.

	Цөм бие биеэсээ ам өрсөлдөн ярилцаж гарав. Ильинишна шанаагаа тулж, урьдаасаа шал өмнөө болсон Натальяг өрөвдөн ширтэж харамсан гуньхарна.

	Дуняшка Натальягийн гарыг илбэн:

	— Манайд бүр ирсэн үү? гэж шалгаав.

	— Хэн мэдэх вэ...

	— Хүний авааль эхнэр байж, орох оронгүй байх гэж үү? Эндээ бай! гэж Ильинишна шийдээд, дүүрэн бинтэй шавар аягыг ширээн дээгүүр чирч ойртуулаад бэрийгээ дайлав.

	Наталья олон хоног эргэлзэж тээнэгэлзсэний эцэст хадмындаа буцаж ирсэн ажээ. Эцэг нь явуулахгүй загнаж, ичээж, ятгавч эдгэрснийхээ дараа өөрсдийнхнөө царайчилж, өсөж бойжсон ч атугай хөндийрч төсөөрөөд бараг хүнийх болсон тийм айлд сууж байх нь эвгүй санагдах болжээ. Амиа хорлох гэж оролдсон нь түүнийг эх, эцэг, ах дүү нараас нь улам ч хөндийрүүлжээ. Григорийг цэрэгт явчихлаар Пантелей Прокофевич Натальяг татаж авах гэж дандаа оролддог болжээ. Гэртээ аваачиж Григорийтой эвлэрүүлье гэж хатуу шийдсэн байж:

	Энэ өдрөөс эхлэн Наталья Мелеховынд байх болов. Дарья

	— Натальяд дургүйгээ өнгөндөө огтхон ч мэдэгдсэнгүй. Петро элэгсэг дотно хандана. Харин Дарьягийн муухай муухай харах нь Дуняшкагийн сүйд болж салахгүй наалдах, настайчуулын төрсөн үр шигээ хайрлаж халамжлах зэрэгт дарагдаад мэдэгдэлгүй өнгөрч байв.

	Натальяг хадмындаа буцаж ирсний маргааш Пантелей Прокофьевич Дуняшкад зарлиг буулгаж Григорийд захидал бичүүлэв.

	 

	* * *

	 

	"Бидний хайрт хүү Григорий Пантелеевич сайн байна уу? Бид, төрсөн эцэг, эх, ах, дүү чинь эх Василиса Ильинишнагийн хамт чин сэтгэлээс гүнээ мэхийн ёсолж, сайн сайхны хишиг ерөөлийг дэвшүүлье. Чамд ах Петро Пантелеевич, гэргий Дарья Матвеевнагийн хамт мэхийн ёсолж эрүүл энх, сайн сайхныг хүсэн ерөөж байна. Үүний хамтад дүү Евдокея болон бусад ах дүү нар чинь мэнд хүргэж байна. Хоёрдугаар сарын шинийн таванд бичсэн захидлыг чинь бид хүлээн авч чин зүрхнээсээ баярлацгаав.

	Харин уналга морь гундаад байна гэж бичсэн бол гахайн дотор өөх цутгаж өгөөрэй. Газар нялцайгаагүй, халтираа үүсээгүй бол хойд хөлийг нь битгий тахлаарай. Чиний эхнэр Наталья Мироновна манайд эрүүл энх сайн сууж байна.

	Ээж чинь чамд хатаасан жимс, ноосон оймс, бас гахайн өөх, идэх уух янз бүрийн юм явууллаа. Бид цөм мэнд сайн байна. Харин Дарьягийн хүүхэд нас барсныг мэдэгдье. Саяхан би Петротой саравчаа дээвэрлэсэн. Петро морио хайрлаж хамгаалж яваарай гэж захиж байна. Үнээ тугалласан, хөгшин гүү маань хээл нь хөдөлсөн бололтой дэлэгнээд байна. Түүнийг суурины Донец гэдэг азарга гишгэсэн, мацгийн тав дахь долоо хоногт23 унагална байх. Чи албандаа сайн зүтгэж, дарга нар чинь сайшааж байгаад бид баяртай байна. Алба ажлаа зохих ёсоор нь гүйцэтгэж бай. Хааны цэрэгт алба хааж. байгаа цагт газардах ёсгүй, Харин Наталья одоо манайд байх болсон. Чи энэ талаар бодож явах хэрэгтэй. Гай Дайрч шар тосны баяраар гурван хонийг маань чоно барьчихсан. За бурхан тэнгэрийн ивээлээр эрүүл энх явах болтугай. Чамд тушаах зүйл гэвэл эхнэрийгээ бүү мартаарай. Энэ чинь чамтай ёс төрөөр ханилсан сайн хүүхэн шүү. Чи ёс төр битгий эвд, эцгийнхээ үгэнд орж яв. 

	Ёсолсон чиний эцэг ахлагч урядник 

	Пантелей Мелехов" гэжээ.

	 

	Григорийн хороо Орос-Австрийн хилээс дөрвөн мод зайтай Радзивиллово гэдэг газар байрлаж байв. Григорий гэртээ хааяа нэг захидал бичнэ. Наталья буцаж ирсэн тухай мэдээг хүлээж аваад бүрхэгдүү утгатай хариу бичиж, түүнд мэнд хүргэхийг хүсэх төдийхнөөр хязгаарлав. Захианы утга нь булзааруулсан бүрхэг байв. Пантелей Прокофьевич захиаг нь Дуняшка, Петро хоёроор хэд дахин уншуулаад, уг захианд Григорийн ямар нэг нууцгай санаа байгаа эсэхийг бодож олж ядав. Улаан өндөгний баярын өмнөхөн явуулсан захидалдаа Григорийг цэргээс буцаж ирээд эхнэртэйгээ суух уу, эсвэл Аксиньятайгаа байх уу гэдэг асуултыг шууд тавьжээ.

	Григорий хариу бичилгүй удав. Гурван эрдэнийн баярын дараахан Григорийгоос товчхон захиа ирлээ. Түүнийг Дуняшка дуржигнатал үгийн төгсгөлийг хагас дутуу хэлэн түргэн уншихад Пантелей Прокофьевич тоо томшгүй мэнд амар эрж энэ тэрийг асууж лавласныг нь алгасан, захидлын гол санааг арай чарай ойлгож байв. Григорий захидлынхаа төгсгөлд Натальягийн талаар бичихдээ:

	"...Намайг Натальятай суух эсэхийгээ бич гэж та нар хүсжээ. Тэгвэл аав танд гэж хэлэхэд нэгэнт огтолсон талхыг дахин нааж болдоггүй гэдэг шүү дээ. Би одоо хүүхэд багачуултай болчхоод ямар нүүрээрээ Натальятай суух билээ? гэдгийг та нар өөрснөө бэлээхэн мэдэж байгаа. Тэгнэ ингэнэ гэж би одоогоор хэлж чадахгүй. Тэр тухай ярихаас ч дургүй хүрч байна. Саяхан бид хил алхсан нэг дамын худалдаачныг барьж авлаа. Түүнтэй уулзаж ярихад удахгүй австрийнхантай дайтна, тэдний хаан саяхан хил дээр ирж чухам хаанаас дайн эхлэх, ямар газрыг эзэлж авахаа биеэрээ үзээд явсан гэж ярив. Дайн эхэлбэл би ч амьд үлдэхээ мэдэхгүй байж юмыг урьтаж шийдэх аргагүй байна" гэжээ.

	 

	* * *

	 

	Наталья эр нөхрийгөө буцаж ирэх байх гэдэг хоосон горьдлогоор гутарч цөхөрсөн сэтгэлээ тэжээж, хадмындаа ажиллаж амьдарсаар байв. Григорийд ганц ч захидал бичээгүй боловч түүнээс захидал ирэхийг өр зүрх өвдөн гуньхран хүлээдэг хүн тэднийд Натальягаас өөр байсангүй.

	Гацааны амьдрал ердийн хэвшмэл байдлаасаа огтхон ч хэвийсэнгүй: цэргийн хугацаа дууссан эрчүүд буцаж ирж, өдөр тутмын аар саар ажил өдөр хоногийг огт мэдэгдэлгүй цөлбөж, ням гариг болгонд хүмүүс өглөөнөөс эхлэн сүмд мөргөхөөр гэр бүлээрээ сүрэглэн цувж, эрчүүл нь дүрэмт хувцас, гоёлын шалбуур өмд өмссөн ханхалзаж, хөвсгөр хуниастай ханцуйтай, бие барьсан гоё эрээн мяраан цамц өмссөн авгай хүүхнүүд нь навсайж шарчигнасан өнгө өнгийн урт банзлынхаа хормойгоор шороо шүүрдэн алхалцгаана.

	Харин дөрвөлжин талбайд сүйх тэрэгнүүдийн арал ондойн сэрийлцэж, морьд янцгаан, янз бүрийн хүн хар хөлхөлдөж, галын аюул сэргийлэх саравчны дэргэд ногоочин болгарууд урт даавуу дэвсэж дээр нь идэшний ногоо дэлгэн худалдаалж, тэдний араар баахан хүүхэд бөөгнөрч зээлийн талбайг тоомжиргүй янзтай ширтэн байгаа сул тэмээнүүдийг сонирхох бөгөөд улаан бүслүүртэй цэрэг малгай өмсөн эрчүүл эрээн мяраан алчуур тавьсан авгай хүүхнүүд энд тэндгүй харагдана. Худгийн ус татах байнга ажлын дараа нуруу амрах тэмээнүүд хөөс сахруулан хивж, нойрмог ногоон нүд нь сүүмийж гөлөрнө.

	Үдэш болгон хөлийн чимээ гудамжаар нэг пижгэнэж, хүмүүс дуулцгаан, баян хуурын аялгуунд бүжиглээд шөнө орой болсон хойно л хөгжмийн сүүлчийн чимээ гацааны захад бүдгэрэн намдсаар замхардаг байлаа.

	Наталья тийм наргиан цуглаанд очихгүй, Дуняшкагийн гэнэхэн цайлган яриаг баясан сонсдог байв. Дуняшка нэг мэдэхэд гоолиг, хөөрхөн хүүхний зэрэгт хүрч эрт боловсордог алим шиг өслөө. Энэ жил насаар ахмад бүсгүй найзууд нь Дуняшкаг хүүхэд үеэ өнгөрөөлөө гэж үзээд өөрсдийнхөө эгнээнд оруулж авчээ. Дуняшка яг л эцэг шигээ намхан бор хүүхэн болжээ.

	Арван тав дахь хаврын нүүр үзэвч хүүхдэрхүү нарийхан бие нь бүдүүрсэнгүй. Балчир багын болон ид цэцэглэж байгаа идэр насны өхөөрдөм гэнэн цайлган зан ааш холилдож, цамцны нь цаана зангидсан гар шиг жаахан мээм мэдэгдэхүйц хатуурч томбойгоод, дал мөрөөрөө тэлж, мойл хар нүд нь урт, үл мэдэг хэлтгий аягандаа нөгөө л дүрсгүй ичимхий байдлаараа оч мэт гялалзана. Дуняшка наргиан цуглаанаас буцаж ирээд Натальяд аминчлан хамаг нууцаа дэлгэнэ.

	— Наташа минь, чамдаа л гэж би нэг юм яримаар байна...

	— За яриач дээ.

	— Мишка Кошевой оройжин надтай дэлгүүрийн хажуугийн модон дээр суулаа.

	— Чи юунд нь ичиж улайгаад байгаа юм бэ?

	— Би ердөө ч улайгаагүй!

	— Толинд хараач, дөл шиг л болчихжээ.

	— За байз л даа! Ичээж орхих юм...

	— Ярь л даа, би ичээхээ больё.

	Дуняшка улайсан хацраа бор гараараа үрчин, хуруугаараа хоёр чамархайгаа дарж байгаад учир зүггүй тачигнатал инээд алдан:

	— "Чи лянхуа цэцэг шиг хүүхэн юм! гэж байхгүй юу..." гэв.

	Наталья гишгэлэгдэж өнгөрсөн жаргалаа мартаад, хүний аз жаргалд баярлан:

	— За тэгээд? Цааш нь ярь л даа! гэж зоригжуулав.

	— "Мишка битгий дэмий ярь!" гэж намайг хэлэхэд үнэн гэж зүтгээд байх юм гээд Дуняшка толгойгоо сэжиж, өрөөгөөр дүүрэн жингэнэтэл хөхрөхөд, чанга сүлжсэн хоёр шодон хар гэзэг нь дал мөр, ар нуруун дээгүүр нь гүрвүүл шиг годолзон мурилзав.

	— Цаадах чинь өөр юу гээв?

	— Алчуураа дурсгал болгооч гэнэ.

	— Өгөв үү?

	— Үгүй, өгөхгүй. Өөрийнхөөсөө гуйхгүй юу гэсэн. Тэр чинь Ерофеевын бэртэй... Нөхөр нь цэрэгт явчхаад зугаалж байдаг хүүхэн байхгүй юу.

	— Тэгвэл холхон л яваарай.

	— Тэртэй тэргүй хол байгаа юм чинь гээд Дуняшка инээдээ барьж ядан: 

	— Наадам тараад хоёр бүсгүйтэй гурвуулаа ирж явтал хөлчүү өвгөн Михей биднийг гүйцэж ирж: "Миний хөөрхөн охид намайг үнс, хоёр хоёр мөнгө өгнө" гээд бидэн рүү дайрахад Нюрка духан дундуур нь бургасаар ороолгож орхиод, бид байдгаараа зугтаж гарлаа! гэж ярив.

	Гандуу халуун зун болж гацааны харалдаа Дон мөрөн татарч урьд ширүүн эргүүлэгтэй байсан газар олом үүсэж, үхэр мал нуруундаа ус хүргэлгүй цаад биед нь гардаг боллоо. Шөнөдөө хяр толгодоос гацаа руу нозоорсон халуун салхи үлээж, наршиж хатсан өвсний үнэр сэнгэнэнэ. Голын дэвсгийн лууль шарилж гандаад Донын саваар өлөн саарал манан сиймхий хөшиг шиг суунаглана. Шөнөдөө Дон дээгүүр аадрын үүлс хуралдаж, аянгын дуу хий тачигнавч гандаж хагссан газар ширхэг ч бороо дусахгүй мөртөө тэнгэр огторгуйг хэсэг хэсэг болтол хага зүсэх мэт аянгын цахилгаан завсар зайгүй гялалзана.

	Шөнө болгон сүмийн хонхны гонхонд бэг баатар орилж аймшигтай муухай дуу нь гацааны дээгүүр цуурайтна. Бэг баатар тэндээсээ хүүрийн газар нисэн очиж, тугал бэлчиж чийрлэсэн хүүрийн газар, зэрлэг шарилж өвс ургасан булшин дээгүүр гуаглана.

	Хүүрийн газар бэг баатар дуугарахыг сонсоод өвгөчүүл:

	— Муу л юм болох нь дээ гэж зөгнөн ярьцгаана.

	— Дайн болох байх.

	— Туркийн кампанийн өмнө мөн л ингэж гуаглаад байсан юмсан.

	— Дахиад тахал гарах нь болов уу?

	— Сүмээс хүүрийн газар руу нисээд байдаг ч сайны ёр бишээ.

	— Ай, хутагт Микола—угодник минь... гэлцэнэ.

	Гаргүй Алексейн дүү Шумилин Мартин муу ёрын шувууг хоёр шөнө хүүрийн хайсны ёроолд отсон боловч үзэгдэж харагдахгүй дээгүүр нь чимээгүй нисэж өнгөрөөд хүүрийн газрын нөгөө талын нэг загалмай дээр сууж нойрсож байгаа гацааг муухай дуугаараа цочоож байжээ. Тэгэхэд нь Мартин аль муухайгаар харааж, нүүж яваа хар үүлсийн өехий рүү нэг сайн хий буудчихаад харьжээ. Тэдний гэр тэрүүхэн хажууд нь байв. Мартиныг харихад аймтгай, бие муутай атлаа эм туулай шиг хүүхэд цувуулдаг, жил болгон төрдөг эхнэр нь:

	— Дүүрсэн тэнэг хар золиг! Тэр шувуу юунд чинь садаа болоод байгаа юм бэ? Тэнгэр бурхан, залхаавал яана? Хэзээ хэзээгүй болоод байхад чам шиг мондиос болж дутуу гаргачихвал яана? гэж зэмлэдэг байжээ.

	— Цөөг чи! Төрдгөөрөө л төрнө биз. Торхчны морь шиг тэнгэр гэдэслээд явж сурсан байж, гайгүй байлгүй. Харин энэ муу бэг баатар юу болоод сэтгэл үймүүлээд байгаа юм бол? Муу ёрын амьтан гай даллаж байгаа нь энэ. Дайн гарвал намайг цэрэгт аваад явчихна. Чи энэ олон зулзагатай яана гээд Мартин дэвсгэр дээр зэрэгцэн унтаж буй хүүхэд хурхиран, хулгана час час хийх булан руу заав.

	Мелехов Пантелей майданд очсон өвөгчүүлтэй хөөрөлдөж:

	— Астрицын хаан хил дээр ирж бүх цэргээ нэг газар бөөгнүүлээд Москва, Петербург рүү хөдлөх тушаал өгсөн гэж манай Григорий бичсэн байна билээ гэж сүрхий нотолж байв.

	Өвгөчүүл өнгөрсөн дайныг санаж янз бүрээр таамаглацгаав.

	— Ургацын байдлаар үзэхэд дайн болохгүй байх.

	— Ургац падгүй.

	— Оюутнууд үймж байна гэнэ ээ.

	— Бид ч хамгийн сүүлд дуулдаг улс даа.

	— Яг л японы дайн шиг.

	— Ингэхэд чи хүүгийнхээ морийг зэхэж өгсөн үү?

	— Яарах юу байна...

	— Цөм худлаа даа.

	— Хэнтэй дайтах юм болж байна?

	— Тэнгис булаалдаж Турктэй байх. Тэглээ гээд тэнгисийг хувааж чадаагүй.

	— Цөм худлаа даа.

	— Бодож цөхөөд байх юу байна? Бидний хадлангийн талбай хуваадаг шиг л хуваагаад хаявал бол оо биз!

	Яриа тоглоом тохуу болон хувирч, өвгөчүүл тарцгаав.

	Хүмүүс түргэн ургадаг нугын хадландаа гарахаар зэхэж харуулдаж, Донын цаад биед тал газрынхтай адилгүй үлбэгэр үнэр ааг ч үгүй зүсэн зүйлийн өвс ногоо цэцэглэж дуусжээ. Газар нь ганц боловч өвс ногооны шимж хөхдөг шүүс нь янз бүр ажээ. Гүдгэр ухаагийн цаадах талд адуун сүрэг явж өнгөрөхөд туурайн мөр гардаггүй тийм хатуу хар хөрстэй. Гэтэл тэр хатуу хөрсөнд нь үнэр ааг сайтай өвс дөрөө зурам ургана. Тийм атлаа Донын дэргэдэх, Донын цаадах умбарсан зөөлөн хөрсөнд зарим жил мал тоож идэхгүй өнгө жавхаа, шим шүүсгүй өвс ногоо гардаг байв.

	Гацааныхан хадуураа давтаж, хамуураа хурцалж, авгай хүүхнүүд хадланчдын уух квас исгэж байтал гацааг нэг захаас нөгөө захад нь хүртэл донсолгосон нэг явдал тохиолдож, суурины цагдаа мөрдөн байцаагч, бас урьд өмнө үзэгдэж харагдаагүй дүрэмт хувцас бүхий тас хар шүдтэй жаахан дарга дагуулан ирж атаманыг эрж сураглаад шуудхан долир Лукешкагийнх руу очив.

	Мөрдөн байцаагч ялгах тэмдэг бүхий цагаан даавуу малгайгаа барьж явав. Тэд гудамжийн зүүн гар талыг барьж сүлжмэл хашааг дагаж алхацгаав. Мөрдөн байцаагч хашааны сиймхийгээр туссан нарны туяан дээр тоостой гутлаараа гишгэж, эр тахиа шиг түрүүлж гүйсэн атаманаас:

	— Энд ирж суусан Штокман гэртээ бий юу? гэж асуув.

	— Байгаа, эрхэм ээ.

	— Юу хийж байна?..

	— Уран хүн юм чинь... Харуулдаж л суугаа биз.

	— Онцын юм ажиглагдаагүй юу?

	— Юм ажигласангүй.

	Цагдаа дарга хоёр хөмсөгнийхөө хооронд гарсан хатгыг явуут хуруугаараа шахаж, цэмбэн хувцастайдаа халууцан уухилна. Хар шүдтэй жижигхэн дарга сүрлээр шүдээ чигчийлж, цэлдгэр улаан зовхио үрчийлгэн ярвайна.

	Цагдаа, түрүүлж гүйсэн атаманыг гараараа хажуу тийш болгон:

	— Тэднийхээр ямар улс очдог вэ? гэж шалгаав.

	— Улс очдог, яг үнэн, заримдаа хөзөр тоглоцгоодог.

	— Ямар улс?

	— Голдуу тээрмийн ажилчид

	— Чухам хэн хэн?

	— Машинч, пүүлэгч. ажилчин Давыдка, бас манайхны казакуудаас очдог болсон.

	Мөрдөн байцаагч сүүлдэж яваа даргыг хүлээж зогсозноод духныхаа хөлсийг малгайгаараа арчив. Тэр дарга дүрэмт хувцасныхаа товчийг чимхлэн байж нэг юм хэлээд атаманыг хуруугаараа дуудав. Атаман амьсгаагаа дарж өлмий дээрээ гэтсээр гүйж очлоо. Хүзүүнийх нь хэрэлдсэн олон судас гүрэлзэн чинэрнэ.

	Хоёр сахиул авч очоод тэднийг баривчилж, захиргаа руу аваач. Бид одоохон очно. Мэдэв үү?

	Атаман чээжээ тэвхийлгэн номхон зогсоход дүрэмт хувцасных нь босоо захны дээгүүр гүрээнийх нь судас хөх өнгийн олс шиг гүрийж байв. Тэгснээ нусаа шорхийтэл татаад эргэж алхлав.

	Штокман энгэр задгай дотуур цамцтайгаа буруу харж суугаад сарампай модонд гар хөрөөгөөр тахир угалз гаргаж байлаа.

	— Босож үз дээ. Таныг баривчиллаа.

	— Юу болж байна аа?

	— Танайх хоёр өрөөнд суудаг уу?

	— Тийм ээ.

	— Бид танайхыг нэгжинэ гээд нөгөө дарга үүдэнд дэвссэн бяцхан хивсэнд давируулаараа тээглэн бүдэчсээр ширээ рүү очиж нүдээ онийлгон харсан номоо авч үзэв.

	— Энэ авдрынхаа түлхүүрийг өгөөдөх.

	— Ноён мөрдөн байцаагч, би яах ёстой болж байна?

	— Бидэнд ярилцах цаг гайгүй олдоно. Гэрчийн этгээд ажилдаа ор! гэв.

	Хоёр дахь өрөөнөөс Штокманы авгай шагайж хараад хаалгыг онгорхой орхив. Тэр өрөө рүү мөрдөн байцаагч, түүний хойноос бичээч дагалдан оров.

	Дарга шар хавтастай нэг номыг гар сунган үзүүлээд

	— Энэ чинь юу вэ? гэж аяархан асуув.

	— Ном л байна гэж Штокман мөрөө хавчисхийв.

	— Наад шазруун зангаа дараа цаг нь болоход хэрэглэвэл дээр байх. Тавьсан асуултад өөрөөр хариулахыг би танаас хүсэж байна! гэв.

	Штокман хямсайн инээмсэглэмэр болоод зуух налав. Цагдаа дарга цаад даргынхаа мөрөн дээгүүр хялавхийн хараад Штокманд:

	— Судалж байгаа юм уу? гэв.

	— Сонирхдог юм гэж ажиг ч үгүй хариулаад Штокман жижигхэн самаар эрүүнийхээ хар сахлыг хоёр тийш нь тэнцүүхэн хагалж самналаа.

	— Аа тийм бий.

	Дарга номын хуудаснуудыг эргүүлж үзээд ширээн дээр шидэж, хоёр дахь номыг гүйлгэж харснаа хажуу тийш тавьж, гурав дахь номын хавтасны үсгийг уншмар болоод Штокман руу эргэж:

	— Иймэрхүү ном товхимол чинь өөр хаана байна вэ? гэв.

	Штокман буу шагайх мэт зүүн нүдээ онийлгон харж:

	— Байгаа нь л энэ дээ гэв.

	— Худлаа! гэж дарга барьсан номоо савчин зандрав.

	— Би шаардаж байна...

	— Өөрснөө эр дээ!

	Энд болж буй хэрэг явдлаас айсан бололтой минчийж улайсан сахиул казакийн онгичиж байсан дотуур хувцас хунартай авдар руу цагдаа дарга сэлмээ дарж барьсаар очив.

	Штокман, даргын халз өөдөөс нүдээ онийлгон ширтэж:

	— Эелдэг харилцахыг танаас шаардаж байна гэвэл.

	— Дуугүй байж үз та гэж хэллээ.

	Тэд Штокманы эхнэртэйгээ суудаг өрөөний хамаг юмыг дээр дор нь ортол онгичиж дуусаад дархны газрыг нь нэгжиж эхлэв. Чармайлт ихтэй цагдаа хуруугаа нугалан байшингийн ханыг хүртэл тогшиж үзлээ.

	Гацааны захиргаа руу аваад явахад Штокман цагдаагаас түрүүлж нэг гараа хуучин цамцныхаа энгэрт шургуулж, нөгөө гараа наалдсан шаврыг нь сэгсэрч байгаа мэт хаялсаар гудамжийн голоор алхахад бусад нь нарны туяа тарлантан туссан сүлжмэл хашааны сүүдэр бараадан хойноос нь дагав. Мөрдөн байцаагч мөн түүгээр цэл ногоон тоос болсон гутлаараа гишгэчин алхлахдаа энэ удаад малгайгаа барилгүй чихнийхээ цайвар омогт тултал хэлтгий тавьсан явав.

	Штокманыг хамгийн сүүлд байцаалаа. Гарынхаа тосыг угааж амжаагүй Иван Алексеевич, мушийж инээмсэглэсэн Давыдка, мөрөндөө цамцаа эгэлдрэглэсэн Валет, Михайл Кошевой нар байцаалтын дараа үүдний өрөөнд бөгцийн сууцгаах бөгөөд тэд сахиулын хяналтад оржээ.

	Мөрдөн байцаагч ягаан хавтас ухаж, ширээний нөгөө талд зогсож байгаа Штокманаас:

	— Тээрэм дээр хүн алсан хэргийн талаар үүний урьд байцааж байхад та яагаад Оросын Ажилчны Социал Демократ намын гишүүн гэдгээ нуугаад хэлээгүй вэ? гэж асуув.

	Штокман мөрдөн байцаагчийн толгой дээгүүр харж таг дуугүй зогсов.

	Дуугүй байгаад нь зэвүүрхсэн мөрдөн байцаагч:

	— Энэ бол нэгэнт нотлогдсон зүйл. Та үйлдсэн хэргийнхээ хариуцлагыг хүлээх болно доо гэв.

	— Байцаалтаа эхлэхийг хүсэж байна гээд Штокман сул сандал буйг буландаж харангаа суух зөвшөөрөл эрэв.

	Мөрдөн байцаагч дув дуугүй цаасаа эргүүлж байснаа, ажиггүй тайван сууж байгаа Штокманыг хялавхийн хараад:

	— Та энд хэзээ ирлээ? гэв.

	— Ноднин.

	— Байгууллагынхаа даалгавраар уу?

	— Ямар ч даалгаваргүй.

	— Та хэзээнээс эхэлж энэ намын гишүүн болсон бэ?

	— Та юун тухай яриад байна?

	Мөрдөн байцаагч "би" гэдэг үгийг онцлон өргөж:

	— Та хэзээнээс эхэлж Оросын Ажилчны Социал Демократ намын гишүүн болсон бэ гэдгийг би асууж байна гэв.

	— Би бодвол...

	— Таны юу бодож байгааг би огтхон ч сонирхоогүй байна. Тавьсан асуултад хариул. Хэдэрлэх явдал ашиггүйгээр барахгүй, хортой гээд мөрдөн байцаагч нэг цаас гаргаж долоовор хуруугаараа дараад 

	— Тэр намын гишүүн мөн гэдгийг чинь баталж Ростовоос ирүүлсэн бичиг энэ байна гэв.

	Штокман нүдээ онийлгон тэрхүү цагаан цаасыг гүйлгэн харж, хэсэг зуур ширтсэнээ өвдгөө илээд эрс шийдэмгий дуугаар:

	— Мянга есөн зуун долоон оноос гэв.

	— Аа, тийм үү. Танай намаас энд томилон ирүүлсэн гэдгийг та хүлээхгүй байна уу?

	— Тиймээ.

	— Тэгвэл та яах гэж энд ирсэн байдаг билээ?

	— Энд слесарийн ажил хэрэгтэй гэж мэдээд ирсэн.

	— Та чухам ямар учраас энэ районыг сонгож авсан бэ?

	— Мөн л саяын хэлдэг шалтгаанаар.

	—Та ер нь байгууллагатайгаа холбоотой байдаг уу? Энд байхдаа холбоо барьсан уу?

	— Үгүй.

	— Таны энд ирснийг байгууллага чинь мэдсэн үү?

	— Мэдсэн байлгүй.

	Мөрдөн байцаагч уруулаа дорвойлгон танан иштэй бяцхан тонгоргоор харандаа үзүүрлэх зуур Штокман руу харалгүйгээр:

	— Та байгууллагынхаа хэн нэгэнтэй захидлаар харилцдаг уу? гэв.

	— Үгүй.

	— Нэгжих үед гарсан захидлыг та яах гээ вэ?

	— Тэр чинь ямар нэг хувьсгалт байгууллагатай огтхон холбоогүй нөхрийн маань захидал.

	— Та Ростовоос ямар нэг удирдамж авч байсан уу?

	— Үгүй.

	— Танайд тээрмийн ажилчид ямар зорилготой цуглардаг байсан бэ?

	Штокман дэмий балай асуултад гайхах янз үзүүлэн мөрөө хавчилзуулж:

	— Өвлийн үдэш зүгээр л цуглардаг байсан... Цаг нөхцөөж хөзөр тоглодог байсан...

	— Хуулиар хориглосон ном уншицгаадаг байсан гэж мөрдөн байцаагч нэмэв.

	— Үгүй. Тэд цугаараа бичиг үсэг муутай улс шүү дээ.

	— Гэсэн ч тээрмийн машинч, бусад хүмүүс түүнийг чинь үгүйсгэхгүй байна.

	— Тэр худлаа.

	— Та ер нь хамгийн наад захын юм ойлгодоггүй хүн шиг байна... гэхэд Штокман инээмсэглэв. Тэгэхэд мөрдөн байцаагчийн хор шар буцалж ярианыхаа эрэмбэ дарааг алдаж

	— Танд эрүүл саруул ухаан санаа алга! Таны хэдэр зан өөртөө л муу. Танай нам казакуудын дунд ялзруулах ажил зохиож тэднийг засгийн газрын мэдлээс мулталж авах зорилгоор таныг энд ирүүлсэн нь бүрэн нотлогдож байна. Тийм байтал нууж далдлаад байхын учрыг би ойлгохгүй байна. Тэглээ гээд энэ бүгд таны ялыг хөнгөлж чадахгүй... гэж үгээ дуусгав.

	— Энэ бол таны таавар. Тамхи татаж болох уу? Баярлалаа. Тэгэхдээ энэ чинь ямар ч ул үндэсгүй таавар байна.

	— Та чинь танайхаар очсон ажилчдад энэ номыг уншиж өгдөг байсан уу? гээд мөрдөн байцаагч бяцхан номын гарчгийг алгаараа таглахад дээд талд нь цагаан цаасан дээр хараар хэвлэсэн "Плеханов" гэсэн үг дурайн харагдана.

	— Бид шүлэг уншдаг байсан гээд Штокман санаа алдаж, бөгжтэй ясан соруулыг хурууныхаа салаанд чанга гэгч хавчин, тамхиа зугуухан сорлоо...

	Маргааш нь дүнсийсэн бүрхэг өглөө хос морь хөллөсөн шуудангийн бүхээгт тэрэг гацаанаас хөдлөв. Тэрэгний арын суудалд Штокман эрүүнийхээ сахлыг пальтоны тос болсон нарийхан заханд шаргуулчхаад зүүрмэглэж явав. Түүний хоёр хажууд сэлэмтэй сахиулууд шахцалдаж, нэг буржгар үстэй цоохор нь хар хиртэй мойног гараараа Штокманы тохойноос чанга атгаж, зүүн гараараа сэлмийнхээ халцархай хуйг барьж, баривчлагдсан хүнийг айсан нүдээр хялбалзан ширтэнэ.

	Шуудангийн тэрэг гудамжаар хурдхан явав. Тэр үед Мелехов Пантелейн хашааны цаадтайх үтрэмийн сүлжмэл хайсыг налаад алчуураар толгойгоо битүү боосон нэг намхан эмэгтэй хүлээж байв.

	Шуудангийн тэрэг хажуугаар нь өнгөрөхийн алдад тэр эмэгтэй элгээ тэврэн дагаж гүйв.

	— Ося!.. Осип Давыдыч! Одоо яана?!

	Штокман гараа өргөж даллах гэтэл цоохор сахиул гарыг нь шүүрч атгаад яриаг сөөнгө хоолойгоор:

	— Суу! Цавчиж орхино шүү!.. гэж зандрав.

	Эзэн хааныг эсэргүүцсэн хүнийг эгэл бор амьдралдаа анх удаа үзэж байгаа нь энэ ажээ.

	 


II

	 

	Маньково—Калитвенск хорооллоос Радзивиллово ордог алсын урт зам нялцгай цайвар усан манан дотор бөртийн хоцорлоо. Григорий явж өнгөрсөн замыг нэхэн санах гэж оролдовч уялдаа холбоотой юм огтхон ч орж ирэхгүй зөвхөн төмөр замын өртөөний улаан байшингууд, хотолзуур шал дор түчигнэх вагоны дугуй, морьдын өтгөн шингэн, өвс бордооны үнэр, галт тэрэгний доогуур жирэлзэн өнгөрөгч хязгааргүй урт төмөр зам, вагоны хаалгаар үе үе савсан орох утаа, Воронеж, Киевийн аль нэгний буудал дээр дайралдсан сахалтай жандарм... л санаанд нь орно.

	Эднийг буулгасан жижиг өртөөн дээр дарга нар, бас саарал цамцтай, мөлчгөр толгойтой үл ойлгогдох хэлээр ярилцсан баахан хүн шахцалдаж байв. Морьдыг вагоноос шат тавьж буулгах гэж зөндөө удав. Цувааны туслагч морьдыг эмээллэх команд өгч гурван зуу гаруй казак цэргийг мал эмнэлэгт аваачлаа. Морьдын үзлэг гэж бөөн ажил болж, зуут зуутаар нь хуваав. Вахмистр, урядникууд өөдөө сөөргөө гүйлдэнэ. Эхний зуутад дан шар хээр морьд, хоёр дахь зуутад бор хул морьд, гурав дахь зуутад хар хээр морьд, Григорийн хуваарилагдсан дөрөв дэх зуутад зээрд, зүгээр хээр морьд, тав дахь зуутад шарга, зургаа дахь зуутад хар морьдыг түүж оруулав. Вахмиструуд казакуудыг салаа салаагаар тасалж, эдлэн газруудад тарааж байрлуулсан зуутад хуваав.

	Цэргийн албанд улирсны тэмдэгтэй цовоолог бүлтгэр вахмистр Каргин гэгч Григорийн хажуугаар гарахдаа:

	— Аль сууриных вэ? гэж асуув.

	— Вешенскийнх

	— Нохойнх24 уу? гэлээ.

	Тийнхүү доромжлоход өөр суурины казакууд даажигнаж жиг жуг инээлдсэн боловч Григорий дув дуугүй тэвчиж өнгөрөөлөө.

	Зам явсаар засмалтай залгав. Засмал замыг анх үзэж байгаа Донын морьд мөстсөн голоор гарах гэж байгаа мэт чихээ хулмалзуулан шуухитнаж, бэмбэгнэж байснаа төдхөн дасаж, элэгдээгүй шинэхэн тахаа харжигнуулан алхалж гарав. Аруу таруу тачир ой бүхий харь газрын Польш нутагт орлоо. Өдөр нь бүгчим бүрхэг, нар нь хүртэл Доныхоос өмнөө мэт бөгөөд хөшиглөсөн өтгөн үүлсийн цаагуур шургаад үл үзэгдэнэ.

	Радзивиллово эдлэн нь жижиг өртөөнөөс дөрвөн мод зайтай оршино. Казакуудыг замын дунд явж байхад цувааны дарга туслагчийнхаа хамт гүйцэж ирэв. Хагас цаг болоод эдлэнд хүрцгээлээ.

	Митякин суурины нэг залуу цэцэрлэгийн моддын нүцгэрсэн оройг зааж:

	— Энэ чинь юу гэгч гацаа билээ? гэж вахмистрээс асуув.

	— Гацаа гэнэ үү? Митякины тайрмал гэзэгт чи гацаа гэдэг үгээ март. Энэ бол чиний мэддэг Донын цэргийн муж биш гэв.

	— Ах минь, энэ чинь тэгээд юу юм бэ?

	— Би чиний ах юм уу? Сүрхий ач хүү гарч ирэх нь! Дүү минь энэ чинь Урусова гүнжийн эдлэн газар. Энд манай дөрөвдүгээр зуут байрлана гэв.

	Григорий уйдахдаа мориныхоо хүзүүг илбэн эмээл дээрээ өндийж цэвэрхэн гэгчийн хоёр давхар байшин, модон хашаа, бас бус сонин хачин барилгыг сонирхон харав. Цэцэрлэгийн хажуугаар өнгөрөхөд нүцгэн моднууд нь алс холын Донд үлдсэн цэцэрлэгтэй нь ив ижилхэн хэлээр салхитай шивнэлдэх мэт байв.

	Уйтгартай бөглүү амьдрал эхэлж, ажил төрлөөсөө ангижирсан залуу харчуул эхний үед хийх юмгүй тарчилж, чөлөө цагаараа ярьж хөөрөлдөж сэтгэлээ сэргээдэг байлаа. Зуут нь вааран дээвэртэй том байшингийн хоёр жигүүрт байрлаж, цэргүүд цонхны дэргэд тавьсан модон ханзан дээгүүр унтацгаана. Цонхны жаазны завсрыг наагаад ховхорсон сөрдгөр цаас шөнөжингөө хол яваа малчны цоор шиг исгэрч, олон хүний янз бүрээр хурхирахыг чагнахад Григорийн сэтгэлийг уйтгар гиюүрэл халуун чулуугаар төөнөж, тэр чичгэнэсэн нарийхан исгэрэлт зүрхийг нь хямсаагаар чимхэх шиг болно. Тийм үед Григорий босож жүчээнд орж хээр морио эмээллэж аваад, хээр талд морины хөлс хөөсийг дуслуулсаар гэртээ хүртэл давхимаар хачин их санагддаг байжээ.

	Өглөө таван цагт босож морьдыг угааж цэвэрлэнэ. Моринд овьёос өгч тэжээх тэр хагас цагт л хүмүүстэй ганц нэг үг солих зав гарна.

	— Нөхөд минь, энд ч балай газар шиг байна!

	— Нөхцөл алгаа!

	— Вахмистр ч гэж нохой! Морины туурайг хүртэл угаалгана гээч.

	— Одоо ч манайхан бингээ шарж байгаа даа. Шар тосны баяр... Охидыг ид чимхдэг үе дээ!

	— Найзууд аа, би урьд шөнө аавтайгаа хадлан хадаж байна гэж зүүдлэв. Эргэн тойрон улс амьтан гэдэг үтрэмийн цаадах хамба шарилж шиг бин битүү. Би ч хадаад л, өвс ч налж унаад л... Миний баярлаж байна гэдэг тоймгүй!.. гэж угийн даруу номхон Прохор Зыков тугал шиг усгал харцтай нүдээ гялалзуулан ярилаа.

	— Эхнэр минь одоо: "Миколушка маань юу хийж байдаг бол доо?" гэж бодож суугаа даа.

	— Хө—хөө! Цаадах чинь аягүй бол хадамтайгаа харвин нийлүүлчхээд байгаа вий.

	— За за, чи битгий...

	— Нөхрөө чөлөөчилдөггүй эхнэр хүн гэж энэ хорвоод хаа байлаа.

	— Та нар юунд нь гонсойгоо вэ? Ваартай сүү биш дээ буцаад очиход үлдэх л байлгүй.

	Зуутынхаа дотор хамгийн хөгжилтэй, нүүрэмгий, эрээ цээр ичиж зовохыг мэддэггүй Егорка Жарков ярианд оролцож нүд ирмэн муухай мушийж инээмсэглэсээр ярьж эхэлсэн нь:

	— Аав чинь бэрдээ юу ч хавьтуулахгүй сайн нохой юм байж л дээ... Гэтэл нэг ийм хэрэг гарсан гэдэг... гээд сонсогчдын нүүрийг ширтэн нүдээрээ маяглаж 

	— Нэг өвгөн бэрдээ санаархаад зүгээр байлгахаа байжээ. Гэтэл хүү нь саад болоод болдоггүй гэнэ. Тэгэхлээр нь өвгөн ямар арга сүвэгчилсэн гэж санана? Шөнө өөрөө гарч малын хашааны хаалгыг зориуд онгойлгож, мал нь гадуураа нэг тарчихжээ. Тэгээд хүүдээ: "Чи яасан ийсэн амьтан, юу болоод хашааны хаалга дутуу хаав? Хамаг мал гарчихлаа. Очиж хаш!" гэж гэнэ ээ. Уг нь хүүгээ гарахлаар тэр хойгуур нь өөрөө бэр рүүгээ мөлхөх санаатай байж л дээ. Гэтэл хүү нь залхуураад "Чи гарч хашаа хаагаач" гэж эхнэртээ шивнэжээ. Тэгээд эхнэр нь гарчээ. Тэгээд чагнаж хэвттэл эцэг нь ханзнаасаа буугаад хүүгийнхээ ор руу мөлхөж гарчээ. Хүү нь сэхээтэй эр байж, ширээн дээрээс гурилын гулууз шүүрч аваад хүлээж хэвтжээ. Эцгийгээ мөлхөж ирээд дөнгөж гар сунган самардмагц халзан толгой дундуур нь гулуузаар байлгаж орхиод "Муу ёрын турсага, олс хивдэг муу зан сурчээ" .... гэж хараажээ. Шөнө гэрт хонуулдаг тугал хувцсыг нь хивээд байдаг байж. Тэгээд хүү нь аавынхаа тархи руу татаж орхиод тугал зодсон хүн болж таг дуугүй хэвтжээ... Өвгөн ханзан дээрээ очиж хэвтээд толгойгоо тэмтэрч үзэхнээ нь галууны өндөг шиг том булдруу болсон байжээ. Баахан хэвтэж байснаа: "Иван,

	Иван?" гэжээ. "Аав, юу гээв?" гэхэд нь "Чи юу цохив оо?" гэвэл "Тугалыг" гэжээ. Гэтэл өвгөн уйлагнаж "Чи малаа ингэж цохиж зодоод байвал чам шиг мондийн амьтан яаж айл өрх толгойлж адуу малтай явах юм бэ?" гэж хэлсэн гэдэг.

	— Чи мөн сайн залдаг эр юм даа.

	— Чам шиг цоохрыг дөнгөлж байвал таарна.

	— Зах зээлийн газар шиг юу болж байна? Тарцгаа! гэж вахмистрыг хүрч ирээд орилмогц казакууд инээлдэн бие биеэ дамшигласаар морьд руугаа явав. Цайны дараа жагсаалын сургуульд гарцгаалаа. Хөлөө ч олохгүй хөдөөгийн казакуудыг урядникууд баруун солгойгүй элдэж,

	— Тэсгийсэн гахай чи наад гэдсээ тат!

	— Баруун тийш зэ-рэг-ц, ал-хаад!

	— Салаа дороо!

	— Марш!

	— Зүүн жигүүрийнхэн, экээ нь... яаж зогсож байгаа чинь энэ вэ?.. гэж загнацгаав.

	Ноён дарга нар нь цэлгэр том хашаа дотуур казакуудыг яаж хөөж элдэж байгааг холоос ажиглан тамхи татаж хааяа урядникийн шийдвэрийг засаж зална.

	Гоёлын тод саарал шинель, бие барьсан сайхан мундир өмссөн ганган хээнцэр дарга нарыг хараад Григорий бидний хооронд үл харагдах атлаа давж гаталшгүй ялгаа байгаа юм байна гэж мэдэж, тэнд казакийнхнаас шал өмнөө, хир буртаг, бөөс хуурс үгүй, сав л хийвэл зоддог вахмистрээс айх эмээхийг мэдэхгүй тийм хээнцэр сайхан амьдрал хэвшиж тогтсоныг ойлгов.

	Эдлэнд очоод гурав хонож байтал гарсан нэг тохиолдол Григорийд болон нийт казак залуучуулд базаахгүй сэтгэгдэл төрүүллээ. Морин жагсаалын сургууль хийж байтал нөгөө зүрх сэтгэлийг нь татсан алс холын сууринаа цаг үргэлж зүүдэлж байдаг эелдэг зөөлөн зантай, тугал нүдтэй Прохор Зыковын омголон морь дэргэдүүр нь өнгөрөхдөө вахмистрийн морийг өшиглөж орхижээ. Төдий л чанга өшиглөсөнгүй, зөвхөн зүүн хөлийн нь арьсыг нэг газар үл мэдэг хэгзэлжээ. Гэтэл вахмистр мориороо дайрч очоод Прохорыг нүүрэн дундуур нь ороолгож:

	— Чи юугаа харж байсан юм бэ?.. Юугаа харж байсан хүн бэ? Нохойн гөлөг чамайг би!.. Чи гурав хоног манаанд. зогсоно доо... гэж хашхичлаа.

	Салаан даргад тушаал өгч байсан зуутын дарга энэ явдлыг харсан атлаа сэлмийнхээ оосроор оролдон, залхуу нь хүрсэн янзтай уртаар эвшээлгээд буруу харав.

	Прохорын уруул чичирч хавдаж памбайсан хацрынхаа цусыг шинелийнхээ ханцуйгаар арчив.

	Григорий морио эгнээнд зэрэгцүүлчхээд дарга нарыг харахад тэд огт юу ч болоогүй янзтай ярилцаж байлаа. Тав хоногийн дараа Григорий морь усалж байгаад хувингаа худагт алдахад вахмистр харцага шиг давхиж хүрээд нударга далайжээ.

	Григорий дүнзэн хашлагатай худаг руу өнгийж:

	— Надад гар бүү хүрээрэй!.. гэж намуухан дуугаар хэлчхэв.

	— Юу гэнэ ээ? Муу нохой, бушуу гарга! Намалдаглана шүү!.. гэхэд нь Григорий тонгойсон хэвээр:

	— Гаргана аа. Харин чи надад гар бүү хүр! гэж яаралгүйхэн хэлэв.

	Хэрэв худгийн хавилдаа казакууд байсан бол хэрэг өөрөөр эргэж Григорийг вахмистр балбах нь эргэлзээгүй байжээ. Гэтэл морь баригчид хашааны дэргэд байсан болохоор эдний яриаг сонсоогүй ажээ. Вахмистр Григорий руу давшлан очсоноо морь баригчдыг эргэж харчхаад, учир зүггүй уурлаж нүдээ зэрлэг араатан шиг бүлтэлзүүлэн:

	— Чи надад юу гэж хэлнэ гэнэ ээ? Дарга нартайгаа ингэж ярьдаг хүн үү? гэж хоолой чахруулан уухилав.

	— Семен Егоров чи битгий дөвчигнөөд бай!

	— Занаж байна уу?.. Чамайг би өтгөн шингэнтэй чинь хутгаж орхиё!.. гэхэд Григорий толгойгоо худгаас гаргаж дээш болоод:

	— Намайг цохих л юм бол би чамайг шуудхан ална гэж мэдээрэй! Ойлгов уу? гэлээ.

	Вахмистр гайхаж балмагдаад, булуу цагаан загас шиг амаа дөрвөлжлөн ангайсан боловч хариу хэлэх үгээ олсонгүй. Ингээд залхааж хашраагууштай эгзэг нь нэгэнт өнгөрчээ. Яахаас ч буцахгүй байдал Григорийн зэвхий даасан цонхигор царайд илт байгааг хараад вахмистр хулчийж, худгийн ховилтой онгоцны дэргэдэх шаварт халтичсаар бушуухан холдов. Худгаас нэлээд холдсон хойноо эргэн харж гараа лантуу шиг зангидан:

	— Зуутын даргад мэдэгдэнэ дээ! Одоохон мэдэгдэнэ! гэж занав.

	Гэтэл яасныг бүү мэд зуутын даргад ховлолгүй өнгөрч, харин Григорийг долоо хоногийн турш нүд үзүүрлэж, шалихгүй юм болгонд өөлж, ээлж болоогүй байхад манаанд гаргаж, харц тулгарахаас зайлсхийх болов.

	Нэг янзын залхуутай дэглэм хүмүүсийг залхаана. Үдшийн тооллогын бүрээ дуугартал явган, морьтой жагсаалын сургууль хийж, жүчээ янзалж цэвэрлэж, морь тэжээж, ямар ч сонирхолгүй "үсэг бичиг" цээжилсээр оройн арван цаг болж, тооллого хийж, харуул манаа гаргасны дараа сая нэг мөргөлд гарч, вахмистр жагсагсдын эгнээг бүлтгэр тугалган нүдээр бүртгэж харчхаад төрөлхийн сөөнгөдүү хоолойгоороо "Эзэн дээдэс минь" гэж дуу гаргадаг байлаа.

	Маргааш өглөөнөөс нь эхлээд нөгөө л бүх юм давтагдаж, өдөр хоног ээлжлэн ихэр юм шиг ив ижил хэвээр үргэлжилнэ.

	Энэхүү эдлэнд захирагчийн хөгшин эхнэрээс гадна нэг эмэгтэй хүн байсан нь захирагчийн зарц, Франя гэдэг хөөрхөн польш хүүхэн байлаа. Түүнийг зуутын бүх цэрэг, дарга нар хүртэл нүд хужирлан шохоорхоно. Франя өрвийх хөмсөггүй хөгшин тогоочийн даамалдаж байдаг гал тогоо руу байнга гүйнэ.

	Салаанууд болж хуваагдсан зуутынхан Франя хүүхний саарал банзлын дэрвэлзэхийг санаа алдаж, нүд ирмэн жоготой ажицгаана. Цэрэг, дарга нарын цаг үргэлж ширтэж байдгийг мэдээд Франя гурван зуун нүдээр илэрч буй хуял тачаалд уусаж дэвтэх мэт салаа бүрийг бүтэн бүтнээр нь, ноён дарга нарыг нэг бүрчлэн харж инээмсэглэсээр гэрээсээ галын өрөө рүү, галын өрөөнөөс гэр рүүгээ хоёр гуягаа эгзэгтэй хайвалзуулан гүйж явдаг болов. Анхааралд нь өртөхийг хүн болгон хүсдэг байсан боловч амжуулсан нь ганц л өтгөн буржгар үстэй зуутын дарга юм гэж шивэр авир ярилцана.

	Өвлийн сүүл сарын үеэр ийм нэгэн явдал тохиолдов. Тэр өдөр Григорий жүчээнд жижүүрлэж, дарга нарын морьд гүүтэй холилдоод амар заяа үзүүлэхгүй нэг буланг голдуу сахиж байв. Хоолны завсарлагаар юм байж Григорий есаулын шийр цагаан морийг ташуурдаж зайлуулаад, өөрийнхөө хээр морины байгаа хашлага руу дөнгөж шагайхад морь нь цавчлагын сургууль хийж байхад тулгасан хойд хөлөө атийсхийгээд, нойтон өвс хазалж эзнийхээ өөдөөс эргэлдсэн ягаан нүдээр харав. Григорийг мориныхоо ногтыг янзалж байтал хөлийн чимээ сонстож жүчээний харанхуй буланд нэг хүн аяархан хашхирлаа. Ер бусын тэр чимээг сонирхон, морьд уясан хашлага дагаж тас харанхуйд нүдээ дасгаж ядан явтал гэнэт жүчээний хаалга онгосхийгээд нэг хүн:

	— Бушуулаарай та минь! гэж шивнэх сонстов.

	Григорий хурдлан алхаж:

	— Хэн бэ? гэв.

	Хаалга олох гэж тэмтчиж явсан урядник Попов түүнтэй мөргөлдөж:

	— Чи Григорий юу? гээд мөрнөөс нь бариад шивнэн асуув.

	— Байз хө, энд чинь юу болоод байна аа? гэвэл урядник гэм хийсэн янзтай мушилзан инээмсэглэмэр болоод Григорийн ханцуйнаас татаж:

	— Бид... Байз, чи хаачих нь вэ? гэв.

	Григорий гараа угз татан аваад хаалгыг нээв. Эзгүй хоосон хашаа дотуур тайранхай сүүлтэй цоохор тахиа маргааш тогооч өөрийг нь төхөөрч ноён захирагчид шөл хийж өгөх гэж байгааг мэдэхгүй адууны баас онгичиж, хаана өндөглөдөг билээ гэж бодол болсон янзтай хуг хуг дуугарч явлаа.

	Григорий хурц гэрэлд нүд нь гялбаад хэсэгхэн зуур юм харж чадахгүй алгаараа нүүрээ халхалж, жүчээний харанхуй булан дахь чимээ улам нэмэгдэж байгааг сонсоод эргэв. Тэр рүү хана түшсээр явтал хаалганы завсраар нарны нарийхан гэрэл ханан дээр туссан харагдлаа. Хурц гэрлээс дальдчин нүдээ аньж явтал өөдөөс нь алиа Жарков гарч ирэв. Тэр нь шувтарсан шалбуур өмдөө явуут товчилж толгойгоо сэжилнэ.

	— Чи юу хийж яваа юм бэ?.. Та нар энд юу хийж байгаа юм бэ? гэхэд Жарков заваан амныхаа өмхий үнэрээр Григорийн нүүр рүү утаад:

	— Бушуу оч. Тэнд... тэнд сайхан юм болж байна!.. Цаана чинь манайхан Франяг цохиж байна... Ёстой нэг ширдэг болгож байна... гээд инээд алдсанаа Григорийд ёвруулж жүчээний дүнзэн ханыг ар нуруугаараа лүсхийтэл налж ойчоод инээд нь тасрав. Григорий харанхуйд дасаж буй нүдээ дүрлийлгэн, чимээ шуугиан гарч буй зүг рүү сандарч гүйв. Жүчээ доторх нэмнээ овоолсон буланд нэгдүгээр салааны бүх казак цугаараа оччихсон бөөгнөж байв. Григорий юу ч дуугаралгүй казакуудыг гулд татан зайлуулсаар гол руу нь чихэлдэж орлоо. Шалан дээр нүд халтирам айхавтар муухай алцайгаад, хөдлөх чадалгүй хэвтэж байгаа Франягийн хоёр гуя харанхуйд цайран харагдав. Толгойг нь нэмнээгээр бүтээж, банзлыг нь урж суганд нь хүртэл сөхчихсөн байлаа. Нэг казак босож, нөхдийнхөө нүүрийг харалгүй мушийж инээсээр хажуу тийш болж, дараачийнхаа хүнд зай тавьж байв. Григорий бөгсөөрөө ухарч гарангуутаа хаалга руу гүйж:

	— Ва-а-а-хмистр!.. гэж хашхирлаа.

	Гэтэл хүмүүс түүнийг хаалгаар гадагш гаргалгүй барьж аваад буцааж амыг нь алгаараа таглав. Григорий нэгний нь цамцыг захнаас нь хормой хүртэл цуу татаж, бас нэгний нь гэдэс рүү өшиглөж амжсан боловч олон хүн, өөрийг нь Франягийн нэг адил нухаж унагаад, нэмнээгээр толгойг нь ороож, гарыг хүлж, дуу чимээ гаргалгүй сэмээрхэн дамнаж аваачаад моринд тэжээл тавьж өгдөг хоосон хашлага дотор хаяж орхив. Нэмнээний өмхий эсгийний үнэрт багтарч бачимдсан Григорий хашхирахыг оролдон, хашлаганы модыг хөлөөрөө өшигчив. Нөгөө буланд хүмүүс шивнэлдэж, хаалга хяхнан казакууд орж гарч байгаа нь сонстоно. Хориод минут болоод хүлгийг нь тайлав. Үүдэн дээр вахмистр өөр салааны хоёр казактай зогсож байв.

	Вахмистр нүдээ байн байн анивчин жишүү хараад:

	— Чи амаа татаж байгаарай! гэв.

	— Тэнэглээд байвал... чихийг чинь тас огтолно шүү гэж өөр нэг казак инээмсэглэв.

	Хоёр казак гулдайсан саарал юмыг (Франягийн банзал дороос хоёр хөл нь санжиж байв) дамжилж, моринд өвс тавьж өгдөг хашлага дээр гараад, цэцэрлэгтэй талын хананы банз нь ховхорсон завсраар цааш нь хаяж байгааг Григорий харлаа. Морьдын хашлага бүрийн дээр тортог тоос болсон жижигхэн цонхтой ажээ. Гадаа хаягдсан Франяг яахыг харах гэж казакууд хашлага өөд түчигнэлдэн авирцгааж зарим нь жүчээнээс бушуухан гүйлдэж гарна. Адгуус араатны сониучлах байдал ч Григорийд төрөв. Тэгээд хөндөл модноос дүүжигнэн цонх өөд авирч, хөл тогтоох тээглүүр олж гишгээд, хашааны ёроол руу өнгийж харлаа. Хананы ёроолд хэвтэж байгаа тэр хүүхнийг олон арван нүд шороо тоос болсон жижигхэн цонхнуудаар ширтэнэ. Франя дээшээ хараад хоёр хөлөө нэг хумхин, нэг дэлгэн алцайж, жүчээний хаяаны хайлсан цасыг маажилж байв. Нүүр царай нь Григорийд харагдсангүй. Харин цонхоор цухуйсан казакууд амьсгаа даран шуухитнаж аагтай сайхан өвсийг морьд шижигнэтэл идэж байгаа нь л дуулдана.

	Франя зөндөө хэвтсэнээ дөрвөн хөллөж босоод гар нь салганаж газар тулж чадахгүй нугарч байгааг нь Григорий нэгд нэггүй харав. Арзайж сэгсийгээд танигдмааргүй болсон тэр эмэгтэй хөл дээрээ арай ядан босож гуйвсаар жүчээний цонхнуудыг удтал гөлрөн ширтэв.

	Тэгээд нэг гараараа ургаа бутнаас чангааж, нөгөө гараараа хана тулж түшсээр цааш гэлдэрлээ...

	Григорий хөндөл дээрээс үсэрч буугаад дотор нь бачимдахад хоолойгоо алгаараа илэв.

	Хаалганы хажууд хэнийг бүү мэд нэг хүн дайралдаад:

	— Хүнд хэлсэн байвал ална шүү! Бурхан зүг оройдоо, заа юу? гэж тодоос тод анхааруулав.

	Григорийн шинелийн товч тасарч унасан байхыг хичээл дээр салааны дарга хараад:

	— Хэн чамайг зодоо вэ? Энэ чинь бас ямар гэгчийн маяг вэ? гэж асуув.

	Григорийг тасарч унасан товчныхоо дугариг орыг харж, түрүүчийн явдлыг санаад цэрэгт ирсэн бүх хугацаандаа анх удаагаа бараг л уйлах шахав.

	Хээр талыг хурц шар наран шарж, боловсорч гүйцээд хадаагүй байгаа улаан буудайнаас шаргал тоос манарч, хадуур улайсаж гар хүрэх нөхцөлгүй, агаар халж төөнөөд толгой өндийлгөх аргагүй байв. Буудайны цаад үзүүрт цэцэглэсэн хошоонгор хүрэнтэнэ.

	Гацааныхан тэр аяараа хөдөөлж, хөх будаа хадацгаана. Хадуурт хөллөсөн морьд эцэж, тоос манарсан аагим халуунд багтарч амьсгаадна... Донын зүгээс үе үе сэвэлзэн үлээх салхи тоосон хөшигний хормойг шууж, төөнөсөн хурц нарыг чадраараа25 хаах мэт өлөн манангаар хучна.

	Будаа хадаж ядарсан Петро өглөөнөөс эхлээд хагас хавчиг ус залгилав. Бүлээссэн амт шимтгүй ус хэчнээн уувч дорхноо л ам хатаж, цамц, өмд нэвтэрч нүүрийн хөлс асгарч, хоолой аргаж, чих зогсоо зайгүй дүнгэнэн шуугина. Дарья алчуур эрүүвчилж. цамцныхаа энгэрийг ярчхаад будаа бухалдахад борлосон хоёр мээмний нь хоорондох ховилд цайвар хөлс бурзайна. Хадуурт хөллөсөн морьдыг шавдаж яваа Натальягийн наршиж гандсан хацар манжин шиг улайж, нүдэнд нь нулимс гүйлгэнэнэ. Пантелей Прокофьевич усанд орсон хүн шиг хөлөрч тариан шан дундуур явахад нойтон цамц биед нь наалдаж, энгэр рүү нь хар сахал биш, тэрэгний хайлсан хар тос урсаж байгаа мэт харагдана.

	Христоня хажуугаар нь өнгөрөхдөө тэргэн дээрээсээ:

	— Прокофич гуай усан хулгана болоо шив дээ? гэж хашхирав.

	— Нэл ус! гэж Прокофич гараа хөдөлгөөд, гэдэс рүүгээ урссан хөлсийг цамцныхаа хормойгоор арчсаар цааш хазганав.

	— Петро, хүүе, больё, чи минь гэж Дарья бархирлаа.

	— Хүлээж бай, нэг тойрчихъё.

	— Сэрүүн орохыг хүлээе. Би болилоо!

	Наталья хадуурыг морьд биш, өөрөө чирч яваа юм шиг амьсгаадан морьдоо зогсоов. Тэр хоёр руу Дарья сөөхий гуталдаа холгосон тас хар хөлөөрөө гуурсан дундуур аяархан гишгэлсээр очив.

	— Петюшка, энд ойрхон цөөрөм бий шүү.

	— Юуны чинь ойрхон, гурван мод газар лав бий!

	— Усанд ормоор байна.

	— Очсоор байтал... гэж Наталья шүүрс алдлаа.

	— Явган яваад яах юм, золиг. Морьдоо суллаад унадаг байгаа даа!..

	Петро бухал хэмжиж байсан эцгийгээ болгоомжилсон янзтай хараад, хүүхнүүдийг даллаж:

	— Морьдоо сулла гэв.

	Дарья гүүгээ салгаж авмагц үсрэн мордов. Наталья хагар туссан уруулаа жуумайн инээмсэглэж, морио хадуур руу хөтөлж аваачаад хадуурын суудал дээр гарч мориндоо мордох гэж оролдов. Петро очиж:

	— Хөлөө аль гээд моринд нь мордуулав.

	Цөм явцгаалаа. Дарья нүцгэн өвдгөө гаргаж, алчуураа ар шил рүүгээ унжуулж, казак маягаар суугаад түрүүлж давхив.

	Петро тэссэнгүй:

	— Юмаа холгож орхив доо!.. гэж хойноос нь хашхирсанд

	— Гайгүй байлгүй! гэж Дарья хариулав.

	Петро хэдрийн харгуйг огтолж гараад зүүн тийш харав. Тэртээ холын гацаанаас гарсан цайвар замаар хуйларсан бяцхан гозгор тоос хурдалж харагдав.

	Петро нүдээ онийлгон ширтээд:

	— Морьтой хүн давхиж явна гэв.

	— Сүрхий хурдалж явна! Тоос нь манарч байгааг хараач гэж Наталья гайхав.

	Эхнэрээсээ түрүүлж явсан Петро:

	— Юу болоо юм бол? Дашка! Хүлээж бай, тэр морьтой хүнийг харзная гэв.

	Жижигхэн хар юм судаг руу орсноо шоргоолжны чинээ том болон гарч ирлээ.

	Тоосон дотроос морьтой хүний бараа тодорч, таван минутын дараа бүр ч ил боллоо. Петро ажилд өмсдөг сүрэл малгайнхаа хүрээг хар хиртэй гараараа барьж саравчлаад:

	— Ингэж давхивал морь ч амархан эцэх вий. Давхиад л байна гэв.

	Петро гараа доош буулгаж санаа зовсон янзтай хөмсөг атируулан бодлого болов.

	Одоо морьтой хүн бүр ч сайн харагдах болов. Тэр нь зүүн гараараа малгайгаа дарж хурдан давхих бөгөөд баруун гарт нь тоостой улаан дарцаг сулхан хийсэж явав.

	Тэр хүн их замаас гарч зогссон Петрогийн хажуухнаар давхиж өнгөрөхөд халуун агаар амьсгалж яваа мориных нь уухилах чимээ сонстож, өөрөө дөрвөлжин саарал чулуу мэт амаа ангайн:

	— Түгшүүр зарлаж байна! гэж хашхирав.

	Морины тахтай туурайн мөр дээр шаравтар бөөн хөрс унав. Петро тэр хүний хойноос удтал харж зогслоо. Багтарч унах шахсан морины шуухитнасан амьсгаа, цааш яваа морины болд шиг гөлтгөнөсөн нойтон ташаа хоёр л Петрогийн санаанд үлдлээ.

	Петро тулгаран ирж буй гай зовлонг гүйцэд ухааралгүй, нунтаг шороон дунд унасан хөөс, гацаа руу тулж очсон аглаг талыг гөлрөн ширтэв. Гацааны тал талаас саяхан хадсан тариалангийн шаргал гуурсан дундуур казакууд давхилдана. Талын дундуур шаргалтан манарсан гүвээнд хүртэл морьтой хүмүүс тоос татуулан давхицгааж, их замд орж бөөгнөрөөд, гацаа руу сүүл шиг ухаа тоос манаруулан цувцгаав. Цэргийн албанд бүртгэгдсэн казакууд ажлаа хаяж, хадуураас морьдоо салгаж аваад гэр гэр рүүгээ харайлгацгаав.

	Христоня өндөр дугуйтай тэрэгнээсээ гвардийн морио мулталж Петро руу эргэж харснаа, урт хөлөө давчин давхиж одлоо.

	— Юу болж байгаа нь энэ вэ? гэж Наталья дуу алдаад буудуулах гэж байгаа туулай шиг бүлтэлзэн айсан нүдээр Петрог харахад Петро ч давхийн цочив.

	Петро тариалангийн талбай дахь байрандаа давхиж очоод явуут үсрэн бууж, ид ажиллаж байхдаа тайлж хаясан шалбуур өмдөө хам хум өмсмөр болж, эцэг рүүгээ гараа дохичхоод хагсаж гандсан талын дунд энд тэндгүй цоохор сэвх шиг тоос манаруулж буй хүмүүсийн нэг адил үүл мэт тоос татуулан давхиж арилав.

	 


IV

	 

	Талбайд хүмүүс дүүрч, агт морьд, эр цэргийн эдлэл хэрэглэл, янз бүрийн погоон бүхий дүрэмт хувцсыг эгнээ эгнээгээр жигдрүүлжээ. Атаманы хорооны цэнхэр малгайтай өндөр казакууд жирийн армийн цэрэг казакуудын дунд яваа нь гэрийн тэжээвэр жижиг шувуудын дунд орсон голланд үүлдрийн галуу шиг харагдана.

	Архины мухлаг хаагдаж, цагдаа дарга уруу царайлж сэтгэл зовсон янзтай байна. Гоёж гоодсон хүүхнүүд гудамжийн сүлжмэл хашаа налж зогсоцгооно. «Дайчилгаа» гэсэн ганц үг цугларсан олонд янз янзаар нөлөөлжээ. Минчийж улайсан согтуу хүмүүсийн түгшүүртэй байдал агт морьдод ч халдсан мэт бие биеэ хазаж тангарч ууртай янцгаалдана. Талбай дээгүүр тоос шороо бужигнаж, архины хоосон лонх, үнэ хямдтай чихрийн цаас хөглөрнө.

	Петро эмээлтэй морио хөтөлж очив. Хайсны хавьд атаманы хорооны нэг хар царайтай хүдэр том казак тоймгүй том шалбуур өмдөө товчлон, шүдээ ярзайлган дарвайтал инээж хажууд нь эхнэр нь юм уу амраг нь юм уу нэг аацгар жаахан казак хүүхэн:

	— Чамайг тэр банзалтай нөхцөөд байвал салам цохиод хаяна шүү! гэж омогдож байв.

	Тэр эмэгтэй согтуу ажээ. Арзгар үсэнд нь наран цэцгийн самрын хальс наалдаж, хүзүүгээрээ зангидсан хагас нөмрөг гурвалжин эрээн алчуурын нь уяа алдуурч унжина. Атаманы хорооны том цэрэг бүсээ чангалаад явган суугаад инээмсэглэж, халхгар том шалбуур өмдний нь салтаа доогуур бяруу торохгүй гарч болохоор харагдана.

	— Мишка, чи битгий дайрч давшлаад бай

	— Муухай нохой! банзал!

	— Тэгээд юу гэж?

	— Наад ичгүүрээ барсан хоёр цэхэр чинь!

	Тэдний хажуухантай шаргал зуух сахалтай вахмистр нэг их буучтай маргаж:

	— Юу ч болохгүй! Хэд хоног хүлээж байгаад л тарцгаана гэнэ.

	— Дайн гарсан байвал яана?

	— Түй, хонгор минь! Манай улсын эсрэг хөдлөөд ямар гүрэн тэсэх юм бэ?

	Цугларагсад дор бүрээ яриа дэлгэж, нэг царайлаг хижээл казак:

	— Бидэнд хамаагүй. Байлдаж л байг. Бид тариа будаагаа хурааж авч амжаагүй байж юун байлдах! гэж уцаарлана.

	— Ёстой балай юм болж байна! Ийм ганц өдөр жилээ даах тариа хурааж болох байтал улс амьтныг хөөж ирээд байгааг хараач.

	— Хэдэн бухлыг маань мал сүйдэлж байгаа даа.

	— Манайхан арвайгаа хадаж эхэлсэн.

	— Тэгэхлээр Астрицийн хааныг нухаж орхисон хэрэг болж байна уу?

	— Ширээ залгамжлагчийг нь

	— Та аль хорооных вэ?

	— Эй найз, экээ нь... баяжиж орхижээ!

	— Стешка чи хаанахынх вэ?

	— Ямар ч атугай цуглуул гэж атаман хэлсэн.

	— Казакууд ч тэснэ л дээ!

	— Дахиад ганц жил азнасан бол би гурав дахь ээлжийн цэрэг татлагаас мултрах байлаа.

	— Өвгөн гуай та юу гэж ирээ вэ? Цэргийн алба хаагаагүй гэж үү?

	— Улс амьтныг хядаж эхэлбэл өвөгчүүдийг ч татна л даа.

	— Архины мухлагийг хаачихжээ!

	— Хоосон ярихынхаа оронд Марфуткийнд оч! Торхоор нь зарж байгаа.

	Комиссын үзлэг эхлэв. Гурван казак улаан зээрд болтлоо согтсон нэг казакийг суурины захиргаанд чирч авчрав. Тэр нь гэдрэгээ уллаж цамцаа урж, халимаг нүдээ эргэлдүүлэн сөөнгө хоолойгоор:

	— Би энэ муусайн тариачдын нөжийг холино! Донын казак ямар улс болохыг мэдэж аваг! гэж хашхична.

	Тойрч цугларсан хүмүүс гэдрэглэж өөгшүүлэн инээлдэж:

	— Цаадуулыгаа нүдээд бай!

	— Үүнийг яах гэж барьж авчраа юм бол?

	— Нэг тариачныг зодоод.

	— Тэгж байвал таарах улс л даа!

	— Дахиад олигтойхон хашрааж өгнө.

	— Дүү минь, би чинь нэг мянга есөн зуун таван онд эднийг номхруулж явсан хүн шүү. Инээд хүрмээр сайхан байсан даа!

	— Дайн үүсвэл манийгаа дахиад л номхруулах ажилд хөөнө дөө.

	— Яршиг! Энгийн хүмүүсийг хөлсөлж авна биз. Цагдаа нь залхаадаг юм байгаа биз. Бид тэгж явах муухай.

	Моховын дэлгүүрийн лангууны өмнө хүмүүс шахцалдаж, ам халсан Томилин Иван дэлгүүрийн эздэд агсам тавьж, Сергей Платонович өөрөө гараа сарвалзуулан учрыг тайлбарлаж, түүний түнш Емельян Константинович Цаца хаалга руу бөгсөөрөө ухарч:

	— Энэ юу гээч болж байна... Ёстой зоргоороо юм болж байна! Аль вэ жаал хүү гүйж очоод атаманд хэл хүргэ! гэнэ.

	Томилин хөлстэй алгаа шалбуур өмдөндөө арчин, уурлаж хүрлийсэн Сергей Платоновичийг чээжээрээ түрж:

	— Муухай монди хамаг мөнгө авч дарчхаад одоо болохоор унжиж байна бий? Сайхан мэдээрэй! Нармайг чинь таглаад өгвөл чи надаас юу ч олж долоохгүй! Чи манай казакийн эрхийг луйвардаж олж авсан хүн. Жингэрийн дэлэн! Новш! гэж агсамнав.

	Гацааны атаман өөрийгөө тойрч бөөгнөрсөн казакуудыг баяртай сайхан үгээр дайлж:

	— Дайн гэнэ үү? Дайн болохгүй. Энэ бол зөвхөн үзүүлэх сургууль хийж байгаа хэрэг гэж цэргийн ноёнтон цагдаа ярьж байна билээ. Санаа зоволтгүй гэв.

	— Сайн л байна! Буцаж харингуутаа шууд тариа ногоондоо гарна даа.

	— Ажил ч бүр горьгүйтэж байна!

	— Ингэхэд дарга нар ямар шүү бодолтой байгааг хэлж өгөөч! Би бол зуу гаруй десятин тариалантай хүн.

	— Тимошка Маргааш буцацгаая гэж манайханд хэлээч.

	— Зардал уншаад байна уу даа? Тийшээ очъё.

	Талбайд хүмүүс үдэш орой болтол шуугилдав.

	Дөрөв хоноод байхад хурдан галт тэрэгний цуваа казакуудыг хороо, батарейгаар нь ачиж Орос-Австрийн хил рүү хөдлөв.

	Дайн...

	Вагон дотор уяж тэжээл тавьж өгсөн морьд тургилдаж, баас шээсний нь нялуун үнэр ханхална. Вагонд нөгөө л яриа үргэлжилж, байсхийгээд л:

	 

	«Үнэн итгэлт донынхон

	Үймж дарвиж хөдөллөө.

	Эзэн хаантны дуудлагыг

	Эелдэг дуулгавартай дагацгаалаа.»

	 

	гэж дуулцгаана.

	Галт тэрэгний буудал дээгүүр казак цэргийн шалбуур өмдний хамжаарыг хачирхан ширтэгчид, ажилчин хүний зузаан хар тортгоо угааж амжаагүй яваа хүмүүс л тааралдана.

	Дайн!..

	Сонинууд байлдааны мэдээгээр хахаж цацна..

	Буудал дээр казакийн цувааг зогсоход эмэгтэйчүүл алчуураар даллаж инээмсэглэн, тамхи, чихэр чулуудаж дайлна. Гагцхүү гучин казакийн хамт Петро Мелеховын халууцаж явсан вагоныг Воронеж ойртож явахад нэг хөлчүү жижигхэн төмөр замчин өвгөн шагайж хавчгар хамраа мурилзуулан:

	— Очиж явна уу? гэж асуув.

	— Өвгөн гуай бидэнтэй хамт суугаач гэж нэг казак бусдыгаа төлөөлөн дуугарав.

	— Хонгор минь... Мах болох гэж үү! гээд зэмлэсэн янзтай удтал толгой сэгсрэв.

	 


V

	 

	Зургаадугаар сарын сүүлчээр хороо маневрт гарч дивизийн штабын шийдвэрээр Ровно хот хүртэл аялан явав. Тэр хотын ойролцоо хоёр явган дивиз, нэг морин анги тус тус байрлаж, дөрөв дэх зуут Владиславка хэмээх тосгонд буув.

	Алсын маневрт эцэж ядарсан зуутыг хоёр долоо хоногийн дараа Заборонь хэмээх газар байрлаад байтал хорооны штабаас зуутын дарга дэд есаул Полковников давхиж ирэв. Григорий салааныхаа казакуудтай майханд амарч хэвтэв. Нарийхан гудамжаар дэд есаулын усан хулгана болтлоо хөлөрсөн морьтой давхиж ирэхийг Григорий харжээ.

	Хашаанд байсан казакууд бужигналдав.

	— Бас л хөдлөх юм болов уу? гэж тааварлахад Прохор Зыков чих тавин чагнав.

	Салааны урядник (урагдсан шалбуур өмдөө нөхөж байсан) зүүгээ малгайныхаа дотор хатгаж:

	— Хөдлөх л байлгүй гэв.

	— Мондиуд амруулах ч үгүй нь!

	— Бригадын дарга ирнэ гэж вахмистр ярьсан. «Ду-ду-ду-ду! гэж түргэн жагсаалын бүрээ дуугарч казакууд гүйлдэв.

	— Тамхины уут яачхав аа? гэж Прохор сандчив.

	— Морьдоо эмээллээд!

	— Чиний тэр уут гайгүй хэвтэнэ! гэж Григорий гүйдэл дундаа зандрав.

	Вахмистр гүйж гараад өрөөсөн гараараа сэлмээ барьсаар морины уяа руу харайлгав. Морьдыг дүрэмд заасан хугацаанд эмээллэцгээв. Григорийг майхны гадас суга татах зуур урядник:

	— Залуу минь дайн эхэлчихжээ! гэж шивнэв.

	— Худал байх аа?

	— Үнэн. Вахмистр хэллээ!

	Майхнуудаа буулгав. Зуут гадагшаа гарч жагслаа.

	Зуутын дарга агсам мориороо жагсаалын өмнүүр эргэлдэж:

	— Салаа салаагаар цуваад!.. гэх хангинасан өндөр дуу нь эгнээнүүдийн дээгүүр цуурайтав.

	Морьдын туурай пичигнэлдэж, зуутынхан хатируулан гарч их замд оров. Нэг дүгээр, тав дугаар зуут Кустень тосгоноос гарч төмөр замын жижиг өртөө рүү өргүүлэв.

	Нэг хоногийн дараа хороог улсын хилээс гучин таван мод газрын зайтай Верба өртөөнд буулгав. Өртөөний хажуу дахь төгөл хусны цаанаас үүр хаяарч тогтуухан сайхан өглөө болох төлөвтэй байв. Төмөр замаар бух тэрэгнүүд орилолдож, шүүдрийн чийгт угаагдсан зам төмөр гөлтийж гялтайна. Вагоноос буулгаж байгаа морьд хамраа дуугаргаж усан шахуургын цаана хүмүүс бие биеэ дуудаж, аргил бүдүүн хоолойгоор команд өгнө.

	Дөрөвдүгээр зуутын казакууд морьдоо хөтлөн зам гарав. Үүрийн бүрэнхийд хүмүүсийн дуу царгиж, царай нь хөхрөнтөж барайгаад, морьд сүүтийлцэн бүртэлзэнэ.

	— Аль зуут вэ?

	— Чи аль зуутынх болоод ингэж мунгинаж явна?

	— Задарсан тархи чамайг даа! Дарга хүнтэй ингэж ярьдаг юм уу?

	— Уучлаарай эрхэм ээ!.. Таньсангүй.

	— Яваад, яваад!

	— Яагаад хөдөлж ядаад байна? Бух тэрэг ирж явна Бушуул.

	— Вахмистраа, чиний гурав дахь салаа хаана байна?

	— Зуут хөдлөөд!

	Цувааныхан шивэр авир хийж:

	— Нөжөөр урс, хоёр шөнө унтаагүй сунайлаа.

	— Оройноос нааш тамхи татсангүй. Аль вэ хө, Семка, нэг соруулаач.

	— Азарганыхаа амыг тат...

	— Сөдрөг чинь цулбуураа хэмлэж орхижээ.

	— Миний морины урд хөлийн тах уначихжээ.

	Хажуу тийшээ эргэсэн өөр нэг зуут нь дөрөвдүгээр зуутын замыг хаав.

	Хөхөвтөр туяатай цайвар тэнгэрийн наана морьтой хүмүүс бэхээр зурсан мэт ив илхэн дурайж харагдана. Дөрөв дөрвөөр нь эгнэсэн цэргүүдийн морин жад наран цэцгийн нүцгэн шилбэ шиг сэрийлцэж, хааяа нэг дөрөө хангинаж эмээл чахрах дуулдана.

	— Ээ, дүү нар минь хаачих нь вэ?

	— Найзынхаа найрт очъё.

	— Мөн дөө, хө!

	— Дуугүй бай! Юуны нь яриа хөөрөө!.

	Прохор Зыков эмээлийнхээ хярыг атгаж, Григорийн өөдөөс хараад:

	— Мелехов чи айхгүй байна уу? гэж шивнэв.

	— Юунаас айх юм?

	— Юу яалаа гэж, одоохон байлдаанд орж магадгүй байхад.

	— Орвол орно л биз.

	— Би л хувьд айж байна гэж Прохор үнэнээ хэлээд чийг дааж гараас шувтрах жолоогоо базалж, — Шөнө вагонд огт унтаж чадсангүй. Ална ч гэсэн нойр хүрдэггүй шүү гэв.

	Зуутынхны түрүүч найгасхийн хөдөлж тэр хөдөлгөөн гурав дахь салааныханд дамжиж, морьд нэгэн жигд алхална. Дөрөөнд тогтоосон морин жаднуудын үзүүр шоволзоно.

	Григорий мориныхоо цулбуурыг сул тавиад зүүрмэглэв. Морины гишгэх аясаар ганхаж, эмээл дээр яваа биш, өөрөө халуун бүлээн хар замаар хаашааг бүү мэд жигтэйхэн баяртай алхалж яваа шиг санагдана.

	 Чихэнд нь Прохор нэг юм шивнэвч Григорий нойртоо дийлдэж, Прохор дуугарч, эмээл хяхнах нь морины туурайн чимээтэй холилдон замхарна.

	Тэд ойн замаар явцгаалаа. Анир чимээгүй нам гүм байдал чихэнд бүүвэйлэх мэт шуугьж, замын хоёр талаар болж сугсарсан овьёосны чийг ууршиж, морьд цулбуураа булаалдан овьёосны намхан түрүүг зулгаах гэж тэмүүлцгээнэ. Григорий нойр алдаж бөлцийсөн зовхиндоо намуухан гэрэл тусахад сэрж, толгойгоо дээш болоход нөгөө л тэрэг хяхнах адил Прохорын үглэх нэг янзын дуу сонсогдсоор байв.

	Алсад байгаа овьёосны талбайн цаана гэнэт нүргэсэн их чимээ гарахад Григорий сэрэв.

	— Буудаж байна! гэж Прохор бараг хашхирлаа.

	Айсандаа түүний тугалан нүд бүлтгэнэн манагалзав. Григорийг өндийж харахад өмнө нь салааны урядникийн саарал шинель морины зоотой цуг хөвсөлзөж, замын хоёр талаар хөх будааг нь хурааж аваагүй талбайнууд цэлийж, утасны шонгийн үзүүрийн харалдаа өндөрт болжмор халин жиргэж байв. Зуутынхан хөдөлгөөн орж их бууны нүргээнт дуу хүмүүсийг дамжин цахилгаан гүйдэл шиг тарав. Бууны дуунд цочиж сандарсан дэд есаул Полковников зуутаа яаруулж хатируулав. Эзгүй орхисон замын жижиг дэн буудлын хавилдаа салаа замын уулзуураас эхлэн дүрвэгсдийн хөсөг тэрэг дайралдах болов. Зуутын дэргэдүүр хээнцэр ганган драгун26 цэргийн эскадрон давхиж өнгөрөв. Улаан зээрд морь унасан хууз сахалтай сумангийн дарга ахмад, казакуудыг шоолох маягтай нэг хараад морио давирав. Хээрийн их бууны батарей намагтай хонхорт шавардаад, хөтөч цэргүүд нь морьдыг толгой түрүүгүй ороолгож, үйлчлэгч цэргүүд хажууд нь үймэлдэнэ. Нэг өндөр цоохор цэрэг гуанзны хашаанаас ховх татаж авсан бололтой тэвэр банз авч явна.

	Зуутынхан явган хороог гүйцэж очив. Шинелиэ хуйлж үүрсэн цэргүүд шуурхай алхалж, гялалзтал цэвэрлэсэн тогоо, жад нь наранд гялалзана. Сүүлчийн сумангийн жаахан атлаа дүрсгүй маягийн ахлах цэрэг Григорий руу бөөрөнхий шавар шидэж:

	— Үүгээр австрийнхныг чулууд! гэв.

	— Битгий тэнэглээд бай, мал минь гээд Григорий нөгөө шаврыг газар буух завдалгүй ташуураараа зад цохив.

	— Казакууд аа, австрийнханд биднээс мэнд хүргээрэй!

	— Өөрснөө дайралдана аа, гайгүй!

	Толгойн цувааныхан марзан шалиг дуу аялж, эм хүн шиг бүдүүн бөгстэй нэг цэрэг цувааны хажууд ухран явж хөлийнхөө бүдүүн шилбийг алгадахад дарга нар нь инээлдэнэ. Удахгүй тохиолдох гэж байгаа аюул дарга нарын ширүүн авирыг зөөлрүүлж цэргүүдтэй холбож ойртуулж байв.

	Замын гуанзнаас эхлэн Горовищук тосгон хүртэл явган анги, ачаа хөсөг, их буучид, цэргийн эмнэлэг төөлүүр хорхой шиг хөврөлдөөд байлдаан ойртож, үхэл хатлын ёозгүй амьсгаа ханхална. Дөрөв дэх зуутыг Берестечко тосгоны хавилдаа явж байхад хорооны дарга Каледин гүйцэж очив. Түүнтэй хамт цэргийн ахлагч явав. Григорий өндөр гоолиг хурандааг ажиглах завсраа:

	— Василий Максимович аа, газрын зураг дээр энэ тосгоныг тэмдэглээгүй байхчив. Бид эвгүй юманд орж болзошгүй байна гэж цэргийн ахлагчийн сандрангуй янзтай хэлж явааг сонслоо.

	Хурандаа нь юу гэснийг Григорий сонсож чадсангүй. Тэдний хойноос хиа нь давхиж очив. Түүний морь зөв талын хойд хөлөө лавтай гишгэж явааг Григорий хараад сайн морь юм даа гэж дорхноо мэдэв.

	Тэртээх тариалангийн талбай бүхий түнтгэр ухаагийн бэлд бяцхан тосгоны жижиг байшингууд харагдана. Хороо дэргүүлж хатируулахад морьд мэдэгдэм хөлрөв. Григорий хээр мориныхоо хөлс дааварласан хүзүүг илбэж эргэн тойрныг ажив. Бяцхан тосгоны цаадтай ой модны шовх ногоон үзүүр бөмбөгөр хөх огторгуйг баганадаж, модны цаанаас их бууны дуу нүргэлж, тэр нь одоо хүмүүст тодхон сонсогдоод, морьд хулмалзан бас завсраар нь жижиг бууны дуу тачигнана. Ойн цаана тэртээ хол агаарт их бууны сум дэлбэрч утаа манаран, дуу чимээ нь ойн баруун бие рүү нүргэлэн цуурайтаж нэг үе намдаж, нэг үе ширүүснэ.

	Буу дуугарах бүр Григорий эгдүүцэж хамаг мэдрэл нь хямарч догдолно. Прохор Зыков эмээл дээрээ хавчганаж зогсоо зайгүй шулганана.

	— Григорий, шургааган хашааг хүүхэд модоор нидэрч байгаа юм шиг дуулдаж байна. Тийм байгаа биз?

	— Золиг чи дуугүй яваач!

	Зуут бяцхан тосгон руу цувралдав. Цэргүүд хашаа хороогоор дүүрч, айл тэрийн эзэд дүрвэж зайлах гэж бужигналдана. Оршин суугчдыг харахад сандарч тэвдсэн байдал газар сайгүй илт байв. Цэргүүд нэг айлын саравч дор гал өрдөж байхад гэнэтийн гай гамшигт балмагдаж сандарсан гэрийн эзэн өндөр буурал беларусь өвгөн тэдний хажуугаар гарахдаа огт анзаарахгүй байгааг Григорий дэргэдүүр нь өнгөрөхдөө ажиглав. Гэргий нь тэргэнд улаан ууттай жинтүү, янз бүрийн эд хэрэглэл ачиж байхад гэрийн эзэн нь хэн ч хэрэглэмээргүй, магадгүй пинд арван жил ч хэвтсэн болов уу гэмээр тэрэгний хагархай төмөр улыг их л эвтэйхэн авч явааг Григорий харлаа.

	Хамгийн хэрэгтэй, үнэтэй цайтай юмаа гэртээ орхичхоод, цэцгийн ваар, бурхны хөрөг тэргэн дээр тавиад түрж яваа авгай хүүхнүүдийн арчаагүйг үзээд Григорий гайхлаа. Нэгний нь хүү татаж урсан дэрний өд гудамжаар цас шиг хуйлран шуурч, утаа тортог, зоорины даршиж өжсөн үнэр танар ханхална. Тосгоноос гарч явтал тэдний өөдөөс нэг еврей гүйж ирээд, сэлмээр зүсэж гаргасан юм шиг шамшгар нимгэн уруултай амаа нээж:

	— Ноён козак! Ноён козак! Ээ бурхан минь! гэж орилов.

	Бөндгөр толгойтой жаахан казак түүний орилохыг анзааралгүй ташуураа даллан давхиж өнгөрөв. Түүнийг хоёр дахь зуутын дэд есаул:

	— Зогс! гэж зандарлаа.

	Гэтэл нөгөө казак эмээл дээрээ бөгтийгөөд гудамжаар давхиж орлоо.

	— Зогс дээрэмчин! Аль хорооных вэ?

	Бөндгөр толгойт казак мориныхоо хүзүүнд наалдаж хэвтээд уралдаж яваа мэт хар хурдаараа давхитал морь нь өндөр хашаанд тулж хойд хоёр хөл дээрээ боссоноо сэвхийтэл харайгаад хашааны нөгөө талд гарчхав.

	— Эрхэм ээ, энд ес дэх хороо байгаа гэнэ. Тэднийх л байх гэж вахмистр дэд есаулд илтгэв.

	— Чөтгөр алгадмар гээд дэд есаул ярвайж, дөрөөнөөс нь зуурсан еврейд: — Юуг чинь авсан юм бэ? гэв.

	— Ноён дарга аа... цагийг минь. Ноён дарга аа!.. гээд цэвэрхэн жаахан еврей ирж очин яваа дарга нарыг харж, нүдээ байн байн анивчив.

	Дэд есаул дөрөөгөө суллаж аваад холдохдоо сахлаа сэрвэлзүүлэн инээмсэглэж:

	— Тэртэй тэргүй германчууд ирээд хамаг юмыг чинь мулзалж авна даа гэж амандаа дуугарав.

	Арга барагдсан еврей дэмий л гудамжийн голд зогсож нүүр ам нь татвалзана.

	— Пан жидов, зам тавьж өгөөрэй! гэж зуутын дарга зандраад, ташуураа далайв.

	Дөрөвдүгээр зуут хөдөлж, морьдын туурай тачигнан, эмээл хяхнаж цөхөрч мэлэрсэн еврейг казакууд даажигнацгаав.

	— Манайхан ч юм дэлсэхгүй бол амьд явахгүй улс.

	— Казакт хэрэглэхгүй юм гэж байх биш.

	— Харин муу юм битгий авч байгаасай.

	— Саяных ч мөн самбаатай эр юм аа...

	— Хашаа дээгүүр нохой шиг харайлгаад гарч байдаг шүү!

	Вахмистр зуугаас хоцорсхийгээд цэргүүдийг нирхийтэл инээлдэхэд морин жадаа буулган:

	— Зугтахгүй бол чинь бүлж орхино шүү!.. гэж зандрав.

	Еврей айсандаа гагалзаад зугтав. Вахмистр хойноос нь хөөж очоод ташуураар ороолгов. Григорийг харсаар байтал нөгөө еврей бүдэрч, алгаараа нүүрээ таглан вахмистр руу эргэж харахад нарийхан хурууны нь завсраар цус садарч байлаа.

	— Яалаа гэж энэ вэ?.. гэж еврей эхэр татан орилж байв.

	Тэгэхэд нь вахмистр элээнийх шиг жаахан нүдээ дүгрэглэн дүрлийлгэн инээж:

	— Тэнэг минь, хөл нүцгэн явдгаа болиорой гэсэн хариу өгөөд холдов.

	Тосгоны цаадах хонхон шар цэцэг, ногоон ширэг ургасан судагт цэргийн инженерийнхэн өргөн том гүүр бариад дуусаж байв. Хажуухантай нь нэг машин хүрчигнэн чичрэн зогсоод, жолооч нь нэг юм оролдоно. Машины суудал дээр испани маягийн бавгар сахалтай, хацар нь цулхайж унжсан бүдүүн буурал генерал гэдрэг налж бараг тарайж хэвтээд, дэргэд нь 12 дугаар хорооны дарга хурандаа Каледин, цэргийн инженерийн батальоны дарга хоёр ёсолсон зогсоно. Генерал хээрийн цүнхнийхээ оосрыг атган, инженерийн ангийн даргад уурлаж, — Ажлаа өчигдөр дуусгаарай гэж танд би тушаасан. Дуугүй бай! Барилгын материалыг тээж авчрах талаар та нар эртнээс бодох ёстой байсан гэснээ инженер ангийн даргыг амаа хамхиад зөвхөн уруул нь чичирч байхад дахин, — Дуугүй бай! гэж бархираад, — Одоо би тэр талд яаж гарах вэ?.. Би яаж гарах юм бэ? гэдгийг ахмад танаас асууж байна гэж омогдлоо.

	Генералын зүүн гар талд суух хар сахалтай залуу генерал чүдэнз зурж янжуур асаан инээмсэглэнэ. Инженер ангийн ахмад бие эвхийн байж гүүрний зүг заана. Зуут тэдний дэргэдүүр өнгөрч хажуухнаар судаг руу буулаа. Хар хүрэн лаг шавар морины өвдөгнөөс дээгүүр татаж, гүүрний дээрээс казакуудын толгой руу нарсны зомгол харуулдас цайвар өд шиг хийсэж унана.

	Үд дундын алдад улсын хилийг давав. Гулдайж унасан хилийн эрээн шон дээгүүр морьд харайж, тэдний баруун гарт их буу дуугарч, тэртээ хол айлуудын улаавтар дээвэртэй байшингууд үзэгдэнэ. Нарны илч эгц дээрээс шарж, гашуун тоос манарч суунаглана. Хорооны дарга толгойн сэргийлэх түрүүлж явуулах тушаал өгч, дөрөвдүгээр зуутын гуравдугаар салаа, салаан дарга, зуутын дарга Семеновын хамт түрүүлж явлаа. Тэдний хойноос зуут зуутаар тасарсан хороо цэрэг өлөн саарал тоосон дунд үлдэж цуврав. Хорь гаруй цэрэгтэй отряд айлуудын хажуугаар өнгөрч, тэрэгний мөрөөр элэгдэж цариг гарсан чулуутай замаар орж давхив.

	Гурван мод хэртэй яваад зуутын дарга зогсож газрын зураг дэлгэж үзэв. Казакууд хэсэг хэсгээрээ бөөгнөрч тамхи татацгаав. Григорий эмээлийн олмыг сулруулахаар буутал вахмистр хялбалзан:

	— Чамайг би нөжийг чинь холино шүү! Морд! гэж зандрав.

	Зуутын дарга тамхи татаж, дурангаа гэрээс нь гаргаж удтал арчив. Тэдний өмнө үдийн шар нар төөнөсөн тэгшхэн тал цэлийж, баруун гар талд зам зурайж орсон ойн аруу таруу сэжүүр харагдана. Түүний хажуухантай голын эгц өндөр шавар эрэг үзэгдэж, шил шиг тунгалаг ус сэрүү татан сэнгэнэж байв. Зуутын дарга удтал дурандаж, хүн амьтангүй зэлүүд гудамжийг харцаараа тэмтэрч үзэхэд хүүрийн газар шиг хов хоосон байлаа. Харин цэнхэрлэн үзэгдэх бяцхан голын ус л уриалан дуудаж байв.

	 Зуутын дарга тосгоныг зааж:

	— Королевка тосгон л байж таарах бол уу даа? гэв.

	Вахмистр дув дуугүй хүрч очоод нүүр царай нь: «Та л сайн мэдэх ёстой. Бид ч будааны хүүхэд» гэсэн санааг хэлэлтгүй илэрхийлж байлаа.

	Зуутын дарга дурангаа далд хийж, шүд нь өвдсөн мэт ярвайгаад:

	— Тэр рүү явцгаая гэж тээнэгэлзсэн янзтай хэллээ.

	— Эрхэм минь, дээрээс нь орчхож харлахгүй байгаа даа?

	— Бид болгоомжтой явна. За хөдөлцгөөе.

	Прохор Зыков Григорийг улам их бараадах болж морьд нь зуузай холбон явав. Тэд эзгүй хоосон гудамжаар баахан халширсаар орлоо. Айлын цонх бүрд алах аюул отож байгаа мэт санагдаж, саравчны дэлгээстэй хаалга бүрийг харахад ганцаардаж айх сэтгэл төрж ар нуруу зарсхийнэ. Хашаа хороо, суваг шуудуу бүр нь нүдний харааг соронзон адил татна. Өвлийн шөнө айл хунарын хавьд гөрөөлж яваа чоно шиг тэд ажиж гэтсээр явсан боловч гудамж чөлөө нь хов хоосон, чив чимээгүй. Нэг байшингийн нээлттэй цонхоор ханын цаг бууны дуу шиг дан дүн гэж дуулдахад Григорийн өмнө явсан зуутын дарга давхийгээд гар бууныхаа хуйг салганан самардав.

	Тосгонд ганц ч хүн байсангүй. Толгойн сэргийлэх голын олмоор гатлахад ус морины гэдсээр татав. Эзэд нь амыг татаж давиравч морьд нь дийлдэхгүй явуут ус залгилаа. Григорий ойрхон атлаа хүрч үл болох сэтгэл татсан тэр булингартай усыг бас шохоорхон харж явлаа. Болдог сон бол үсэрч буугаад, жигдхэн шоржигнох урсгал дунд хувцастайгаа хэвтэж хөлс дааварласан нуруу, чээжээ дагжиж чичиртэл сэрүүцүүлмээр байлаа.

	Тосгоны цаад гүдгэр дээрээс хотын бараа үзэгдэж, дөрвөлжилсөн хороолол, тоосгон барилга, цэцэрлэг, сүмийн шовгор ганжир харагдав.

	 Зуутын дарга гүдгэрийн оройн хонхор дээр гарч дурандаад, зүүн гарынхаа хурууг гозолзуулан:

	— Нөгөөдүүл чинь тэр байна! гэлээ.

	 Гандаж хагсталаа халсан гүдгэрийн орой дээр вахмистр, дараа нь казакууд ганц ганцаараа гарч харцгаалаа. Тэндээс хариугүй жижигхэн үзэгдэх гудамжаар хүмүүс бужигналдаж, ачаа хөсөг багширч, морьтой хүмүүс бүртэлзэн давхина. Григорий нүдээ жортойлгон саравчилж хараад харь нутгийнхны дүрэмт хувцасны орог саарал өнгийг ч хүртэл ялгав. Хотын захад шинэхэн малтсан нуувч зурайж дээгүүр нь хүмүүс бужигналдана.

	— Мөн ч олон оо... гэж Прохор гайхан сунжруулж дуугарав.

	Бусад нь гав ганцхан бодолд тас атгагдаад таг дуугүй байв. Григорий зүрхнийхээ (чээжний нь зүүн талд нэг жаахан атлаа жинтэй хүнд юм нэг дороо дэвхцэх мэт) хурдан хурдан цохилохыг чагнаж, урьд маневр хийхдээ «дайсан» гэж харж байсныг бодвол энэ харь газрын хүмүүсийг нүдээрээ үзмэгц хүн шал өмнөө сэтгэлтэй болдгийг сая ухаарч мэдлээ.

	Зуутын дарга хээрийн тэмдэглэлийн дэвтэртээ харандаагаар нэг юм бичнэ. Вахмистр гүдгэр дээр гарсан казакуудыг хөөж буулгаад явгалуулж зуутын дарга руу очтол цаадах нь Григорийг хуруугаараа дуудаж:

	— Мелехов! гэлээ.

	— Би энд байна.

	Григорий хөлийнхөө чилээг гаргасаар гүдгэр өөд гарав. Түүнд зуутын дарга дөрөв нугалсан бичиг өгч:

	— Чиний морь бусдынхаас илүү сайн юм. Үүнийг хорооны даргад одоохон хүргэж өг гэв.

	Григорий бичгийг энгэрийнхээ хармаанд хийж, малгайныхаа сагалдаргыг эрүүвчлээд морь руугаа явав.

	Зуутын дарга Григорийн хойноос харж мориндоо мордохыг хүлээж байгаад бугуйн цагаа харлаа.

	Григорийг мэдээ хүргэж очиход хороо Королевка тосгон руу орж байв.

	Хурандаа Каледин хиадаа тушаал өгч нэгдүгээр зуут руу давхиулав.

	Дөрөвдүгээр зуут Королевка тосгоныг дайрч өнгөрөөд, сургууль хийж байгаа юм шиг маш хурдан байр эзлэв. Гүдгэр дээрээс зуутын дарга Семенов гуравдугаар салааны казакуудтай хамт давхиж ирэв.

	Зуут зэрэгцэн жагсав. Хөх түрүү хатгаж морьд ялаархан хазаар ногт хангинана. Жин үдийн халуун дунд морин туурай пижгэнэж, тосгоны захын айлуудын дундуур нэгдүгээр зуут гарч ирлээ.

	Дэд есаул Полковников аманцар мориныхоо жолоог хантайртал татаж сэлмийнхээ оосрыг гартаа углаж, жагсаалын өмнүүр давхина. Григорий амьсгаа даран команд хүлээв. Жагсаалын зүүн жигүүрийн нэгдүгээр зуут хөдлөхөд бэлтгэн зэрэгцэв.

	Дэд есаул сэлмээ сугалахад шовх хөх төмөр гялсхийв.

	— Зуу-уу-т! гээд сэлмээ баруун, зүүн тийш хөдөлгөн, урагшаа мориныхоо чихэн дээгүүр гялс гялс хийлгэв. «Ураг- шаа эгнэж довтлоод» гэж командлах болов уу гэж Григорийд санагдаж байтал дэд есаул:

	— Сэлмээ хуйлж, тулалдаанд жадаа бэлдэж дайраад марш! гэж командлаад мориныхоо амыг тавив.

	Олон морины туурайнд газар гүнгэнэн ёолох адил доргиж Григорийн морь үерийн ус шиг хөдөлсөн олон морины хамт дарвиж урагшаа суга үсрэн харайлгахад (түрүү эгнээнд орсон) Григорий морин жадаа арай гэж буулгаж барив. Цэргүүдийн түрүүнд есаул Полковников жирийлгэв. Тэдний өөдөөс тариалангийн хагалсан бараан зурвас жирэлзэн айсуй харагдлаа. Эхний зуут уянгалж царгисан хоолойгоор хашхиралдахад түүнийг нь дөрөвдүгээр зуут залган авч түрлээ. Морьд улам хурдалж дөрвөн хөл нь хөвчилсөн нум шиг эвхэрснээ хойд хоёр хөл нь чавхдан хойшоо алд гаруй сунаж байв. Григорийн чихэнд салхи шуугьж, бас нэлээд хол буу дуугарах сонстож, түрүүчийн сум тэртээ дээгүүр шилэн хөх огторгуйг өрөмдөн шүнгэнэв. Гараа өвдтөл тас атгаж биедээ наасан морин жадны модон иш халж алга нь хөлөрч нойтон оргино. Шүнгэнэх сумнаас дальдран бөхийж нүүрээ морины нойтон хүзүүнд наалдуулахад хөлсний нь нялуун үнэр хамар цоргино. Хамарласан хүрэн шороотой урт нуувч, хот руу зугтаж яваа орог саарал хувцастай хүмүүс Григорийн нүдэнд хөлөрсөн дуранд харагдах мэт бүдэг бадаг үзэгдэнэ. Казакуудын толгой дээгүүр пулемёт тасралтгүй галлаж, зарим сум нь давшиж яваа казакуудын өмнүүр, морины хөл доогуур тусаж, шороо тоос манас хийлгэнэ.

	 Дайралтад орохын өмнө Григорийн чээжний хөндийд лугшиж, хамаг биеийн нь цусыг хөөж шахаж байсан тэр юм нь одоо хөшчих шиг болоод, зөвхөн чих шуугих, зүүн хөлийн хуруу шархирахаас өөр юм мэдэгдэхээ болив.

	Айснаас санаа бодол нь үймэрч тархи толгойд нь жигтэйхэн хүнд түүдэг утас тээглэх мэт болов.

	Хамгийн түрүүнд хорунжий Ляховский мориноосоо унаж, араас нь Прохор мориороо дарж ойчлоо.

	Прохорын морь газар тэрийж унасан хорунжийн дээгүүр харайж гараад шүдээ ярзайж, хүзүүгээ нугалан ойчиж, Прохор эмээл дээрээс мулт шидэгдэж байгаа тэрхэн хэсгийг л Григорий харж амжлаа. Хавтгай шүдээ ярзайлгасан Прохорын морины ягаан бүйл, газар алдалж ойчоод араас нь давхиж ирсэн казакийн моринд няц гишгүүлж байгаа Прохор Григорийн санаанд шил зүсдэг алмазын ир шиг зүсэн орж хэзээ хойно болтол бодогдсоор байлаа. Орилж хашхирахыг нь сонсоогүй боловч амаа жайжийлган газар харуулдаж ойчоод, тугалан нүд нь бүлтэрч гарсан байхыг бодвол аягүй муухай орилж чарласан байж таарна гэж бодов. Хүмүүс нэмж унасаар л байв. Хүн ч ойчно, морь ч ойчно. Нүд нь салхинд хорсож нулимс гүйлгэнэсэн Григорий нуувчаас гараад зугтаж яваа саарал хувцастай австрийнхны эхний хэсгийг сая нэг бүдэг бадаг олж харлаа.

	Тосгоноос гараад жагсаалаараа эгнэж тарж хөдөлсөн зуут дайрах замдаа бутарч сарниад Григорийн яваа түрүүчийн хэсэг нуувчид хүрч, бусад нь тэртээ ард үлджээ.

	Малгайгаа дух руугаа дарчихсан, цав цагаан хөмсөгтэй өндөр австри цэрэг хөмсгөө зангидан сөхөрч суугаад Григорий руу бараг тулган буудахад, халуун тугалга хацрыг нь хайраад өнгөрлөө. Григорий мориныхоо жолоог байдаг хүчээр татах зуураа морин жадаар нөгөө австрийг бүлж орхилоо. Маш хүчтэй шаасан жад босон харайсан австрийг ишийнхээ дундаас өнгөртөл нэвт сүлбэв. Григорий нөгөө цэргийн улбайн ойчиж буй хүнд биеэс жадаа сугалж авч амжилгүй алдав. Сүлбүүлсэн австри цэрэг гэдрэгээ тэрийн (сахалтай шөвгөр эрүү нь л харагдлаа) унахдаа гараа сарвалзуулан, гэдэс рүүгээ шаасан жадны ишийг самардаж байв. Григорий атгасан хуруугаа сарвайлгаж, чинэрсэн гараараа сэлмийнхээ бариулыг шүүрэв.

	Австрийнхан хотын зах руу зугтаж орог саарал хувцас нь казакийн морьдын хөлд үрэгдэж байв.

	Григорий жадаа алдмагц тэр дорхноо яасныг өөрөө ч мэдэхгүй гэдрэгээ буцав. Гэтэл хажуугаар нь вахмистр амаа ангайчихсан давхиж өнгөрөв. Тэгмэгц Григорий морио сэлмийнхээ мөрөөр гуядаж, морь нь хүзүү сунган гудамж руу авч давхив.

	Винтовгүй нэг австри цэрэг малгайгаа атгачихсан цэцэрлэгийн сараалжин төмөр хайс дагаад ухаан жолоогүй гүйж явав. Түүний гээдэн толгой унжсан хөлсөндөө норсон цамцны зах Григорийн нүдэнд туслаа. Эргэн тойронд болж байгаа ухаангүй явдлын эрхэнд автагдсан Григорий нөгөө цэргийг гүйцэж очоод сэлмээ сугалав. Хашаа дагаж зугтсан австрийг цавчихад гарт нь эвгүй байв. Тэгэхлээр нь эмээл дээрээсээ мориныхоо буруу тал руу бөхийн сэлмээ ташуу барьж зугтаж яваа австрийн чамархай руу буулгав. Тэр цэрэг орилж бархирсан ч үгүй, шархаа алгаараа дараад хайс налж наашаа харав. Григорий мориныхоо амыг дийлэлгүй өнгөрснөө буцаж хатируулав. Айж балмагдсан австрийн гонзгой дөрвөлжин нүүр ширэм шиг барайж, хоёр гараар өмднийхөө оёосыг дараад үнсэн хөх уруул нь татвалзаж харагдав. Сэлэм шанааны ясанд халтирахдаа арьсыг нь зүсэж хацар руу нь улаан даавуу шиг санжуулахад хувцас руу нь цус садран гоожив.

	Григорий австри цэргийн өөдөөс эгцэлж харахад үхтэлээ айсан хоёр нүдний нь сүр сүлд буурч, өвдөг нь алгуурхан нугарч, хоолой нь хүрчигнэж эхлэв. Тэгэхлээр нь Григорий нүдээ аньж сэлмээрээ цавчаад удаахан шувтарч авахад австри цэргийн гавал яг голоороо хоёр хуваагдаж, их бие нь халтирсан юм шиг гараа алдлан ойчиж, цуурсан гавал нь гудамжийн чулуунд түсхийтэл цохив. Григорийн морь үргэж шуухитнаад ухасхийн холдов.

	Гудамжаар буун дуу цөөрч байлаа. Хөөс цахарсан нэг морь үхсэн казакийг чиргүүлсээр Григорийн хажуугаар давхиж өнгөрөв. Дөрөөндөө чирэгдсэн тэр казакийн нүцгэрч няцарсан бие нь гудамжийн чулуу нүдэж, өмдний нь улаан хавчаар, хүзүү рүү нь шувтарч урагдсан ногоон цамц нь л Григорийд харагдлаа.

	Зулай нь халуун тугалга цутгах шиг өвдөхөд Григорий бууж толгойгоо боов. Хойноос гүйцэж ирсэн гуравдугаар зуутын казакууд дэргэдүүр нь давхилдаж, шархтсан хүмүүсээ шинелиэр дамнан зөөж, олзлогдсон австриудыг хар хурдаар нь хөөж тууна. Тэд хуйларч бөөгнөрөн адуу мал шиг шогшиж, төмөр тахтай шаахайн нь түчигнэх дуун золгүй дорой сонсогдоно. Тэдний царай зүс Григорийн нүдэнд ганцхан бөөн царцсан лаг шавар шиг үзэгдлээ. Григорий мориныхоо жолоог сул тавиад нөгөө цавчсан австри цэргийн хүүр рүү, ямар хэрэгтэйг өөрөө мэдэхгүй мөртөө эргэж очлоо. Тэр нь чамин гоё хийцтэй сараалжин хайсны ёроолд гуйлга гуйж байгаа юм шиг хар хиртэй бор алгаа тоссон хэвтэж байв. Нүүр царайг ажиглавал сахал үс нь салмайсан хэдий боловч бага балчир, бараг хүүхдээрээ бөгөөд зовж шаналсандаа юм уу, эсхүл угийн хүнд хэцүү амьдарч байсандаа юм уу муруйсан зэвүүн амаа жигтэйхэн ярвайжээ.

	Тэгтэл гудамжийн голоор явж байсан зүс үл таних нэг казак дарга:

	— Хүүе, чи! гэж зандрав.

	Даргын тоос дарсан тэмдэгтэй цагаан малгайг хараад Григорий морь руугаа бүдчин алхалсаар очлоо. Дааж давшгүй хүнд ачаа үүрч яваа мэт хоёр хөл нь туйвж сэтгэл санаа нь бачимдаж үймрээд, дөрөөгөө барьж мордох гэтэл хөл нь хүнд оргиод дааж өргөж чадахгүй зөндөө удлаа.


VI

	 

	Татарын болон түүний хавийн бусад гацаанаас хоёр дахь ээлжид дайчлагдсан казакууд гэрээсээ гараад нөгөөдөр нь Ея хэмээх гацаанд хоноглов. Гацааны доод биеийн казакууд, дээд биеийнхээс онцгойдуу байрлаж, Петро Мелехов, Аникушка, Христоня, Степан Астахов, Томилин Иван нарын зэрэг хүмүүс нэг айлд цуг хонолоо. Тэр айлын эзэн, туркийн дайнд оролцож явсан зэгзгэр өндөр өвгөн цэргийн залуучуудтай яриа дэлгэв. Казакууд гал тогоо, унтлагын өрөөнд гудас дэвсэж унтахынхаа өмнө тамхиа нэрцгээв.

	— Та нар чинь дайнд яваа хүмүүс үү?

	— Тиймээ, өвгөн гуай.

	— Туркийн дайнтай адилгүй дайн болох байх даа? Одоо ч зэр зэвсэг сүрхий болжээ.

	— Адилхан, ялгаагүй! Туркийн дайнд ч хүн ардыг цөлбөсөн, энэ ч бас цөлбөнө гэж Томилин хэнд уцаарлаж байгаа нь мэдэгдэхгүй цухалдлаа.

	— Хүү минь чи учир мэдэхгүй чалчиж байна. Шал өөр дайн болно.

	— Тэр ч тэгнэ л дээ гэж Христоня нойр нь хүрсэн янзтай эвшээлгэн, тамхины галыг хумсаараа нухаж унтраав.

	— Байлдаад л үзье гэж хэлээд Петро Мелехов дарвайтал эвшээлгэж шинелиэ толгой дээгүүрээ нөмрөв.

	— Хүүхэд минь би та нараас нэг л юм гуйя. Миний үгийг санаж яваарай гэж дахин дахин гуйя гээд өвгөн ярьж эхлэв.

	Петро шинелийнхээ хормойг сөхөж чагнав.

	— Санаж явууштай ганц зүйл бол амьд явж, үхлийн тулалдаанаас амь бүтэн гарахын тулд хүний үнэн ёсыг л сахих хэрэгтэй.

	— Юун үнэн ёс? гэж хамгийн захад хэвтэж байсан Степан Астахов асуугаад үнэмшихгүй байгаа маягтай инээмсэглэв. Тэр нь дайны тухай сонссон цагаас эхлээд тэгж инээмсэглэдэг болсон юмсанжээ. Дайн аятайхан юм шиг санагдаж, нийт хүмүүс үймрэн самуурч хөндлөнгийн хүмүүс зовж шаналж байхад харин өөрийнх нь шаналгаа арилах мэт санагджээ.

	— Үнэн ёс гэдэг чинь нэгдүгээрт дайнд явахдаа хүний юмыг авч болохгүй. Эмэгтэйчүүдэд гар хүрч огтхон ч болохгүй. Үүнээс гадна бас уншлага мэдэх хэрэгтэй гэхэд нь казакууд түүн рүү хараад ам амандаа юм хэлэв.

	— Хүний юманд гар хүрэх байтугай өөрийнхөө юмыг алдчихгүй явбал яамай.

	— Яагаад хүүхнүүдэд гар хүрч болдоггүй билээ? Хүч хэрэглэж болохгүйг би ойлгож байна. Тэгвэл эв зүйн дотор ярилцаад хэл амаа ололцвол яах вэ?

	— Тэсэх үү дээ?

	— Харин гэм!

	— Ямар уншлага байдаг билээ?

	Өвгөн ширүүн хараад цөмд нь нэг амиар:

	— Эмэгтэйчүүлд гар хүрч болохгүй. Ерөөсөө болохгүй! Эс тэвчвэл нэг бол толгойноосоо сална, эсхүл шархтаж, гэм нь урдаа гэмшил нь хойноо гэгч болно. Ямар уншлага байдгийг би та нарт хэлж өгнө. Туркийн дайнд эхнээс нь аваад дуустал оролцож, үхлийг богц шиг үүрэглэж явсан болооч энэ уншлагын ачаар амьд мэнд гарсан юм гэв.

	Тэгчхээд өвгөн том өрөөнд орж бурхны гүнгэрвааг онгичиж он жил удаж шарлаж нимгэрсэн ганц хуудас цаас авчраад:

	— Энэ дээ. Босоод бичиж авцгаа. Та нар чинь өглөө тахиан дуунаас урьд хөдөлцгөөнө биз дээ? гээд шарчигнасан цаасыг ширээн дээр тавьж алгаараа илж дэлгэчхээд зайлав. Хамгийн түрүүнд Аникушка бослоо. Цонхны салхинд дальдрах дэнгийн сүүтгэр гэрэл Аникушкагийн хүүхэнцэр улцан шар нүүрийг сүүмэлзэн гэрэлтүүлнэ. Степанаас бусад нь цөм өндийж суугаад хуулж авлаа. Бусдаасаа түрүүлж хуулсан Аникушка дэвтрээс тасалж авсан ганц хуудсыг эвхээд хүзүүндээ загалмай зүүсэн оосорт уялаа. Тэгэхэд нь Степан хөлөө годолзуулан:

	— Чи ч бөөсний сав хийж байна даа. Сахиусны оосорт

	тогтдоггүй бөөсөнд чи цаасан үүр хийж өгөв байна. Таарч дээ гэж даажигнав.

	— Залуу чи шүтлэггүй юм бол дуугүй бай! гэж хажуугаас нь өвгөн зандраад — Чи битгий хүнд саад болж, сүсэг бишрэлээр даажигнаад бай. Зовмоор юм даа. Нүгэл байгаа даа! гэв.

	Степан дуугүй болж инээмсэглэв. Харин Аникушка эвгүй болсон байдлыг цагаашруулах гэж өвгөнөөс;

	— Энэ уншлагад хавчаахай нум сумны тухай бичсэн байна. Тэр юунд хэрэгтэй юм бэ? гэж асуув.

	— Дайрч довтлоход уншдаг уншлага бол эрт дээр цагт бичигдсэн байхгүй юу. Манай талийгаач өвгөн эцэгт түүний өвөг эцэг нь үлдээсэн юм гэнэ билээ. Түүнээс ч эрт гарсан байж юу магад. Хуучин цагт ч хавчаахай, нум саадгаар байлдаж байсан юм чинь гэв.

	Казакууд уншлагуудаас аль аятайхан санагдсаныг хуулж авцгаалаа.

	 

	ЗЭР ЗЭВСГИЙН УНШЛАГА

	 

	Бурхан тэнгэр адисалж соёрхмуу. Уул дээр адуун чинээ цэгээн чулуу хэвтэнэ. Тэр чулуунд ус үл нэвтрэн орохын адилаар бурхан тэнгэрийн өчүүхэн боол надад болон миний нөхдөд, мөн хүлэг моринд минь гилбэрт сум, үрлэн сум үл тусах болтугай! Цохисон алх дөшинд тусаад буцаж ойх адил үрлэн сум надаас халтирч, нисэн ирсэн гилбэрт сум тээрмийн чулуу адил эргэж дугуйраад, намайг онохгүй байх болтугай! Бурхан тэнгэрийн өчүүхэн боол миний бие гэгээн саруул наран, сарны ачаар өсөж торнисон билээ. Уулын цаадтай байдаг цайз хэрмийг цоожилж, түлхүүрийг нь бөө удган, чөтгөр савдгийн нүдэнд үл үзэгдэх тэнгис, далайн ёроолын бүлээн цагаан Алтор чулуун дор хийнэ. Тэнгис, далайн усыг ширгээж, шаргал элсний ширхгийг тоолж барахгүйн адил тэнгэр бурхны өчүүхэн боол намайг яагаад ч олж авч чадахгүй билээ. Эцэг хүү хийгээд ариун санаатны тусын тулд бат орших болтугай! Мангаалам!

	 

	ДАЙН ТУЛААНЫ УНШЛАГА

	 

	Тэнгис, далай байдаг. Тэр тэнгис, далайд цэгээн чулуу Алтор байдаг. Тэр чулуун дээр гучин есөн тохой чулуун эр байдаг. Тэнгэр бурхны өчүүхэн боол намайгаа болон миний нөхдийг Дорнодоос Өрнөдийг хүртэл, газраас тэнгэр хүртэл ирт сэлэм, илд, болд жад, чавх, халуун хүйтэн харвуул жад, хутга, сүх, үхэр буу хийгээд тугалган сум, хурдан буу; бүргэд, хун, галуу, тогоруу, харцага, хэрээний өд бүхий аливаа бүх гилбэрт сум; туркийн дайчид, крым, австри, нагоны дайснууд: татар литва, герман, шил, халимагуудаас хамгаалж, өвч чулуун хувцсаар хувцаслаач. Хутагт дээдэс, хурмаст тэнгэрийн хүчтэнүүд өчүүхэн боол намайгаа элбэрч өршөөх болтугай! Мангаалам.

	 

	ДАЙРЧ ДОВТЛОХ УНШЛАГА

	 

	Ариун хутагт соён гийгүүлэгч эх дагина, бурхан Иисус Христос минь. Эзэн тэнгэрүүд минь, дайрч довтолж яваа өчүүхэн боол намайг болон миний нөхдийг ивээн адисалж, надтай хамт байгаа бүхнийг үүлээрээ хучиж, огторгуйн ариун хишиг чулуун мөндрөөрөө хашиж хамгаалмуу. Хутагт Дмитрий Солунский бурхны боол намайг болон миний нөхдийг бүх дөрвөн зүгээс нь хамгаалж, эрэмгий хүмүүсийг харвалгүй, хөгшин, залуу, хар, бор, тэрс номтон, бөө, удган, хэн алиныг боловч чавхаар харваж, сүхэн илдээр намналгүй, сүлбэж, бүлж, сүхдэлгүй, сэлмээр цавчилгүй, хутга шөвгөөр хатгаж хүүлэлгүй байлгаач. Одоо үнэн мөнөө шүүлгэх өнчин ядуу боол миний өмнө хамаг юм гулгарч ирлээ. Тэнгис, далайд, Буян арал дээр төмөр шон зоолттой байна. Тэр шон дээр цул төмөр хүн төмөр таяг тулж зогсоод төмөр, болд, хар цагаан тугалга хийгээд хавьтсан харваачдыг хатган: «Хар төмөр чи, тэнгэр бурхны боол надаас холдож, нөхдийн минь хүлэг морины минь хажуугаар өнгөрч төрсөн эх газартаа уусаж шингэ. Модон голт сум, чи ой модондоо, өд сөд чи эх болсон шувуундаа, цавуу чи загасандаа буцаж очиж уусаж шингэ» гэж хэлж байна, Тэнгэр бурхны өчүүхэн боол намайгаа цавчих мэс, онох сум, үхэр бууны цөм, чавх, хутга тэргүүтнээс шижир алтан бамбайгаараа хамгаалж халхлаач. Өвч бие минь хөө хуягаас ч бэх бат болох болтугай! Мангаалам.

	 

	* * *

	 

	Казакууд хуулж авсан уншлагыг дотуур цамцныхаа цаана эхийнхээ адисалж өгсөн сахиус, эх нутгийн чимх шороотой цуг оёж хадаад явцгаасан боловч тэр уншлага өвөртөлж явсан хүмүүсийг ч үхэл тойрч өнгөрсөнгүй. Дорнод Пруссын тал, Галиц, Карпат, Румынд дайны гал дүрэлзэж, казак морьдын туурай гишгэсэн газар бүхэнд хүний хүүр дүүрч байлаа.

	 


VII

	 

	Донын тойргийн дээд биеийн Елан, Вешенск, Мигулин, Казан суурины казакуудыг угаасаа армийн 11, 12 дугаар казак хороод, атаманы амь сахих цэргийи ангид авдаг байжээ.

	Гэтэл 1914 онд Вешенск сууринаас жинхэнэ цэргийн албанд татагдсан казакуудын зарим хэсгийг, яасныг бүү мэд, дан ганц Усть-Медведийн тойргийн казакуудаас бүрдсэн Ермак Тимофеевичийн нэрэмжит Донын казакийн 3 дугаар хороонд нийлүүлжээ. 3 дугаар хороонд бусад казакийн хамт Митька Коршунов очлоо.

	Хороо нь морин цэргийн 3 дугаар дивизийн зарим ангитай хамт Вильнод байрлаж байснаа зуутууд нь зургаадугаар сард агт морьдоо бэлчээрт байлгахаар хотоос гарав.

	Зуны бүрхээг дулаахан өдөр байлаа. Огторгуйд үүл бөөн бөөнөөр сүрэглэн нүүж нар халхална. Хороо аяллын журмаар алхуулж гуулин хөгжим эгшиглэнэ. Зуны бор ногоон малгай, нимгэн китель өмссөн ноёд, дарга нар бөөнөөрөө явцгааж, тэдний дээгүүр тамхины утаа цэнхэртэж униартана.

	Замын хоёр талаар тариачин эрэгтэйчүүл, гоёмсог хувцастай хүүхнүүд өвс хадаж, казакийн цувааг саравчлан харцгаана.

	Морьд нэлээд хөлөрч, цавь сугаар нь шар хөөс бурзайж, зүүн өмнөөс сэвэлзсэн зөөлөн салхи хөлс дарах байтугай, харин улам бүгчим халуун оргиулна.

	Замын хагаст ороод нэгэн бяцхан тосгоны хавьд явж байтал нэг унага айлуудын цаанаас гарч ирээд олон морь явааг харангуутаа унгалдан тонгочсоор давхин ирлээ. Нялхынхаа хөөрхөн сэгсгэр хэвээ алдаагүй модгор сүүлээ годгонуулан, жаахан цомбон туурайгаараа хөөс шиг саарал тоосыг ногоон дээгүүр манаруулсаар эхний салаа руу давхиж ирээд вахмистрын морины салтаа руу хошуугаа хийв. Морь тангарахыг завдсан боловч, өшиглөсөнгүй өрөвдсөн бололтой,

	— Тэнэг золиг! гээд вахмистр ташуураар ширвэв. Казакууд сэтгэлд дотно эрх унагыг харж баясан инээлдэв. Гэтэл санамсаргүй явдал болж: нөгөө унага салааны эгнээн дундуур зүсэж ороод, дэг журамтай жигдхэн зэрэгцэж явсан салааны жагсаалыг үймүүлэв. Морьд яахаа мэдэхгүй дороо дэвхцэж, тал талаасаа шахуулаад хавьтсан морийг хазах гэж оролдов.

	Зуутын дарга давхиж ирээд:

	— Энэ юу гээч болж байна? гэж зандрав.

	Дүрсгүй унаганы чихэлдэж орсон хэсгийн морьд хөндөлсөж хуухираад, казакууд инээмсэглэн унагыг ороолгож, салаа тэр аяараа бужигналдан, дараа дараачийнх нь тулж ирж шахалдаад зуутын цувааны бөгсөнд явж байсан салааны нэг дарга уцаарлаж замын хажуугаар зэрэгцэж давхилаа.

	Зуутын дарга мориороо бөөгнөрсөн хүмүүсийн дундуур зүтгүүлж:

	— Энд юу болж байна? гэж хашхирлаа.

	— Унага л...

	— Бидний завсраар орчхоод...

	— Золиг чинь зайлдаг биш!..

	— Та нар наадахыгаа ороолгооч! Юуг нь хайрлаад байгаа юм бэ?

	Казакууд тэмүүлсэн морьдынхоо амыг татаж гэмэрхсэн янзтай инээмсэглэцгээнэ.

	— Вахмистр аа! Ноён зуутын дарга, юу гэгчийн чөтгөр вэ? Салаагаа журмал. Ингэх нь л дутаад байгаа бий!..

	Зуутын дарга хажуу тийш болж зайлах гэтэл морины нь хойд хөл замын хажуугийн шуудуунд орчхов. Тэгэхэд нь зуутын дарга давируулаараа хүчтэй давирч, морь нь ухасхийн харайгаад шуудууны цаад талын лууль шарилж болсон далан өөд авирч гарлаа. Тэртээ цаана нь баахан дарга нар зогсоцгоож байв. Цэргийн ахлагч эмээлийнхээ гоёмсог хяртай бүүргийг хүүгээ энхрийлж байгаа эцэг хүн шиг илэх зуур дашмагтай ундааг гэдийчихсэн залгилж байв.

	Вахмистр бөөгнөрсөн салааг тарааж, хараал зүхэл болсоор нөгөө унагыг замаас цааш гаргаж хөөлөө. Салаа байр байраа эзэлцгээв. Вахмистр эмээл дээрээ өндийн унагыг хөөхөд цаадах нь нэг бол баас наалдаж хатсан бөөрөөрөө вахмистрын өндөр моринд наалдаад, эсхүл сүүлээ годолзуулан бултаж давхиад зоон дундуур нь ороолгох гэхэд ер оногдохгүй, зөвхөн модгор сүүлийг нь ороолговч төдхөн дахиад л сүүлээ годойлгон давхиж байв.

	Зуутынхан цэрэг, даргагүй цөм инээлдэж, муухай харцтай есаул хүртэл мушилзан инээмсэглэмээр болов.

	Толгойн салааны гурав дахь эгнээнд Митька Коршунов Вешенск суурингийн Каргин гацааны казак Иванков Михиал, Усть-Хоперын гацааны Козьма Крючковтой хамт явж байв. Ханхгар чээж, палигар нүүртэй Иванков таг дуугүй явж, харин «тэмээ» хочтой бөгтөр, цоохордуу Крючков л Митькаг оролдоно. Крючков бол цэргийн албыг сүүлчийнхээ жил хааж яваа «хуучин» хүн учраас хорооны тогтсон заншлаар залуучуудыг үхтэл нь гүйлгэж нухалж, жаахан л өө гарвал суран бүсээр ороолгох эрхтэй хүн байв. Хэрэг буруутсан казакийг 1913 оны дайчилгааных бол арван гурван удаа, 1914 оных бол арван дөрвөн удаа ороолгодог байжээ. Тийм журам нь зэрэг тушаалаар төдийгүй насаар ахмад хүмүүсийг хүндэтгэх ойлголтыг казакуудад нэвтрүүлдэг гэж үзээд түүнийг вахмистр. Дарга нар сайшаадаг байв.

	Саяхан бага даргын тэмдэг олж зүүсэн Крючков эмээл дээрээ шувуу шиг хоёр мөрөө шувтайлган бөгцийж, зузаан бор үүлийг ширтэн зуутын дарга есаул хэлгий Поповын ярихыг элэглэн:

	— Э... Кэршунов мэнэй зуутын даргийг хэн гэдэг билээ, хө? гэж Митькагаас асуув.

	Зөрүү тэрс зангаасаа болж суран бүсний амтыг нэг бус удаа үзсэн Митька хүндэтгэх янз үзүүлж:

	— Есаул Попов ноён хуучин казак гуай! гэв.

	— Хэн ий?

	— Есаул Попов, ноён хуучин казак гуай!

	— Би түүнийг асуугаагүй байна. Түүнийг манай казакууд юу гэж дууддагийг асууж байна гээд Иванков болгоомжилсон янзтай Митька руу нүд ирмээд барвагар уруулаа дорвойлгон инээв. Митькаг эргэж харахад араас нь есаул Попов ирж явав.

	— Зэ юу, хариул!

	— Ноён хуучин казак, есаул Попов

	— Арван дөрөв ороолго. Хэл золиг!

	—Ноён хуучин казак, би мэдэхгүй!

	— Хөдөө гарч байгаад чамайг ороолгоно доо! Юмыг асуусан дор нь хариулж бай! гэж Крючков жирийн дуудлагаараа хэлэв.

	— Мэдэхгүй.

	— Түүнийг юу гэж шоолдгийг мэддэггүй нохой юу?

	Араас нь есаулын морь сэмээрхэн ирж явааг сонсоод

	Митька дуугүй болов.

	— Хэлэхгүй юу? гээд Крючков нүдээ онийлгон гялалзав.

	Арын эгнээнийхэн жиг жуг инээлдэв. Чухам яагаад инээлдэж байгаагийн учрыг ололгүй өөрийгөө шоолж байна гэж бодоод Крючков:

	— Коршунов чи сайхан мэдээрэй!.. Очиж байгаад тавь ороолгоно доо гэв.

	Тэгэхэд нь Митька чээжээ ханхалзуулж байгаад:

	— Өрөвтас гэдэг! гэж зүрхлэн хэлэв.

	— Тэр чинь байхгүй юу.

	— Крю-ю-учк-ов! гэж араас нь дуугарцгаалаа.

	Ноён хуучин казак эмээл дээрээ давхийгээд чих нь хулмайх шиг болов.

	Есаул Попов Крючковын хажууд зэрэгцэж очоод:

	— Ээдгүй золиг чи энд юу л холиож байна вэ? Чи зэлүүчүүлд юу зээж өгч байна вэ? гэв.

	Крючковын онигор нүд анивчиж хацар нь час Улай '

	Арын эгнээнийхэн хөхрөлдөнө.

	— Би ноднин жил хэнийг сургалаа? Хэний нь хоншоорт энэ хумсаа хугаллаа? гээд есаул чигчий хурууныхаа урт хумсыг Крючковын хамарт тулгаж, ширвээ сахлаа сэрвэлзүүлэн

	— Энэ үгийг дахин миний чихэнд бүү дуулгаарай нөхөр минь ойлгов уу? гэв.

	— Эрхэм минь ойлголоо! гэв.

	Есаул цаашаа яаралгүй холдож, мориныхоо амыг татаад зуутаа өнгөрүүлэв. Дөрөв, тавдугаар зуут хатируулж эхлэв.

	— Зуут хатираад!..

	Крючков мөрөвчөө засаж, сүүлд хоцорсон есаулыг эргэж харснаа морин жадаа тэгшлэн толгойгоо сэжиж:

	— Энэ өрөвтастай ингэж тулгардгаа! Хаанаас гарч ирэв ээ? гэв.

	Хөлсөө гоожтол инээсэн Иванков:

	— Бидний араас ирж яваа харагдсан юм. Цөмийг нь сонссон байна. Чухам юу гэж ярьж байгааг чинь мэдсэн л дээ гэв.

	— Тэнэг золиг чи нүд мүдээрээ дохио өгөхгүй.

	— Надад ямар хамаатай юм.

	— Хамаагүй гэнэ үү? Нүцгэлж байгаад арван дөрөв ороолгоно доо?

	Зуутууд хотын захаар газрын эздийн орон байранд тарж байрлав. Өдөртөө газрын эзэнд гэрийн хошоонгор, нугын өвс хадаж өгч, шөнөдөө газар заалгаж морьдоо чөдөрлөж тавьчхаад түүдэг галын утаан дор хөзөр наадаж үлгэр ярьж дэмийрцгээв.

	Зургаадугаар зуутынхан польшийн том газрын эзэн Шнейдерийнд зарцлагдав. Дарга нар жигүүрийн өрөөнд нь байрлан хөзөр наадаж, архидаж, захирагчийн охиныг эргүүлцгээнэ. Казакууд эзний орон, байраас гурван мод зайтай газар гурав тасарч хуарагнав. Өглөө болгон тэр рүү захирагч эзэн уралдааны хөнгөн морин тэрэгтэй ирнэ. Ихэмсэг зантай бүдүүн хохь тайж тарган хөлийнхөө чилээг гаргаж босоод, гялгар саравчтай цагаан малгайгаараа даллан «козакуудад» заавал баяр хүргэнэ.

	Тэгэхэд нь эгнэж жагссан дан цагаан цамцтай казакууд:

	— Эзэнтээн, бидэнтэй явж өвс хадаач!

	— Тэнд очиж наад өөхөө жаахан хөнгөлөөч!

	— Хадуур барихгүй бол саа тусна шүү!.. гэж хашхиралдана.

	Эзэн захалж оёсон алчуураар халзан толгойгоо арчин, тун дургүй янзтай инээмсэглээд, хадлангийн шинэ газар зааж өгөхөөр вахмистрыг дагуулж явдаг байв.

	Үдийн алдад гал тогоо ирж, казакууд гар нүүрээ угаагаад хоолоо авахаар очицгооно.

	Хоолны үеэр нам гүм байх боловч хоолны дараах хагас цагийн завсарлагаар яриа хөөрөө урсаж гарна.

	— Өөдгүй өвстэй газар юм: Манай тал нутгийнхтай дүйцэх өвс энд алга.

	— Хиаг бараг байхгүй юм.

	— Манай донынхон ч одоо хадлангаа авчихсан байгаа даа.

	— Бид ч гэсэн удахгүй дуусгана. Сарын шинэ дээр сараа угааж бороо орно байх.

	— Мөн харамч польш юм. Ажлаа хийлгэснийх ядахдаа ганц лонх юм өгөхөд яана.

	— Хо-хо-хо-хо! Тэр ч нэг лонх өгчихвөл төрөл арилжих байхаа...

	— Та минь, хүн баяжих тусам харамч болно гэдэг биз дээ?

	— Түүнийгээ эзэн хаанаас л асуу.

	— Газрын эзний охиныг харсан хүн байна уу?

	— Юу гэж?

	— Бан-дай-сан махлаг бүсгүй билээ!

	— Сайхан хонины мах гэсэн үг үү?

	— Догио...

	— Бяслагтай холиод гөвших юмсан...

	— Хааны төрөл садныхан сүй тавьсан гэдэг үнэн болов уу, худлаа болов уу?

	— Мань мэтэд ийм зууш олдоно гэж үү?

	— Найзууд аа, удахгүй манайханд дээд хэмжээний үзлэг болох юм шиг ярилцана.

	— Хийх юмаа олж ядсан улс л...

	— Тарас, чи амаа татаарай!

	— Утаа гаргачих юм байна уу?

	— Хүний юм руу сарвалздаг урт гартай чөтгөр сүмийн хаяанд очиж гуйхгүй юу?

	— Федотка татах тамхигүй атлаа сайхан сорохыг нь хараач.

	— Ганц үнс л үлджээ.

	— Түй, та минь, хараач ажилтай авгайн гал шиг улалзаж байгааг!

	Тэд түрүүлгээ харж хэвтээд тамхи татаж, нүцгэн нуруугаа улайтал шарна. Хажуухантай нь таван хуучин казак нэг залууг шалгааж байлаа.

	— Чи аль сууриных вэ?

	— Еланых

	— Ямаатынхан байх нь уу?

	— Тийм ээ.

	— Танайхан давсаа юугаар зөөдөг вэ?

	Тэднээс холгүй Козьма Крючков нэмнээ дэвсчихээд, уйдахдаа ширвэгэр шингэн сахлаа хуруундаа ороож хэвтэв.

	— Мориор зөөдөг.

	— Өөр юугаар?

	— Үхрээр

	— Тэгвэл Крымээс шөрөг загасыг юугаар тээдэг вэ? Шарилж, харгана иддэг, сэрвээн дээрээ булдруутай үхрийг мэдэх үү? Юу гэдэг билээ?

	— Тэмээ гэдэг гэхэд нь

	— Огхо-хо-ха-ха-ха!..

	Крючков залхуу нь хүрсэн янзтай босож нөгөө байцаагдаж байсан залуу руу тэмээ шиг дохилзож том төвөнхтэй хүрэн улаан хүзүүгээ гүдэлзүүлэн явуут бүсээ тайлсаар очиж.

	— Хэвт! гэв.

	Харин үдэш болмогц зургаадугаар сарын бүгчим харанхуйгаар хөдөө хээрийн задгай галын дэргэд:

	 

	«Хар морио хөлөглөсөн казак ар

	Хайрт нутаг усаа үүрж орхиод

	Харь орныг зорин алсад мордлоо...»

	 

	гэж дуулцгаана.

	Хангинасан цээл сайхан хоолойг шингэрэн замхрахад хүний сэтгэлийг хамба хилэн шиг зөөлрүүлж уяруулсан баргил хоолой:

	«Харьж буцаж ирэхгүй...»

	 

	гэж түрнэ.

	Хамгийн эгзэгтэй газар нь нөгөө цээл хоолой:

	 

	«Үлдэж хоцорсон залуу авгай нь

	Үдэш, өглөөгүй хойд зүг ширтэж,

	Амраг хайртай казах эрийгээ

	Алсаас давхин ирэхийг хүлээсээр...»

	 

	гэж хамгийн гунигтай хоолойгоор өргөв.

	Олон хүний дуу хоолой нийлж, полессийн нэрмэл шиг өтгөн охь болж:

	 

	«Уул талгүй шуурга бүчиж,

	Улирах өвлийн жавар тачигнасан,

	Ханагар сүрлэг нарс, хушны дунд

	Казак залуугийн яс цасанд булаатай хэвтэнэ.»

	 

	гэж уянгална.

	Казакуудын амьдралын тухай эгэл жирийн туужийг ая дуугаар хүүрнэж, хангинасан цээл нарийхан хоолой хаврын адаг сарын гэсэж дэвтсэн газар дээгүүр болжмор жиргэх адил:

	 

	«Над дээр том хиргисүүр босгоорой» гэж

	Насан эцэслэхдээ казак эр гуйж мөргөлөө.»

	 

	гэж цуурайтуулав.

	Тэдний хамт бас уйтгартай аргил хоолой:

	 

	«Алс хол орших казак эрийн хиргисүүрийг

	Аранзал улаан цэцэгтэй нутгийн нь монос чимнэ.»

	 

	гэж дуулна.

	Өөр нэг галын дэргэд суугаа хэдэн хүн:

	 

	«Догшин тэнгис Азовоос

	Дон орох хөлөг онгоцоор

	Залуухан атаман гэртээ харихаар

	Замнан буцаж явна.»

	 

	гэж шал өмнөө дуу аялцгааж байлаа.

	Нэлээд хол байгаа гурав дахь галын захад зуутын цэцэн хэлэмгий нэг цэрэг утаанд хахаж цацсаар сонин хачин үлгэр ярьж бусад нь чих тавин сонсож байв. Үлгэрийн баатрыг хөндлөнгийн саад чөтгөр шуламсын гараас овжин шаламгай мултарч гарахад задгай галын зурвас гэрэлд нэгний нь цагаан алга гялсхийгээд гутлынхаа түрийг алгадаж, утаанд баргисан хоолойгоор:

	— Ай даа мөн, эвтэй тархиа! гэж шагширна.

	Үлгэрчийн тасрахгүй унжралдсан дуу дахиад л үргэлжиллээ...

	...Хөдөө гарч ирээд долоо хоносны дараа есаул Попов зуутын дархан, вахмистр хоёрыг дуудаж:

	— Морьд яаж байна? гэж вахмистрээс асуулаа.

	— Эрхэм ээ, зүгээр, тун аятайхан болж байна. Сайхан зоолж байна гэв.

	Есаул хар сахлаа сэрвийлгэн (үүнээсээ болоод өрөвтас гэдэг хочтой болсон юмсанжээ) хазгай хэлээрээ:

	— Дөрөө, хазаарын амгайг өнгөл гэж хорооны дарга тушаасан, дээд хэмжээний үзлэг болно. Эмээл, хазаар, цугаараа гялалзаж байх ёстой. Казакууд хүн харахад нүдэнд дулаахан байх ёстой. За нөхөр минь хэзээ бэлхэн болгох вэ? гэв.

	Вахмистр төмөрчнийг, төмөрчин вахмистрийг, хоёулаа есаулыг харлаа. Вахмистр:

	— Эрхэм минь, ням гаригт болох сон болов уу? гээд тамхины утаанд шарлаж ногоорсон сахлаа ихэрхүү янзтай илбэв.

	— Сайхан мэдээрэй! гэж есаул сүртэй нь аргагүй анхааруулав.

	Тэгээд вахмистр дархан хоёр явлаа.

	Тэд өдрөөс дээд хэмжээний үзлэгт бэлтгэж эхлэв. Каргины гацааны төмөрчний хүү Михаил Иванков дархны ажлыг мэддэг болохоор хазаарын амгай, дөрөө цайрдаж өнгөлөх ажилд туслалцаж, бусад нь морьдоо арчиж хусаж, хазаар ногтоо цэвэрлэж, амгай зуузай зэрэг төмөр тоноглолыг тоосгоор үрж өнгөлцгөөв.

	Долоо хоногийн дараа эдний хороо хорьтын шинэхэн цагаан мөнгө шиг гялалзаж морины туурайнаас эхлээд казакуудын нүүр царай хүртэл дагуудаа гялан цалан болов. Бямба гаригт хорооны дарга хурандаа Греков үзээд сайн бэлдэж, өнгө үзэмжтэй боллоо гэж ноёд дарга, казакуудад баяр хүргэлээ.

	Долоодугаар сарын өдөр хоног утас шиг хөвөрч, сайхан бэлчээрт гарсан морьд нь голийтол таргалаад, харин казакууд нь дээд хэмжээний үзлэг сураг чимээгүй болсонд гайхаж гуньхарцгаана... Энэ тэр гэж санд мэнд бэлдсээр байтал долоо хоног өнгөрөв. Гэтэл Вильно руу хөдөл гэсэн тушаал ирж тархин дундуур татах шиг болов.

	Тэр үдэштээ Вильнод очив. Гэтэл казакуудын юм хумаа хийсэн хайрцаг савыг хурааж авч агуулахад хийгээд давшилтад орохоор бэлд гэсэн хоёр дахь тушаал зуутаар тарлаа.

	— Эрхэм ээ, энэ чинь юу болж байна аа? гэж санаа сэтгэлээр унасан казакууд учир ухааныг нь олох санаатай салааны дарга нараас шалгаацгаана.

	Дарга нар нь ч өөрснөө үнэнийг хэлж өгсөн хүнд алтан зоос өгөхөөс буцахгүй байсан болохоор дэмий л мөрөө хавчиж:

	— Бүү мэд гэцгээнэ.

	— Эзэн хаан ирж маневр үзэх болов уу?

	— Одоогоор мэдэгдсэн юм алга.

	Дарга нар нь казакуудыг тайтгаруулж ийм л хариу өгнө. Долоодугаар сарын 19-ний үдэш хорооны даргын зарлага жүчээнд амарч байсан зургаадуаар зуутын казак Мрыхины чихэнд:

	— Ах минь, дайн эхэлчихжээ гэж шивнэв.

	— Солиорч байна уу?!

	— Яах аргагүй үнэн. Харин чи дуугүй байгаарай гэв.

	Өглөө нь казакууд дивизийн журмаар жагсав. Цэргийн хуарангийн тоостой халтар цонхнууд бүүдийж, цэргүүд морьтойгоо жагсчихсан дарга нараа хүлээж байв.

	Есаул Попов зургаадугаар зуутын өмнө сайхан морьтой очиж цагаан бээлийтэй зүүн гараараа жолоо юугаа татав. Морь хүзүүгээ хажуу тийш гудайлган, хэнхдэгийнхээ зангирсан булчинг хошуутаараа шөргөөж чичилнэ.

	Хурандаа хуарангийн байшингийн булан тойрч ирээд, морио жагсаалын өмнө зогсоов. Хүмүүс даргынхаа юу хэлэхийг чив чимээгүй хүлээнэ. Хиаг чигчий хуруугаа чамин маягтай матийлган, алчуураа гаргаж ирээд нусаа нийх гэтэл хурандаа:

	— Казакууд аа!.. гэж чанга дуугаар олны анхаарлыг татав.

	«За одоо л» гэж хүмүүс дор бүрээ бодоод байж ядан хавчилзав. Митька Коршунов холхиж хөдөлсөн мориндоо уцаарлаж гутлынхаа өсгийгөөр ёвчив. Дэргэд нь Иванков эмээл дээрээ лаглайтал сууж, эмсгий хар шүд, дорвогор уруултай амаа ангайн чагнана. Түүний цаадтай Крючков нүдээ онийлгон биеэ түгдийгээд, цаана нь Лапин мөгөөрсөн чихээ морь шиг хулмайлгаж, бас Щегольковын гөлчийсөн хэрдгэр төвөнх харагдана.

	— ...Герман улс манайд дайн зарлажээ.

	Зэрэгцэж эгнэсэн хүмүүс гүйцэд болсон хар шилбэтэй арвайг салхи үлээж долгилуулах шиг шүр шар хийлгэж, гэнэт нэг морь чангаар янцгаав. Морь янцгаасан зүүн жигүүрийн нэгдүгээрт зуут руу хүмүүс амаа ангайж бүлтийлцэн харлаа.

	Хурандаа ярьсаар л байв. Үгийнхээ дэс дарааг тааруулан үндэсний бардам сэтгэлийг бадруулах гэж оролдовч олон мянган казакийн нүдэнд өөрсдийн нь өмнө бөхийн ойчиж байгаа харь орны торгон туг үзэгдэхийн оронд, харин өдөр тутмын амьдрал, эхнэр хүүхэд, хайрт амрагуудын нь дуу шуу сонстож, хурааж аваагүй тариа будаа, өнчирч хоцорсон гацаа, суурин нь харагдаж байлаа. «Хоёр цагийн дараа галт тэрэгний цуваанд ачна» гэсэн үг л хүн болгоны санаанд үлдэж хоцорлоо.

	Тэнд бас дарга нарын авгайчуул бөөгнөрч, нүүрээ» алчуураар таглан уйлцгааж, казакууд бөөн бөөнөөрөө хуаран руугаа гүйлдэв. Зуутын дарга Хопров ухаа хонгор үстэй жирэмсэн польш эхнэрээ бараг өргөөд гүйж явав.

	Хороо төмөр замын буудал руу гуулин хөгжмийн дууг чих дөжиртөл дуулцгааж явснаа замын дунд очоод таг дуугүй болов. Дарга нарын авгайчуул хөлсний тэргээр цувж, замын хоёр талаар өнгө өнгийн хувцастай олон хүн шавж, морины туурайгаар жижиг хайрга, шороо үсчинэ. Дуучин залуу казак өөрийн болон өрөөл бусдын зовлонг даажигнан, хөх погоноо хөвхөлзтөл зүүн мөрөө хавчилзуулсаар казакийн марзан дууны шалиг үгийг:

	 

	Хөөрхөн хүүхэн би цурхай загас барьчихлаа 

	 

	гээд цацалж эхлэв.

	Зуутынхан үгээ зориуд шинэхэн тахалсан морьдын гишгэх төвөргөөнд тааруулан дуулалдсаар төмөр замын буудал, улаан вагонуудад хүрч очив.

	 

	Цуутай хүүхэн, цуутай хүүхэн би.

	Цурхай загас, цурхай загас барилаа би.

	Амттай загасаар, амттай загасаар би.

	Аагтай шөл, аагтай шөл чаналаа би.

	 

	Инээж, эвгүйрхсэндээ минчийж улайсан хорооны хиа цувааны сүүлээс дуучид руу давхиж ирлээ. Удирдан дуулагч казак мориныхоо жолоог сул тавьж хоёр гараа алдлан, казакуудыг үдэж мордуулахаар замын хажуугаар багширч цугларсан хүүхнүүд рүү эрээ цээргүй нүд ирмэн:

	 

	Хөөрхөн хүүхэн, хөөрхөн хүүхэн би...

	Худгай юугаа, худгай юугаа хооллолоо...

	 

	гэж дуулахад түүний гандмал бор хацар дээгүүр ширвэгэр хар сахал руу нь хөлс биш, шарилжийн гашуун ханд шиг юм урсаж байв.

	Галт тэрэг зам тавьж өгөхийг анхааруулан уур савсуулан орилов.

	Галт тэрэгний цуваа... цуваа... цуваа... тоо алдагдлаа! Сандарч балмагдсан Орос улс саарал шинельтэй цусыг улс орныхоо гол судас болсон төмөр замаар өрнөд хил рүүгээ шахаж эхэллээ.

	 


VIII

	 

	Торжок хэмээх газар хороог зуутууд болгож хуваагаад, зургаадугаар зуутыг дивизийн штабын тушаалаар армийн гуравдугаар явган корпусын мэдэлд шилжүүлж, Пеликалие хэмээх газар хүртэл аяллын журмаар явуулаад харуул манаа гаргалаа.

	Улсын хилийг манай хилчдийн ангиуд харин хамгаалсаар байв. Явган болон их бууны ангиудыг татан аваачиж байлаа. Долоодугаар сарын 24-нд Глебовскийн 108 дугаар хорооны батальон, их бууны батарейн хамт уг газар хүрэлцэн ирэв. Ойролцоо орших Александровск хэмээх бяцхан эдлэнд салааны урядник даргатай есөн казакаас бүрдсэн харуул гараад байжээ.

	27-ны шөнө есаул Попов вахмистрыг казак Астаховын хамт дуудлаа.

	Астаховыг салаандаа харанхуй болсон хойно буцаж ирэхэд Митька Коршунов морь услаад дөнгөж ирэв.

	— Энэ чинь Астахов уу даа?

	— Би байна. Крючков нөхөдтэйгээ хаана байна?

	— Тэнд, гэрт байна.

	Хүдэр том биетэй, хар царайтай казак Астахов хурц гэрэлд дальдчин анивчсаар орлоо. Ширээний ард дэнгийн гэрэлд Щегольков тасарсан цулбуурын сурыг томсон хялгасаар залгаж суулаа. Крючков пийшингийн хажууд нуруугаа үүрч зогсоод Иванков руу нүд ирмэж орон дээр хэвтэж байгаа шалхгар тарган гэрийн эзэн польш руу заав. Тэр хоёр инээлдэж байсан бололтой Иванковын ягаан хацар нь жуумалзан татвалзана.

	— Нөхөд минь маргааш үүрээр харуулд гарна шүү.

	— Хаашаа гэж асуугаад Щегольков түүн рүү харахдаа томж байсан хялгасаа алдав.

	— Любов гэдэг газар.

	— Хэн хэн явах вэ? гэж Митька Коршунов оронгуутаа асуугаад төмөр хувинг босгоны дэргэд тавив.

	— Надтай цуг Щегольков, Крючков, Рвачев, Попов нараас гадна Иванков чи явна.

	— Павлыч аа, би яах вэ?

	— Митрий чи эндээ байна.

	— За яадаг санж вэ!

	Крючков пийшингээс холдож нужигнатал суниагаад гэрийн эзнээс:

	— Тэр Любов хүртэл хэдэн мод газар вэ? гэж асуув.

	— Дөрвөн бээр бий.

	— Ойрхон юм гээд Астахов вандан дээр сууж гутлаа тайлаад

	— Ороолт хатаачих газар байна уу? гэлээ.

	Тэд үүрээр мордов. Тосгоны захын худаг дээр нэг хөл нүцгэн бүсгүй ховоогоор ус татаж байв. Крючков мориныхоо амыг татаж:

	— Хонгор минь уснаасаа өгөөч! гэв.

	— Бололгүй яах вэ.

	Нөгөө бүсгүй зузаан даавуу банзлаа өргөсхийн, нүцгэн ягаан хөлөөрөө шалбааг дундуур шал пал гишгэлж ирээд, өтгөн сормууст хөх нүдээрээ инээмсэглэсээр хувинтай усаа өглөө. Крючковыг ус залгилахад хүнд хувин барьсан гар нь цуцаж салганаад өмдний нь улаан ханжаар дээр ус бөнжигнөн дусаж урслаа.

	— Хөх нүдэн чамайгаа Христос өршөөж байх болтугай!

	— Бурхан тэнгэр, Иисус минь.

	Бүсгүй хувингаа авч цааш явснаа эргэж хараад инээмсэглэв.

	— Чи юу гэж инээв. Надтай хамт яв л даа! гээд Крючков зай тавьж өгөх гэж байгаа мэт эмээл дээрээ өндийв.

	Түрүүлж хөдөлсөн Астахов:

	— Хөдлөөд! гэж хашгирав.

	Рвачев Крючковыг шоолох янзтай ширэв татаад:

	— Сайн харж авав уу? гэв.

	— Хөл нь шувууных шиг ув улаан юм гээд Крючковыг инээд алдахад команд өгсөн мэт цөм нэгэн зэрэг эргэж харав.

	Нөгөө бүсгүй худаг руу тонгойход бариу хувцастай бөгс нь ховилтож бондойгоод, бүдүүн улаан шилбэний нь булчин цулцайж харагдав.

	— Авгайгаа болгочихмоор бүсгүй юм... гэж Попов шүүрс алдлаа.

	— Би ташуураараа чамайг гэрлүүлээд өгье гэвэл яах вэ гэж Астахов дуугарав.

	— Тэр дэмий...

	— Хөөх нь үү?

	— Хөнгөлөхөөс яана гэх вэ!

	— Наадахыг чинь бяруун бух шиг хөнгөлчих юмсан.

	Казакууд инээлдсээр цааш давхицгаав. Судаг нугачаатай Любов гэдэг газар нь ойрын толгод дээрээс харагдана. Тэдний ар дахь толгодын цаанаас наран мандлаа. Замын хажуугийн цахилгаан утасны шонгийн шаазан дээр болжмор сууна.

	Сургуулийн команд дөнгөж төгссөний хувьд Астахов харуулын даргаар томилогдож улсын хилийн талын хүрцэг дээрх хамгийн захын хашаанд байрлахаар болов. Үсээ хусуулж цагаан бүрх малгай өмссөн гэрийн эзэн майга польш өвгөн казакуудыг саравчинд оруулж, морь уях газар зааж өглөө. Саравчны цаадах арзгар хашаанд гэрийн хошоонгор тарьсан талбай ногоорно. Ойролцоох ой хүртэл мөргөцөг дүнхийж түүнээс цаашлахад дундуур нь зам огтолж гарсан будаа цайрч, дахиад гэрийн хошоонгор хэсэг хэсэг алаглаж ногоорно. Саравчны цаад талын сувгийг дэргэд ээлж ээлжээр дурантай жижүүрлэж бусад нь сэрүүн саравчинд хэвтэцгээв. Саравчинд өжсөн будаа, хивгийн тоос, оготнын баас, нойтон газрын хөгц чийг нялуун оргино.

	Иванков харанхуй буланд орж анжисны хажууд хэвтээд орой болтол унтаж, түүнийг нар жаргах гэж байхад сэрээв. Хүзүүнийх нь арьсыг Крючков өмийтөл чимхээд:

	— Сангийн хоол хагартлаа гударч, тэсгийтлээ таргалаад! Бос, очиж германчуудыг харуулд! гэж загнав.

	— Козьма, битгий өвчигнөөд бай!

	— Босооч

	— Байз!.. Битгий өвчигнөөд бай... Би одоохон бослоо.

	Пэндийж улайсан юм босож, ханхар чээжиндээ нугдайтал шигдэж орсон богино хүзүүтэй тогоо шиг данхар толгойгоо эргэлдүүлж, нусаа (нойтон газар хэвтсээр байгаад ханиад хүрчихсэн байжээ) татсаар дайзтай сум бүсэлж винтовоо чирсээр гарав. Тэр нь Щегольковын халааг авч, дурангаа тааруулаад баруун хойд зүг, ой модны чигт удтал дурандав.

	Тэнд шаргал будаа салхинд үелэн халиурч, нигүүрс мод бүхий ногоон хошуун дээгүүр шингэж байгаа наран хайлсан хүдэр шиг улайсна. Тосгоны цаадах дугуйрсан сайхан цэнхэр горхинд орж байгаа хүүхдүүд хашхиралдаж, эмэгтэй хүний эрдүү хоолой: «Стасю! Стаю-а-асю! Нааш ир!» гэж дуудах нь сонстоно. Щегольков тамхиа ороогоод явахынхаа алдад:

	— Нарны туяаны улааныг хараач, салхи гарах нь дээ гэв.

	— Салхилах нь гэж Иванков батлав.

	— Шөнө морьдынхоо эмээлийг авч, бяцхан тосгоны гэрэл унтарч, чимээ тасарлаа. Маргааш өглөө нь Крючков саравчнаас Иванковыг дуудаж:

	— Айл хэсье гэв.

	— Яах нь вэ?

	— Юм олж идье. Архи ч олж ууя.

	— Олдох болов уу даа гэж Иванков тээнэгэлзэв.

	— Би хэлж байна. Айлын эзнээс би асуусан. Тэр айлд, тэр вааран дээвэртэй саравчийг харж байна уу? гэж Крючков тас хар хумстай хуруугаар заагаад:

	— Тэднийд пиво бий гэнэ. Очих уу? гэв.

	Тэр хоёрыг явтал Астахов саравчны хаалгаар шагайж хараад:

	— Та нар хаа очих нь вэ? гэж асуулаа.

	Крючков тушаалаар өөрөөс нь ахмад болохоор тоомсоргүй зан гаргаж:

	— Одоохон ирнэ гэв.

	— Нөхөд минь буцацгаа!

	— Битгий хуцаад бай!

	Казакуудыг зовхи нь эргэсэн нэг өвгөн еврей угтаж мэхэлзэн мэндлэв.

	— Пиво бий юу?

	— Ноён козак, дуусчихсан.

	— Бид мөнгөөр авна шүү.

	— Екус Мария. Би даанч... Ноён козак, шударга үнэнч еврейд итгээч дээ. Пиво даанч алга!

	— Чи муу жийд битгий худлаа хэлээд бай!

	— Пан козак. Би байхгүй гэж хэлсэн шүү дээ.

	— Чи үүнийг хар... гээд Крючков арга тасарсан янзтай түрийвчтэй мөнгөө гаргахаар шалбуур өмднийхөө халаасыг уудалж

	— Өгөхгүй бол муудалцана шүү! гэв.

	Еврей зоосыг авч чигчий хуруугаар алгандаа хавчаад, эргэсэн зовхио буулгаж үүдний пин рүү орлоо.

	Төдхөн арвайн хальс наалдсан гаднаа чийгтэй шилтэй архи авчрав.

	— Байхгүй гээд байсан чинь аль вэ?

	— Пиво л байхгүй гэсэн шүү дээ.

	— Даруулчихмаар юм байна уу?

	Крючков лонхны бөглөөг алгадаж онгойлгоод, аяганы эмтэрхий амсарт хүртэл дүүргэлээ.

	Тэднийхээс тэр хоёр нэлээд халамцсан гарлаа. Крючков дэвхцэн бүжиглэж, хүнхийж ширгэсэн хар нүд шиг цонх руу нударга зангидан зүхнэ.

	Саравчинд Астахов нойрмоглон эвшээлгэж, хананы цаана морьд нойтон өвс зажилна.

	Үдэш Попов мэдээ хүргэхээр мордож, өдөр нь онцын ажилгүй өнгөрөв.

	Үдэш өнгөрч шөнө болж, тосгоныг өндөр тэнгэр дэх сар гэрэлтүүлэв.

	Байшингийн цаадтайх цэцэрлэгт гүйцэд болсон алим үе үе тасарч пүдхийтэл ойчно. Шөнө дунд тосгоны гудамжаар морины төвөргөөн сонстоход Иванков шуудуунаас гарч ширтэвч сарыг үүл халхалж бүүдгэр харанхуйд юу ч үзэгдсэнгүй.

	Тэгэхэд нь саравчны аман дээр унтаж хэвтсэн Крючковыг ёворч:

	— Козьма, морьтой улс ирлээ! Босооч! гэв.

	— Хаанаас?

	— Тосгон дотуур явж байна.

	Тэднийг гадаа гарахад тавиад алдын газар гудамжаар морин туурайн чимээ тодхон сонсогдлоо.

	— Цэцэрлэг рүү оръё. Тэндээс илүү сайн дуулдана.

	Тэр хоёр байшингийн хажуугаар гарч цэцэрлэг рүү хар хурдаараа гүйлдэв. Тэнд очоод сүлжмэл хашааны ёроолд хэвтлээ. Хүмүүс дүнгэр дүнгэр ярилцаж, дөрөө хангинан, эмээл хяхнах сонсогдоод бүүр ойртож морьтой хүмүүсийн бараа бүдэг бадаг харагдлаа.

	Морьтой хүмүүс дөрөв дөрвөөрөө зэрэгцээд явцгааж байлаа.

	— Ямар улс явж байна?

	— Чамд хэн хэрэгтэй юм бэ? гэж түрүүчийн эгнээнээс нэг нарийвтархан дуу гарлаа.

	— Хэн бэ? Буудлаа! гэж Крючков замгаа тачигнуулав.

	— Д-р-р-р гээд нэг нь морио зогсоож, нөгөө нэг нь бургасан хашаа руу ойртон ирж

	— Хилчдийн отряд явж байна. Харуул уу? гэлээ.

	— Тийм байна.

	— Аль хорооных вэ?

	— Казакийн гуравдугаар хороо.

	— Тришин, чи хэнтэй яриад байна вэ? гэж харанхуй дотроос нэг хүн асуулаа.

	— Эрхэм ээ, энд казакийн харуул байгаа юм байна гэж нөгөө ойртож ирсэн нь хариулав. Дахиад нэг хүн ойртон ирж:

	— Казакууд сайн байна уу! гэв.

	— Сайн гэж Иванков нэлээд азнасхийн хариу мэндлэв.

	— Та нар энд ирээд удаж байна уу?

	— Өчигдөр ирсэн.

	Ойртож ирсэн хоёр дахь хүнийг тамхи асаахаар чүдэнз зурахад хилчдийн дүрэмт хувцастай дарга байхыг Крючков харлаа. Тэр дарга тамхиныхаа галыг улалзуулан:

	— Манай хилчдийн хороог хилээс татаж буулгалаа. Та нар одоо фронтын нүүрэн талд гарсан гэдгийг анхаарах хэрэгтэй. Дайсан маргаашаас наашаа хөдлөх байх гэлээ.

	— Эрхэм та нар хаа хүрч яваа юм бэ? гэж Крючков хуруугаа бууны гохноос салгалгүй асуулаа.

	— Бид эндээс хоёр мод хэртэй газар өөрийнхөө эскадронд очиж нийлэх ёстой. За нөхөд хөдөлье! Казакууд сайн сууж байгаарай гэхэд нь

	— Сайн яваарай! гэв.

	Сар халхалсан нимгэн хар үүлийг салхи хуу татаж, үхээнц шаравтар туяа тосгон, цэцэрлэг, саравчны овгор дээвэр мөргөцөг өөд авирч яваа отрядыг гэрэлтүүлэв.

	Рвачев өглөөгүүр зуутад мэдээ хүргэхээр явлаа. Астахов айлын эзэнтэй яриа тохирч морьдоо багавтар хөлсөөр гэрийн хошоонгор хадаж өгөхөөр болов. Казакууд дайсантай хэдийд ч тулалдаанд орж магадгүй улаан тулгараад байсан учир түгшин айж байв. Тэд шөнө морьдоо эмээлтэй нь хонуулав. Урьд хилчид өмнө байгаа гэж бодохоос бусдаасаа тасарч, ганцаардлаа гэж бодох юмгүй байсан бол одоо хил задгайрсан гэсэн мэдээ дуулмагц санаа нь их зовох болжээ.

	Эдний буусан айлын тариалан нь саравчнаас төдий л холгүй байв. "Астахов гэрийн хошоонгор хадуулахаар Иванков, Щегольков хоёрыг томилж, цагаан эсгий малгайтай гэрийн эзэн тэднийг хадлан руугаа дагуулж очлоо. Щегольков хадаж Иванков хүнд нойтон өвсийг цуглуулж баглана. Тэр хооронд хил рүү зүглэсэн замын тэртээ талыг дурандаж байсан Астахов баруун урд зүгээс нүцгэн тал дундуур нэг хүүхэд гүйсээр ирж явааг харлаа. Гуужаагүй туулай шиг жаахан бор хүүхэд холоос гадуур цамцныхаа урт ханцуйгаар даллаж нэг юм хашхирч бэл рүү хар хурдаараа хүрч ирээд амьсгаадан бүлтгэнэж хазгай орос хэлээр:

	— Козак, козак, герман ирлээ! Тэндээс герман ирж явна! гэж хашхичив.

	Хүүхэд урт ханцуйгаараа зааж Астахов дурандаад тэртээ хол бөөн морьтой хүмүүс явааг олж харлаа. Тэгээд дурангаас нүд салгалгүй:

	— Крючков! гэж дуудлаа.

	Крючков саравчны гажсан хаалгаар год үсрэн гүйж гараад ийш тийшээ харлаа.

	— Гүйж очоод цаадуулаа дууд! Германчууд! Германы туршуул!

	Крючковын гүйж яваа чимээ нь сонстож, шаргалдуу өвстэй хөндийн цаанаас бөөн морьтой улс айсуй нь дуранд бүр илхэн харагдах боллоо.

	Морьдын нь хээр зүс, дүрэмт хувцасных нь хар хөх өнгийг Астахов ялгаж танив. Хорь гаруй хүн байлаа. Ажиглагчид германыхныг баруун хойд талаас ирнэ гэж отож байхад тэд баруун урд зүгээс жагсаалаар ч биш, бөөнөөрөө ирж зам хөндлөн гараад Любов тосгоны байгаа хотгорын цаад хярыг жишүүхэн давж явав.

	Иванков үрчгэр уруулаа ярвайн хэлээ гаргаж хазан уухилсаар бөөн бөөн өвсийг хүүдийд чихэж, дэргэд нь айлын эзэн майга польш гансаа сорж, гараа бүсэндээ хавчуулчхаад өвс хадаж байгаа Щегольковыг бүрх малгайнхаа хүрээн доогуур ширтэн ажиж зогслоо.

	Щегольков хүүхдийн тоглоом шиг жаахан хадуурыг ууртай гэгч ширвэж:

	— Хэзээ ийм хадуур байсан юм бэ? Ийм юмаар өвс хадаж болно гэж үү? гэж уцаарлана.

	— Хаддаг л юм даа гээд польш өргөний хэл, хэмлэсэн соруулдаа тээглэж, бүснийхээ цаанаас ганц хуруу гаргаж годолзуулав.

	— Чиний энэ хадуураар хүүхнүүдийн нөгөөх үсийг л хадвал таарна байх! гэхэд польш өвгөн:

	— Тиймээ гэж зөвшөөрөв.

	Иванков нэг юм хэлэх гэснээ тариалан дундуур гүйж яваа Крючковыг эргэж харав. Крючков сэлмээ өргөөд тариалангийн овон товон дундуур бүдчин:

	— Наадахыгаа орхицгоо! гэж хашхирав.

	— Юу болчихоо вэ? гэж Щегольков хадуурыг үзүүрээр нь газар хатгав.

	— Германчууд!

	Иванков баглаатай өвсөө хаяв. Польш өвгөн тархин дээгүүр нь сум шүнгэнэж байгаа мэт бөхийж хоёр гараараа бараг газар шүүрсээр гэр рүүгээ гүйв.

	Тэднийг саравчиндаа дөнгөж хүрээд мориндоо амьсгаадан мордтол Пеликалиегаас орос цэргийн суман хүрч ирж яваа харагдлаа. Казакууд тосож очоод, тосгоны цаад гүвээн дээгүүр германы туршуул явж байгааг даргад нь Астахов илтгэв. Ахмад цайвар тоосонд дарагдсан гутлынхаа хоншоорыг сүрхий харснаа:

	— Хэчнээн хүн байна? гэж асуув.

	— Хорь гаруй.

	— Та нар урдуур нь амд. Бид эндээс буудъя гэж цэргүүдээ эргэн харж жагсаалаар явах команд өгөөд хурдан маршаар хөдөлцгөөв.

	Казакуудыг гүвээн дээр давхиж гарахад германчууд тэднээс урьтаж Пеликалиегийн замыг огтлон хатируулж явлаа. Өмнө нь содон сүүлтэй улаан зээрд морь унасан дарга онцгойдуу явна.

	— Хөөгөөд! Эднийг бид хоёр дахь харуул руу хөөж аваачъя! гэж Астахов команд өглөө.

	Тосгонд нийлсэн морьтой нэг хилчин тэднээс хоцорлоо.

	Астахов эргэж хараад:

	— Чи яачхав? Юм чинь мултраа юу? гэж асуув.

	Хилчин гараар зангаад тосгон руу гэлдэрч одов. Казакууд ширүүхэн хатируулав. Герман цэргийн хөх хувцас энгийн нүдэнд ч харагдахаар ойртож очлоо. Тэд жижиг тосгоноос гурван мод зайтай байгаа гацаанд буй хоёр дахь харуулын чигт казакуудыг эргэж харсаар хатируулж явав. Казакууд нэлээд ойртож очоод:

	— Буудацгаая! гээд Астахов мориноосоо үсрэн буув. Цулбуураа хумьж бариад буудацгаав. Иванковын морь үргэж цовхроход эзэн нь унав. Унах зуураа нэг герман хажуу тийш налчийж ирснээ мориноосоо сарвасхийн ойчихыг амжиж харлаа. Германчууд зогссон ч үгүй, карабин буугаа хуйнаас нь сугалсан ч үгүй хурдлан давхилаа. Хааяа нэг салцгааж, морин жадны нь үзүүрт хадсан даавуу дарцаг салхинд дэрвэлзэж байгаа харагдана. Астахов хамгийн түрүүнд мориндоо мордож цөм морьдоо гуядав. Германы туршуул зүүн гар тийшээ огцом эргэж, казакууд тэднийг хөөсөөр нөгөө буудуулж ойчсон германы хажуугаар дөчөөд сажин зайтай өнгөрөв. Тэндээс цаашлахдаа арзгар ганга бүхий гүехэн судгууд огтолж гарсан гүвээ толгодрхуу газар эхлэв. Германчуудыг хотгорын цаад өөд гармагц казакууд явгалж тэдний араас нэг нэг дайз сум хоослов. Хоёр дахь харуулын өмнөхөнтэй бас нэг германыг буудаж унагалаа.

	Крючков мордохоор завдан хөлөө дөрөөлж байхдаа:

	— Уналаа! гэж хашхирав.

	Астахов тамхинд шарласан хуруугаараа бууны хүхээнд дайз сум дарж хийх зуур:

	— Тосгоноос одоо манайхан ирнэ!.. Энд хоёр дахь харуул байгаа юм гэж амандаа үглэв.

	Германчууд жигдхэн өргүүлэв. Тэд хажуугаар нь өнгөрөхдөө тосгоныг харцгаана. Гэтэл барилга байшин, хашаа хороо нь хов хоосон, зөвхөн нар л вааран дээврийг цадаж ханахыг мэдэхгүй ээнэ. Астахов морин дээрээсээ буудаж, сүүлдэж явсан нэг герман толгойгоо нэг сэжсэнээ морио давирав.

	Сүүлд дуулахнаа нь хоёр дахь харуулын казакууд эдлэнгээс хагас мод газар байсан цахилгаан утас тасарсныг мэдээд тэр шөнөдөө зугтаж зайлсан ажээ.

	Астахов бусад руугаа эргэж хараад:

	— Эднийг нэг дэх харуул руу хөөж аваачъя гэж хашхирлаа.

	Астаховын хамрын арьс хуурч хамрынхаа үзүүр дээр санжиж явааг тэгэхэд л Иванков ажиглажээ.

	Иванков үүрсэн винтовоо засаж гайхсан янзтай:

	— Эднүүс яагаад хориглохгүй байна вэ? гэж асуухад Щегольков сахуутай морь шиг амьсгаадан:

	— Байз болоогүй байна... гэв.

	Германчууд эргэж харалгүй явсаар эхний нугачаа руу оров. Нугачааны цаад талд хагалсан газар барайж, наад талаар нь шарилж, аруу таруу бут сөөг сэрийлцэнэ. Астахов морио зогсоож малгайгаа гэдрэглүүлээд гарынхаа араар духныхаа хөлсийг арчиж бусдыгаа эргэж харснаа бөөн шүлс нулимаад:

	— Иванков чи хотгор руу очиж тэдний хаа байгааг өнгийж хараад ир гэв.

	Ар нуруу нь нэвтэртлээ хөлөрч, царай нь хүрэн улаан болсон Иванков хатсан уруулаа тасралтгүй долоосоор явлаа.

	Крючков ташуураараа хэдгэнэ үргээж:

	— Утаа гаргах сан гэж шивнэв.

	Иванков хотгор руу галгиулж очоод дөрөөн дээрээ өндийн хонхор руу өнгийж хартал эхлээд жадны үзүүр шоволзож байснаа гэнэт германчууд гарч ирээд морьдоо эргүүлж дайрав. Магнайд нь сэлмээ сүртэй сайхан далайсан дарга эр давхиж явав. Иванков мориныхоо амыг татаж эргүүлэх зуур хөмсгөө зангидсан, сахалгүй, ганган даргын нүүрийг харж амжив. Германчуудын морьдын төвөргөөн зүрхийг мөндрөөр дэлдэх шиг санагдаж ар нурууг нь үхлийн хүйтэн савар хайрах мэт болов. Иванков морио эргүүлээд гэдрэгээ таг дуугүй зугтлаа.

	Тамхиныхаа хүүдийг эвхэж амжаагүй байсан Астахов уутыг хармааныхаа гадуур хийв.

	Иванковын араас германчуудын давхиж явааг Крючков хараад хамгийн түрүүнд мордож хөдлөв. Баруун жигүүрийн германчууд Иванковын урдуур амдаж яах ийхийн завдалгүй гүйцлээ. Иванков царай нь зэвхий давж ярвайгаад нүд нь бүлтрэх шахаж, эргэн эргэн харсаар морио ороолгоно. Хүмүүсийн түрүүнд Астахов эмээлийнхээ урд бүүргэн дээр бараг хэвтчихсэн харайлгав. Крючков, Щегольков хоёрын араас ухаа тоос хуйларна.

	— «Одоо! Одоохон гүйцлээ!» гэдэг бодол хайрах мэт хүйт оргиж, Иванков хамгаалах талаар ч бодсонгүй, том биеэ тунтайтал атираад толгойгоо мориныхоо дэлд наалдтал бөхийжээ.

	Өндөр шаравтар герман гүйцэж очоод ар нурууг нь жадаар пирхийтэл шаасанд үзүүр нь Иванковын суран бүсийг цоо хатгаад бие рүү нь хуруу хэртэй ташиж орлоо.

	Иванков улангасаж:

	— Нөхөд минь буцаад... гэж хашхираад, сэлмээ суга татаж хавирга руу нь жадлах гэсэн хоёр дахь удаагийн жадыг цохиж зайлуулаад, зүүн гар талаасаа давхиж ирсэн германыг ар нуруун дундуур нь цавчив. Иванковыг германчууд бүслээд авлаа. Түүний морийг германы тоомсог том морь хажуугаас нь хэнхдэгээрээ дайрч золтой л унагасангүй. Дайсны аймшигтай царай Иванковын халз урд нь харагдлаа.

	Хамгийн түрүүнд Астахов давхиж очив. Түүнийг германчууд хавьтуулахгүй эсэргүүцэв. Царай нь үхсэн хүн шиг болсон Астахов шүд зууж, эмээл дээрээ хурдан эргэлдэж сэлмээ баруун зүүнгүй эргүүлнэ. Германы сэлмийн үзүүр Иванковын хүзүүг өнгөц зурав. Зүүн талаас нь нэг цэрэг дайрч ороод далайсан илдэн сэлэм гялсхийв. Иванков сэлмээрээ хааж, хоёр болд хангиналдаж, бас араас нь морин жад суран мөрөвчийг хальт шааж, мөрөвчийг гараас нь мултлав. Гэдийсэн морины толгойн цаана хөлс нь дааварлаж эрүү нь чичирсэн, нүүртээ сэвхтэй нэг залуухан герман найгаж харагдав. Тэр цэрэг Иванковын чээж рүү хатгах гэж илдээ эв хавгүй гозолзуулна. Сэлмээ хүрэхгүй болохоор газар хаяж, айсан хүрэн нүдээ Иванковоос салгалгүй ширтсээр урд бүүрэгтээ уяатай карабины шар хуйг оролдож эхлэв. Карабинаа авах завдал өгөлгүй Крючков морь дамнуулж жадаар бүлэв. Залуухан герман хар хөх хувцасныхаа энгэрийг ханз татаж гэдрэгээ савж унахдаа айж гайхсан байдлаар:

	— Мейн готт!27 гэж дуу алдлаа.

	Найман герман цэрэг Крючковыг бүслээд амьдаар нь барих гэсэн боловч цаадах нь морио цовхруулан, сэлмээ алдан алдталаа тулалдав. Нэг германы морин жадыг булааж аваад сургууль хийж байгаа мэт эргүүлж гарав.

	Ухран завдсан германчууд Крючковын морин жадыг илдэн сэлмээр цавчиж эхлэв. Тэд шаварлаг хөрстэй тааруухан тариалангийн бяцхан талбайн хажууд овооролдож, хуй салхи мэт хуйлран ноцолдоно. Айж улангассан казак, германчууд аль дайралдсан бүрийг нуруу, гар, морь зэвсгийг хатгаж, цавчицгаана... Үхтэлээ айж балмагдсан морьд хий л харсан зүг рүүгээ ухасхийн бие биеэ дайрч байв. Иванков сэхээ орж давшлан ирсэн гонзгой цагаан царайтай германы толгойг цавчих гэж хэд хэдэн удаа оролдовч сэлэм нь германы төмөр дуулганд халтираад болж өгсөнгүй.

	Астахов бүслэлтийн цагаригийг сэтлэн цусаа савируулсаар зугтав. Хойноос нь германы нэг дарга хөөж гүйцэн очиход нь Астахов үүрсэн буугаа авч бараг тулгаж буудаад алав. Энэ нь тулалдааны явцад бараг эргэлт болов. Муу цавчдаг хүмүүсийн сэлэмд шархтсан германчууд даргыгаа алагдмагц бутран ухарлаа. Тэднийг казакууд нэхэж хөөсөн ч үгүй, хойноос нь буудсан ч үгүй. Казакууд шуудхан зууттайгаа нийлэхээр Пеликалие руу давхицгаалаа. Германчууд мориноосоо хөглөрч унасан шархтнаа аваад хил рүү буцав. Хагас мод хэртэй давхиад Иванков ганхаж:

	Би өнгөрлөө... уналаа!.. гээд мориныхоо амыг татахад Астахов жолоог нь угзраад:

	— Яваад! гэв.

	Крючков нэл цус болсон гараар нүүрээ илснээ чээжээ тэмтэчнэ. Цамцны нь цаанаас цус нэвчсэн байв.

	Хоёрдугаар харуулын байрласан эдлэнгээс тэд хоёр хуваагдав.

	Астахов хашааны цаад талын үзэсгэлэнтэй сайхан ногоорч харагдах нигүүрсэн модот намгийг зааж:

	— Баруун тийш яваад! гэхэд Крючков зөрж:

	— Үгүй, зүүн тийшээ! гэв.

	Тэгээд салцгааж Астахов Иванковыг аваад тосгондоо нэлээд сүүлдэж очив. Тэднийг тосгоны захад зуутын казакууд хүлээж байлаа.

	Иванков цулбуураа тавьж мориноосоо үсэрч буунгуутаа найгаж ойчив. Тас зуурч хөшсөн гараас нь сэлмийг арай гэж салгацгаав.

	Цагийн дараа герман даргын алагдсан газар руу зуутынхан бараг цөмөөрөө явлаа. Казакууд гутал хувцас, зэвсгийг нь тайлж, алагдсан тэр хүрлэгэр залуугийн шарлачихсан царайг бөөгнөрч харцгаалаа. Үхсэн даргын мөнгөн нүүрэвчтэй цагийг амжиж мулталсан Усть-Хоперын Тарасов тэр дороо салааны урядникт худалдав. Түрийвчнээс нь цөөн тооны цаасан мөнгө, захидал, дугтуйд хийсэн гэзэгний цайвар молцог үс, ихэмсэг маягтай жуумалзан инээмсэглэсэн залуу бүсгүйн гэрэл зураг гарав.

	 


IX

	 

	Хожим энэ явдлыг алдар гавьяаны үйлс гэж үзжээ. Крючков зуутын даргын ганц хайртай хүн учраас түүний тодорхойлолтоор «Георгийн» одон хүртэж, харин нөхөд нь юу юу ч үгүй үлджээ. Баатар сайн эр дивизийн штабт томилогдон очиж, тэндээ дайн дуустал бүгжээ. Түүнийг үзэж сонирхох гэж Москва, Петроградаас нэр нөлөө ихтэй хатагтай, ноён дарга нар ирэх болсонд бас гурван загалмай олгожээ. Ирсэн хатагтай нар дуу алдан гайхаж Донын казакийг үнэтэй янжуур тансаг идээгээр дайлдаг болжээ. Эхлээд Крючков тэднийг түм буман хараалаар булж хаядаг байснаа харин сүүлдээ штабын дарга погоон зүүсэн зусар бялдууч амьтдын нөлөөнд автаж, тэрхүү байдлаа ашиг хонжооны мэргэжил болгон хувиргаж, «байгуулсан гавьяагаа» ичиж зовохгүй дэгсдүүлэн ярихад хатагтай нар шагшин гайхаж баатар казак эрийн дээрэмчин маягийн цоохордуу царайг бахархан ширтэцгээдэг байлаа. Тэгж байх нь тэдний аль алинд таатай сайхан байжээ.

	Хааныг жанжин штабт морилон очиход Крючковыг хаанд харуулахаар аваачжээ. Улаавтар царайтай сүүмгэр нүдтэй эзэн хаан. Крючковыг морь шинжиж байгаа мэт эргэн тойрон ажиж, цэлхийсэн нүсэр зовхио анивчин, мөрөн дээр нь алгадаж:

	— Казак сайн эр байна! гэж хэлснээ, бараа бологсод руугаа эргэн харж, — Сельтерийн ус28 хийж аль гэжээ.

	Крючковын тов үстэй толгой сонин, сэтгүүлийн хуудаснаас салахаа болив. Крючковын зурагтай янжуур ч гарчээ. Доод новгородын худалдаачид Крючковт шармал сэлэм бэлэглэжээ. Астаховын алсан герман даргаас мулталж авсан хувцсыг хавтгай банзанд хадсаныг Генерал Ренненкампф Иванков, хиа хоёрыг машинд суулгахдаа хамт авч явсан бөгөөд фронтын тэргүүн шугамд орох гэж буй цэргүүдийн жагсаалын өмнүүр явж хүмүүсийг уриалан зоригжуулах албаны хэвшсэн үг хэлэв.

	Гэтэл хэрэг дээрээ өөр шигээ амьтныг алж устгах ажилд гар хуруу нь зүгширч амжаагүй тийм хүмүүс үхлийн талбарт мөргөлдөж, мал адгуус шиг айж сандрахдаа бие биеэ хатгаж сүлбэж, цохиж унагаж, таамгаар цавчиж, өөрсдийгөө болон агт морьдоо сэглэж, хүн алсан бууны дуунаас цочин гэлмэж санаа сэтгэлээр эрэмдэг зэрэмдэг болсон амьтад таран сарниж зугтсан байлаа.

	Ийм явдлыг баатарлаг гавьяа гэж нэрлэж байсан хэрэг.

	 


X

	 

	Фронт нь олон мод газрын туушид гулдайх хөшүүн урт аварга могой мэт байгаад байсангүй. Хил дээр үе үе морьт цэргийн ангиудын хооронд дайн тулаан болсоор байлаа. Дайн зарласны дараах эхний хэд хоногт германы командлал морьт цэргийн хүчтэй туршуул гаргаж манай хилийн ангиудыг сандаргаж, харуулын завсар хоорондуур нэвтрэн орж цэргийн ангийн байрлал, тоо зэргийг тагнав. Брусиловын 8 дугаар армийн фронтын өмнө генерал Каледины командалсан морьт цэргийн 12 дугаар дивиз явж байв. Тэдний зүүн талаар морьт цэргийн 11 дүгээр дивиз Австрийн хил даваад урагшилж, ангиуд нь Лешнюв, Бродыг байлдаж авсан боловч цааш ахисангүй нэг дороо эргэлдэв Австрийнханд хүч нэмэн ирж бас унгарын морьт цэрэг манайхны морьт цэргийн ангиудыг явуут довтолж сандаргаад Брод руу шахлаа.

	Лешнюв хотын хавилдаа болсон тулалдааны дараа Григорий Мелехов элэг зүрхийг эмтэлсэн шаналгаас хагацах гэж тун ч ядарлаа. Мэдэгдэхүйц турж эцээд аялах, амрах, унтах, зүүрмэглэхэд нь хүртэл нөгөө л сараалжин хашааны хажууд цавчиж алсан австри цэрэг нүдэнд нь үзэгдсээр байлаа. Бараг зүүдлэх бүрд нь анхны тэр тулалдаан харагдаж, унтаж байхдаа хүртэл элдвийн юм ухаан санаанд нь орж баруун гартаа морин жадны бариулыг атгаж байгаа мэт болж, тэгснээ сэрээд зүүдээ мартах гэж чинэртэл аньсан нүдээ алгаараа тагладаг байв.

	Ургаж гүйцсэн тариа будааг цэргийн агт морьд нухчин гишгэлж, бүх Галици даяар ширүүн мөндөр орсон мэт буусан хурц ирмэгтэй тахны мөр барзайж үлдлээ. Цэргүүдийн палигар том гутал хээрийн замыг дагтаршуулж засмал замыг бүрсийлгэж наймдугаар сарын шавар шалбаагийг зуурч хутгаж байв.

	Байлдаан болсон газрын баргар царайг их бууны сум цагаан бурхан шиг сэглэж цоохорлоод, түүний шороонд хүний цусны хүслэн болсон ширэм, болдын үлтэрхийнүүд зэвэрч хэвтэнэ. Шөнөдөө тэнгэрийн тэртээ хаяанд хурц улаан туяа дүрэлзэж тосгод, жижиг хот, суурин нэлдээ улаан гал авалцаж байгаа мэт үзэгдэнэ. Наймдугаар сард үр жимс, боловсорч, тариа будаа ургаж гүйцээд ирэхлээр тэнгэр бүүдийн уруу царайлж, хааяа ганц хоёр өдөр налайвч чийглэг бүгчим халуун зовооно.

	Наймдугаар сарын хуучид гарч цэцэрлэгүүдэд модны навч нэл шарлаж, шилбэнээсээ эхлэн үхэж байгаа мэт хүрэн улаан болж, холоос ажихад аниагүй шархнаас улаан цус савирч буй мэт харагдана.

	Григорий зуутынхаа нөхдийн хувирч өөрчлөгдөж байгааг сонирхон ажиглав. Хацар дээрээ тахтай туурайны хэв шиг сорвитой болоод эмнэлгээс саяхан гарч ирсэн Прохор Зыковын завжийг харахад бас л шаналгаатай хэвээр байгаа бололтой эелдэг зөөлөн тугал нүдээ байн байн цавчилна. Егорка Жарков сав л хийвэл хавь ойрын хамаг л муу муухай хараал урсгаж, урьдынхаасаа улам илүү шалиг заваан аашилж, энэ дэлхийн хамаг бүхнийг муулна. Григорийтэй нэг гацаанаас ирсэн ажилсаг томоотой казак залуу Емельян Грошевын царай пад харлаад эв хавгүй пар пар инээнэ. Хүн бүрийн зан төрх өөрчлөгдөж, дайн байлдааны цацаж тарьсан үрийг хүн болгон өөр өөрөөр арчилж ургуулж байжээ.

	Байлдааны шугамаас гарч ирсэн хороог гурав хоног амрааж Доноос хүрэлцэн ирсэн нэмэлт хүчээр сэлбэж байв. Зуутынхныг газрын эзний цөөрөмд очиж орцгоохоор явах гэж байтал эдлэнгээс гурван мод зайтай галт тэрэгний өртөөнөөс морьт цэргийн том отряд гарч ирлээ.

	Дөрөвдүгээр зуутын казакуудыг усны далан хүрэх хооронд өртөөнөөс гарсан отряд жалга уруудаж наашлаад, казакийн морьт отряд мөн гэдэг нь тодорхой болов. Прохор Зыков бөхийж далан дээр цамцаа тайлан өндийж ширтсэнээ:

	— Манай Донынхон байна гэв.

	— Григорий нүдээ онийлгож жирмийлгэн, эдлэн рүү очиж яваа цувааг ажлаа.

	— Маршаар явж байна.

	— Бидний сэлбэг анги байлгүй.

	— Хоёр дахь ээлжид татагдсан улс байж таарна.

	— Хүүе, та нар харав уу? Тэр яваа чинь Степан Астахов шив дээ? Тэр гурав дахь эгнээнд! гэж заагаад Грошев шуухитнан инээв.

	— Эднийг бас дайчилсан хэрэг байх нь.

	— Хараач тэр Аникушка!

	— Гришка! Мелехов! Ах чинь тэр явж байна. Танив уу?

	— Танилаа!

	— Би түрүүлж таньсан. Чамаас шанг нь авна даа.

	Григорий Петрогийн унаж яваа морийг таних гэж шанаагаа үрчийлгэн онийж ширтээд «өөр морь авч дээ» гэж бодлоо. Тэгээд ахынхаа царайг харахад уулзаагүй удсан учраас хачин ондоо болж, дээд уруулынхаа шаргал сахлыг тайрч, хөмсөг нь наранд гандаж мөнгөн цайвар болоод, нүүр нь борлочихжээ. Григорий малгайгаа авч, сургууль хийж байгаа мэт гараараа дохисоор угтаж очлоо. Хойноос нь бие угаах өвс сүрлээ тэвэрсэн нөмгөн нүцгэн казакууд далан дээрээс цувралдан гүйлдэв. Маршийн зуут цэцэрлэг тойрч хорооны байрласан эдлэн рүү явлаа. Зуутыг саяхан толгойтой үсээ хусуулж, мөн сахлыг нь авсан уруулаа шамбийтал жимийсэн эзэрхэг маягийн хижээл лагс биетэй нэг есаул авч явав.

	Григорий есаулын чийрэг тагжгар бие, унаж яваа халимаг үүлдрийн бололтой монхор хамартай морийг хурдан зуур эргэж хараад энэ сөөнгө дуут ч шартай эрж байж таарна гэж бодсоноо, ахыгаа харж инээмсэглэв.

	— Зуут! Салаа, салаагаар зэрэгцэж, зүүн мөр урагш түрүүлээд марш! гэж есаул хангинасан тод дуугаар командлав.

	— Григорий Петрог хараад сэтгэл хөдлөн, инээн баярлаж:

	— Сайн явж байна уу, ахаа! гэж хашхирлаа.

	— Сайн л явж байна. Ингээд та нар дээрээ ирдэг байна шүү. За, ямар шүү байна даа?

	— Зүгээр

	— Амьд мэнд л явж байна уу?

	— Амьд байлгүй яах вэ.

	— Манайхан мэнд хүргэсэн.

	— Тэд маань яаж байна?

	— Цөм мэнд сайн.

	Петро тарган цавьдар мориныхоо хондлойг алгаараа дарж бүх биеэрээ гэдрэг эргэж Григорийг инээмсэглэн хараад цааш явахад түүнийг таних, танихгүй бусад олон хүний шороо тоос болсон нуруу таглав.

	— Мелехов мэнд үү? Гацааныханд мэнд хүргэе. Григорий, Михайл Кошевойг алтан шаргал тов үсээр нь таниад:

	— Чи бас манайханд ирж байна уу? гэв.

	— Бид ч энд шар будаа харсан тахиа шиг та нар дээрээ ирлээ.

	— Олигтойхон тоншиж ав! Үгүй бол өөрийг чинь тоншчихно шүү.

	— Зай, гайгүй байлгүй!

	Цөөрмийн далангийн тэндээс дан цамцтай Егорка Жарков шалбуураа халхалзуулж түрийлэх гэж оролдон өрөөсөн хөл дээрээ догонцсоор гүйнэ.

	— Суурийнхан сайн байна уу?

	— Түй! Энэ чинь Жарков Егорка байхчив.

	— Хүүе, чи чинь морь шиг чөдөрлүүлж орхио юу?

	— Ээж минь сайн уу?

	— Амьд мэнд байгаа.

	— Мэнд хүргэсэн. Харин явуулсан юмыг нь аваагүй. Ачаа хүнддээд болсонгүй.

	Егорка ер бусын анхааралтай чагнаснаа, харамссан байдлаа нууж шалдан бөгсөөрөө өвсөн дээр сууж өмднийхөө түрийг чичгэнэн оролдлоо.

	Цэнхэр будагтай хашааны цаана нөмгөн казакууд зогсоно, эсрэг талд, туулайн бөөр суулгасан замаар Доноос ирсэн сэлбэг зуут хашаа руу цувна.

	— Сууриныхан сайн уу?

	— Чи чинь манай худ Александр уу даа?

	— Тэгэлгүй яах вэ.

	— Андреян! Андреян! Дэлдийсэн золиг танихгүй байна уу?

	— Хүүе, эхнэр чинь мэнд дамжуулсан.

	— Ашгүй дээ.

	— Борис Белов энд бий юу?

	— Аль зуутад байсан бэ?

	— Дөрөвдүгээр байхаа.

	— Хаанахынх билээ.

	— Вешенск суурингийн. Затор гацааных.

	— Чи түүгээр яах гээ вэ? гэж нэг эр хажуугаас нь оролцов.

	— Хэрэг байна. Захиа авч ирсэн юм.

	— Найз минь, тэр чинь саяхан Райбродын дэргэд алагдсан.

	— Нээрээ юу?..

	— Нээрээ! Намайг харсаар байтал зүүн мээмний нь доохнуур сум туссан.

	— Та нарын дотор Хар голоос ирсэн хүн байна уу?

	— Үгүй, яв даа.

	Зуутын сүүлч цөм ирж хашааны дунд жагссан хэвээр зогсов.

	Казакууд усанд орохоор цөөрөм рүү буцав.

	Маршийн зуутынхан төдхөн ирж Григорий ахтайгаа зэрэгцэж суулаа. Далан дээрх шавраас нойтон чийг ханхалж усны захаар өвс ногоорно. Григорий цамцныхаа оёдол нугалааны завсартах бөөс хуурсыг няслах хооронд:

	— Петро, би ч сэтгэл санаагаар унаж гүйцээд байна, дутуу алсан могой шиг л болоод байна... Эд нар намайг тээрмийн чулуун дор хийж талхиж талхиж гаргаад хаячихсан юм шиг санагдаад байдаг болов гэж ярихад дуу нь шантарч шаналсан шинжтэй сонсогдож, духан дээгүүр нь урд огт байгаагүй гүнзгий ташуу хар үрчлээ (түүнийг нь Петро хараад айх шиг болжээ) гарсан нь шал өмнөө, хүнийрхүү болсныг гэрчилнэ.

	Петро хүзүү нь залгаатай мэт ялгарч борлосон улцан цагаан биеэ нүцгэлэн, цамцаа тайлах зуур:

	— Ер нь тэгээд ямар шүү байна даа? гэв.

	— Хүн амьтныг өөрсдөөр нь хүйс тэмтрүүлж байгааг харж байгаа биз, зайлах зам алга! гээд Григорийн үг нь түргэсэж, дуу нь чангараад уурлаж уцаарласан байдлаар, — Хүн гэдэг чинь чононоос дор болжээ. Эргэн тойрон хар буруу санаатнууд. Одоо миний хазсан хүн дороо галзуурах байх гэж санагддаг боллоо гэв.

	— Чи хүн алж үзэв үү?..

	— Үзсэн!.. гэж Григорий бараг хашхираад цамцаа базаж шидэв. Тэгснээ өөр тийш ширтэн тээглэсэн үгээ шахаж гаргах гэж байгаа мэт хоолойгоо удтал базлав.

	Петро дүүгээ эгцэлж харахаас халшраад жишүү харж:

	— Түүнийгээ яриач! гэж тушаав.

	— Бодохоос л сэтгэл үхтэл шаналах юм. Люшнювт би нэг хүнийг жадаар бүлж орхисон. Галзуу омогтоо... Тэгэхээс ч болохгүй байлаа... Гэтэл би өөр нэг хүнийг юунд цавчив даа?

	— Тэгээд юу болсон юм бэ?

	— Тэгээд яах вэ. Хүнийг дэмий цавчиж алсандаа сэтгэлийн зовлон эдэлж явна. Муу нохой шөнө болгон зүүдэнд ороод болох биш. Эсхүл миний буруу байсан юм болов уу?

	— Чи дасаагүй болоод тэр дээ. Тэгсхийгээд гайгүй болно.

	— Танай зуут маршийнх уу? гэж Григорий асуув.

	— Яалаа гэж? Үгүй. Бид хорин долоодугаар хорооных.

	— Бидэнд туслалцахаар ирээ юм байх гэж би бодлоо. Манай дивизийг нэг явган дивизэд хавсаргаж байгаа юм гэнэ. Тэгээд бид дивизийн хойноос очиж яваа нь энэ. Харин сэлбэг маршийн зуут бидэнтэй цуг ирсэн. Залуучуулыг нь та нар руу хөөж ирнэ билээ.

	— Аа тийм бий! За усанд орцгооё.

	Шалбуур өмдөө бушуухан тайлаад усны далан өөд гарч яваа Григорийн жаахан бөгтөрдүү нарийхан горзгор бор биеийг харахад гэрээс гарсан энэ хугацаанд нэлээд хөгширчихсөн мэт Петрод санагдлаа. Григорий гараа сунган ус руу харайж ороход эргэлдсэн ногоон долгио бүчиж залгих шиг болсноо ус нь дугараглан хагарч тал тал тийшээ цалгив. Григорий усыг мөрөөрөө алгуурхан хагалж, зөөлөн алгадаж сэлсээр цөөрмийн дунд шуугилдан үймэлдэж байгаа хэсэг казакууд руу хөвж очлоо.

	Петро хүзүүнээсээ загалмай, эхийнхээ өгсөн сахиусанд уяатай уншлага хоёрыг салгаж авах гэж баахан оролдов. Тэгээд загалмай, уншлага хоёроо цамц дороо хийгээд ус руу аяархан орж биеэ дасгаж чээж мөрөө усаар шавшиж байснаа гэнэт уухилан шумбаад Григорийн хойноос очив. Тэр хоёр бусдаасаа холдож, цөөрмийн цаад талын элсэн эрэг рүү сэллээ.

	Усанд сэлж бие сэрүүцээд тайтгарсан бололтой Григорий сэлэх зуураа түрүүчийнх шиг уур омогтой биш, намуун даруу байдлаар:

	— Бөөсөндөө бариулж гүйцлээ. Уйдахлаар улам ч ихсэж байна. Далавчтай сан бол гэртээ нисээд харьчихмаар л байна. Гэрийнхээ барааг ганц нүдээр ч атугай хармаар байсан санж! За тэгээд манайхан ямар шүү байна даа? гэлээ.

	— Наталья манайд байгаа.

	— Юу?

	— Манайд байгаа.

	— Аав, ээжийн бие сайн уу?

	— Зүгээр. Харин Наталья л чамайг их хүлээж байна. Цаадах чинь чамайг буцаж ирнэ гэж горьдоод л байгаа байх.

	Григорий хий тургиж, юу ч дуугарсангүй амандаа орсон усыг нулимав. Петро царайг нь харах гэж оролдлоо.

	— Захиа бичихдээ цаадахдаа ядаж мэнд хүргэж байгаач. Чиний л мөрөөдөл болсон амьтан байна шүү дээ.

	— Яах гээд... Нэгэнт тасарсан юмыг залгах гээд байгаа юм уу?

	— Юу ч гэж хэлэлтэй юм бэ дээ... Хүнд горьдлого гэж байдаг. Уг нь их сайн хүүхэн. Сүрхий ч хүн. Биеэ айхавтар авч явна. Илүү дутуу юм сонирхох гэж огт байхгүй.

	— Хүнтэй суувал болоо биз.

	— Чи ер нь хачин яриатай хүн юм.

	— Хачирхах юм алга. Тэгэх ёстой хойно.

	— Тэр та нарын хэрэг. Би л оролцохгүй.

	— Дуняшка сайн уу?

	— Шавай бүсгүй болсон. Энэ жил бүр ч танигдахааргүй болсон.

	— Тийм үү? гээд Григорий сэргэж хөгжлөө.

	— Нээрээ шүү. Дуняшкаг хадамд өгөхөд чи бид хоёр л гэж сахал норгох архи ч олж амсахгүй өнгөрөх дөг. Энэ нохойнуудад алуулчих ч юм бил үү!

	— Юмыг яаж мэдэх вэ!

	Тэр хоёр эргийн элсэн дээр мөлхөн гарч зэрэгцэж тохойлдон хэвтээд төөнөх наранд биеэ шарав. Хажуухнаар нь сэлж явсан Мишка Кошевой уснаас бэлхүүсээрээ цухуйж:

	— Гришка усанд орооч! гэв.

	— Үгүй ээ, жаахан хэвтэнэ.

	Григорий нэг жижигхэн цох хорхойг оролдож нунтаг элсээр булах зуур:

	— Аксиньягийн талаар юм дуулдана уу? гэв.

	— Дайн зарлахын өмнөхөн гацаанд ирсэн яваа харагдсан.

	— Яах гэж ирээ юм бол?

	— Юм хумаа аваачих гэж нөхрийндөө ирсэн юм гэнэ билээ.

	Григорий ханиаж алгаараа элс хамж нөгөө цохоо булчхаад:

	— Уулзаж яриагүй биз? гэв.

	— Мэндлээд л өнгөрсөн. Эзний хоол таарч байгаа бололтой сүрхий хөгжилтэй гялалзаж явна билээ.

	— Степан яагаа бол?

	— Үлдсэн жаал зугаа юмыг нь өгөөд нэг тийшээ болцгоосон гэнэ билээ. Харин чи түүнээс болгоомжилж яваарай. Эхний тулалдаан болоход чамайг буудна гэж Степан согтуугаараа занаж байсан гэж казакууд надад ярьсан шүү.

	— Тийм бий.

	— Чамайг зүгээр өнгөрөөхгүй дээ.

	— Мэдэж байна.

	— Би өөртөө морь авсан шүү дээ гэж Петро яриагаа өөрчлөв.

	— Үхрээ зараа юу?

	— Халзан шараа зуун наяар өгч, үүнийг зуун тавиар авсан. Чинийхийг дагуулахгүй морь. Цуцканаас худалдаж авсан.

	— Тариа будаа ямар байна?

	— Сайн. Харин хурааж амжилгүй байтал цэрэгт татагдчихлаа.

	Тэдний ярианы адармаатай хэсэг нь өнгөрч гэр аж ахуй руу шилжлээ. Григорий гэр орныхоо сониныг шохоорхон сонирхож шалгааж байгаа тэрхэн мөчид урьдын зөрүүд зантай, жирийн бор залуу байсан нь санагдаж байв.

	Гар, нурууны арьс бүрзийсэн Петро нойтон гэдсэндээ наалдсан элсийг арилгаж

	— За нэг сайн шумбаад хувцаслая гэв.

	— Тэд цөөрмөөс цугтаа буцав. Тэднийг эзний байр, цэцэрлэг хоёрыг заагласан хашааны тэнд явж байхад Астахов Степан гүйцэж очив. Унжсан тов үсээ явуут ясан самаар самнаж, малгайнхаа саравч доогуур хийгээд Григорийтой зэрэгцэн очиж:

	— Найз мэнд үү? гэв.

	Григорий ялимгүй зовж гэмэрхсэн нүдээр харж:

	— Сайн байна уу гээд хоцросхийв.

	— Намайгаа мартаагүй биз?

	— Бараг л

	— Би ч чамайг санасаар л яваа шүү гэж Степан даажигнан инээмсэглээд зогссон ч үгүй, өмнөө явж байсан урядникийн погоонтой нэг казакийн дал мөрөн дээгүүр гараа тавив.

	Дивизийн штабаас галын шугамд ор гэж тушаасан цахилгаан утас харуй бүрий болсон хойно ирэв. Унгарын морьт цэрэг довтолж сэтэлсэн сэтэрхийг таглахаар морьт хороо ганцхан мөчийн дотор сэлбэг хүмүүсийнхээ хамт дуу аялан хөдөллөө.

	Петро салахдаа дүүгийнхээ гарт дөрөв нугалсан цаас атгуулав.

	— Энэ юу юм бэ? гэж Григорий асуув.

	— Чамд уншлага бичиж ирсэн юм. Май ав...

	— Тус болдог юм уу?

	— Григорий минь битгий доогло!

	— Дооглоогүй ээ.

	— За дүү минь баяртай. Биеэ бодож яваарай! Бусдаас түрүүлж битгий уулгал, түрүүлж дуугарсан хөхөөний ам хөлдөнө гэдэг шүү дээ! Болгоомжтой яваарай! гэж Петро захилаа.

	— Уншлага яах вэ?

	Петро гараа хий сарвав.

	Тэд арван нэгэн цаг хүртэл нэг их сэрэмж болгоомж гэлгүйгээр явав. Тэгснээ вахмиструуд аль болох чимээ аниргүй, тамхи таталгүй явах тушаалыг зуутуудад тарааж мэдэгдэв.

	Тэртээ холын ой дээгүүр хөхөвтөр ягаан утаа манаруулсан пуужин цацрах харагдлаа.

	 


XI

	 

	Царсны өнгөтэй сарьсан хавтас бүхий тэмдэглэлийн бяцхан дэвтрийн булан сэмэрч нугарсныг үзвэл эзнийхээ хармаанд удсан нь илт байв. Хуудаснууд дээр нь мушгиралдсан ташуу үсгээр зай завсаргүй бичжээ...

	 

	«...Саяхнаас ингэж цаастай нөхөрлөх хэрэгцээ надад бий болов. Би тэмдэглэлээ дээд сургуулийн «өдрийн тэмдэглэлийн» маягаар хөтөлье гэж бодож байна. Юуны өмнө тэр нэг бүсгүйн тухай бичье. Хоёрдугаар сард юмсан, чухам хэдний өдрийг санахгүй байна, намайг тэр бүсгүйтэй түүний нэг нутгийн оюутан Боярышкин танилцуулсан юм. Тэдэнтэй би киноны үүдэнд дайралдаж бид хоёрыг танилцуулахдаа Боярышкин: «Энэ бол вешенская суурины бүсгүй. Үүнийг, Тимофей чи хайрлаж халамжилж байгаарай. Лиза тун сайн бүсгүй байгаа юм» гэж хэлж билээ. Би хөлстэй жаахан гарыг нь атгаад, урд хойноо орсон хэлхээ холбоо муутай хэдэн үг хэлсэн санагдана. Тэгж би Елизавета Моховатай танилцсан юм. Тиймэрхүү хүүхнүүдийн нүд нь юу юунаас илүү хэлээд өгчихдөг болохоор би харангуутаа замаа алдсан бүсгүй юм даа гэж ойлгосон. Үнэнээ хэлэхэд юуны өмнө түүний нойтон бүлээн алга нь надад эвгүй сэтгэгдэл төрүүлж билээ. Надад тийм нойтон гартай хүн хэзээ ч дайралдаж байгаагүйн дээр нүд нь самар шиг хүрэн туяатай үнэхээр хөөрхөн атлаа цаанаа л нэг зэвүүн харагдана.

	Вася найз, энэхүү «өдрийн тэмдэглэл» Семипалатинск хүрч чиний гарт орохлоор (үүнийгээ Елизавета Моховатай эхэлсэн янаг сэтгэлийн паянгаа дуусгаад чамд явуулах санаатай байна. Энэ баримт бичгийг уншаад бах чинь овоо ханах биз ээ) болсон явдлыг тодорхой ойлгох болно гэж бодоод би үсгийн үеийг зориуд тэгшилж, тэр байтугай урнаар дүрслэх аргыг ч хэрэглэв. Болсон явдлыг би сар өдөр дараалан бичих болно. Би тэр бүсгүйтэй танилцаад, гурвуул ямар нэг шал нялуун новшийн кино олж үзэхээр явлаа. Боярышкин (шүд нь өвдөөд) таг дуугүй, би л ганцаараа нэг юм яримар болж явав. Тэгэхнээ нь бид хоёр нэг нутгийнх, өөрөөр хэлбэл зэргэлдээ сууриных юмсанжээ. Тэгээд тал нутгийн гоо сайхан байгалийн тухай гэх мэтчилэн ерөнхий юм дурсан ярьж байгаад чимээ тасарсан юм. Хэрэв ингэж хэлж болдог сон бол би албан хүчээр биш, өөрөө дуугүй болсон юм. Тэр бүсгүй ч бид хоёрын яриа шувтарсанд өчүүхэн ч эвгүйрхээгүй юм. Худалдаачны гэр бүлээс гаралтай, одоо анагаахын хоёрдугаар курст суралцдаг, өтгөн цай, (Ростов хотын фабрикийн эзэд) Асмоловын тамхинд их дуртайг өөрөөс нь мэдэж авав. Самар шиг хүрэн нүдтэй бүсгүйг танин мэдэхэд тун ч хомсхон мэдээ сэлт байгаа биз. Салахдаа (бид хоёр түүнийг трамвайны буудал хүргэж өгсөн) манайхаар очоорой гэж урив. Би хаягийг нь бичиж авлаа. Дөрөвдүгээр сарын 28-нд очих санаатай байна.

	 

	Дөрөвдүгээр сарын 29

	Би өнөөдөр тэднийхээр очлоо. Намайг бурамтай цайгаар зочлов. Үнэндээ сонин бүсгүй юм. Ам хэл хурц, овоо сэргэлэн байрын нэг гэм нь Арцыбашевын зохиолын садар самууны үнэр танар холхноос ч ханхлаад байх шиг. Тэднийхээс орой болсон хойно буцаж ирлээ. Тамхи баагиулж, түүнд огтхон ч хамаагүй зүйл, тухайлбал, мөнгөний тухай бодож суулаа. Костюм маань хуучирч навс болжээ. Гэтэл «хөрөнгө» байдаггүй. Ер нь балай юм болж байна.

	 

	Тавдугаар сарын 1

	Энэ өдөр нэлээд чухал нэг үйл явдал болж өнгөрөв. Сокольникид овоо аятайхан өнгөрөөж явтал цагдаа, казакийн отрядын хориод хүн нийлж ажилчдын Майн 1-ний цуглааныг хөөн тарааж байгаатай тааралдлаа. Нэг согтуу хүн казакийн морийг модоор цохиж, цаад казак нь нөгөө хүнийг ташуурдаж гарлаа. (Ташуурыг яагаад ч юм жирэм гэж нэрлэх болжээ, гэтэл өөрт нь таарсан тийм сайхан нэр байсаар байтал яах гэж тэгж нэрлэдэг болсон юм бол?..) Би хүрч очоод барилцаад авлаа. Үнэнийг хэлэхэд би ёстой сайхан сэтгэлээр л тэгсэн юм. Барилцаж аваад нөгөө казакийг чи муу хар хэрээ энэ тэр гээд нэлээд хэдэн юм хэлж орхив: Намайг ороолгох санаатай ташуураа далайхад нь «чи хэрээ мэдээрэй, би ч Каменск суурины казак шүү. Чамайг чөтгөр ч тоох сэггүй болтол чинь балбаж орхиж чадна шүү» гэж хатуухан хэлэв. Гэтэл ашгүй, цэргийн алба хаахдаа эвдэрч амжаагүй овоо томоотой казак залуу байжээ. Усть-Хоперын суурины зодоонч казак гэж надад хэлэв. Тэгээд бид хоёр эвтэй найртай тарцгаав. Хэрэв надад гар хүрсэн бол зодоон үүсэж ер нь надад нэлээд эвгүй юм болох байв. Миний тэгж хөндлөнгөөс оролцсон маань бидэнтэй цуг Елизавета явж байсан болохоор түүнийхээ нүүрэн дээр «гавьяа» байгуулах гэсэн миний хүүхэд зангаас болсон юм. Би өөрөө бүр азарган тахиа болж хувираад, малгайн минь дороос нүднээ үл харагдах улаан залаа ургаад ирэх шиг болов... Ийм байдалд хүрдэг байна шүү!

	 

	Тавдугаар сарын 3

	Архи уумаар санагдана. Очиж очиж мөнгө байдаггүй. Ний нуугүй хэлэхэд өмд минь салтаагаараа урагдаж хэт болсон тарвас шиг хагарч орхилоо. Оёж тогтоох гэх найдвар алга болов. Язарсан тарвасыг оёхтой л адил гэсэн үг. Володька Стрежнев ирээд явлаа. Маргааш лекцэд очно.

	 

	Тавдугаар сарын 7

	Ааваас мөнгө ирлээ. Захидалдаа зөндөө загнажээ. Тэглээ гээд надад ичиж зовох юм огтхон ч алга. Хүүгийнх нь зан суртахууны ноён нуруу ялзарсныг аав мэдсэн бол ч... Костюм худалдаж авлаа. Морь тэрэгний хөтөч хүртэл миний зангиаг нүд хужирлах болов. Тверийн гудамжийн үсчинд ирж үсээ засуулж жижиг барааны дэлгүүрийн шинэ худалдагч шиг өнгө зүс ороод гарч ирлээ. Садово-Триумфийн гудамжийн буланд хотын цагдаа намайг хараад инээмсэглэв. Өөдгүй новшийг! Тэр бид хоёрт төстэй зүйл байна л даа! Гэтэл гурван сарын өмнө ямар байлаа? Тэгэхдээ нэгэнт өнгөрсөн юмыг ухаж төнхөөд ч яах юм билээ... Явж байтал санаандгүй трамвайн цонхоор Елизавета харагдлаа. Бээлийгээрээ даллаад инээмсэглэж байв. Би мөн яггүй хүн байгаа биз?

	 

	Тавдугаар сарын 8

	— «Янаг дурлалд насны хязгаар байдаггүй». Татьянагийн нөхрийн ам нь миний өөдөөс их бууных шиг онгойж харлана. Би тэртээх суудлаасаа нулимчихмаар санагдаад ер болох биш. Энэ өгүүлбэр ялангуяа «хязгаар байдаггүй...» гэсэн сүүлчийн үг нь санаанд ормогц эрүү минь өвдөж эвшээлгэх юм. Мэдрэлийн ядаргаанаас болж буй бололтой.

	Гэвч би ид насан дээрээ янаг дурлалын эрхшээлд автаж яваа маань учиртай. Энэ мөрийг бичиж байхад толгойн үс босох шиг.. Елизаветагийнхаар очлоо. Яриагаа тун дээгүүр холоос царж эхэлсэн чинь Елизавета ойлгохгүй царайлж яриаг өөр юм руу оруулах гэж оролдлоо. Эртдээгүй байгаа? Ээ, энэ золигийн костюм л хамаг хэрэг бантагнуулж орхилоо!.. Толинд харсан чинь яриа алга. Тэгээд хэлдэг юм билүү гэж бодлоо. Уг нь миний эрүүл бодол бусад ямарваа зүйлээс давуу байдаг сан. Одоо хэлж авахгүй бол хоёр сарын дараа оройтож, өмд минь хуучирч ёлхойгоод сэтгэлийнхээ үгийг хэлэх ямар ч бололцоогүй болно. Тэмдэглэл бичиж суухдаа би манай эрин үеийн шилдэг хүмүүсийн бүхий л шилдэг чанар өөрт минь хэчнээн тод томруун хосолсныг бодохоос бахархан баярлаж байна. Уян наалинхай-гал халуун тачаал ч байна, «тунгаан бодохын туйлбартай дуу хоолой» ч байна. Нэг үгээр хэлэхэд бусад сайн талын хажуугаар сайхан сэтгэлтний цоморлог гэсэн үг.

	Ингэсээр байгаад би тэр бүсгүйтэй ярилцах бэлтгэлийг бүрэн хангаж чадсангүй. Байрын эзэн авгай садаа болж Лизаг дуудаж коридорт гаргаад мөнгө зээлдүүлээч гэж гуйж байгаа нь сонсогдлоо. Гэтэл Лиза мөнгөтэй атлаа харамлаад өгсөнгүй. Энэ бүхнийг би лавтай сайн мэдэж байв. Самар шиг хүрэн нүдээрээ мэлтийтэл харж байгаад үнэхээр мөнгөгүй мэтээр мэлзэж байгааг нь ч хүртэл би гадарласан юм. Үүний улмаас янаг дурлалын тухай ярих хүсэл минь ч алга болов.

	 

	Тавдугаар сарын 13

	Би үнэхээр дурлажээ. Үүнд эргэлзэх юм огтхон ч алга. Бүх шинж нь илт байна. Маргааш л Лизад хэлье. Чухам ямар янзаар хэлэхийгээ төлөвлөж амжаагүй байна.

	 

	Тавдугаар сарын 14

	Хэрэг явдал огт санаагүйгээр эргэлээ.. Дулаахан сайхан бороо орж байв. Бид хоёр Моховын гудамжаар зугаалав. Явган замын дэвсгэр чулууг салхи жишүү үлээнэ. Би юм ярьж Лиза таг дуугүй бодол болсон янзтай газар ширтэн алхална. Борооны ус малгайг нь дагаж хацар руу нь гоожоод аргагүй хөөрхөн харагдана. Бид хоёрын яриаг сийрүүлбэл:

	— Елизавета Сергеевна, би танд сэтгэлийнхээ үгийг нээж ярьсан болохоор одоо таны үгийг сонсмоор байна.

	— Таны сэтгэлийн үнэнд би эргэлзэж байна.

	Би мухардаад учраа олохгүй хий л мөрөө хавчисхийгээд, үнэнээ тангараглахад ч бэлэн байна гэх шүү юм хэлсэн санагдана.

	Тэгсэн чинь Лиза:

	— Та Тургеневын зохиолын баатрын хэлээр ярьж байна. Жирийн үгээр яримаар юм даа гэв.

	— Үүнээс илүү жирийн үг алга даа. Би танд дурлаж байна.

	— Тэгээд яах вэ?

	— Таны үгийг л сонсъё.

	— Та заавал зөвшөөрүүлэх гээд байна уу?

	— Хариу л сонсохыг хүсэж байна.

	— Тимофей Иванович... Би танд юу гэж хэлэх юм бэ? Та надад шалихгүй таалагдаж байна... Та нуруугаар их өндөр юм.

	— Бас өснө л дөө гэж би амлав.

	— Ингэхэд та бид хоёр танилцаад удаагүй байна. Таарч нийлэх зүйл гэвэл...

	— Пүү давс хуваагаад идсэн цагт бие биеэ сайн мэддэг болно байх.

	Лиза, нойтон хацраа алгаараа арчсанаа:

	— За яах вэ, тэгвэл суугаад л үзье. Аяндаа мэдэгдэх байлгүй. Харин хуучин хэлхээ холбоогоо нэг тийш болгох хугацаа надад өгөөрэй.

	— Хэн юм бол? гэж би сонирхлоо.

	— Та танихгүй ээ. Арьс өнгөний нэг эмч.

	— Та хэзээ сулрах вэ?

	— Баасан гаригт сулрах байх аа.

	— Бид хоёр хамт суух уу? Өөрөөр хэлбэл, нэг байранд байх уу?

	— Тэгсэн нь тохиромжтой биз дээ? Та манайд хүрээд ирэхгүй юу.

	— Яагаад?

	— Миний өрөө тун тохилог. Цэвэрхэн. Байрны маань эзэн авгай ч аятанхан хүүхэн байгаа юм.

	Би татгалзсангүй. Бид хоёр Тверийн гудамжийн буланд саллаа. Бид хоёрын үнсэлдэхэд нэг авгай хараад хачин их гайхаж байлаа.

	Юу болж таардаг бол?

	 

	Тавдугаар сарын 22

	Янаг дурлалын бал бурам шиг өдрүүд эхэллээ. Гэтэл өнөөдөр Лиза намайг дотуур хувцсаа солиорой гэж хэлснийг сонсоод нөгөө бал бурмын маань амт шимт суларлаа. Миний дотуур хувцас үнэхээр хуучиржээ. Гэтэл мөнгө, мөнгө... угийн шалихгүй миний хэдийг л зараад байдаг.

	Ажил олж хийхээс биш яах вэ.

	 

	Тавдугаар сарын 24

	Өнөөдөр дотуур хувцас авч өмсье гэсэн чинь Лиза намайг огт санаагүй тийм үрлэг зарлагад оруулчихлаа. Сайхан ресторанд хоол иднэ, торгон оймс авч өмсөнө гээд амар заяа үзүүлдэг биш. Хоол ч идлээ, оймс ч авлаа. Гэтэл дотуур өмд цамц авах хөг ч өнгөрлөө, одоо яадаг билээ!

	 

	Тавдугаар сарын 27

	Лиза намайг тамирдуулж гүйцлээ. Би тэнхээгээ барж наран цэцгийн нүцгэн шилбэ шиг боллоо. Хүүхэн биш, утаа уугьсан гал юм!

	 

	Зургаадугаар сарын 2

	Бид хоёр өнөө өглөө есөн цагт сэрлээ. Хөлийнхөө хурууг годолзуулдаг мондийн зан хөдөлсөн чинь Лиза хөнжил сөхөж хөлийг минь баахан харж байснаа:

	— Чиний энэ чинь хөл биш, адууны туурайнаас ч дор юм байхчив. Үгүй тэр хуруун дээрх үсийг нь. Түй! гээд тун их зэвүүцэж сэжиглэсэн янзтай мөрөө хавчгануулаад хөнжлөө нөмрөөд хана руу харж хэвтлээ.

	Би бүр жигтэйхэн зовж хөлөө атийгаад мөрнөөс нь татаж:

	— Лиза? гэлээ.

	— Хүн зүгээр хэвтүүл!

	— Лиза арай ч тийм биш шүү. Захиалж хийлгээгүй юм болохоор би хөлийнхөө хэлбэрийг яаж өөрчлөх вэ? Харин үсний тухайд гэвэл тэр чинь хаана ч хамаагүй ургадаг тэнэг эд байгаа юм. Чи эмч хүн байж байгалийн хөгжлийн хуулийг мэдэх ёстой сон гэв.

	Тэгтэл Лиза над руу эргэж, нөгөө самар шиг хүрэн нүд нь шоколад шиг хар хүрэн юм болж хувираад:

	— Шивэрт түрхдэг юм өнөөдрийн дотор олж аваарай. Хөлөөс чинь хүүрийн өмхий үнэр ханхалж байна гэв.

	Тэгэхэд нь би алга чинь дандаа нойтон явдаг шүү гэж хэлээд тавьчихав. Лиза юу ч дуугарсангүй, харин далайчны үгээр хэлбэл миний сэтгэлийг үүлний сүүдэр дайрлаа... Энэ бүхний хамаг учир нь хөлд ч биш, үс хялгасанд ч биш байжээ...

	 

	Зургаадугаар сарын 4

	Өнөөдөр бид хоёр Москва голд завиар зугаацаж, Дон нутгаа дурсан ярилцав. Елизавета этгээд аашилж юм болгонд намайг өөлж заримдаа маш хэрцгий зан гаргадаг болов. Өөр шиг нь хариулъя гэхэд сална гэсэн уг болно. Би бол тэгмээргүй байх юм. Хэчнээн хачин аашилсан ч сэтгэл минь улам дасаад байх юм. Ерөөсөө л хэтэрхий зоргоороо хүүхэн юм. Миний нөлөө, зан авирыг нь бүрмөсөн өөрчилж барахгүй байхаа. Хөөрхөн боловч хүнээ байсан бүсгүй юм. Бас миний сонсохоос цаашгүй тийм юмыг ч үзэж долингоршсон бүсгүй юм. Буцах замдаа намайг эмийн дэлгүүрт чирч оруулаад инээмсэглэж байгаад тальк, бас нэг балай юм худалдаж аваад:

	— Үүнийгээ шивэртээ хийнэ шүү гэв.

	Би тун эелдэг байдлаар толгой дохиж баярласнаа илэрхийлэв.

	Инээдтэй боловч ингэж л явна.

	 

	Зургаадугаар сарын 7

	Оюун ухааны цэнэг нь тун дульхан юм. Бусад талаараа бол хэн гуайд ч багшилчих хүүхэн.

	Өдөр болгон унтахынхаа өмнө хөлөө

	Өдөр болгон унтахынхаа өмнө хөлөө халуун усаар угааж, үнэртэй ус хийж, бас нэг золиг шиг юм түрхдэг боллоо.

	 

	Зургаадугаар сарын 16

	Өдөр ирэх тутам тэвчихийн аргагүй болж байна. Өчигдөр мань хүн ууртаа ухаан алдаж уналаа. Ийм хүнтэй нийцэх үнэхээр бэрх юм.

	 

	Зургаадугаар сарын 18

	Таарах юм огт алга! Үг яриа маань ч нийлэхээ байсан. Бид хоёрыг холбож байгаа ганц юм бол ор дэр л болжээ. Утга учиргүй хоосон амьдрал болжээ.

	Өнөө өглөө талханд явахынхаа өмнө миний халааснаас мөнгө авахдаа энэ дэвтрийг харчхаад сугалж гаргаснаа

	— Энэ чинь юу юм бэ? гэв.

	Нүүр халуун оргих шиг болов. Нэг хоёр хуудас эргүүлбэл яана?

	— Тоо бодлогын дэвтэр гэж би хариулаад хоолой минь өөрчлөгдөөгүй ердийн хэвээр байсанд өөрөө гайхаж билээ.

	Лиза дэвтрийг минь хайхралгүй буцааж хийчхээд явлаа. Болгоомжтой байлгүй горьгүй нь. Иймэрхүү улаан цайм юмыг хар элгийн хүн мэдчихээгүй нь л яамай.

	Вася найзыг зугаацуулах эх булаг гэвэл энэ л байна.

	 

	Зургаадугаар сарын 21

	Елизаветыг бодохоос бүр гайхах юм. Дөнгөж 21 настай байж хэдий заванд нь ингэтлээ дампуурч амжаа вэ? Гэрийнхэн нь гэж ямар шүү улс байдаг бол, яахлаараа ингэж хүмүүждэг байна, ямар нь хүмүүжүүлэхчээ болсон юм бол? Эдгээр асуудлыг би маш их сонирхож байна. Өөрөө бол эзтэй гоё амьтан. Төгс гоолиг сайхан биеэрээ бахархдаг ч хүн. Өөрийгөө л биширч хүндэтгэнэ үү гэхээс биш өрөөл бусдыг хүн ч гэж үзэхгүй байж таарна. Хэдэн удаа олигтойхон ярилцахыг оролдлоо... Лизаг дахин хүмүүжүүлэх гэсэнд орвол бурхан байхгүй гэдгийг хуучин сүсэгтэнд итгүүлэх арай хялбар байх.

	Цуг амьдарна гэдэг ухаанд багтамгүй тэнэг хэрэг боллоо. Гэсэн ч би салахаа азнаж байна. Үнэнээ хэлэхэд этгээд ч атугай надад таалагдаад байх юм. Ер нь сэтгэл зүрхэнд минь шигдээд орчихжээ.

	 

	Зургаадугаар сарын 24

	Цэцэрхэх хэрэггүй юм байжээ. Бид хоёр өнөөдөр ний нуугүй ярилцахад мань хүн намайг чадал муутай байна гэлээ. Салах албан ёсны бэлтгэл хараахан хийгээгүй байгаа ч гэсэн одоо удахгүй байхаа.

	 

	Зургаадугаар сарын 26

	Үүнд суурины жүчээнээс нэг азарга авчирч өгвөл таарна. Азарга л таарна!

	 

	Зургаадугаар сарын 28

	Лизагаас сална гэдэг надад тун бэрх байна. Намайг усны замаг шиг хэрж боомилж авчээ. Өнөөдөр бид Воробьевын ууланд гарлаа. Лиза буудлын өрөөний цонхон дээр суухад байшингийн дээврийн мөгийн сийлбэрийн завсраар хурц нарны туяа шанханд нь тусахад үс нь шижир алтны өнгөтэй харагдана. Үнэхээр яруу найргийн өөдөс гэсэн үг!

	 

	Долоодугаар сарын 4

	Би ажлаа хаяж, Елизавета намайг хаялаа. Өнөөдөр би Стрежневтой хоёул пиво уулаа. Өчигдөр архи уусан. Елизаветатай ямар ч маапаангүй, ямар ч хүний оролцоогүй боловсон улсын журмаар эв зүйн дотор саллаа. Өнөөдөр тэр маань Дмитровкад морь уралдуулдаг савхин гуталтай нэг залуутай хамт явж байгаа дайралдлаа. Намайг мэндлэхэд хариу мэндэлмэр болж байна билээ. Булгийн ундарга шавхагдлаа, тэмдэглэлээ үүгээр дуусгах хэрэгтэй боллоо.

	 

	Долоодугаар сарын 30

	Огт санаагүй байтал үзэг барих шаардлага гарав. Дайн. Муу амьтад дайнд хөөрч, эсгий малгайтан бүрээс эх оронч үзэл өттэй нохойн үнэр адил барааны газраас өмхий оргино. Залуучуул жигшин дургүйцэж, харин би л баяртай байна. «Жан шамбалын оронд»... байх бололцоогоо алдсан намайг уйтгар гиюүрэл мэрж хэмлэж гүйцлээ... Өчигдөр би Елизаветыг цухасхан зүүдэлж уйтгарыг минь улам ч нэрмэж ул мөрөө үлдээлээ. Мартах л юмсан.

	 

	Наймдугаар сарын 1

	Яриа шуугианд би бүр залхаж гүйцлээ. Нялх хүүхэд угж хөхөх адил би эргэж хургасан хэзээний уйтгараа хөхөж сууна.

	 

	Наймдугаар сарын 3

	Гарах зам олдлоо! Дайнд мордох минь. Тэнэг хэрэг гэх үү? Яах аргагүй ичгүүртэй гэх үү?

	Алийн болгон орох газраа олж ядан явах билээ. Энэ байдлаас жаахан ч атугай холдъё. Хоёр жилийн өмнө бол би ингэтлээ залхсан байгаагүй. Хөгширч байгаа юм болов уу?

	 

	Наймдугаар сарын 7

	Энэ хэсгийг вагонд бичиж явна. Дөнгөж сая Воронежоос хөдөллөө. Маргааш Каменскт бууна. «Бурхан шашин, эзэн хаан, эх орныхоо» төлөө зүтгэе гэж хатуу шийдлээ.

	 

	Наймдугаар сарын 12

	Намайг баяр ёслолын байдлаар үдэж мордууллаа. Атаман архи ууж, зориг зүрх бадруулсан хурц үг хэллээ. Сүүлд нь би түүнд: «Андрей Карпович, та шал тэнэг амьтан юм!» гэж шивнэв. Мань эр бүр гайхаж, царайгаа ногоортол гомдож эгдүү нь хүрээд: «Бас нэг боловсролтой амьтан гарах нь. Нэг мянга есөн зуун таван онд бидэнд шалба ороолгуулж байсан улс гэх нь үү, та нар?» гэж шүдээ хавиран агсрав. «Тэгж яваагүй маань даанч харамсалтай» гэж би хариулав. Аав маань уйлж үнсэх гэж нусаа гоожуулсаар тэмүүлэв. Хөөрхий муу аав минь! Над шиг байж үзүүштэй хүн дээ. Би тоглож хоёул хамт фронтод явъя гэхэд аав бүр айсан янзтай. «Юу гэсэн үг вэ, гэр орноо яах юм бэ?» гэж дуу алдлаа. Маргааш би төмөр замын өртөө рүү явна.

	 

	Наймдугаар сарын 13

	Тариаг нь хураагаагүй талбай энд тэнд үзэгдэж, тарган тарвага дошин дээрээ голийлцоно. Козьма Крючков морин жадаараа нэвт сүлбэн сүвлэсэн чулуун барын хямд зураг дээрх германчуудтай харин төстэй харагдана. Тоо бодлого зэрэг нарийн эрдэм ухаан судалж, эрүүл чийрэг, эрх тааваараа туйлж явахдаа ийм «шовинист» болчихно гэж хэзээ ч бодсонгүй. Цэргийн хороонд орсон цагтаа бол казакуудтай ярилцана даа.

	 

	Наймдугаар сарын 22

	Төмөр замын нэг өртөөнд олзлогдогсдын түрүүчийн хэсгийг үзлээ. Тамирчин гэмээр нэг өндөр гоолиг австри цэргийн даргыг төмөр замын өртөөн дээр хуяг тууж явав. Тэнд сэлгүүцэж явсан хоёр хүүхэн тэр хүнийг харж инээмсэглэхэд цаадах нь явуут тун эелдэгхэн бөхөлзөж мэндлээд хоёр хүүхэн рүү хуруугаараа хий үнсэх дүр үзүүлэв.

	Олзлогдсон атлаа сахлаа хуссан, шар савхин гутлаа гялалзтал арчсан хээнцэр цэвэрхэн харагдана. Эелдэг нөхөрсөг царайтай тэр хөөрхөн залууг би нэлээд удаан харж зогсов. Ийм хүнтэй дайралдчихвал гар минь сэлмээ дааж өргөхгүй биз.

	 

	Наймдугаар сарын 24

	Дүрвэгсэд, дүрвэгсэд, дүрвэгсэд... Бүх замын турш дүрвэгсэд, цэрэг ачсан цуваа дүүрчээ.

	Хамгийн түрүүчийн эмнэлгийн галт тэрэг өнгөрөв. Зогсоол дээр нүүрээ боосон нэг залуу цэрэг үсэрч буухлаар нь ярилцаж үзлээ. Үрлэн суманд шархтжээ. Өрөөсөн нүд гэмтсэн болохоор цэрэгт дахин явахгүй л болов уу гээд хачин баяртай инээд алдаж байх юм.

	 

	Наймдугаар сарын 27

	Би хороондоо ирлээ. Хорооны дарга нь доод Доноор нутагладаг тун сайхан зантай нэг өвгөн юм. Энд цусны үнэр нэгэнт ханхлах шиг болж нөгөөдөр байлдаанд орох яриа сонсогдлоо. Миний байгаа казак цэргийн 3 дугаар зуутын гурав дахь салаа нь Константиновск суурины казакуудаас бүрджээ. Цөм бүрэг залуучуул юм. Харин нэг нь л овоо дуулж алиалах юм.

	 

	Наймдугаар сарын 28

	Бид хөдөллөө. Өнөөдөр энд дуу чимээ онцгой их байна. Ширүүн бороо цутгахыг завдан алсад аянгын дуу нижигнэж буй мэт сэтгэгдэл төрснөөр барахгүй борооны үнэр ханхлах шиг болов. Гэтэл тэнгэр цэнхэр торго мэт цэмцийнэ. Өчигдөр морь минь хээрийн гал тогооны тэрэгний дугуйд хөлөө гэмтээгээд доголж эхлэв. Юм болгон шив шинэ, ер бус болохоор чухам яах, юун тухай бичихээ ч мэдэхгүй байна.

	 

	Наймдугаар сарын 30

	Өчигдөр тэмдэглэл бичих цаг олдсонгүй. Одоо морин дээрээ бичиж явна. Гар салганаад үсэг нь айхавтар арвагар сарвагар юм болчихлоо. Бид гурвуул татлага аваад өвс авчрахаар явж байна.

	Одоо нөхөд маань өвс баглаж би түрүүлгээ харж хэвтээд өчигдрийнхөө бичээгүй хоцорсныг «гүйцээж» байна. Өчигдөр вахмистр Толоконников бидний зургаан хүнийг (намайг тэр «оюутан» гэж эгдүүтэй нэрлэж, хүүе оюутан, морины чинь тах мултарч байгааг харахгүй байна уу?» гэж байлаа) тагнуулд явууллаа. Бид бараг хагас нь шатчихсан бяцхан суурин дайрч өнгөрөв. Халуун гэдэг нь морь, хүнгүй цөм усан хулгана. Казакууд халуун зун ч цэмбэн шалбуур өмдтэй явдаг нь даанч муу юм. Суурины цаад шуудуунд анхны хүүрийг олж үзлээ. Герман цэрэг байв. Хөл нь шуудуунд өвдгөө хүртэл орж, өөрөө дээш харжээ. Өрөөсөн гар нь ар нуруун доогуур нугарч, нөгөө гартаа винтовын хамбуур атгажээ. Хажууд нь винтов алга. Нүд халтирмаар харагдлаа. Одоо санахад хамаг бие хүйт оргих шиг болно... Тэр герман шуудуу руу хөлөө унжуулан сууж байгаад амрахаар гэдрэгээ харж хэвтсэн мэт харагдав. Саарал өнгийн хувцас, төмөр малгайтай юм. Дотроо цэцгийн дэлбээ мэт савхин зөөлөвчтэй юм, тэр нь янжуур тамхийг нь гоожуулахгүйн тулд бортого дотор нь хийсэн арзгар шүүрэрхүү харагдана. Би алагдсан хүнийг анх үзээд айж сандарснаас одоо царай нь ямар байсныг санахгүй байна. Шарласан дух, гөлийж цэхийсэн нүдний нь дээгүүр том том шар шоргоолж гүйлдэж байхыг л харсан. Казакууд хажуугаар нь гарахдаа загалмайлж байв. Баруун сугаар нь сум нэвт гарсан юм байх, хувцасных нь баруун ташаанд цусан толбо байгаа харагдав. Сум зүүн сүвээгээр нь хувцсыг огло татаж гараад зөндөө их цус газар гоожсон байхыг би хажуугаар нь өнгөрөхдөө харлаа. Хажуугаар нь гарахад хамаг бие арзасхийв. Ийм л байдаг байх...

	Трундалей хэмээх хочтой ахлах түрүүч бидний унасан санаа сэтгэлийг засаж сэргээх гэж марзан юм ярих боловч уруул нь чичирч байв.

	Сууринаас хагас мод хэртэй газар нэг шатсан үйлдвэрийн газрын дээд тал нь нэл хар утаа болсон ханууд ёрдойж харагдана. Зам яг тэр балгасны дэргэдүүр гарсан болохоор бид замаар явахаас айгаад тойрч гарахаар шийдлээ. Тэгээд замаас дөнгөж гартал биднийг тэндээс буудаж эхлэв. Буун дуу анх сонсоод би эмээл дээрээсээ арай л унаж шившгээ тарьсангүй. Эмээлийнхээ бүүргэнээс зуурч, өөрийн эрхгүй бөхийгөөд цулбуураа угзчив. Бид суурин руу нөгөө үхсэн германтай шуудууны хажуухнаар давхиж очсоноо өнгөрсөн хойно нь мэдэцгээв. Дараа нь буцаж мориноосоо бууцгаагаад морьдоо хоёр агтчинд орхиод бид дөрвөн хүн суурины зах дахь нөгөө шуудуу руугаа явав. Бид тэр шуудуун дундуур бүгд бөхийж явлаа. Нөгөө алагдсан германы өвдгөө ёрдойтол нугалсан богинохон түрийтэй шаравтар гуталтай хөлийг би бас холоос олж харлаа. Унтаж байгаа хүнийг сэрээчих бий гэж болгоомжлох мэт дэргэдүүр нь амьсгаагаа дарсаар гэтэж өнгөрөв. Түүний дор дарагдсан чийгтэй өвс ногоорч харагдав...

	Биднийг шуудуунд орж хэвтээд хэдхэн минут болж байтал шатаж нурсан үйлдвэрийн газрын эвдэрхийн цаанаас морьтой есөн герман цуварсаар гарч ирлээ... Дүрэмт хувцсаар нь герман гэж танилаа. Дарга нь урагшаа тасарч гараад хяхарсан чанга дуугаар нэг юм хэлэхэд цэргүүд нь яг бидэн рүү чиглэн давхив. Нөхөд маань өвс баглалцаж өгөөч гэж хашхирч байна. Би тэдэн рүүгээ явлаа.

	 

	Наймдугаар сарын 30

	Би анх удаа хүнийг яаж буудсанаа гүйцээж хэлмээр байна. Германчууд бидэн рүү чиглээд давхилаа. (Тэдний мэлхий өнгөтэй дүрэмт зэгэл ногоон хувцас, гялтайсан гозгор малгай, намилзсан дарцагтай морин жад нь одоо нүдэнд харагдах шиг болж байна).

	Тэд цөм хар хээр зүсмийн морь унажээ. Би яах гэж ч билээ шуудууны далагнасан шороо руу хартал маргад ногоон өнгөтэй жижигхэн цох явж байв. Харсаар байтал томорсоор томорсоор жигтэйхэн том болж харагдлаа. Аварга том цох өвс ганхуулсаар овоолготой шорооны бөөгнөрч хатсан шаварт тулгаж тохойлдсон миний тохой өөд авирч ногоон цамцны минь ханцуй дээгүүр мөлхсөнөө хурдан гэгч винтов дээр асаж гараад тэндээсээ бууны оосор руу буулаа. Тэр цохны ийнхүү жуулчилж байгааг ажиж байтал «Та нар чинь буудахгүй яагаад байна, буудаач!» гэх түрүүч Трундалейн бачимдсан дуу сонсогдлоо.

	Тохойгоо хөдөлгөлгүй байж байгаад зүүн нүдээ аньсхийн шагайхад миний зүрх пүнхийж яг нөгөө маргад ногоон цох шиг томорч байх шиг санагдлаа. Бууны хараанд зэгэл ногоон хувцас таарч наана нь бууны минь овоо чичирч байв. Миний хажууд Трундалей буудав. Би гохоо дарж, сумныхаа шүнгэнэн нисэхийг сонслоо. Гудруулж шагайчихсан бололтой буун сум ойж жижигхэн бутанд тусаад бөөн шороо манасхийлээ. Ингэж хүн рүү анх удаа буудлаа. Бүтэн дайз сумаа юу ч харалгүй, шагайлгүй хоослов. Сумгүй болсноо мартаад сүүлчийн удаа бууныхаа замгийг татаж гохоо хий дарснаа сая л германчуудыг харлаа. Тэд нөгөө жагссан хэвээрээ буцаад давхиж явав. Хамгийн сүүлд дарга нь явав. Тэд есүүл хэвээр байв. Даргын нь том хар хээр морины хондлой, морин цэргийн гозгор малгайн төмөр орой надад харагдлаа.

	 

	Есдүгээр сарын 2

	Толстойн «Дайн ба энх» романы дотор байлдаж буй хоёр цэргийн хооронд, нэг ёсондоо үхсэн, амьд хоёрыг тусгаарласан үл харагдагч зааг байдаг гэж бичсэн газар бий Николай Ростовын алба хааж байсан эскадрон дайрч ороход Ростов тийм зааг байдгийг барагцаалан гадарлаж байжээ. Бид өнөөдөр үүрээр германы гусаруудыг... дайрсан учраас Толстойн романы тэр хэсэг надад онцгой тод санагдлаа. Их буугаар дэмжүүлсэн германы ангиуд манай явган ангийг түрж шахаж эхлэв. Манай 241 273 дугаар явган хорооныхон бололтой цэргүүд үг сүггүй зугтаж явахыг би харлаа. Бүтэлгүй довтолгоо хийсний уршгаар тэд санаа сэтгэлээр нэгмөсөн унажээ. Хоёр хороог их бууны дэмжлэггүйгээр давшуулахад дайсан галлаж бараг гуравны нэгийг нь сөнөөжээ. Манайхныг германы гусарууд хөөж явав. Тэгтэл ойн чөлөөнд бэлтгэл нөөц болж байсан манай хороог байлдаанд оруулах юм болов. Одоо санахад би Тышвичи хэмээх тосгоноос өглөөний гурван цагт хөдөлжээ.Үүрийн үнэгэн харанхуй болж, нарсны шилмүүс, овьёосоор хийсэн талхны үнэр хамар хатган ханхалж байлаа. Хороо нь зуут, зуутаараа салж явцгаав. Замын уулзуур хүрч зүүн тийшээ эргээд тариан дундуур явлаа. Морьд тургилдаж, овьёосны шүүдэр морины хөлөөр бутран унана.

	Шинельтэй яваа атал жихүүвтэр байлаа. Хороо тал дундуур зөндөө явж, цагийн дараа хорооны штабаас нэг дарга давхиж ирээд даргад тушаал өгөв. Манай өвгөн дарга нөгөө тушаалыг дургүйхэн янзтай уламжилж, хороо эгц эргэж ойн зүг чиглэв. Нарийхан замаар салаа салаагаар шахцалдаж цуврав. Бидний зүүн талд зайдуухан байлдаан болж байгаа сонсогдоно. Дуугаар нь барагцаалахад германЧууд олон их буугаар буудаж байгаа бололтой. Бууны дуу нүргэлж, ааг нь ханхалсан нарсны шилмүүс бидний толгой дээгүүр шатаж байгаа мэт санагдана. Бид бууны дуу сонсон нар гартал явлаа. Дараа нь «ура» гэх арчаагүй сулхан доожоогүй дуу гараад нам гүм болж, пулемёт тачигнаж эхлэв. Тэрхэн үед тархи толгойд хойно урдаа орсон олон бодол үймэрч, зүрх шимшрүүлмээр тов тодхон харагдсан юм гэвэл эгнэн давшиж яваа манай хорооныхны царай олон янз болсон байлаа.

	Шаргалдуу ногоон малгайтай, таар шуудай шиг орог саарал хувцастай хүмүүс шилбээр татсан богинохон түрийтэй цэрэг гутлаараа намрын нойтон шороог талхлан гүйлдэж яваа харагдаж, хөлс нь асгарсан тэр амьд хүмүүсийг хядаж хүүр болгож байгаа германы пулемётууд сөөнгөттөлөө инээлдэх мэт тачигнаж байгаа нь тодорхой сонсогдов. Хоёр хороо шүүрдүүлэх мэт болж буу зэвсгээ хаялаад зугтав. Тэднийг германы шилдэг цэргүүд гэзэг даран нэхнэ. Бид тэдний хажууд 300-аад алд, түүнээс ч арай ойрхон оччихсон байв. Команд авч дорхноо жагслаа. «Марш марш!» гэх ганцхан цэвдэг команд тасхийгээд бид амгайвчаасаа угз татуулсан адуу мэт гэдэсхийснээ нисэх адил довтолцгоов. Морь минь чихээ чангаахад ч босмооргүй хулмайжээ. Эргэж харвал араас хороон дарга өөр хоёр даргын хамт давхиж явна. Үхсэн, амьд хоёрыг тусгаарласан өнөөх заагт нь хүрлээ. Нөгөө цаглашгүй мунхаг хэрэг чинь энэ дээ!

	Тааруухан явсан герман цэргүүд эгнээгээ хумиад гэдрэгээ эргэв. Намайг харсаар байтал зуутын дарга Чернецов нэг герман цэргийг салам цавчив. ЗургаАдугаар зуутын нэг казак германы нэг цэргийг хөөж гүйцэж очоод морины нь хондлой дундуур улангассан мэтээр цавчилж байгаа харагдав. Цавчаад далайхад нь морины арьс даавууны өөдөс мэт тасран тасран унана... Даанч хүний ухаанд багтамгүй! Тийм юм гэж нэрлэх ч нэр алга! Морин дэл дээгүүр байлдаж хүн алсныхаа дараа Чернецов буцаж ирээд огт санаа зовсон шинжгүй харин ч хөгжилтэй болчихсон хөзөр наадаж суув. Зуутын дарга Чернецов хол явах авхаалж чадалтай хүн юм!

	 

	Есдүгээр сарын 4

	Бид амарч, 2 дугаар корпусын 4 дүгээр дивизийг фронт руу татан ирүүлж байна. Кобылино хэмээх сууринд буудаллаад байна. Өнөө өглөө арван нэгдүгээр морьт дивизийн ангиуд болон Уралын казакууд үүгээр хурдан маршаар дайрч өнгөрөв. Баруун зүгт байлдаан болсоор буун дуу зай завсаргүй нижигнэсээр л байна. Хоолны дараа эмнэлэг рүү очлоо. Намайг тэнд байх үед шархтнуудтай хөсөг ирж дөрвөн дугуйтай тэрэгнээс шархтныг буулгах зуур асрагчид учир зүггүй инээлдэнэ. Тэгэхэд нь би очиж сонирхлоо. Нэг цоохор нүүртэй өндөр цэрэг уухилж инээмсэглэсээр гурван асрагчаар түшүүлэн бууж байв. Тар над руу харж: «Казак залуу минь дайснууд миний бөгс рүү вандуй цацаж орхиод дөрвөн ширхэг нь орчихжээ» гэж хэлэв. «Ар талд чинь сум тэсэрсэн юм уу?» гэж асрагчийг асуухад «Юуны чинь ар талд, би өөрөө бөгсөөрөө давшиж явсан юм чинь» гэж байв. Байшингаас нэг сувилагч гарч ирэв. Би түүнийг хараад хамаг бие арзасхийж, мухлагт тэргийг өөрийн эрхгүй налав. Елизаветтай хачин адилхан нүд, гонзгой царай, хамар, үс, тэр байтугай дуу нь ч адилхан юм. Эсхүл надад тэгж санагдав уу? Одоо харсан бүгд маань Лизатай адилхан шиг санагдах бололтой.

	 

	Есдүгээр сарын 5

	«Бүтэн хоног морьдоо уяж тэжээгээд одоо дахиад л байлдаанд орно. Ядрахын туйлд хүрч байна. Бүрээчин морь эмээллэх дохио өглөө. Одоо би ийм хүнийг л дуртайяа буудаж орхимоор байна!..»

	 

	* * *

	 

	Зуутын дарга хорооны штабтай холбоо бариулахаар Григорий Мелеховыг явуулав. Григорий саяхан байлдаан болсон газраар өнгөрөхдөө засмал замын хажуухантай нэг үхсэн казакийг олж харлаа. Ухаа хонгор үстэй толгойгоороо морины туурайнд бутарч ховхорсон замын хайрган чулууг мөргөж унажээ. Григорий мориноосоо бууж хамраа таглан (хүүрийн өмхий үнэр ханхалж байлаа) байгаад өвөр түрийг нэгжиж үзэхэд шалбуур өмднийх нь хармаанаас энэ дэвтэр, хортой харандааны хугархай, түрийвч гурав гарчээ. Дайзтай сумыг нь тайлж аваад ялзарч эхэлж байгаа нойтон цонхигор царайг нь зэрвэсхэн харав. Чамархай, самсаа нь норж гөлчийн харлаад, бодлогоширсон мэт духны ташуу үрчлээнд нь зузаан тоос хурсан байв.

	Григорий эзнийх нь хармаанаас олдсон шийбүү даавуун алчуураар нүүрийг бүтээгээд, хааяа нэг эргэж харсаар штаб руу явлаа. Уг дэвтрийг штабын бичээч нарт хүлээлгэж өгөхөд тэд нийлж уншаад бусдын харамсалтай богино нас, хайр дурлалыг нь шоолж даажигнацгааж байв.

	 


XII

	 

	11 дүгээр морьт дивиз Люшнюв хотыг эзэлсний дараа Станиславчик, Радзивиллово, Бродыг байлдсаар өнгөрч наймдугаар сарын 15-нд Каменско-Струмилово хотын хажууд очоод тарж байрлав. Тэдний араас арми дагаж, стратегийн чухал чухал хэсэгт явган ангиуд төвлөрч, гол гол зангилгаа газарт штаб, ачаа хөсөг хуралдав. Үхлийн аргамж шиг фронт Балтийн тэнгисээс эхэлж урагшаа суналаа. Штабууд өргөн давшилтын төлөвлөгөө боловсруулж, генералууд газрын зураг шагайж, дарга нарын дагуулууд байлдааны тушаал тараахаар давхилдаж, түм буман цэрэг үхлийн зүг явна.

	Дайсны морьт цэргийн томхон хүч хот руу ойртож байна гэсэн мэдээг тагнуулчид олж ирлээ. Замын хажуугийн зуун модон дотуур казакийн толгойн сэргийлэгчид, дайсны тагнуулуудтай тулгарч түр зуурын тулалдаан болж байлаа.

	Мелехов Григорий санаа сэтгэл үймрүүлсэн сайн муу юм бодож явдгийг больж, хуучин хэвийн байдалдаа эргэж орох тийм түшиг тулгуур олох гэж ахаасаа салсан цагаас хойших тэр бүх хугацаанд бодоод бодоод чадсангүй. Сүүлчийн маршийн зуутын хамт гурав дахь ээлжийн дайчилгааны хороонд ирж нийлэхэд тэдний нэг болох Казанск суурины казак Алексей Урюпин Григорийтой нэг салаанд орлоо. Урюпин нь халимаг маягийн нарийхан салаа сахалтай, урт эрүүтэй, бөгтөрдүү өндөр эр байв. Нас залуу боловч толгой нь халзраад, нүцгэн зантгар гээдэн гавалынх нь хоёр хажуугаар армаг тармаг шар үс шөрвийх боловч хөгжүүн зоримог нүдээрээ үргэлж инээж явдаг хүн байв. Ирсэн өдрөө л казакуудаас хөхөлт гэдэг хоч хүртэв.

	Бродын дэргэдэх байлдааны дараа хороо нэг хоног амрав. Григорий хөхөлт хоёр нэг байранд цуг ороод баахан яриа дэлгэжээ.

	— Мелехов, чи чинь нэг л урвагар байх чив.

	— Урвайхдаа яаж байна? гэж Григорий хөмсөг зангидав. 

	— Улбайгаад, бие чинь базаахгүй байгаа юм шиг харагдана гэж хөхөлт тайлбарлав.

	Тар хоёр морьдоо уяж тэжээл тавьж өгөөд, өмхөрч ойчих шахсан хайс налж тамхи татан зогсоно. Гудамжаар дөрөв дөрвөөрөө эгнэсэн гусар цэрэг явж, хашааны ёроолоор хүний хүүр гулдайлцаж (австрийнхныг түрэхдээ суурины захад байлдсан ажээ), шатаж нурсан еврейн сүмээс хэншүүтэй утаа баагина. Хот маш их сүйдэж, муухай хоосорсон нь тэр үдшийн өнгө өнгө хосолсон мөчид бүр ч илхэн байлаа.

	— Бие ч зүгээр л дээ гэж Григорий хөхөлтийг харалгүй хэлээд шүлсээ нулимав.

	— Худлаа хэл! Би харж байна.

	— Чи юу хараа вэ?

	— Хулчийгаад байгаа юм уу даа? Үхлээс айж байна уу?

	— Битгий тэнэглээд бай гэж Григорий эгдүүцээд, нүдээ жирмийлгэн хумсаа ширтлээ.

	— Хөхөлт янзыг нь үзэх байдалтай Григорийн нүүр рүү ширтэж:

	— Чи хүн алсан уу? гэж асуулаа.

	— Алсан. Тэгээд юу гэж?

	— Санаа чинь зовоод байна уу?

	— Санаа чинь зовоод ий? гэж Григорий инээвхийлэв.

	— Хөхөлт сэлмээ хуйнаас нь сугалаад:

	— Толгойг чинь тас хяргах уу? гэв.

	— Дараа нь юу болох вэ?

	— Надад бол өрөвдөх сэтгэл гэж байдаггүй. Нүд цав чилгүй алж л орхино! гээд Хөхөлтийг нүдээрээ инээхэд Григорий түүний дууны өнгө, араатан амьтных шиг сарталзаж байгаа хамрынх нь байдлаар үнэнээсээ хэлж байна гэдгийг ойлгов. Тэгээд Григорий Хөхөлтийн царайг анхааралтай ажсанаа:

	— Чи ер нь зэрлэг хачин золиг байхчив гэлээ.

	— Чиний зүрх ч гэж уулинхай байх. Баклановын цавчилт гэдгийг мэдэх үү? Харж бай! гэв.

	Хөхөлт жижиг цэцэрлэг доторх хөгшин хусыг шилж, бөгтийсхийн онилон харсаар эгцлэн очлоо. Хачин өргөн палигар царвуутай судаслаг урт гар нь хөдлөхгүй санжиж явав.

	— Харж бай!

	Хөхөлт сэлмээ аажуухан далайж хойшоо суумар болсноо гэнэт маш хүчтэйгээр ташуу цавчлаа. Үндэснээсээ хоёр тохой дээгүүр тасарсан хөгшин хус мөчрөөрөө савж цонхны хоосон жаазанд орооцолдон байшингийн туургыг маажсаар навсайж очив.

	— Харав уу? Ингэж цавчиж сур. Атаман Бакланов гэгчийг дуулсан уу? Тэр хүн мөнгөн ус цутгасан, өргөхөд жигтэйхэн хүнд, морийг тэхий голоор нь тас цавччихдаг тийм сэлэмтэй байсан юм. Хараа биз! гэв.

	Тэгж цавчдаг нарийн аргыг сурах гэж Григорий олон хоног оролдлоо.

	— Чи тэнхээтэй мөртөө шал тэнэг цавчих юм. Ингэж цавчих хэрэгтэй гээд Хөхөлт үзүүлэх цавчилт хийхэд сэлэм нь ташуухан буухдаа цавчих гэсэн юмыг айхавтар хүчтэй хяргаж байв.

	Хөхөлт нүдээрээ инээмсэглэж байгаад:

	— Хүнийг зоригтойхон цавчиж бай. Хүн чинь зуурсан гурил шиг зөөлхөн байдаг юм. Чи юуг нь, яаж гэж битгий бодож бай. Чи казак эр, асуултгүй цавчих л үүрэгтэй.

	Дайнд явж дайсныг ална гэдэг ариун үйл. Нэг дайсныг алах тоолонд могой алсантай адил тэнгэр бурхан чиний нэг нүглийг хороож байдаг юм. Тугал гэх мэтийн амьтныг бол хөнөөж устгаж болохгүй. Харин хүнийг бол устгаж л бай. Хүн гэдэг муухай амьтад... үмхий, хортой мөөг шиг газар дэлхийг бузарлаж байдаг юм гэж сургав.

	Григорийг дургүйцэхэд ярвайгаад таг дуугүй болов. Хөхөлтийг харсан морь болгон үргэхэд Григорий гайхна. Хөхөлтийг морьдын уяа руу очиход хүн биш, чоно очиж яваа мэт морьд чихээ хулмалзуулан хуйлардаг байлаа. Зуутынхан Станиславчикийн хавилдаа бамбалзууртай ой дундуур давшихдаа мориор явах нөхцөлгүй учраас арга буюу бууж агтынхан морьдыг нь аваад нууцгайгаар судаг руу явлаа. Хөхөлтийг морь очиж харалц гэхэд эрс татгалзав.

	— Урюпин чи нохойн дэлэн оргиод юу л гэж хойш суугаад байна? Яагаад чи морь харалцаж байхаас татгалзав? гэж салааны дарга аашлав.

	— Надаас айгаад байдаг юм. Нээрээ гэм! гэж хөхөлт дандаа инээмсэглэдэг нүдээ бүлтийлгэн учраа гаргав.

	Морь маллаж ер үзээгүй ажээ. Гэхдээ өөрийнхөө моринд сүрхий эелдэг хандаж арчилж анхаардаг байв. Тэгсэн ч эзнийгээ нөгөө л хоёр урт гараа гуяндаа наачихсан эвхийсээр очиход морь нь сандарч ууц нуруу нь дагжиж байхыг Григорий олонтоо ажиглажээ.

	— Чамаас яагаад морь айдаг болсон юм бэ? гэж Григорий нэг удаа асуужээ.

	— Бүү мэд. Би хайрлаж л явдаг юмсан гээд Хөхөлт мөрөө хавчин гайхаж байв.

	— Архичин хүнийг морь үнэрээр нь мэдээд айдаг байхад чи ямар архи уух биш.

	— Хатуу сэтгэлтэйг минь мэдэрдэг байх.

	— Чи тэгвэл чонын зүрхтэй юм байлгүй. Эсхүл чамд ерөөсөө зүрх гэж байхгүй, оронд нь жаахан хар чулуу хийчихсэн юм байлгүй.

	— Магад ч үгүй! гэж Хөхөлт дуртайяа зөвшөөрөв.

	Каменско-Струмилово хотын дэргэд гурав дахь салаа дарга нартайгаа цугаараа тагнуулд гарлаа. Урьд өдөр нь оргож ирсэн нэг чех хүн австрийн ангиуд бөөгнөрч, Гороши- Ставинцкийн шугамаар сөрөг давшилт хийхээр бэлдэж байна гэж командлалын газар мэдээлсэн учраас дайсны зорчих замыг тогтмол ажиглаж байх шаардлага гарчээ. Тэр зорилгоор салаан дарга ойн захад дөрвөн казакийг салааны бага даргын хамт үлдээгээд бусдыг нь авч гүвээний цаанаас вааран дээвэр нь цухуйх бяцхан суурин руу явлаа.

	Христосын зэвэрсэн дүрс бүхий шовх ганжиртай хуучин сүмийн хажуу дахь ойн захад Григорий Мелехов, бага дарга, казак Силантьев Гэзэгт, Мишка Кошевой үлджээ.

	— Нөхдөө бууцгаа. Кошевой, чи морьдоо тэр нарсны цаана, за яагаа вэ дээ, тэр өтгөн модны цаана аваач гэж бага дарга тушаав.

	Казакууд хатсан хугархай нарсан дор хэвтэж тамхи татацгаав. Дарга нүд салгалгүй дурандана. Арваад алхмын зайтай хадалгүй орхиод үрээ гөвж дууссан хөх будаа халиурч найгаад, хоосон түрүүнүүд нь гудайлцан, эмгэнэлтэй дуугаар сэрчигнэж байлаа. Казакууд юухан хээхэн ярилцмар болсоор хагас цаг хэвтлээ. Хотын тэртээ баруун талд их бууны дуу тасралтгүй нижигнэнэ. Григорий тариа руу мөлхөж очоод бүтэн үлдсэн түрүү авч нухлан, хэт болж хатсан үрийг нь зажлав.

	— Австрийнхан шиг байна! гэж бага дарга аяархан дуугарав.

	— Хаана! гэж Силантьев давхийв.

	— Тэр модон дотроос Баруухнаар нь хар! гэв.

	Хэсэг морьтой хүн нэлээд зайтай орших зуун модон дотроос гарч ирээд тэртээх хошуурсан мод бүхий тал руу баахан харцгааснаа яг казакуудыг чиглэн хөдлөв.

	— Мелехов! гэж бага дарга дуудав.

	Григорий нарс руу мөлхөж очлоо.

	— Ойртуулж байгаад зэрэг галлая. Винтовоо бэлдэцгээ! Нөхөд өө! гэж бага дарга тэвдэнгүй янзтай шивнэв.

	Морьтой хүмүүс баруун гар талаа барьсхийн алхуулна. Дөрөвхөн казак нарсан дор амьсгаа даран чив чимээгүй хэвтсээр байв.

	—...аухт капраль! гэх залуухан хүний чанга дуу салхины аясаар сонсогдлоо.

	Григорий өндийж харахад гоёмсог алтан саан товч шилбэ бүхий цамцтай ганган цэмцгэр зургаан унгар цэрэг бөөндөө явж байв. Тоомсог хар морьтой түрүүчийнх нь карабин барьж бүдүүн баргил дуугаар пөг пөг инээж явав.

	— Галлаад! гэж бага дарга шивнэлээ.

	Пан пан! гэж буу нэг зэрэг галлав.

	Тас тас! гэж тэртээ ард цуурай татлаа.

	— Та нар чинь юу болов оо? гэж нарсны цаанаас Кошкевой айчихсан хашхираад, морьд руугаа 

	— Д-р-р-р, монди! Галзуурч! Түй золиг! гэж чанга дуугарч байгаа сонстов.

	Дайсны цэрэг тариан дундуур бутарч давхив. Тоомсог хар морьтой түрүүлж явсан нь дээшээ хий буудна. Сүүлдсэн нэг нь мориныхоо хүзүүнд наалдаж, зүүн гараараа малгайгаа дарж бариад эргэн эргэн харсаар давхина.

	 

	Хөхөлт хамгийн түрүүнд үсэрч босоод хөх будаан дундуур бүдчин винтовоо мөрлөөд гүйлээ. Зуун алд хэртэй газар унасан морь тэлчилж дэргэд нь толгой нүцгэн унгар цэрэг босож тулгалсан өвдгөө илбэж зугтаж яваа нөхдийнхөө хойноос харж холоос нэг юм хашхирч хэлээд гараа өргөлөө.

	Энэ бүхэн яах ийхийн завдалгүй болсон учраас олзлогдсон цэргийг хөхөлт нарс руу тууж ирсэн хойно л Григорий сая сэхээрчээ.

	Хөхөлт сэлмийг нь угз татан:

	— Тайл, наадахыгаа! гэж зандрав.

	Олзлогдсон цэрэг дэмий л инээмсэглэн сандарч бүсээ бушуухан тайлах гэж оролдовч гар нь салганаад тайлж чадахгүй байв. Григорий болгоомжтойхон туслалцаж бүсийг нь тайлж өгөхөд сахлыг нь хуссан дээд уруулынхаа буланд жижигхэн мэнгэтэй цулцгар хацартай, өндөр тэр залуу түүнд талархан инээмсэглээд толгой дохилоо. Зэр зэвсгээс нь салгаж өгсөнд баярлах шиг болж, казакуудыг нүд салгалгүй харсаар хармаагаа ухаж савхин уут гаргаад тамхи тат гэж байгаа бололтой нэг юм хэлэв.

	— Тамхилж байна гэж инээмсэглээд бага дарга цаас гаргахаар хармаагаа уудлав.

	— Хүний газрын тамхи татаад үзье гэж Силантьев инээд алдлаа.

	Казакууд тамхи ороон татаж эхлэв. Гансны гашуун тамхи толгойг түргэн мансууруулав.

	Бага дарга тамхиа шунаглан сорох зуур:

	— Винтов нь хаана байна? гэж асуулаа.

	— Энд байна гэж Хөхөлт захалж оёсон шар суран оосор араасаа гаргаж үзүүлэхэд дарга нь

	— Үүнийг зуутад аваачиж тушаах хэрэгтэй. Штабт «хэл» хэрэгтэй байгаа. Та минь хэн хүргэж өгөх вэ? гэж асуугаад тамхиныхаа утаанд бүгшин ханиаж, анилдах нүдээр казакуудыг хэсүүлэн харлаа.

	— Би аваачиж тушаая гэж Хөхөлт дуугарав.

	— За тэгвэл туугаад яв!

	Олзлогдсон хүн ойлгосон бололтой өрөвдмөөр мушилзаж инээмсэглээд, бөвтөлзөн хармаагаа эргүүлж няцарсан нялцгай шоколад гаргаж казакуудыг дайлав.

	— Би орос... орос... австри биш! гэж буруу хазгай хэлээр шулганаад сайхан үнэр ханхалсан гаатай няцарсан шоколадыг цөмд нь хувааж тараалаа.

	— Өөр зэвсэг байна уу? Чи битгий шунаглаад бай. Тэртээ тэргүй бид ойлгох биш. Гар буу байна уу? Пан пан байна уу? гэж асуугаад бага дарга бууны гох дарж байгаа байдал үзүүлэв.

	Олзны хүн толгойгоо хүчтэй сэгсэрч:

	— Байхгүй! Байхгүй! гэлээ.

	Дуртай нэгжүүлж цулцгар хацар нь чичирч байв Урагдсан өвдөгний нь цоорхойгоор шалбарсан ягаахан биеэс нь цус шүүрч байлаа. Уруулаа жимийн, нүдээ үрчийлгэж, шарх дээрээ нусныхаа алчуурыг тавиад, зогсоо зайгүй олон юм ярив... Малгай нь алагдсан мориных нь хажууд үлджээ, тэгээд малгай, хөнжил, бас эх эцгийнхээ зураг бүхий тэмдэглэлийн дэвтрээ авах зөвшөөрөл гуйлаа. Бага дарга юу хэлж байгааг нь ойлгох гэж бүр ядаад:

	— Туугаад яв гэж дохилоо.

	Хөхөлт Кошевойгоос морио авч мордоод винтовынхоо оосрыг засаж:

	— Хал үзсэн цэрэг чи яв! гэж гараараа заалаа.

	Хөхөлтийн инээмсэглэхэд тэр цэрэг бүр урамшин инээмсэглээд морины нь хажууд зэрэгцэн алхалж Хөхөлтийг эрээгээ алдан зусардаж хянган шилбийг алгадаж үзэв. Гэтэл Хөхөлт гарыг нь хүчтэй ёвроод, мориныхоо амыг татан олзлогдсон хүнийг түрүүндээ оруулж:

	— Яв, чөтгөр алгадмар! Бас тоглох санаатай юу? гэлээ.

	Олзлогдсон цэрэг гэмэрхсэн янзтай түргэлж, хойно хоцорсон казакуудыг байн байн эргэж харсаар шуудлан алхахад зулайны сэрвэгэр шаргал үс нь салхинд сэвэлзэж явлаа хэлтгийдүү нөмөрсөн хээ хатгамалтай цамц, сэгсгэр шаргал үс, шийдэмгий цовоо алхаа нь тэр аяараа Григорийн санаанд хоногшин үлдлээ.

	— Мелехов чи очиж эмээлийг нь салгаж ав гэж бага дарга тушаагаад хуруугаа түлэгдтэл сорсондоо харамсан тамхиныхаа галыг нулимж унтраав.

	 

	Григорий үхсэн морины эмээлийг салгаж хажуухантай нь харагдах малгайг яагаад ч юм аваад дотрыг нь үнэртэхэд хямдхан саван, хөлсний нялуун үнэр ханхалж байв. Григорий эмээлийг нь авчрахдаа нөгөө малгайг зүүн гартаа эвтэйхэн барьсан явав. Казакууд нарсны дэргэд явган сууж урьд хараагүй сонин хэлбэртэй эмээлийг сонирхоцгоон;

	Тамхины нь сайхан гэж. Дахиж нэг ороохыг гуйдаг байж гэж Силантьев харамслаа.

	— Нээрээ аргагүй л сайхан тамхи.

	— Амттай ч юм шиг хоолой руу орж байгаа нь тос шиг... гээд бага дарга санаа алдан шүлсээ залгив.

	Хэдэн минутын дараа нарсны цаанаас морины толгой цухалзсаар Хөхөлт буцаж ирлээ.

	— Яав?.. гэж бага дарга айсан янзтай үсэрч босоод

	— Алдаж орхив уу? гэлээ.

	Хөхөлт ташуураа годолзуулсаар явж ирээд мориноосоо бууж дал мөрөө хөдөлгөн суниав.

	Бага дарга наанаас нь очоод:

	— Австриа яачхав? гэж шалгаахад Гэзэгт:

	— Юу гээд байгаа юм бэ? Зугтааж байхгүй юу... мултарна гэж санажээ... гэж ярвайв.

	— Тэгээд алдчихаа юу?

	— Замын уулзуурт очоод дуу, алдахлаар нь... би цавчиж орхилоо..

	— Чи битгий худлаа ярь! Яах гэж алаав чи! гэж Григорий зандрав.

	— Чи юу гэж хашхираад байгаа юм бэ? Чамд ямар хамаа байна? гээд Григорийг мөс шиг хүйтэн нүдээр хайрав.

	— Яана гэнэ ээ? гээд Григорий салганасан гараараа ойр хавийнхаа юмыг тэмтэчсээр аяархан бослоо.

	— Хэрэггүй юманд оролцдогоо тат! Ойлгов уу! Цаашаа бай! гэж Хөхөлт дахиад омогдов.

	Григорий винтовоо оосроос нь шүүрч аваад шууд мөрөн дөө авав.

	Царай нь аймшигтай барайгаад, хуруу нь гохоо олохгүй тэмтчив.

	Бага дарга Григорий руу гүйж очоод:

	— Боль! гэж айхавтар ширүүн зандарлаа.

	Гох дарахаас нь урьтаж бууг цохисон тул сум нь нарсны шилмүүсийг нэвтлэн шүнгэнэн арилав

	— Юу болж байна энэ чинь! гэж Кошевой дуу алдлаа.

	Силантьев юуны ч учрыг мэдэлгүй амаа ангайсаар сууна.

	Бага дарга Григорийн чээж рүү ёворч винтовыг нь салгаж авав. Харин Хөхөлт огт хөдлөлгүй, зүүн гараараа бүснээсээ барьж алцайж зогссон хэвээр:

	— Дахиад бууд л даа гэж байв.

	— Ална аа!... гээд Григорий түүн рүү тэмүүлэв.

	— Та нар юу болоод байна?... Яаж байгаа чинь энэ вэ? Шүүхэд шилжиж буудуулах дур чинь хүрээ юу? Зэвсгээ орхи!.. гэж бага дарга орилоод Григорийг түлхэж, хоёр гараа алдлан тэр хоёрын дунд орж зогсов.

	Хөхөлт өрөөсөн хөл дээрээ үсэрч хээв нэг инээмсэглээд:

	— Худлаа, чи алж чадахгүй! гэв.

	Буцах замдаа үдшийн бүрэнхийд зам дээр цавчуулсан хүүр хэвтэж байгааг хамгийн түрүүнд Григорий олж харлаа. Бусдаасаа түрүүлж очоод, үргэж хамраа дуугаргасан мориныхоо амыг татаж хүүрийг харлаа. Бурзгар хөвд дээр булгарч эргэсэн гараа алдлан, түрүүлгээ харж ойчсон түүний алга өвсөн дотор намар цагийн навч шиг бүдэгхэн шарлаж харагдав. Араас нь гэнэт айхавтар хүчтэй цавчсан бололтой мөрнөөс нь аваад бүслэхийг нь хүртэл хувааж орхисон байв.

	Бага дарга дэргэдүүр нь гарахдаа алагдсан хүний гилжийсэн толгойн сэгсгэр шаргал үсийг айсан янзтай нүднийхээ булангаар зэрвэсхэн хараад:

	— Цаадах чинь өөрөө цавчиж орхижээ.. гэж амандаа гүвтнэв.

	Казакууд зуутын байрласан газар хүртэл таг дуугүй явцгаав. Бүрий барай болж баруун талаас сэмжин хар үүл салхинд туугдан нүүнэ. Хаанаас бүү мэд намгийн замаг, өжмөл нойтон үнэр ханхалж, чойрон дуугарна. Эргэн тойрон чимээ аниргүй, хааяа нэг морины хазаар хангинаж, сэлэм дөрөөнд харшиж морьдын туурайнд шилмүүс ширчигнэх л сонстоно. Замын ургаа нарсанд туссан жаргах нарны хүрэн улаан мөр баларч эхлэв.. Хөхөлт угсраа угсраагаар тамхи татаж цогших гэрэлд нь тамхиа тас чимхсэн төвгөр хар хумстай бүдүүн хуруунууд нь гэрэлтэнэ.

	Ой модны орой дээгүүр нүүдэллэх хар үүл үдшийн тойм баримжаагүй уйтгартай бүүдгэр харанхуйг улам өтгөрүүлж байлаа.

	 


XIII

	 

	Хотыг эзлэн авах байлдаан өглөө эрт эхлэв. Морьт цэргүүд жигүүр, нөөц болж, явган ангиуд үүрээр ой дотроос давших ёстой байлаа. Гэтэл бөөн будлиан болж, явган цэргийн хоёр хороо цагтаа ирсэнгүй, буучийн 211 дүгээр хороо зүүн жигүүрт очих тушаал авчээ. Өөр нэг хороог тойруу замаар явж байтал өөрсдийн нь батарей гал нээжээ. Тун баларсан юм болж хөнөөлт будлиан хамаг төлөвлөгөөг нь бантагнуулж, давшилт нурж давшсан тал бут цохигдохгүй юм гэхэд ямар ч гэсэн урагшгүйгээр төгсөх осолтой болжээ. Явган цэргийнхээ байрлалыг хэн нэгний тушаалаар шөнө намаг руу явсан их буучид их буу, тэргээ аварч байх хооронд 11 дүгээр дивиз давшилтад орлоо. Газар нь ой модтой, намгархаг учраас дайсныг өргөн фронтоор дайрч болсонгүй. Зарим газар манай морьт цэргийн суман салаа салаагаараа тасарч дайрахад хүрч байв. 12 дугаар хорооны дөрөв, тавдугаар зуут нөөцөд үлдэж бусад нь давшилтад ороод төдхөн:

	«А-а-а-а а-а-а-а а-а-а-а!...» гэж хашхиралдах нь сонстож байлаа.

	— Манайхан хөдөллөө!

	— Давшлаа.

	— Пулемёт ч хяргаж байна даа. 

	— Манайхныг л хяргаж байгаа байх...

	— Таг чиг болчхов уу даа?

	— Галын шугамд хүрч байгаа бололтой.

	— Бид одоохон дайраад буучихъя гэх мэтээр казакууд хоорондоо тасалдан байн ярилцаж байв.

	Зуутууд эргэн тойрон юу ч үзэгдэхгүй өндөр нарстай ойн цоорхойд байлаа. Тэдний дэргэдүүр нэг суман цэрэг бараг шогшиж өнгөрлөө. Цовоо маягийн залуухан дарга зогсознож сүүлчийн эгнээг өнгөрүүлээд сөөнгөдүү дуугаар:

	— Эгнээндээ зэрэгцээд! гэж хашхирав.

	Суман цэрэг төмөр дашмагаа хангинуулан алхалсаар нигүүрсний төгөлийн цаагуур далд оров.

	Алсад харагдаж буй модтой хажуугийн цаад руу «а-а-а-ур-а-а-а!... Аа-а» гэх чимээ бүдэгхэн дуулдаж байснаа гэнэт юу болов гэмээр хачин таг чиг болов.

	— Одоо л ёстой хүрлээ дээ!

	— Улаан нүүрээрээ учраад... цавчилдаж байна даа!

	Цөм чих тавин чагнавч анир чимээгүй хэвээр л байв. Баруун жигүүрт давшигсдыг австрийн их буу ниргэж завсраар нь пулемётууд ойр ойрхон тачигнана.

	Григорий Мелехов садааныхнаа эргэж харахад казакууд тэвдэж, морьд нь хэдгэнэд хатгуулсан мэт байж ядна. Хөхөлт малгайгаа эмээлийнхээ бүүрэгт өлгөж, халзан толгойныхоо хөлөрсөн хөх хуйхыг арчиж байв. Михайл Кошевой Григорийн хажууд мохоор тамхиа ховдоглон сорно. Эргэн тойрны хамаг юм шөнөжин нойр хулжаад сэрүүн байхад үзэгддэг шиг тэр аяараа тодорч томорч харагдана.

	Нөөц зуут дохио хүлээсээр гурван цаг боллоо. Буудалцах чимээ нэг үе намдаж, нэг үе ширүүснэ. Тэдний дээгүүр буудаад хүрэхгүй өндөрт хэнийх нь мэдэгдэхгүй нэг онгоц паржигнан нисэж хэд эргэлдээд, улам хөөрч зүүн зүг нисэн одов. Зенитийн их бууны сум наахантай нь цагаан утаа манаруулан тэсэрч байгаа харагдав.

	Их үдийн алдад нөөцийг хөдөлгөлөө. Хүмүүсийг хамаг мохоороо татаж дуусаад, хүлээж ядарчихсан хойно командлалын зарлага цэрэг давхиж ирлээ. Тэр дорхноо дөрөвдүгээр зуутын дарга зуутаа замын уулзуурт гаргаад (гэдрэгээ буцах шиг Григорийд санагдав) өөр тийш авч одов. Хориод минут модон дундуур бөөнөөрөө явахад байлдааны чимээ улам ойртож тэдний ард ойрхон байсан батерей угсраа угсраагаар галлаж сум нь толгой дээгүүр шүнгэнэж исгэрэлдэн өнгөрөв. Ой дотуур төөрч ганц ганцаараа салсан зуутынхан эмх замбараагүй чигээрээ ой дотроос гарлаа. Тэднээс хагас мод хэртэй ойн цоорхойд унгар цэрэг оросын их буучдыг цавчиж байлаа.

	— Зуут жагсаад!

	Зуутыг зэрэгцэж амжаагүй байхад:

	— Зуут сэлмээ зэхэж дайраад марш-э-марш! гэх сонсогдлоо.

	Олон сэлэм аадрын ус шиг цэнхэрлэж, зуутынхан ергүүлж эхэлснээ цогиулцгаав.

	Захын их бууны хажууд зургаан унгар морьдтойгоо мунгинаж, нэг нь зуларсан морийг цулбуурдан угзарч, нөгөө нь сэлмээрээ зодож, бусад нь мориноосоо буугаад их буут хөдөлгөхийг оролдон дугуйн нь хигээснээс барьж түрцгээнэ. Хажууд нь оготор сүүлтэй хар хээгч гүү унасан нэг дарга шоохолзон тушаал өгч байв. Унгарууд казакуудыг харангуут их буугаа хаяад бушуухан зугтлаа.

	Григорий мориныхоо харайх болгонд «ухай, ухай, ухай!» гэж санаандаа тоолж явлаа. Хөл нь дөрөөнөөс мултарч эмээл дээрээс холбирмоор болоход айж, бушуухан бөхийж дөрөөгөө хөлдөө углаад, дээш болж хартал их бууны зургаан морь хөллөсөн аргамжин арал үзэгдлээ. Түрүүчийн нь морины хөтөч мориныхоо хүзүүг тэвэрсэн хэвээр цавчуулж цус нөж, уураг тархи нь цамцандаа нялгадсан харагдана. Алуулсан буучийн биен дээр морины туурай шажигнатал гишгээд гарав. Хажуулдаж ойчсон сумны хайрцгийн хажууд бас хоёр цэрэг хэвтэнэ. Гурав дахь нь их бууны суурин дээр тэгнэж гэдрэг харан унажээ. Григорийгоос түрүүлж давхисан Силантьевыг оготор сүүлтэй гүү унасан унгар дарга бараг тулгаж байгаад буудчихлаа. Силантьев эмээл дээрээ овосхийгээд цэнхэр огторгуйг тэврэх гэсэн шиг хоёр гараа сунган сарвайгаад уналаа... Григорий дайсныг цавчихад эвтэй баруун гар талаас нь очих гэж жолоогоо угзрав. Тэгж байгааг нь дайсан мэдмэгц суга доогуураа Григорийг буудаж сумаа дуусгаад илдэн сэлмээ шүүрч авав. Сэлэм эргүүлэх сургуульд сүрхий бололтой гурван удаагийн хүчтэй цавчилтыг чадамгай няцаав. Григорий амаа мурийлгаж байгаад дөрөв дэх удаагийнхаа оролдлогоор дөнгөв. (Тэр хоёрын морь бараг дөрөө харшиж байсан болохоор унгарын сахлаа хуссан үнсэн цайвар түнтгэр хацар, дээлийнх нь зах дээр оёсон тоо Григорийд нэгд нэггүй харагдаж байлаа). Григорий дөрөөн дээрээ өндийж сэлмээ хий далайн цавчих дүр үзүүлэн унгарыг мэхлээд сэлмээ гэнэт буулган дал мөр рүү нь бүлж, дараа нь аман хүзүүгээр нь дүрэв. Унгар дарга сэлэм, жолоо хоёроо алдаж амьтанд хазуулах мэт гэдэсхийн чээж түхийлгэж эмээлийнхээ бүүрэг дээр сунаж ойчлоо. Дотор нь жигтэйхэн онгойсон Григорий нөгөөдөхийнхөө тархин дундуур цавчаад сэлмийнхээ ирийг гавалын ясанд чихийг нь хүртэл шигдэн орохыг үзэв.

	Григорийн толгойны араас нэг аймшигтай чанга юм цохиж ухаан санааг нь алдуулав. Халуун хужирлаг цус амтагдаж, тарианы талбай эргэлдэж ирээд хажуугаас нь цохиод авах шиг болоход Григорий унаж байгаагаа ойлгожээ.

	Сүрхий чанга ойчсондоо хэсэгхэн зуур ухаан орж нүдээ нээхэд цус орж бүрхэв. Чихний нь хажуухантай морины туурай тачигнаж, «хүг хүг хүг» гэж уухилах нь сонстов. Эцсийн удаа нүдээ нээхэд морины хамрын сарталзан буй ягаан нүх, нэг хүний дөрөөтэй савхин гутал харагдлаа. «Ингээд дууслаа» гэдэг тайтгаруулсан бодол могой шиг гулсан өнгөрөв. Чих хүнгэнээд хав харанхуй болов.

	 


XIV

	 

	Наймдугаар сарын шинэдээр зуутын дарга Евгений Листницкий атаманы хорооны торгон цэргээс гарч казакийн армийн аль нэг хороонд очихоор шийдэж рапорт бичээд, гурван долоо хоногийн дараа байлдаж байгаа армийн нэг хороонд томилогдож очихоор болов. Томилолтоо авч Петроградаас явахынхаа өмнө тэр тухайгаа эцэгтээ товч захидлаар мэдэгдэв.

	«Аав аа би атаманы хорооноос армид шилжихээр хөөцөлдлөө. Өнөөдөр томилолт авч 2 дугаар корпусын даргын мэдэлд очихоор явах гэж байна. Намайг ингэж шийдсэнд та лав гайхах байх. Гэвч ингэсний учир нь: миний одоогийн амьдарч буй орчин надад тээр дараа болж байгаад оршино. Парад, уулзалт, харуул гэсэн ордны энэ бүх алба ойг минь гутааж орхилоо. Энэ бүгдэд ой гутаад би галтай дөлтэй ажил олж хиймээр... баатарлаг гавьяа гэж хэлж болох юм хиймээр санагдсан юм. Эх орны дайнаас эхлэн Оросын зэвсгийн нэр төрийг мандуулалцаж явсан Листницкийхний яруу алдарт цус намайг хатгаж байгааг бодолцох хэрэгтэй. Фронтод явна. Таныхаа ерөөлийг хүсэж байна. Өнгөрсөн долоо хоногт эзэн хаантныг фронтын командлалын газар руу явахаас нь өмнөхөн харлаа. Тэр хүнийг би бурханчлан биширч байна. Намайг ордны дотор харуулд зогсож байхад эзэн хаан, Родзянкогийн хамт дэргэдүүр минь өнгөрөхдөө над руу инээмсэглэн нүдээрээ дохиод англиар: «Миний яруу алдарт торгон цэрэг энэ дээ. Цаг нь болохоор би Вильгельмийн хөзрийг нүдээрээ дарна даа» гэж хэлсэн. Эзэн хааныг би оюутан бүсгүйн адил эрхэмлэн хүндэтгэж байна. Үнэндээ нас минь хорин найм хүрсэн ч атугай, ийм үгийг би танд хэлэхдээ ичихгүй байна. Эзэн хаантны ариун нэрийг ордныхны хов жив аалзны шүлс мэт ороож байгаа нь миний сэтгэлийг ихэд түгшүүлж байна. Тэр хов живд би итгэх ч үгүй, итгэж ч чадахгүй. Саяхан есаул Громов миний дэргэд эрхэмсэг хатан хаантныг элдвээр доромжилж донгосоход нь би арай л буудчихсангүй. Энэ шившигт судсаар нь муусайн боолын цус гүйж байдаг тийм хүмүүс л бузар булай хов живээр хөөцөлддөг юм гэж би түүнд хэлсэн. Энэ явдал хэд хэдэн дарга хүнийг байж байхад болсон юм. Миний уур хилэн шатаж, гар буугаа сугалаад тэр танхай этгээдэд ганц сум гарзадъя гэтэл нөхөд бууг минь булааж авав. Ийм заваан улсын дотор амьдарна гэдэг өдөр өнгөрөх тусам хэцүү болж байв. Торгон цэргийн хороонд, ялангуяа дарга нарынх нь дунд жинхэнэ эх оронч үзэл байтугай, хаан төрийг хайрлах сэтгэл байхгүйг хэлэхэд аймшигтай. Эд нар бол тайж язгууртан биш, эрээвэр хураавар амьтад юм. Чухамдаа ийм учраас л би хорооноос гарсан юм шүү. Би өөрөө үл хүндлэх тийм хүмүүстэй цуг байж чадашгүй. Хэлэх гэсэн юмаа цөмийг нь хэлчих шиг боллоо. Зарим зүйлийг авцалдаа муутай бичсэнд уучлаарай. Яарч байна. Чемоданаа баглаж, комендантад очих болоод байна. Сайн сууж байгаарай, аав минь. Армид очоод тодорхой захидал бичнэ.

	 

	Ёсолсон Евгений чинь» гэжээ.

	 

	Варшав хүрэх галт тэрэг оройн найман цагт хөдлөв. Листницкий хөлсний морин тэргээр төмөр замын буудал хүрлээ. Петроград хөхөвтөр цэнхэр гэрэл гэгээ нь мяралзсаар ард хоцорлоо. Буудал дээр олон хүн, голдуу цэргүүд шахцалдан шуугилдана. Ачаа зөөгч Листницкийн чемоданыг вагонд оруулж тавиад хэдэн жижиг зоос авч, замдаа сайн явахыг ерөөлөө. Листницкий мөрөвч, шинель, бүсээ тайлж вандан сандал дээр кавказ нутгийн торгон цоохор хөнжлөө дэвсэв. Дор нь цонхны тушаа нэг туранхай даяанч царайтай лам бяцхан ширээн дээр хоол унд дэлгэчхээд юм идэж суув. Тэр лам олс шиг сахалдаа наалдсан талхны үртсийг гүвж, өөдөөсөө харж суугаа гимназийн хувцастай туранхай бор бүсгүйг:

	— Үүнээс амсахгүй юу гэв.

	— Баярлалаа, зүгээр

	— Нэрэлхэх хэрэггүй. Тань шиг ийм биетэй хүн сайн идэж ууж байх хэрэгтэй.

	— Баярлалаа.

	— Май, энэ аарцтай боовноос идэж үз. Ноён дарга та ч гэсэн юм зооглох уу? гэв.

	Листницкий толгойгоо нугдайлган:

	— Та надад хэлэв үү? гэв.

	 Тийм тийм гээд лам эвгүй харцтай нүдээрээ зуутын даргыг өрөмдөж, сүр сүлдийг нь бууруулсан тачирхан олс мэт сахлын цаанаас цухуйх шамшгар уруулаараа л инээмсэглэв.

	— Баярлалаа. Юм идмээргүй байна.

	— Идэж л байхгүй. Аманд орсон юм рашаан болно гэдэг. Та армид очиж яваа юм биш биз?

	— Тийм.

	— Танд бурхан тэнгэр туслах болтугай.

	Листницкий зүүрмэглэх зуур ламын бүдүүн дуу тэртээ холоос сонстох мэт болж, умзад дуутай лам ч биш, нөгөө есаул Громов ярьж байх санагдлаа.

	—...Гэр бүл маань сүм хийдийн хаяа сахиж суудаг ядуу улс. Би одоо цэргийн лам болохоор явж байгаа юм. Оросын ард түмэн сүсэг бишрэлгүй байж чадахгүй. Жил ирэх тусам сүсэг бишрэл нэмэгдэж байгааг та мэдэж байгаа биз. Сүсэг бишрэлээс холдож хөндийрч буй хэсэг бий, гэсэн ч тэд голдуу сэхээтнүүд юм. Харин тариачид бол тэнгэр бурханд хэлбэрэлтгүй шүтсээр байна. Ийм л... байх шив дээ... гэж умзад санаа алдаад цааш нь баахан юм ярих нь нойрмоглож явсан Листницкийн ухаан санаанд нэвтэрч орсонгүй.

	Листницкий унтлаа. Хамгийн сүүлд мэдэрсэн зүйл гэвэл нарийн банзаар зүйсэн вагоны таазны шинэхэн будаг ханхалж

	— Ачааныхан авсан байлгүй. Надад хамаагүй! гэж хашхирах дуу цонхоор дуулдав.

	«Ачааныхан юу авсан юм бол?» гэдэг бодол Листницкийн толгойд шурган орсноо тэр дорхноо замхарлаа. Хоёр шөнө унтраагүй Листницкий нойртоо дийлдэж унтаад, галт тэрэг Петроградаас дөчөөд мод холдсон хойно сэрлээ. Тэрэгний дугуй нэгэн жигд түчигнэж, бүх тэрэг угзчин вагон ганхаж, зэргэлдээ өрөөнд хүмүүс аяархан дуу аялж дэнлүүний ташуу хөх гэрэл тусна.

	Зуутын дарга Листницкийн очиж яваа хороо сүүлийн байлдаанд сүрхий хохирч, түүнийг ар талд гаргаад морьд, хүмүүсээр яаралтай сэлбэж байв.

	Хорооны штаб нь Березняги хэмээх худалдааны том тосгонд байрлаж байв. Листницкий нэр үл мэдэх нэг жижигхэн өртөөнд буулаа. Тэнд бас хээрийн эмнэлгийг буулгав. Баруун өмнөд фронтоос энэ хэсэгт шилжүүлсэн эмнэлэг одоо Березняги-Ивановка-Крюшовинскийн чиглэлээр хөдлөх гэж байгааг их эмчээс нь Листницкий лавлаж мэдлээ. Том биетэй, час улаан нүүртэй тэр эмч сахлаа сэрвэлзүүлж алтан чимхүүртэй хавчаар шилний цаанаас ууртай нүдээр хялбалзаж, шууд захирсан дарга нараа аль байдгаар нь муулж, дивизийн штабынхныг харааж хор шар нь буцалж хамаг уураа гаргалаа. Түүний үгийг тасалж Листницкий:

	— Та намайг Березняги хүртэл аваад явахгүй юу? гэхэд эмч:

	— Зуутын дарга та, хоёр дугуйтад суугаад яв л даа гэж зөвшөөрөөд, Листницкийн шинелийн товчийг дотночлох янзаар барьж үзэж, өөрийнхөө санааг дэмжүүлэх гэсэн янзтай даруухан баргил дуугаар 

	— Зуутын дарга, та бодоод үз. Миний эмнэлгийн байсан хэсэгт маш их цус урсгасан байлдаан болж (доктор «маш их цус урсгасан байлдаан» гэсэн үгийг зориуд заналтайгаар тод хэллээ) бидний яаралтай тусламж үзүүлбэл зохих өчнөөн төчнөөн шархтан үлдэж хоцорсон байхад энд хийх ажилгүй зүгээр суулгах гэж хоёр зуун мод газар мал ачдаг вагонд чихэж сэгсчүүлдэг байна шүү гэв.

	— Энэ зохицолдоогүй хэргийг юугаар тайлбарлах вэ гэж Листницкий уриалганаар асууж сонирхлоо.

	— Юугаар гэнэ үү? гээд эмч хөмсгөө саравчнаасаа дээгүүр ёжтойхон сэрвийлгэж: 

	— Даргалж байгаа хүмүүсийн замбараагүй, анхилгүй, арчаагүй мулгуу болхиор л тайлбарлана биз! Өөдгүй шарууд эзэгнээд тэнд бантагнуулж сууна. Захиргаа ч алга, эрүүл соргог ухаантай амьтан ч алга. Вересаевын «Эмчийн тэмдэглэл» гэдэг зохиолыг санаж байна уу? Яг л тэр! Тэгэхдээ бүр хоёр дахин дордуулж давтаж байна гэв.

	Лисницкийг ёслоод хөсөг рүүгээ явахад ууртай эмч хойноос нь:

	Зуутын дарга минь, манайхан дайнд ялагдаж байна! Япончуудад ялагдаад ухаан суусангүй. Тийм улс дайсныг амархан ялна гэж сагсуурч суухаас өөр яах вэ... гэж хэлчхээд толгой сэгсрэн нефть дусаж солонгорсон шалбааг дээгүүр хол хол алхалсаар цааш явлаа.

	Бүрэнхий болж байхад эмнэлэг Березнягид хүрэв. Хадсан тариалангийн шаргал гуурсан дундуур салхи сийгж, огторгуйн өрнөд хэсэгт аадрын өтгөн үүлс хуралдаж байв. Тэр үүлс нь дээгүүрээ хөхөрч харлаад, жаахан доошлохдоо ёозгүй өнгө нь өөрчлөгдөж бүдэг тэнгэрт униартсан зөөлөн ягаан туяа тусаж, түүний дунд хаврын мөс хайлах үеийн хахаж түгжирсэн цөн шиг мантгар том үүл манхайж, завсар цоорхойгоор нь жаргаж буй нарны туяа амтат жүржийн өнгөөр цацарч байв. Тэр туяа чанх доошоо дэвүүр шиг судалтаж намиран цацраад, үүлний цоорхойн дор тийм гэж дүрслэх нөхцөлгүй үй түмэн өнгө гялалзана.

	Замын шуудууны дэргэд буудуулсан нэг зээрд морь хойд хөл нь тэрийж гозойгоод жаахан элэгдсэн тах нь гялтайж байв. Листницкий хоёр дугуйт дээр тогтож ядан дэнхэлзэж явах завсраа үхсэн тэр морийг ажиглав. Хамт явсан асрагч үхсэн морины хөөсөн гэдсийг харж нулимаад:

	— Тариа хэтэрхий идээд тээрчихжээ гэж тайлбарлаад дахин нулимах гэснээ Листницкий руу харж эвгүйрхсэндээ шүлсээ залгиж амаа цамцныхаа ханцуйгаар шудраад 

	— Үхчихлээр нь зайлуулдаггүй чинь... манайх биш, германыхны зан байх гэв.

	— Чи яаж мэдсэн юм бэ? гэж Листницкий ямар ч шалтгаангүй байж эгдүүрхэн асуугаад асрагчийн амарлингуй царайг харж тэрхэн мөчид бас л ямар ч шалтгаангүйгээр эгдүүцэж жигших дээрэлхүү байдлаар тун ч үзэн ядав. Тэр нь Петроградаас фронт хүртэлх замын туршид зуутын даргын уулзаж учирч байсан бусад олон мянган цэрэг эрсийн царайтай ив ижилхэн, тариаг нь хураасан есдүгээр сарын нүцгэн талбай шиг зэвхийрч мэлцийсэн уйтгартай царай байлаа. Тэд цөмөөрөө гандаж царай алдаад бор, хөх, ногоон янз бүрийн нүд нь гөлөрч аль дивангарын элэгдсэн зоосыг санагдуулж байв.

	— Дайны өмнө би Германд гурван жил суусан юм гэж асрагч яаралгүй хариулав. Түүний дууны өнгөнд бас л эгдүүцэж жигшсэн дээрэлхүү байдал илэрч байгааг Зуутын дарга асрагчийн харцнаас ажиж мэдлээ. 

	— Би Кенигсбергийн янжуурын фабрикт ажиллаж байсан гэж асрагч уйтгартай гэгч хэлээд цулбуурын үзүүрээр морио гуядав.

	— Дуугүй яваач! гэж зандраад Листницкий эргэлдэж, согсоо нь нүд рүүгээ унжсан нөгөө морины толгой, ярзайж нар салхинд гандсан шүдийг нь дахин харлаа.

	Чанх дээшээ ёрдойсон хөл нь борвиороо нугарч, туурай нь тахныхаа хадаасанд цуурсан боловч зэгэл өнгөтэй эвэр туурай нь гялтгар хэвээр үзэгдэнэ. Хөл, бэрэвхийг нь хараад сайн үүлдрийн залуу морь байжээ гэж зуутын дарга гадарлав.

	Хоёр дугуйт хээрийн булдруутай замаар дэнжгэнэсээр цааш одов. Огторгуйн баруун хаяанд үдшийн гэгээ бүдгэрч, салхи үүлсийг тарамдуулж байв 

	Тэдний ард үхсэн морины хөл ганжиргүй суварга шиг харлаж ёрдойгоод Листницкийн нүдэнд өртсөөр л байв. Гэтэл нарны зурвас туяа нөгөө морин дээр тусаж, тачирхан улбар үстэй хөл нь амтат жүржийн өнгө бүхий ямар нэгэн гайхалтай сайхан нүцгэн мөчир шиг гялалзана.

	Эмнэлгийг Березняги тосгон руу орж явахад шархтан тээсэн хөсөг дайралдлаа.

	Түрүүчийн тэрэгний эзэн, ахимаг насны, үсээ хусуулсан беларусь эр олсон жолоог гартаа ороож бариад мориныхоо хажууд алхалж явав. Тэргэн дээр тархиа боосон малгайгүй казак тохойлдон хэвтээд ядарсан байдалтай нүдээ аньж, талх зажлан тас хар хивгийг нь нулимж явав. Дэргэд нь нэг цэрэг үг сүггүй гулдайна. Өмдний нь өгзөг тамтаг болтол урагдаж, нөжирсөн цусанд хорчийн дардайжээ. Тэр цэрэг толгой өндийлгүй, баахан хараал урсгана. Айхавтар бишрэлтэй хүмүүсийн залбирч уншлага уншиж буй мэт тэр шархтны дууг сонсоход Листницкийн дотор эвгүй болов. Хоёр дахь тэргэн дээр зургаан цэрэг зэрэгцэн хэвтжээ. Тэдний нэг нь их л хөгжүүн янзтай халуурч улайсан нүдээ жортойлгон:

	—...Тэдний эзэн хааны элчин сайд ирж найрамдал байгуулах санал тавьсан юм байхаа. Гол нь худал хэлэхгүй хүн хэлсэн болохоор би итгэж байна гэж ярив.

	Хоёр дахь нь багадаа булагтаж явсан ул мөр бүхий бөндгөр толгойгоо сэгсрэн:

	— Юу л бол доо гэж эргэлзэв.

	— Филипп, юу гэсэн үг вэ, ирсэн ч байж юу магад гэж цаашаа харж хэвтэх гурав дахь нь Ижил мөрний хавийнхны зөөлөн аялгуугаар хэллээ.

	Тав дахь тэргэн дээр казак малгайн улаан бүслүүрүүд харагдаж, өргөн ачаан дээр нь гурван казак эвтэйхэн сууж Листницкийг таг дуугүй харцгаана. Эдний шороо тоос болсон гүжирмэг царайнд ахлах тушаалын хүнийг хүндэтгэдэг цэргийн ёсны сүүдэр ч харагдахгүй байв.

	— Нэг нутгийнхан сайн явж байна уу? гэж зуутын дарга мэндлэв.

	— Амрыг эрье гэж хөтчийн хажууд суусан мөнгөн цайвар сахалтай, өтгөн хөмсөгтэй цэвэрхэн казак сулхан дуугаар мэндлэв.

	Листницкий хөх погооных нь дугаарыг харах санаатай;

	— Аль хорооных вэ? гэж асуув.

	— Арван хоёрдугаар.

	— Танай хороо одоо хаана байна?

	— Мэдэхээ байсан.

	— Та нар чинь хаана шархтсан юм дээ?

	— Холгүй... энүүхэнд, нэг тосгоны дэргэд гэв.

	Казакууд хоорондоо шивэр авир гэлцээд, нэг нь ямбууны өөдсөөр боосон шархтай гараа эрүүл гараараа сойж барьсаар тэрэгнээс үсэрч буув.

	— Эрхэм хүн гуай, жаахан хүлээж байгаарай гэж нөгөө казак буудуулсан гараа тун эмзэглэн барьж инээмсэглэсээр нүцгэн хөлөөрөө дэгэн догон алхалж ирээд:

	— Та чинь Вешенск сууриных биш биз? Листницкий мөн үү?

	— Тиймээ.

	— Тийм шиг байна гэж бид гадарласан юм. Эрхэм минь, танд тамхи байна уу? Байвал өгөөч, бид тамхигүй үхэх гэж явна! гэв.

	Казак залуу хоёр дугуйтын будагтай хашлаганаас барьж зэрэгцэн явлаа. Листницкийг хайрцагтай тамхиа гаргахад

	— Та бидэнд арваад ширхгийг хайрлачихвал сайн сан. Бид гурвуул гээд гуйсан царай гаргаж инээмсэглэв.

	Листницкий байсан бүх янжуураа казакийн палигар хүрэн алган дээр асгаж:

	— Хорооноос олон хүн шархтсан уу? гэж асуулаа.

	— Хориод.

	— Хохирол их үү?

	— Олонх нь алагдсан. Эрхэм минь гал гаргахгүй юу. Баярлалаа гээд тамхиа асааж хоцорсноо зуутын даргын хойноос: 

	— Өнөөдөр танай эдлэнгийн хажуу дахь Татарск гацааны гурван хүн алагдсан. Казакуудыг цусаар будаж гүйцлээ гэж хашхирлаа.

	Тэгээд эрүүл гараараа далласнаа нимгэн цамцаа дэрвүүлсээр хөсгийнхөө хойноос гүйв.

	Листницкийн томилогдож очсон хорооны дарга нь Березняги тосгоны нэг ламынд байрлажээ. Зуутын дарга хоёр дугуйтаар тээж авчирсан эмчид талархал илэрхийлж талбай дээр салах ёс гүйцэтгээд, хувцасныхаа тоосыг явуут гүвж, хорооны штаб хаана байгааг дайралдсан хүн болгоноос асуусаар явлаа. Час улаан сахалтай ахлагч цэргүүдээ харуулд гаргаж яваа тааралдаад зуутын даргад ёслон түүний асуултад хөлөө алдаагүй явуут хариулж нэг байшинг зааж өгөв. Штабын байранд галын шугамаас хол оршдог аливаа штабын нэг адил нам тайван байв. Бичиг хэрэг эрхлэгчид том ширээн дээр толгой өөд татахгүй ажиллаж, хөгшин есаул хээрийн утсаар нэг хүнтэй ярьж инээнэ. Уужим том байрны цонхон дээр ялаа дүнгэнэж, холын утасны дуудлага шумуул шиг жингэнэнэ. Хөтөч зуутын даргыг хорооны даргын байранд хүргэж өгөв. Үүдний нь өрөөнд ортол эрүүндээ гурвалжин сорвитой өндөр хурандаа чухам юунд уцаарласныг бүү мэд Листницкийг тун дурамжхан угтаж:

	— Хорооны дарга би байна гэж Листницкийн асуултад хариулаад эрхэм таны мэдэлд шилжиж ирлээ гэж хэлэхийг сонсоод үг дуугаралгүй өрөө рүүгээ ор гэж гараараа заав. Үүдээ хаагаад маш их ядарсан байдлаар үсээ илбэж жигдхэн намуун дуугаар:

	— Энэ тухай надад өчигдөр бригадын штабаас мэдэгдсэн. Суугаач гэв.

	Урьд эрхэлж байсан алба ажил, нийслэлийн сонин хачин, аян замын тухай Листницкийгээс асууж цухас хэдэн үг солилцохдоо эцэж ядарсан нүдээрээ өөдөөс нь огт харсангүй.

	Зуутын дарга хурандаагийн ухаалаг том духыг ширтэн: «Фронт дээр үйлээ үзсэн хэрэг байх. Тун айхавтар зүдэрсэн хүн юм» гэж бодлоо. Тэгтэл хурандаа Листницкийн буруу ташаа ойлголтыг залруулах гэсэн мэт сэлмийнхээ бариулаар духаа маажиж:

	— Зуутын дарга та очиж дарга нартай танилц. Би гурван шөнө унтаагүй. Энэ дөжирсөн зэлүүд газар хөзөрдөж, архидахаас өөр хийх юм алга гэв.

	Листницкий эрс зэвүү хүрснээ нууж мишилзэн ёслоод, гарч явахдаа ийнхүү уулзсанаа санах тутам уур нь хүрч хурандаагийн ядарч зүдэрсэн царай, эрүүн дээрх сорвийг нь хараад өөрийн эрхгүй хүндэтгэж байснаа харамсан хөх инээд нь хүрэв.

	 


XV

	 

	Дивиз Стырь голыг гаталж, Ловишчийн хавиар дайсны ар талд гарах даалгавар авлаа.

	Листницкий хорооны дарга нартай хэдхэн хоногийн дотор танилцаад, байлдаанд дорхноо дасаж, сэтгэлд нь хоногшсон урьдын тохилог тайван амьдралын тухай бодол санаа нь шахагдан арилав.

	Гол гатлах байлдааны үүргийг дивиз маш амжилттай биелүүлж, дайсны цэргийн үлэмж хэсгийн зүүн жигүүрийг цохиж ар талд нь гарав. Ловишчийн дэргэд австрийнхан унгарын морьт цэргийн туслалцаатайгаар сөрөг давшилт хийхийг оролдсон боловч тэднийг казакийн их буучид хяргахад түрүүхэн эгнэн дайрч байсан унгарын сумангууд эмх замбараагүй арга буюу ухрахад жигүүрээс нь пулемётоор шүршиж хойноос нь казакууд элдэн хөөлөө.

	Листницкий хороотойгоо сөрөх дайралтад орж, дивизион нь ухарч яваа дайсныг мөрдөн байлдав. Листницкийн командалсан гуравдугаар салаанаас нэг казак алагдаж, дөрөв шархтжээ. Зуутын дарга, Лошеновык хажуугаар хэнэггүй тайван байдал үзүүлж. сөөнгө донгио дууг нь сонсохгүй өнгөрөөхийг хичээлээ. Краснокутск суурины монхор хамартай залуу казак Лошенов алагдсан мориндоо даруулчхаад хэвтэж байв. Эгэм нь шархтаад шүд зуун дуугүй хэвтэж байгаад казакуудыг хажуугаараа өнгөрөхөд:

	− Ах дүү нар минь, битгий орхиоч! Амь авраач, ах дүүс минь.. гэж гуйж байв.

	Шаналгаатай намуун дуу бүдэгхэн сонсогдсоор байсан боловч дэргэдүүр нь өнгөрч яваа сандарч тэвдсэн казакуудын дотор өрөвдөх сэтгэл гаргах хүн байсангүй. Байлаа ч гэсэн зүрх зориг нь улам цааш хөтлөөд өрөвдөх сэтгэлийг нь тас атган барьж нухчин дарж байжээ. Салаа удаан давхиж бахардсан морьдынхоо амьсгааг дарахаар таван минут хэртэй галгиулав. Бутарч зугтсан унгарын суман тэднээс хагас мод зайтай газар явж байв. Тэдний үстэй эмжээр бүхий гоё хүрмийн хажуугаар явган цэргийн хөх саарал хувцас холхилдон үзэгдэнэ. Гүвээн дээгүүр австрийн ачаа хөсөг цувралдаж, толгой дээгүүр нь их бууны тэсэрдэг сумны цагаан утаа салахын ёс гүйцэтгэх мэт даллана. Тэр хөсгийг зүүн талын аль нэгтэйгээс их буу уулгалан галлаж, пижгэнэх дуу нь тал хөндийгөөр тарж, дэргэдэх ойд хүрч янз янзаар цуурайтна.

	Дивизионыг авч яваа цэргийн ахлагч Сафронов «хатираад» гэж команд өгөхөд гурван зуут бутарч цувралдсаар шогшуулав. Морьд холбилзож, хөлс нь хөөсөрч шаравтар ягаан цэцэг адил дуслан унана.

	Тэр шөнө бяцхан тосгонд хоноглов.

	Хорооны арван хоёр дарга нэг байранд шахцалдаж, өлсөж ядарсан хүмүүс дорхноо унтацгаав. Шөнө дундын үед хээрийн гал тогоо хүрч ирж хорунжий Чубов цэрэг тогоогоор шөл авчирч тостой шөлний үнэрээр дарга нар сэрэв. Бөлцийтлөө унтсан тэд нэг мөчийн дараа гэхэд байлдааны хоёр хоногт юм идээгүй өнжсөнөө нэг мөсөн нөхөж идэх гэж яриа хөөрөө ч үгүй ховдоглон идэцгээв. Оройтож хооллоод нойр хулжсан цатгалан дарга нар нөмөргөө, эсхүл сүрэл дэвсэж хэвтээд тамхи нэрцгээв.

	Монгол нэр төдийгүй, тэр арьстны бүх шинжийг бүрэн шингээсэн намхан бүдүүн дарга, есаул Калмыков гараа сүрхий годолзуулан:

	— Энэ бол надад таарахгүй дайн. Би уг нь дөрвөн зуун жилийн өмнө төрөх ёстой байсан юм гээд зуутын дарга Терсинцев рүү харж «ё» үсгийг «е»-гээр дуудаж 

	— Петр ээ, би энэ дайны эцсийг үзэхгүй байх гэв.

	— Битгий вивангардчилах гээд бай гэж Терсинцев нөмөргөн дороос бүдүүн дуугаар паргив.

	— Энд вивангардчилах гэсэн юм алга. Энэ бол үхэх тавилан юм. Би бол удмаа дагасан согогтой хүн, тэгэхлээр энд би илүүдэж байна. Өнөөдөр бид дайсны гал доогуур давшиж явахад хамаг бие минь гзлзуурсан юм шиг дагжиж байв.

	Би дайсны барааг харалгүйгээр байлдаж чадахгүй. Энэ бол айхаас дутахгүй муухай зан. Хэдэн мод газрын цаанаас буудаж байхад морьтой давхиж явна гэдэг чинь анчны бууны овоо хараанд орсон хээрийн тоодгоос өөрцгүй юм шүү дээ.

	Есаул Атаманчуков англи маягийн тайрмал шар сахалдаа наалдсан нөөшилсөн махны өөдсийг долоож:

	— Би Купалкад австрийн гаубиц бууг харсан. Ноёд та нараас түүнийг үзсэн хүн байна уу? гэв.

	Хоёр дахь төмпөн шөл хоосолж суусан хорунжий Чубов:

	— Гайхалтай сайхан эд! Овоо хараа, бүх механизм нь ёстой нэг дээд зэргийн буу байна билээ гэж магтав.

	— Би үзсэн, гэхдээ сэтгэгдлээ одоогоор хэлэхгүй. Их бууны талаар би юу ч мэддэггүй хүн. Миний бодлоор их буу шиг л буу харагдсан, харин ам томтой юм байна лээ.

	Калмыков яриагаа үргэлжлүүлэн, одоо Листницкий руу харж:

	— Хүй нэгдлийн аргаар байлдаж байсан хүмүүст би атаархдаг. Шударгаар байлдаж, дайсантайгаа шууд учран сэлмээр хүнийг хоёр болтол цавчдаг байсныг бол ойлгож байна, харин тиймгүй болохоор ямар дайн байх вэ! гэв.

	— Ирээдүйн дайнд морин цэрэг үүрэггүй болно.

	— Морин цэрэг гэж ерөөс байхгүй болох нь лавтай биз.

	— Арай ч юу бол!

	— Ямар ч эргэлзээгүй

	— Терсинцев чи бодооч, хүнийг машинаар сольж яавч болохгүй. Чи арай хэтрүүлж байна.

	— Би хүнийг хэлээгүй, морийг хэлж байна. Морины оронд мотоцикл юм уу машин хэрэглэдэг болно.

	— Тэгэхлээр авто суман гэж бий болох нь ээ дээ!

	— Дэмий юм бүү ярь! гэж Калмыков уурлаад, — Армид морь хэрэглэхээ л хэрэглэнэ. Дэмий хоосон бодол! Хоёр гурван зуун жилийн дараа юу болохыг бид яаж мэдэх вэ. Одоо ямар ч л гэсэн морьт цэрэг...

	— Фронтыг тойруулаад нүх малтчихвал Дмитрий Донской чи яах вэ? Аан? За хариул!

	Фронтын шугам сэтлэх, дайрах, дайсны гүн ар талд гарах энэ бол морьт цэргийн хийх ажил.

	— Гайгүй хэвтэнэ.

	— Харж л байя, ноёд минь

	— Одоо унтацгаая.

	— Нөхөд минь, бусад чинь унтах гээд байна. Нэр төрөө бодож маргалдахаа болиоч.

	Ширүүн маргаан унтарч, нэг нь нөмрөгтөө шургаад хуржигнатал хурхирах сонстов. Ярианд оролцоогүй Листницкий дороо дэвссэн хөх будааны сүрлийг үнэртсээр дээшээ харж хэвтлээ. Калмыков загалмайлснаа Листницкийн хажуугаар хэвтэв.

	— Зуутын дарга та сайн дурын цэрэг29 Бунчуктай ярьж үзээрэй. Танай салаанд бий. Тун сонин залуу даа!

	Листницкий Калмыков руу нуруугаараа эргэж:

	— Юугаараа? гэж асуув.

	— Оросжсон казак байгаа юм. Москвад амьдарч байсан. Жирийн ажилчин атлаа иймэрхүү янз бүрийн асуудлыг мэдэх нь лут. Ер нь л хэцүү хүн дээ. Тун сайн пулемётчин

	— За унтъя гэж Листницкий хэллээ.

	— Тэгье гэж Калмыков нэг юм бодож хөлийнхөө хурууг хөдөлгөөд гэмэрхсэн янзтай үрчийж, — Зуутын дарга та уучлаарай. Миний хөл ийм шивэртэй.... Гурван долоо хоног гутал таалаагүй, оймс өмхийрч орхижээ... Баларсан ч юм болж байна. Казакуудаас хөлийн ороолт олж авахаас биш гэв.

	Нойрмоглож байсан Листницкий:

	— Тэг тэг гэж дуугармар болов.

	Листницкий Калмыковтой ярилцсаныгаа мартсан боловч маргааш нь сайн дурын цэрэг Бунчуктай санаандгүй дайралдав. Үүрээр зуутын дарга тагнуулд гарч бололцоо олдвол зүүн жигүүрт давшиж яваа хороотой холбоо барь гэж Бунчукт тушаав. Листницкий үнэгэн харанхуйгаар хашаа дотор ундуй сундуй унтаж байгаа казакуудын дундуур тэнэж эрж байж салааны бага даргыг олж аваад:

	— Надтай хамт тагнуулд мордох таван казакийг олж бэлэн болго. Миний морийг бэлд гэж хэл. Бушуул гэв.

	Таван минутын дараа байшингийн үүдэнд нэг намхан казак хүрч ирээд, тамхиныхаа хайрцагт тамхи дүүргэж байсан зуутын даргад:

	— Эрхэм, дарга аа ээлж болоогүй гээд намайг тагнуулд явуулахгүй юм. Надад та явах зөвшөөрөл өгөхгүй юу? гэлээ.

	Зуутын дарга харуй бүрийд казакийн нүүрийг харах гэж оролдох зуур:

	— Дэвших гээ юу? Ямар гэм хийсэн бэ? гэж асуулаа.

	— Би ямар ч гэм хийгээгүй.

	— За яах вэ... яв... гэж шийд өгөөд Листницкий босов. Нөгөө казакийг цаашаа явахад нь хойноос нь:

	— Хүүе, чи буцаад ир! гэж дуудлаа.

	— Казак буцаж ирэв.

	— Очоод бага даргадаа... гэхэд нөгөө казак үгийг нь тасалж:

	— Миний нэр Бунчук гэв.

	— Сайн дураар ирсэн үү?

	— Тиймээ.

	Үгийг нь тасалсанд дургүйцсэн Листницкий биеэ барьж:

	— Чи очоод бага даргад... За болъё. Яв. Би өөрөө хэлье гэв.

	Үүр хаяарч эхлэв. Толгойн сэргийлэх жижиг тоосгоноос гарч харуулын хажуугаар өнгөрөөд газрын зураг дээр тэмдэглэсэн өөр нэг тосгоныг чиглэн явав. Зуутын дарга хагас мод газар яваад морио алхуулж:

	— Сайн дурын Бунчук! гэв.

	— Би байна.

	— Наашаа ирж үзээч.

	Бунчук өөрийнхөө муу морийг зуутын даргын цэвэр цусны Дон угсааны тоомсог морьтой зэрэгцүүлж очив.

	Листницкий Бунчукийг хажуугаас нь ажиглан:

	— Та аль сууриных вэ? гэв.

	— Новочеркасскийнх.

	— Цэрэгт сайн дураар ирэх болсон шалтгааныг чинь мэдэж болох сон болов уу?

	— Бололгүй яах вэ гээд Бунчук үл мэдэг инээмсэглэмэр болж ширүүн харцтай ногоон нүдээр зуутын дарга руу харлаа. Үл цавчих харц нь шантаршгүй хатуу харагдана. Би цэргийн эрдмийг сонирхдог болохоор сурч авах гэсэн юм.

	— Тэгвэл цэргийн сургуулиуд байдаг шүү дээ?

	— Байдаг л даа.

	— Тэгээд орохгүй яасан юм бэ?

	— Эхлээд практик дээр нь үзвэл онол нь аяндаа болох байх гэж бодсон юм. 

	— Дайны өмнө та ямар мэргэжлийн ажил хийж байсан?

	— Ажилчин.

	— Хаана ажиллаж байсан?

	— Петрбург, Дон дахь Ростов, Тулийн зэвсгийн үйлдвэрт... Намайг пулемётын ангид шилжүүлж өгөхгүй юу гэж гуйх гэсэн юм.

	— Пулемёт мэдэх үү?

	— Шошо, Берье, Мадсен, Максим, Гочкис, Бергман, Виккрес Льюис, Шварцлозе зэрэг системийн пулемётыг мэднэ.

	— А-яа! Хорооны даргад ярьж өгөмз.

	— Тэгж үзээрэй гэв.

	Зуутын дарга лагс намхан Бунчукийг дахин нэг ажив. Олны дотроос онцгой үзэгдэх нүд дальдармаар ширүүн харц, ээтгэр эрүү хоёроос бусад нь Дон хавиар ургадаг ягжтар караич модыг санагдуулна.

	Дугариг уруулаараа хааяа нэг инээмсэглэх боловч нүдний нь харц уярч өөрчлөгдөхгүй нөгөө л бүүдгэр хэвээр байна. Ерөнхийдөө Дон хавийн бүрзгэр бор хөрсөнд ургадаг яхирдуу мулзгар караич мод шиг өнгө зүсээр тааруу хүйтэвтэр царайтай хүн.

	Тэр хоёр хэсэг дуугүй явав. Бунчук палигар алгаараа эмээлийнхээ бөндгөр ногоон бүүргээс барина. Листницкий янжуур гаргаж Бунчукийн тамхинаас асаахад түүний гараас морины шорвог нялуун хөлс ханхалж байв. Гарын нь ар морины хялгас шиг халиурсан хүрэн үстэйг хараад Листницкий илж үзмээр санагдлаа. Тамхиныхаа гашуун утааг залгиад:

	— Та энэ ойгоос нэг казакийн хамт тэр харагдаж байгаа замаар зүүн тийшээ яваарай. Харж байна уу? гэв.

	— Харлаа.

	— Хагас мод хэртэй яваад манай явган анги дайралдахгүй бол буцаарай.

	— Мэдлээ гэв.

	Тэр хоёр хатируулав. Ойн захад жигдхэн ургасан шигүү хус багсайж цаад талд нь тагдгар тагдгар нарсны шаргалдуу ёозгүй шилмүүс нүд цуцааж сийрэг жижиг модод саглайж австрийхны хөсөг тэргэнд дайруулсан бут сөөг байна. Баруун талд алсаас их буун дуу газар доргиож, харин энэ хусны хавилдаа жигтэйхэн нам гүм байлаа. Арвин их шүүдрийн ус газрын хөрсийг чийглэж, өвс гандан ягаарч, хурц тод өнгөтэй байх нь удалгүй намар болж цэцэг маань үхлээ гэж бархиралдах мэт. Листницкий хусны хажууд зогсоод, ойн цаагуур дүнхийлцэж байгаа уул толгодыг дурандаж байтал сэлмийнх нь зэс бариул дээр нэг зөгий ирж далавчаа дэрвэлзүүлэн суулаа.

	Сэлмийн бариулыг цэцэг гэж эндүүрсэн зөгийг хараад Бунчук өрөвдөнгүй намуун дуугаар:

	— Тэнэг амьтан юм даа гэв.

	— Юу гэнэ ээ? гэж Листницкий дурангаа буулгав.

	Бунчук зөгий рүү нүдээрээ дохиход Листницкий инээмсэглэж

	— Бал нь гашуун болно доо. Та юу гэж бодож байна? Бунчук хариу хэлээгүй байтал тэртээ хол байгаа бөөн нарсны цаанаас пулемёт нам гүм байдлыг алдагдуулж шаазгай шулганах шиг тачигнаж, сум нь шүнгэнэн ирж улих шиг болоод хусыг цоо цохиж, тасарсан мөчир нь эргэлдэж доёлзсоор зуутын даргын морины дэл дээр ойчлоо.

	Тэд хашхиралдаж морио ташуурдсаар жижиг тосгон руу давхицгаав. Тэдний хойноос австрийнхан зогсоо зайгүй галласаар пулемётынхоо сумыг шүршээд дуусгав.

	Хожим Листницкий сайн дурын цэрэг Бунчуктай нэг бус удаа тааралдаж, уулзах бүрдээ түүний ширүүн харцанд тодорч байгаа шантаршгүй зоригийг шагшин гайхаж, харахад жирийн байдалтай тэр хүний царайг бүрхэж буй үүлний сүүдэр шиг нууцгай бүрхэвчийн цаана чухам юу нуугдаж байгааг олж мэдэх гэж ядлаа. Бунчук ярихдаа ч гэсэн инээмсэглэмэр болоод ганцхан өөртөө мэдэгдэж байгаа үнэн зүйлийг бартаатай мурий тахир харгуйгаар тойрч яваа мэт үгээ завжиндаа зуугаад гүйцэд хэлэлгүй өнгөрнө. Бунчукийг пулемётын ангид шилжүүлжээ. Арваад хоногийн дараа (тэдний хороо хоногийн амралтаа аваад байв) Листницкий зуутын дарга дээр очих замдаа шатсан саравчны хажуугаар зүүн гарынхаа царвууг эргэлдүүлэн наадаж явсан Бунчукийг гүйцэж очоод:

	— А-а! Сайн дурын цэрэг үү! гэжээ.

	— Бунчук эргэн харж ёслоод хажуу тийш болов.

	— Та хаана очих вэ? гэж Листницкий асуулаа.

	— Командын дарга дээр очиж явна.

	— Зам нийлэх юм шив дээ?

	— Тийм шиг байна.

	Тэр хоёр сүйдэж хэмхэрсэн тосгоны гудамжаар нэг хэсэг таг дуугүй явав. Хашаа дотор ганц нэг бүтэн үлдсэн саравчны хавилдаа хүмүүс хөлхөж, морьтой хүмүүс хажуугаар өнгөрч, гудамжийн тэг дунд хээрийн гал тогоо уур савсуулж, олон казак хоол авах гэж цуварч зогсоно. Хүмүүсийн дээрээс жижиг ширхэгтэй бороо шивэрнэ.

	Листницкий хоцорсхийгээд алхалж явсан Бунчукийг нүд буландан харж:

	— За дайныг хэр зэрэг судалж байна даа? гэв.

	— За даа.. судалж л байх шив дээ.

	Листницкий сайн дурын цэргийн үстэй гарыг ширтэж:

	— Дайны дараа юу хийе гэж бодож байна? гэж яагаад ч юм асуулаа.

	— Зарим нь тарьснаа хурааж авах л байх, би ч харан байж л болно доо. гээд Бунчук нүдээ жирмийлгэв.

	— Таны хэлснийг юу гэж ойлгох вэ? Бунчук нүдээ улам жирмийлгэж:

	— Зуутын дарга та «Салхи таривал шуурга хурааж авна» гэсэн зүйр үг байдгийг мэдэх үү? Яг л тийм гэсэн үг.

	— Та ондоо юмаар зүйрлэлгүй тодорхой яриач дээ.

	— Тэртэй тэргүй тодорхой байгаа юм чинь. Баяртай, зуутын дарга минь, би зүүн тийшээ явна гэв.

	Бунчук үстэй гараа казак малгайн саравчинд хүргэж ёслоод зүүн тийшээ эргэж явав.

	Листницкий мөрөө хавчисхийж гайхаад Бунчукийн хойноос удаан харж зогслоо.

	«Маяглаж байгаа царай нь энэ үү? эсхүл ерөөсөө ийм хачин зантай хүн юм уу?» гэж Листницкий эгдүүцэн бодоод зуутын даргын цэвэрхэн гэгч зассан газар гэрт орлоо.

	 


XVI

	 

	Хоёр дахь ээлжийнхэнтэй хамт бас гурав дахь ээлж явлаа. Донынхон дагуудаа хадлан, тарианд гарсан мэт Донын гацаа, сууринууд тэр аяараа эзгүйрэв.

	Энэ жил хадлан, тариалангийн оронд хил дээр аюулт дайн болж, ажлын хүмүүсийг үхэл алгадаж, өчнөөн төчнөөн казак эмэгтэйчүүл эр нөхрөөсөө хагацаж, үхэж үрэгдэгсдээ дуудан: «Хайрт хонгор минь чи... намайгаа хэндээ найдаж орхив оо?» гэж орилолдоно.

	Төрөлхийн хайртай хүмүүс нь дөрвөн зүг найман зовхист ясаа тавьж, казакуудын хүрэн улаан цус урсаж, Австри, Польш, Пруссийн нутагт мөнх нойрсож нүд нь ширгэж, бие цогцос нь өжөөд их буу хойдохыг нь унших мэт нижигнэж байв... Эдэнд эхнэр, эхчүүдийнх нь уйлж хайлах гиншээг дорнодын салхи дуулган эс чадах ажээ.

	Казакийн сор нь болсон сайхан эрчүүл эх нутгаасаа салж бөөс хуурсандаа баригдан, аймшигт зовлонд дарагдан үхэж байлаа.

	Намрын тогтуун сайхан өдөр Татарск гацааны дээгүүр зулсан хөвөн аалзны шүлс мэт солонгорон хөврөлдөж нимгэн үүл нүүж, өлөн цонхигор наран бэлэвсэн авгай шиг мишилзэж, харин манхан хөх тэнгэр л хадамд очоогүй танхил бүсгүй шиг торох үүлгүй цэвэр тунгалаг, бардам, ихэрхүү үзэгдэнэ. Донын цаад талд ой мод шарлаж гуниглаад, улиангар цонхийн цайрч, царс угалзтай сийрэг навчаа хаялж, гагцхүү нигүүрс л нов ногооноороо амь бөхтэй гялалзаж шаазгайн хурц нүдийг баясгана.

	Ийм нэгэн өдөр Пантелей Прокофьевич Мелехов байлдаж байгаа армиас захидал хүлээж авлаа. Захидлыг шуудангаас Дуняшка авчирчээ. Гардуулахдаа шуудангийн эрхлэгч захидлыг халзан толгойгоо далжисхийн дохилзож, гараа сарвайн алдлаад:

	— Та намайг уучилж үзээрэй. Захидлыг чинь би задалчихсан Фирс Семенович захидлыг чинь задалчихсан, ингэсэн тэгсэн гэж аавдаа хэлээрэй. Дайн байлдааны газар юу болж байгаар сонирхоод.. тэсэлгүй задалчихжээ гэж хэлээрэй. Намайг уучилж Пантелей Прокофьевич гуайд миний гуйсныг хэлээрэй гэв.

	Ерийнхөөс нэг л өмнөө, хий сандарч, хамрынхаа дор бэхээр будчихсанаа ч мэдэлгүй Дуняшкаг үүдэнд гаргаж өгөв.

	— Та нар намайг өршөөж үзээрэй.. Би таньдаг болохоор... гэж хойноос нь учир холбоогүй хэдэн юм хэлээд мэхэлзэхэд нь Дуняшкагийн дотор сэрдхийгээд явчихжээ.

	Дуняшка сэтгэл ихэд догдлон буцаж ирээд захидлыг өврөөсөө гаргаж чадахгүй баахан зогслоо.

	— Бушуул чи! гэж Пантелей Прокофьевич чичгэнэн сахлаа илбэж зандчив.

	Дуняшка дугтуйтай захидал гаргаж бушуухан:

	— Шуудангийн эрхлэгч сонирхоод уншчихсан, аав таныг битгий уурлаарай гэж байдаг шүү гэж хэлэв.

	— Чөтгөр алгадмар! Гришкаас ирээ юу? Григорийгоос л ирээ биз дээ? Петрогоос ирээ юу? гэж асуугаад Дуняшкагийн нүүр рүү пан хийтэл амьсгаадлаа.

	— Аав, биш байх... танихгүй хүний бичиг байна

	Ильинишна вандан сандал руу арайхийн ойртоод (хөл нь хавдаад бараг гишгэж чадахгүй, хөлөө чирч чүүчгэнэн явдаг болжээ),

	— Чи хүн зовоож удаалгүй уншаач! гэж зандарлаа.

	Гаднаас амьсгаадсаар гүйж ирсэн Наталья зуухны хажууд сорвитой хүзүүгээ гилжийж, элгээ тэврэн зогсов. Нохой шиг салахгүй наалдаж, үнэнч хэвээр байгаагийн урамд Гришка өөрийг нь цухас ч атугай дурсаад, мэнд уламжилсан байдаг болов уу гэж горьдож нарны зурвасхан туяа тусах шиг уруул нь чичгэнэн жуумалзаж байв.

	— Дарья хаана байна? гэж эмгэн шивнэлээ.

	— Дуу! гэж Пантелей Прокофьевич зандраад (галзууртал уурлахдаа нүд нь дүгрэглэж) Дуняшка: — Унш! гэв.

	— «Танд мэдэгдэх нь...» гэж эхэлснээ Дуняшка суудлаасаа гулсан чичирч муухай дуугаар «Аав! Аав аа!.. Ээжээ! Манай Гриша!... Ай! Ай! Гришаг... алчихжээ! гэж хашхирлаа.

	Цонхон дээр хатсан туух цэцэгний навчинд нэг алаг хэдгэнэ торж дүнгэнэнэ. Хашаанд эмэгчин тахиа айвуу тайвуу гудчин, тэртээд олон хүүхэд инээлдэх нь мөнгөн хонхны жингэнэх дуу мэт нээлттэй хаалгаар сонсогдоно.

	Наталья дөнгөж саяхан инээвхийлж байсан бол гэнэт нүүр ам нь татвалзаж эхлэв.

	Пантелей Прокофьевич өндийж толгойгоо салгануулан, муужирч ойчиж буй Дуняшкаг аль ч учраа олохгүй гөлрөн ширтэнэ.

	«Тэнд мэдэгдэх учир нь: Танай хүү, Донын казакийн 12 дугаар хорооны казак Григорий Пантелеевич Мелехов энэ оны есдүгээр сарын 16-ны шөнө Каменско-Стурмилово хотын дэргэд байлдаж яваад амь үрэгдлээ. Танай хүү эрэлхэг зоригтой байж баатарлагаар амь үрэгдсэн явдал нөхөж баршгүй гарз хохиролд учирсан Таны сэтгэлийг тайтгаруулах болтугай.

	 Үлдсэн юмыг нь төрсөн ах Петро Мелеховт шилжүүлж өгнө. Морь нь хороондоо үлдэв.

	Дөрөвдүгээр зуутын дарга дэд есаул

	Полковников. Байлдаж байгаа арми.

	1914 оны есдүгээр сарын 18.

	 

	Григорийг амь үрэгдсэн тухай мэдээг аваад Пантелей Прокофьевич сэтгэл санаагаар нэгмөсөн унаж, гэр бүлийн хүмүүсийн харсаар байтал өдөр хоногоор хөгширч өтлөв. Хүнд зовлонд эргэлтгүй нэрвэгдэж ухаан санаа нь муудаж элий балай болов. Царай нь ширэм шиг тас хар болчхоод гэр дотроо хий хөлхөж, санаа сэтгэл нь үймрэхдээ харц нь ширүүсэж нүд нь тосолсон мэт гялтганана.

	Зуутын даргаас ирсэн захидлыг бурхны гүнгэрвааны доогуур хийж өдөрт хэдэн удаа үүднийхээ пинд ороод:

	— Наашаа гараад ир дээ! гэж Дуняшкаг хуруугаараа дуудна. Гарч ирэхлээр нь:

	— Григорийн тухай захиаг аваад ир. Унш! гэж тушаагаад Ильинишнагийн барагдашгүй зовлонд учраад шаналж суугаа тасалгааны хаалга руу айсан байдалтай байн байн харж, — Чи амандаа уншиж байгаа юм шиг аяархан унш. Эжий чинь дуулж орхивол гай болно.. гээд үүд рүү залирхаг нүдээр ирмэж хамаг биеэ эвхэрнэ.

	Дуняшкаг нулимсаа залгисаар эхний мөрийг уншихад явган сууж байсан Пантелей Прокофьевич морины туурай шиг том хар алгаа босгож:

	— Боль! Цаашхыг нь би мэднэ... Аваачиж гүнгэрвааны доогуур хий... Чи аяархан, ээж чинь сонсчихвол... гээд нүдээ зэвүүнээр ирмэж, нүүрээ шатсан үйс шиг атирааж хорчийлгодог байлаа.

	Үс нь захаараа бууралтаж байснаа толгой нь төдхөн дун цагаан болж, сахалд нь цагаан судал бий болов. Учиргүй ховдог болж хоол ундыг бүхэл хахлаар нь жигтэйхэн заваан ихээр иднэ.

	Оршуулгын дараах ес дэх хоног дээр хар лам Виссарион, бас төрөл садныхнаа ирүүлж, бүрлээч Григорийн хойдын буян үйлдлээ.

	Пантелей Проковьевич хоол ундыг хурдан хомхой үмхэлж сахал нь нэл хоолны гурил болов. Өвгөнийхөө иймэрхүү байдлыг сүүлийн үед санаа зовон ажиглах болсон Ильинишна:

	— Аав минь! Юу болоод л байна даа?.. гээд уйлж суув.

	— Яагаа вэ? гэж өвгөн жалхгүй нүдээ паалантай аяганаасаа салган өндөлзөв.

	Ильинишна гараа сарвайж хээ хатгамалтай алчуураараа нүдээ дараад буруу харлаа.

	— Аав та чинь хэд хоног хоолны бараа хараагүй юм шиг үмхлээд! гэж Дарья хялалзан ууртай хэлэв.

	— Идэж байна гэнэ үү? Аа тийм бий... тэгвэл... би идэхээ больё... гэж Пантелен Прокофьевич зовсон байдалтай хэлээд ширээ тойрон суух хүмүүсийг тэвдсэн янзтай харж, уруулаа умалзуулснаа юу ч хэлсэнгүй таг дуугүй болж хүрлийн суулаа

	— Прокофич, сэтгэлээ барь. Чи юунд сэтгэлээр унана вэ? Өвгөн, чи бурхан битгий хилэгнүүл. Хүүгийн чинь үхэл ариун үхэл. Хүү чинь эзэн хаан, эх орныхоо төлөө үүргэнийн титэм30 хүртжээ. Тэгэхэд чи... нүгэл, Пантелей Прокофьевич чамд нүгэл болно. Бурхан уучлахгүй! гэж уй гашуудал тайлсны дараа хар лам Виссарион аргадаж зоригжуулав.

	— Би ч яах вэ... сэтгэлээ барьж л байна. «Баатарлагаар амь үрэгдсэн» гэж дарга нь бичсэн юм гэж хэлснээ өвгөн ламын гарыг үнсчихээд, хаалганы гуя түшиж хүүгийнхээ нас барсныг дуулснаас хойш анх удаа хамаг бие нь салганан уйлж гарав.

	Тэр өдрөөс эхлэн өвгөн биеэ барьж, сэтгэл санаагаар засарлаа.

	Сэтгэлийнхээ шархыг хүн бүр өөр өөрсдийнхөө аргаар анагааж байв.

	Наталья, Григорийн амь үрэгдсэнийг Дуняшкагаас сонсонгуутаа гадаа гүйж гарлаа. «Амиа хорлоё, Одоо миний хэрэг алга! Бушуухан!» гэсэн бодол халуун гал шиг төөнөжээ. Дарья Натальяг хориглон барина. Болсон явдлыг дахин санахаас түр ч атугай холдохын мөн болохдоо ухаан алдсандаа бараг баярлан дотор нь онгойх шиг болно. Долоо хоног хэртэй элийрч балайрч байгаад бүр тамирдан суларч хорчийж харлаад, огт өөр, нам тавиун болж, хорвоогийн эгэл бор амьдралдаа эгж орлоо.. Гэсэн ч Мелеховын гэрт үл үзэгдэгч талийгаач орогнож, үлдэж хоцрогсод нь хүүр шарилынх нь үнэрийг авсаар мэт байлаа...

	 


XVII

	 

	Григорийг үхсэн гэдэг мэдээ сонсоод арван хоёр хонож байтал Мелеховынхонд Петрогоос нэг зэрэг хоёр захидал иржээ. Дуняшка шуудан дээр задалж уншчихаад гэр рүүгээ салхинд хийссэн хамхуул шиг найгаж хашаа налсаар хар хурдаараа гүйжээ. Тэрбээр гацааныхныг багагүй бужигнуулж, гэр орныхноо тийм гэхийн тоймгүй их сандаргаж баярлуулав.

	— Гриша амьд байна!.. Хайрт ах маань амьд гэнэ Петро бичжээ! Гриша шархтсанаас биш, алагдаагүй гэнэ!... Амьд, амьд!... гэж тэртээ холоос уйлагнасан хоолойгоор хашхичиж явлаа.

	Петро есдүгээр сарын 20-ноор өдөрлөсөн захидалдаа:

	«Эрхэм хүндэт төрөл төрөгсөд цөм сайн байцгааж байна уу? Манай Гришка сүнсээ бурхан тэнгэрт тушаалгүй одоо амьд мэнд байгааг та нарт мэдэгдэхийн ялдамд та нартаа энх тунх эсэн мэнд байх өлзийтэй ерөөлийг тэнгэр бурхнаас хүсэн ерөөе. Каменско-Стурмилово хотын дэргэд тэдний хороо байлдах үед дайран давшиж явахад нь унгарын нэг цэрэг илдэн сэлмээр цавчиж Григорийг мориноосоо унахыг тэдний салааны казакууд харсан бөгөөд цааш чухам юу болсон нь бидэнд мэдэгдээгүй байв. Тэднээс би хэчнээн асууж сураглавч юу ч хэлж өгч чадаагүй юм. Гэтэл сүүлд Мишка Кошевой манай хороонд холбоо барьж ирэхэд Григорий шөнө болтол хэвтэж байгаад ухаан орж мөлхсөн гэж сонслоо. Гриша од мичдээр зүгээр баримжаалж мөлхсөөр яваад манайхны шархтсан нэг даргатай тааралджээ. Тэр нь гэдэс, хөлөө их бууны суманд шархтсан морьт хорооны дэд хурандаа байжээ. Түүнийг Григорий зургаан мод газар үүрч чирчээ. Тэгээд даргын амь аварсан учир Гришка маань Георгийн загалмайгаар шагнуулж, бага түрүүчийн зэрэгт дэвшжээ. За ийм сонинтой! Гришкагийн шарх нь яльтай юм биш, дайсан сэлмээр толгой руу нь хальт цохиод арьсыг нь хэгзэлж, мориноосоо ойчихдоо ухаан алдсан юмсанжээ. Одоо ангидаа очоод байгаа гэж Мишка ярилаа. Мурий хазгай бичсэнийг минь уучлаарай. Морин дээр явуут бичсэн чинь салганаад болдог биш» гэжээ.

	Дараах захидалдаа Петро «төрж өссөн Дон нутгийнхаа цэцэрлэгээс» хатаасан жимс явуулаач, марталгүй түргэн түргэн захиа бичиж байгаач гэж хүсээд казакуудын ярьж байгаагаар Петрогийн өөрийн нь мах цусны тасархай шиг болсон хар хээр морийг Гришка тун тааруу харж арчилж явааг сонсоод гомдож байгаагаа бичиж, энэ талаар Григорийд бичээч гэж аавыгаа гуйжээ.

	«Морийг минь өөрийнхөө юм шиг арчилж харж байхгүй бол уулзах цагт одоо чамайг загалмайт цэрэг болсон ч хамаагүй намалдгийг чинь нээнэ гэж казакуудаар хэлүүлсэн» гэж бичээд дараа нь баахан хүнд амар мэндийг уламжилжээ. Үнгэгдэж, ус бороонд норсон захидлаас нь гэрээ санасан гашуун уйтгар ханхлах шиг болж байв. Цэргийн алба хаана гэдэг Петрод амаргүй байгаа бололтой...

	Магнай хагартлаа баярласан Пантелей Прокофьевичийг харахад өрөвдмөөр ажээ. Хоёр захидлыг хамж аваад гацаагаар хэсэж бичиг үсэгтэй хүнийг барьж авч захидлаа уншуулж явав. Энэ нь өөрөө мэдэхийн тулд биш, хожимдсон баяр хөөрөө айл амьтанд гайхуулж байгаа хэрэг байжээ.

	Захидлыг уншиж байгаа хүн цаасны нугалаагаар баларсан газар түгдэрсээр дэд хурандааг зургаан мод газар үүрч чирсэн Григорийн баатарлаг явдлын тухай Петрогийн бичсэн газарт хүрэхлээр өвгөн туурай шиг хар гараа өргөөд: 

	— Ай? Миний Григорийг мэдэв үү? Аан? гэдэг байв.

	— Манай гацааныхнаас хамгийн түрүүнд авч байгаа загалмай даа гэж бахархсаар өвгөн захидлыг нандигнан эвхэж аваад үнгэгдсэн малгайнхаа доторт хавчуулж, бичиг мэддэг дараачийн хүнийг эрж олохоор цаашаа явна.

	Түүнийг Сергей Платонович мухлагийнхаа цонхоор харчхаад малгайгаа авсаар гарч ирээд:

	— Прокофьевич орооч гэв.

	Сергей Платонович цулцгар цагаан гараараа өвгөний гарыг атгаж:

	— За баяр хүргэе, баяр хүргэе... Хм... Ийм хүүгээрээ бахархах ёстой байтал та нар гэж хойдохын буян үйлдэж байх. Байгуулсан гавьяаных нь тухай сонинд бичсэнийг уншлаа гэв.

	— Бас сонинд бичсэн байна уу? гэж гайхахдаа Пантелей Прокофьевичийн хоолой зангирч шүлсээ арайхийн залгив.

	— Бичсэн байна. Уншсан, уншсан шүү.

	Тэгчхээд Сергей Платонович барааны тавиур дээр байсан зөөлөн турк тамхины дөрөвний гурван хувийг, бас үнэтэй сайн чихэр авч жигнэлгүй шууд цаасан уутанд хийгээд Пантелей Прокофьевичид өгч:

	— Григорий Пантеелевичид юм явуулбал надаас баяр хүргэж үүнийг өгөөрэй гэв.

	— Ээ бурхан минь! Гришкаг мөн ч их хүндэтгэж байна!... Гацааныхны ярьдаг нь Григорий болжээ... Насны эцэст сайхан л юм үзэж байна гэж үглэсээр Пантелей өвгөн Моховын мухлагийн шатаар буув.

	Пантелей Прокофьевич нусаа чанга татаж, хацар дээгүүрээ сэрвэгнэж бөмбөрсөн нулимсыг ханцуйгаараа арчаад: «Хөгширч байгаа юм байх. Нулимсаа ч барьж чадахаа болих нь... Ээ, Пантелей минь, Пантелей минь, амьдрал гэдэг хачин юм даа. Урьд нь цахиур шиг чийрэг байжээ. Чиргүүлт хөлөг онгоцноос найман пүүгийн шуудайтай юмыг дажгүй үүрч зөөдөг сөн. Гэтэл одоо яаж байна? Гришка л намайг ийм болгочихлоо...» гэж бодов.

	Пантелей боодолтой чихрээ тэвэрч гудамжаар хазганан явахад сэтгэл санаа нь хавтгалж шувуу намаг руу татагдах адил мөн л Григорийг тойрч эргэлдээд Петрогийн бичсэн захидлын үг бодогдсоор байв. Гэтэл худ Коршунов тааралдаж өөрөө эхлэн Пантелей Прокофьевичийг:

	— Хүүе, худаа уулзъя! гэж дуудав.

	Тэр хоёр дайн зарласнаас хойш уулзаагүй юмсанжээ. Григорийг гэрээсээ зугтсанаас хойш тэр хоёр түнжин тасарч, арай дайсагналцаагүй боловч хөндий дөндий болжээ. Мирон Григорьевич Коршунов Натальягаа Григорийг царайчлан өөрийгөө доромжилж байна гэж уурладаг байв. Коршунов ч доромж санагдана, тэгээд охиноо гэрийнхэндээ харааж загнана.

	— Тэнэмэл гичий чинь гэртээ эцгийнхээ дэргэд байхын оронд хадмындаа очдог нь юу вэ? Хоол нь илүү амттай санагдаа юм болов уу? Тэнэг золигоос болж хүн амьтны нүүр харж чадахгүй би ичиж зовж явдаг боллоо гэдэг байна.

	Коршунов худынхаа бүр хажууд очоод сэвхтэй гараа өгч.

	— Худ минь, сайн л биз дээ? гэв.

	— Бурхны авралаар мэнд л байна.

	— Чи чинь хоршооноос юм аваа юу? гэв.

	Пантелей Прокофьевич сул байсан баруун гараа доёлзуулан толгой сэгсэрч:

	— Худ минь, манай баатарт өгсөн бэлэг. Сергей Платонович буянтайгаараа хүүгийн минь баатарлаг явдлыг сониноос олж уншаад чихэр, зөөлөн тамхи бэлэглэлээ. «Надаас баяр хүргэж, баатартаа энэ бэлгийг өгөөрэй. Цаашдаа мөн үүнчлэн шалгарч яваарай гэлээ» Нулимс нь хүртэл гүйлгэнэж байна! гэж Пантелей Прокофьевич учиргүй сайрхаад ямар сэтгэгдэл төрүүлснээ мэдэх гэж худынхаа нүүрийг ширтэн ажив.

	Худын улцан шаргал зовхи доогуур сүүдэр тусах шиг өнгө хувьсхийгээд газар ширтсэн харц нь хачин инээмсэглэмэр болов.

	— Аа тийм бий гэж хэлээд Коршунов гудамж хөндлөн гарч, сүлжмэл хашаа чиглэн явав.

	Пантелей Прокофьевич зэвүү нь хүрсэн янзтай чичгэнэн хойноос нь боодолтой юмаа задлан яарч:

	— Май, бал бурамтай чихэр амс! гэж худынхаа хор шарыг малтаад — Хүргэний чинь өмнөөс дайлж байна... Амьдрал чинь аятайхан биш шиг байна. Нэгийг идээд үз л дээ. Хүү чинь ийм гавьяа байгуулаач уу, үгүй ч үү, бүү мэд... гэв.

	— Чи миний амьдралаар битгий даажигна. Би өөрийнхөө амьдралыг мэдэж байна.

	— Амсаад үз л дээ! гэж Пантелей Прокофьевич худынхаа урдуур гүйж ороод их л хүндэтгэсэн байдлаар мэхэлзэж, мойног хуруугаараа чихрийн нимгэн мөнгөн цаасыг хуу татаж харуулав.

	Коршунов худын гарыг түлхэж:

	— Бид амттай юманд дургүй. Сураагүй юм. Манайхан бусдын бэлэг идвэл шүд нь үйрч ойчно. Харин худ чи хүүдээ бадар цуглуулж явдгаа боливол таарна. Юмаар гачигдаж дутагдсан бол бидэн рүү ирвэл болоо биз. Би хүргэндээ бол юм өгнө... Наташка ч танай талхыг хороож суугаа шүү дээ.. Чам шиг ядуу амьтанд юм өгч бололгүй яах вэ... гэв.

	— Манай төрөл төрөгсдийн дотроос хэн нь ч гуйлга түүлгэ хийж яваагүй. Худ та наадах задарсан амаа татаарай! Чамд сайрхах юм мундах биш!... Дэндүү их байдаг шүү!... Баянаас чинь болоод охин чинь манайд буцаж очсон юм бий» биз? гэхэд Коршунов:

	— Чи байз хө! гэж зандраад — Дэмий юмнаас болж хэрүүл маргаан хийгээд яах вэ. Би хэрэлдэх гэж ирээгүй... Худ минь тайвшир... Яримаар ажил явдал ч байна, явъя гэв.

	— Бидэнд ярилцаад байх юм байхгүй.

	— Байгаад л явъя гэж байхгүй юу.

	Коршунов худыг ханцуйдаж цааш эргээд хашаа тойрч цагаан газар гарлаа.

	Пантелей Прокофьевичийн уур нь намдаж:

	— Юугаа ярилцах гээв? гэж асуулаа.

	Пантелей Прокофьевич Коршуновын сэвхтэй нүүрийг буландан харж, цаадах нь дээлийнхээ урт хормойг шууж, шуудууны сул шороон дээр сандайлж суугаад тамхиныхаа цацагтай хуучин уутыг гаргаж:

	— Прокофьич чи өөрсдийн улс байж хэрүүлч азарган тахиа шиг над руу үсчдэг чинь тусгүй байна. Тийм үү, үгүй юу? гээд хэгжүүн чанга дуугаар, — Хүү чинь манай Натальяг хэзээ болтол доромжлох гээд байгаа юм бэ? Үүнийг чи надад хэлж өг! гэв.

	— Энэ тухайгаа өөрөөс нь л асуугаарай!

	— Түүнээс асууж шалгааж суух хэрэг надад алга! Чи өрх гэрийн тэргүүлэгч болохоор чамтай л ярина гэв.

	Пантелей Прокофьевич цааснаас нь салгасан чихрийг няц чимхтэл зунгааралдсан нялцгай шоколад гарын нь салаагаар урсав. Тэгэхлээр нь алгаа шуудууны шаварт арччихаад дув дуугүй тамхиа нэрэв. Тамхиныхаа цаасыг хуйлж турк нутгийн чимх тамхи хийж аваад боодолтой тамхийг худдаа барив. Мирон Григорьевич татгалзсангүй авч, өглөгч Моховын бэлэглэсэн тамхинаас ороож татлаа. Тэдний дээгүүр хөөс мэт цагаан үүл сэвсийн тунаж, түүний зүг, тоймгүй өндрийг зүглэн газраас дэгдэн салхинд хөвөлзөх аалзны шүлсэрхүү өлөн үүл цойлон тэмүүлэв.

	Оройн амьсгал орж алтан намрын анир чимээгүй тогтуухан сайхан үдэш хүмүүсийн сэтгэлийг бүүвэйлэх мэт налайна. Огторгуйн зун цагийн тунгалаг өнгө жавхаа нэгэнт буураад бүүдийж хөхөрнө. Аль нэг газраас хийсэж ирсэн алимын аранзал улаан навчнууд шуудууг сэвсийтэл дарна. Усны долгио шиг уулын хяр дээгүүр давж замхарсан салаа зам нь хүмүүсийг тэртээх зүүд зэрэглээ адил бүдэг, маргад өнгөтэй тэнгэрийн цэнхэрлэн харагдах алсын хаяа руу үл таних уудам нутаг тийш дэмий л даллан алхуулахыг уриалавч орон гэр, аж ахуйдаа уягдсан хүмүүс ажилдаа дарагдаж, тариа будаагаа цайруулах гэж хамаг тэнхээгээ барж хаашаа ч үгүй байхлаар тэрхүү аглаг зэлүүд, уйтгартай замаар хээрийн салхи л тоос шороо манаруулан хөлхөнө.

	Морин Григорьевич зөөлхөн цагаан утаа савсуулан:

	— Өвс шиг зөөлхөн тамхи юм гэв.

	Пантелей Прокофьевич:

	— Зөөлөвтөр атлаа... аятайхан юм гэв.

	Коршунов зөөлөн намуун дуугаар:

	— Чи миний асуусанд хариу хэлээч гээд тамхиа унтраав.

	— Григорий энэ тухай юу ч бичээгүй. Одоо шархтай байгаа гэнэ.

	— Би сонссон...

	— Цаашдаа юу болохыг бүү мэд. Үнэхээр алж орхих ч юм билүү Тэгвэл яах вэ?

	— Худ минь юу гэгэн үг вэ?.. гээд Мирон Григорьевич яах учраа алдсан мэт хөөрхийлөлтэйгөөр нүдээ анивчин, — Наташка минь охин ч биш, эхнэр ч биш, шударга үнэнч бэлэвсэн авгай ч биш болж, шившиг боллоо. Ингэхийг мэдсэн бол та нар шиг хадмуудыг босгоороо алхуулахгүй байсан юм. Одоо ингэхлээр яах ёстой болж байна?... Ээдээ бас худ минь, худ минь... Хүн болгон үрдээ хайртай.. цус махны тасархай хойно... гэв.

	— Би яах вэ дээ?...гэж Пантелей Прокофьевич алгуурхан уцаарлаж эхлээд — Яах ёстойг чи надад хэлээд аль. Би хүүгээ гэрээсээ оргоод явчихлаар баярлаж байсан болж байна уу? Тэглээ гээд надад ашиг ороо юу? Ийм л улс байгаа юм даа? гэв.

	— Чи цаадахдаа захидал бич. Яахыгаа цаадах чинь нэгмөсөн хэлэг гэж Мирон Григорьевич үг бүрийг цохож хэлэхэд газар тулсан алга нь хөдөлж, шуудууны хажуугийн хүрэн шороо тоглоомын горхи шиг урсаж байв.

	— Бас нөгөөдөхөөсөө хүүхэдтэй болчихсон... гэхэд Коршунов:

	— Үүнээс нь ч бас хүүхэд гарна! гэж хүрлийж хашхираад:

	— Амьд хүнийг ингэж тамлаж болдог юм уу? Аа?... Амиа хорлох гээд тахир дутуу болсон... Одоо авсанд нь хийх дутаад байна уу? Аа? Цаадахын чинь зүрх зүрх... гэж шивнээд нэг гараараа чээжээ маажиж нөгөө гараараа худынхаа хормойноос татаж-Аль эсхүл чонын зүрхтэй хүн юм уу? гэв.

	Пантелей Прокофьевич уухилж өөр тийш харав.

	— ...Цаадахыгаа санаад дээлтэйгээ хатлаа. Түүнээс өөр хүнийг ханиа гэж үзэхгүй хүн. Тэгээд л танай барлаг болж байгаа хэрэг!...

	— Бид охинд чинь төрснөөсөө илүү сайн байдаг юм шүү! Чи дуугүй бай! гэж хашхираад Пантелей Прокофьевич босов.

	Тэр хоёр ёс ч гүйцэтгэлгүй хоёр тийшээ салж одов.

	 


XVIII

	 

	Савнаасаа бялхаж хальсан амьдрал олон салаа болж урслаа. Тэр олон салааны чухам алинаар амьдрал зангаа хувиргаж заль мэх гарган урсахыг урьдчилан мэдэхэд бэрх болжээ. Одоо амьдрал нь харгиатай газрын гол горхи шиг сарниж тараад хариугүй муу өмхий шалбааг болтлоо жижгирэвч маргааш болоход баялаг устай гол мөрөн болж урсах нь мэдээж...

	Жимст эдлэнд очиж Аксиньятай уулзан, Григорийг буцааж аль гэж гуйя гэсэн бодол Натальягийн дотор гэнэт төрлөө. Хамаг юм Аксиньягаас шалтгаалж байгаа болохоор гуйгаад үзвэл Григорий буцаж ирээд хуучин жаргал дахин эхлэх мэт санагджээ. Энэ нь бүтэх эсэх, энэ хачин хүсэлтийг нь Аксинья хүлээж авах эсэхийг Наталья гүйцэд сайн бодож үзсэнгүй. Сэтгэлийнхээ дуудлагад автагдсан Наталья ингэж анх гэнэт шийдсэн зүйлээ бушуухан хэрэгжүүлэхийг боджээ. Сарын хуучдаар Мелеховынхан Григорийгоос захидал хүлээж авлаа. Григорий эцэг эхийнхээ амар мэндийг эрсний дараа Наталья Мироновнад мэнд хүргэж гүн хүндэтгэл илэрхийлсэн байжээ. Яагаад тэгж бичсэн нь учир битүүлэг боловч тэгж баяр хүргэсэн явдал Натальяд түлхэц болж, ирэх ням гарагт Жимст эдлэнд очихоор шийдлээ. Натальяг толины хагархайд нүүрээ сүрхий анхааралтай харж янзалж байхыг үзээд Дуняшка:

	— Наташка чи хаачих нь вэ? гэж асуулаа.

	— Аав ээжийгээ очиж эргэе гэж худал хэлчхээд, хүнийг гуйж царайчлах санаа сэтгэлийн хүнд хэцүү тамлал үзэх гэж байгаагаа анх ойлгож нүүр улайв.

	— Наталья чи надтай ядахдаа ганц удаа ч болов олон нийтэд хамт оч л доо. Өнөө орой очих уу? гэж гоёж гоодож байсан Дарья асуулаа.

	— Мэдэхгүй дээ, амжихгүй л болов уу.

	— Ээ дээ чи ч ёстой сахил хүртсэн чавганц юмаа! Харчуулын эзгүйд... гэж Дарья нүд ирмэн аальгүйтэж, гулалзсан нарийхан биеэ толины өмнө эргэлдүүлж шинэхэн оёсон цагаан цэнхэр банзлынхаа хатгамал хээтэй хормойг харж байлаа.

	Петрог явснаас хойш Дарья эрс өөрчлөгдөж нөхрийгөө эзгүйчилж байгаа нь илт мэдэгдэж байв. Харц, хөдөлгөөн, алхаа гишгээ нь нэг л тавтиргүй болж ням гариг болгонд олон нийтэд жигтэйхэн гоё очоод шөнө орой болсон хойно бөөн уур ирж Натальяд:

	— Ёстой нэр заяа нь орхижээ!... Таарч тохирохоор эрчүүлийг дайчилж явчхаад, гацаанд дан хүүхэд, өвгөчүүл л үлджээ гэж гомдол гаргадаг байжээ.

	— Чи тэднээр яах нь вэ?

	— Юу яах нь вэ? гэж Дарья гайхаад, — Олон нийт дээр зугаалж наргих ч амьтан алга. Тээрэм рүү ганцаараа ч явдаг болоосой эс тэгвэл хадам эцгээс сална гэгч гонж доо гэснээ: — Хонгор минь чи эр хүнтэй удаан хавьтахгүй яаж тэсдэг юм бэ? гэж Натальяагаас хэнэг ч үгүй асууж байжээ.

	— Чи яасан ичиж зовдоггүй юм бэ? гэж хэлээд Натальягийн нүүр улайв.

	— Чамд тэгмээр санагддаггүй гэж үү дээ?

	— Чамд бол санагддаг уу?

	— Санагдахаар барах уу даа? гээд Дарьягийн царай ягаарч хараацайн жигүүр шиг хөмсгөө жирвэлзүүлэн инээд алдаад, — Нуух юу байх вэ.. Би одоо ямар ч хамаагүй нэг өвгөнийг оволзуулж хаямаар байна! Петро яваад бүтэн хоёр сар болж байгааг чи бодооч гэв.

	— Дарья чи тэгж байж өөртөө гай тарив даа.

	— Энэ зовлон эрхэм хүндэт чавганц чамд ч тохиолдоно! Чам шиг дуугүйхэн улсыг бид мэднэ ээ. Чи үнэнээ хэлэхгүй л бай.

	— Надад хэлэх юм юу байх вэ гэхэд Дарья жижигхэн ярзгар шүдээрээ уруулаа хазаж Натальяг даажигнах янзтай ширэв татан хараад:

	— Өчигдөр орой олон нийт дээр атаманы хүү Тимошка Маныцков миний дэргэд ирж суулаа. Хөлсөө гоожуулаад суугаад л байх юм. Хэлэхээсээ зовоод байгаа бололтой.. Тэгснээ миний суга руу сэмхэн гараа шургууллаа. Гар нь чичирч байв. Би дуугүй л тэсээд байлаа. Залуу хар хүү байсан бол ч яах вэ гэхсэн. Гэтэл муу нусгай жаал.. гээд уур хүрч суулаа. Нас нь арван зургаагаас хэтрээгүй байж бас мань мэтийн хүүхнийг чангаах... Дуугүй л суулаа. Маажиж малтаж байснаа «Манай үтрэм рүү очих уу!..» гэж шивнэж байна шүү. Тэгэхтэй нь зэрэг л би наагаад л тавьчихсан!... гэж ярилаа.

	Дарья ингэж яриад хөмсгөө солбилзуулан нүдээ жортойлгон, хөгжилтэй нь аргагүй тачигнатал инээж гарлаа.

	— Би ганц сайн халааж тавьсан! Үсэрч босоод л: «Чи яасан ийсэн задарсан тархи вэ! Нойтон хамарласан гөлөг! Эгчийнхээ өөдөөс бас ийм юм хуцах нь уу? Чи орондоо шээхээ болиод удсан уу? гэж байгаад номнож тавьсан гэв.

	Дарья, Наталья хоёрын дунд ердийн нөхөрсөг харилцаа тогтсон юмсанжээ. Эхний үед Дарья дүү бэрдээ дургүй байснаа сүүлдээ больж зан ааш, бүх талаар эрс өмнөө хоёр хүүхэн эв түнжинтэй байх болжээ.

	Наталья хувцаслаад том өрөөнөөс гарахад үүдний пинд Дарья гүйцэж очоод:

	— Чиг өнөө шөнө хаалга онгойлгож өгөхгүй юу? гэв.

	— Би гэртээ харьж хонох гэж байна гэхэд Дарья бодлого болж самаараа хамраа маажиж зогссоноо толгойгоо сэгсрээд: — За яв яв. Би уг нь Дуняшкаг гуйхгүй гэж бодож байсан юм. Гуйхаас биш дээ гэв.

	Наталья аав ээжийндээ очно гэж Ильинишнад хэлээд гудамжид гарав. Талбайн худалдааны захаас хөсөг тэрэг цувж, мөргөлийн хүмүүс сүмээс буцаж явлаа. Наталья хоёр гудмай өнгөрөөд зүүн тийшээ эргэж уул өөд бушуухан өгсөв. Хамар дээр гараад эргэж харахад гацаа нарны туяанд живж, шохойдсон байшингууд цайрч, тээрмийн бөмбөгөр дээвэр наранд гялалзан оч бутраад, гөлмөн төмөр нь улайссан хүдэр шиг харагдана.

	 


XIX

	 

	Дайн Жимстийн эдлэнгээс ч хүмүүсийг нь мулт татжээ. Вениамин, Тихон хоёрыг явснаас хойш улам ч эл хуль, уйтгартай болов. Өвгөн генералыг Вениамины оронд Аксинья үйлчилж, огт турдаггүй бүдүүн бөгст Лукерья гал тогоо, шувуу маллах хар бор ажлыг дагнан хийх болов. Өвгөн Сашка морь маллагчийг цэцэрлэгийн манаачийн үүрэгтэй давхарлаж, харин хөтчөөр нэг ахимаг насны Никитич гэдэг казак шинээр оржээ.

	Энэ жил эзэн тариалангаа багасгаж, хорь орчим морио агтад өгч ганцхан хатиртай морь, аж ахуйн хэрэгцээнд ашигладаг дон үүлдрийн гурван морийг үлдээжээ.

	Эзэн ангаар цаг нөхцөөж, Никитичтэн хоёул тоодог гөрөөлж, хааяа нэг хавь ойрын газраа анч нохдоор самнана.

	Аксинья Григорийгоос одоогоор цэргийн албанд амь мэнд шүү гэлдэрч явна гэсэн товчхон захиа хааяа нэг авдаг байв. Зориг нь чангарсан юм уу, эсхүл сул талаа захидалд бичихээс болгоомжилсон юм уу, бүү мэд, хэцүү байна уйдаж байна гэсэн ганц ч үг цухуйлгадаггүй байжээ. Захидал нь албан хавчлагаар бичсэн мэт хүйтэн амьсгалтай, харин сүүлчийн нэг захидалд л «..дандаа цэргийн байдалтай байж, үхлийг богцондоо хийж ганзагалчхаад байлдаж явахаас дургүй хүрдэг боллоо» гэж бичжээ. Захидал болгондоо охиноо асууж, «...Миний Танюшка том болж байгаа биз. Ямар шүү болж байна вэ? Бичээрэй. Улаан даашинзтай, их, том болчихсон байна гэж саяхан зүүдэлсэн» гэх мэтээр бичдэг байжээ.

	Аксинья ганцаардаж уйтгарлахын зовлонг өнгөндөө сүрхий тэвчиж явлаа. Гришкаг яаж хайрладаг байсан тэр бүх хайр сэтгэлийг охиндоо шилжүүлж Гришкагаас олсон хүүхэд юм байна гэдгийг баттай мэдэж авснаас хойш охиндоо бүр ч их хайртай болжээ. Түүнийг нь амьдрал хөдөлбөргүй нотолж, охины нь хар хүрэн үс гуужиж, шинэ буржгар хар үс ургаад нүдний нь өнгө хувирч торомгор хар болж иржээ. Өдөр хоног өнгөрөх тутам эцэгтэйгээ жигтэйхэн адил болж инээмсэглэх нь хүртэл Мелеховынхны, Гришкагийн догшин, араатны шинж тодрох болжээ. Одоо Гришкагийн хүүхэд мөн гэдэгт Аксинья эргэлзэхээ больж урьд охиныгоо унтаж байхад өлгий рүү нь өнгийж хараад Степаны нөгөө нүдэнд хүйтэн царайтай ямар нэг төс байгаа мэт санагдаж бушуухан зайлдаг байсан бол одоо жигтэйхэн хайртай болжээ.

	Сар өдөр өнгөрөх тусам Аксинья сэтгэлээр шаналж, хайртай хүнээ эсэн мэнд яваасай гэж мөрөөдөх бодол тархи толгойг нь өрөмдөж, өдөр ч шөнө ч салахаа болихлоор нөгөө зориг зааж сэтгэлдээ хатамжлан барьж байсан зүйл нь хашлаганаасаа зад тавьж, хүүхдээ сэрээхгүйн тулд сэтгэл санааны өвчингөө бие махбодын өвчнөөр дарахын тулд гараа цус шүүртэл хазаж байгаад мэгшин уйлдаг байжээ. «Эцгийг нь яаж хүсэж мөрөөдөж байгааг минь Гришкагийн төрсөн үр нь болохоор халуун элгээрээ мэдрэх ёстой» гэж хүүхэд зан гарган, охиныхоо даавууг нэвтэртэл нулимс урсган уйлдаг ч байжээ.

	Шөнөжингөө ингэж тарчлаад өглөө босоход хамаг бие няцарч хөндүүрлээд хоёр чамархай нь лугшиж шуугин, залуудаа булцгар байсан хоёр завж нь шалчийж шаналж зовсон шинж илэрнэ. Олон шөнийн шаналгаа Аксиньяг хөгшрүүлж байлаа...

	Ням гариг эзэнд хоол оруулж өгөөд гартал хашааны хаалга руу нэг хүүхэн ирж яваа харагдлаа. Цагаан алчуур нөмөрсөн жижигхэн танимгай нүд бүхий... хүүхэн хаалганы цүү мултлаад хашаанд орж ирлээ. Натальяг таниад Аксиньягийн царай хувьсхийж, өөдөөс нь яаралгүй очиж хашааны гол дунд уулзав. Натальягийн сөөхий гутлыг замын өлөн тоос дарсан байна. Наталья ажилд нухлагдсан том гараа унжуулан зогсож амьсгаа нь давчдан, гэмтсэн хүзүүгээ тэгшлэх гэж оролдоод чадсангүй, тэгээд нүд нь өөр тийшээ харж байгаа мэт жишүү үзэгдэнэ.

	Салхинд омголтож хатсан уруулаа хуурай хэлээр долоож:

	— Би, Аксинья чамтай уулзахаар... гэв.

	Аксинья байшингийн цонх руу түргэн зуур эргэж харснаа зарц нарын байр руу дув дуугүй явлаа. Наталья хойноос нь дагаж, Аксиньягийн бошинзын сүрчигнэх зэвүүн чимээ Натальягийн чихийг хатгах шиг болно.

	Үймэрсэн олон санааны дотроос «нүүр халахад чих янгинадаг» байх гэдэг нэг зүйл санагдав.

	Аксинья Натальяг оруулж үүдээ хаагаад тасалгааныхаа голд очиж, хоёр гараа цагаан хормогчдоо шургуулаад даажигнаж эхлэв.

	— Чи юу гэж ирээв? гэж бараг шивнэн сэмхэн асуув.

	— Юм уумаар байна... гэж гуйгаад Наталья зовж мэлэрсэн нүдээр тасалгааны байдлыг эргэн тойрон ажиглав.

	Аксинья яахыг нь хүлээж зогслоо. Наталья арай гэж дуугаа чангалаад:

	— Чи миний нөхрийг булааж авсан.. Григорийг минь буцааж аль!... Чи миний амьдралыг балласан. Миний ямар болсныг харж байгаа биз... гэхэд Аксинья шүд зууж:

	— Нөхрөө чамд өгөх хэрэг үү? гээд үгээ чулуун дээр дуслах борооны ширхэг шиг тасалж, — Нөхрөө чамд өгөх хэрэг үү? Чи хэн болоод хэнээс юм гуйж явна вэ? Чи яах гэж ирээ вэ?... Чи гуйхаа өнгөрсөн хойно санажээ!... Одоо оройтсон!.. гэв.

	Тэгснээ Аксинья ханхалзан тулж очоод тасхийтэл инээлээ.

	Аксинья дайсныхаа царай өөд мэлийтэл ширтэж байгаад доромжилж эхлэв. Нөхөртөө хаягдсан хууль ёсны эхнэр зовж зүдэрч, царай зүс алдчихаад Аксиньягийн өмнө ирээд зогсож байгаа нь энэ дээ. Энэ хүүхэн Аксинья Григорий хоёрын хоорондуур орж нулимс асгаруулан хагацааж, зүрхэнд нь цус хуртал шаналгаж, Аксиньяг үхтэлээ уйдаж зовж байхад энэ хүүхэн Григорийг өвөртлөн энхрийлж, Аксиньяг хөсөр хаягдсан азгүй нууц эм гэж шоолж байсан нь лавтай. Тэгж бодмогцоо Аксинья бачимдан амьсгаадаж:

	— Намайг Григорийгоо хая гэж гуйхаар ирээ юу чи? Могой шиг хүйтэн сэтгэлтэй амьтан юм! Чи эхлээд Гришкаг надаас салгаж авсан! Би биш, чи булааж авсан... Чи Григорийн надтай явдгийг мэдсээр байж яах гэж эхнэр нь болсон юм бэ? Би өөрийнхөө хүнийг л эргүүлж авсан. Одоо тэр чинь минийх. Хүүхэд нь гараад байна. Гэтэл чи... гэж омогдлоо.

	Натальяг харахын муухайгаар харж, гараа учир зүггүй сарвалзуулан аманд орсон бүгдээ урсган:

	— Гришка минийх, хэнд ч өгөхгүй!... Минийх, минийх!... Чи сонсож байна уу? Минийх!... Ичиж зовохоо больсон гичий чи тонил. Чи эхнэр нь ч биш. Чи хүүхдийн эцгийг булааж авах гээ юу? Үгүй ер! Чи урьд нь ирэхээ яагаа вэ? Яагаад ирээгүй юм бэ? гэв.

	Наталья вандан руу хажуулдан очиж нугдайн суугаад алгаараа нүүрээ таглав.

	— Чи нөхрөө хаясан... битгий хашхираад бай...

	— Надад Гришкагаас өөр нөхөр байхгүй... Нарт ертөнцөд түүнээс өөр хэн ч байхгүй!...

	Аксинья шатаж бадарсан уураа барьж ядан, Натальягийн алчуур дороос гар руу нь унжиж байгаа шулуухан хар туг үсийг харлаа.

	— Чи түүнд хэрэгтэй юм уу? Наад гилжгий хүзүүгээ хар! Чи өөрийгөө тоогдоно гэж бодож байна уу? Эрүүл байхад чинь хаячхаад, эрэмдэг зэрэмдэг болохоор нь тоох юм уу? Гришка чамайг тоож харах ч үгүй! Миний хэлэх үг энэ байна! Тонил! гэв.

	Аксинья хоргодсон үүрээ улайран хамгаалж, урьдын бүх явдлынхаа хариуг авав. Наталья хүзүү нь шалихгүй гилжийснээс биш хацар ам нь нэг ч үрчлээгүй урьдын адил булбарай хөөрхөн хэвээр байгааг Аксинья ажлаа. Гэтэл Аксиньягийн нүдний доогуур яагаа ч үгүй эрт аалзны шүлс шиг үрчлээ суусан нь Натальягаас болсон юм биш байгаа даа? гэж бодов.

	Наталья зовлон шаналгадаа мансуурч гөлөрсөн нүдээ дээш болгон харж:

	— Гуйгаад авчих шиг горьдож ирсэн гэж бодож байна уу? гэв.

	— Тэгвэл яах гэж ирсэн юм бэ? гэж Аксинья амьсгаадан асуулаа.

	— Уйтгартаа дийлдээд ирсэн юм.

	Шуугилдах чимээнээс Аксиньягийн охин сэрж орон дээрээ өндийж суугаад уйллаа. Эх нь хүүхдээ авч цонх руу хараад суув. Наталья хамаг бие нь чичирсээр Аксиньягийн хүүхдийг хартал хоолой нь бачимдаж боох шахлаа. Григорийн нүдтэй бяцхан охин, Натальягийн өөдөөс хачирхан ширтлээ. Наталья эхэр татан уйлж найгасаар гадаа гүйж гарав. Аксинья гаргаж ч өгсөнгүй.

	Төдхөн өвгөн Сашка орж ирээд учрыг гадарласан янзтай:

	— Энэ юун хүүхэн бэ? гэж асуулаа.

	— Манай гацааны л хүүхэн.

	Наталья эдлэнгээс гурван мод хэртэй холдоод зэрлэг бүүргэнийн ёроолд хэмжээлшгүй их уйтгарт автагдан, юу ч бодож саналгүй дэмий хэвтлээ... Григорийн догшин хар нүдтэй хүүхдийн царай нүдэнд нь салахгүй харагдсаар байв.

	 


XX

	 

	Тэр нэг шөнийн явдал Григорийн сэтгэлд жигтэйхэн тод санагдана. Үүр хаяарахын өмнөхөн ухаан орж гараа хөдөлгөхөд хадсан тарианы сүрлийн гуурс дайралдаж, тархи толгой нь дүйрч хорсоод дуу алдан ёолов. Гараа арай гэж өргөж духаа тэмтрэхэд цус барьцалдаж хатсан сэвлэг үс нь баригдлаа. Пэмбийсэн зөөлөн шархыг барьж үзэхэд халуун цогт хүрэх шиг болж байв. Тэгээд шүдээ удтал хавиран байж дээшээ харж хэвтлээ. Хажуу дахь модны намрын сэрүүн царцсан навчис уйтгартай нь аргагүй шил шиг жингэнэж хар хөх огторгуйн өнгөнд модны мөчир дурайж харлаад завсраар нь одод гялалзана. Григорий нүд цавчилгүй бүлтийн харахад од ч биш, модны навчин дээгүүр огт үзээгүй тийм цэнхэр туяатай шаравтар жимс сагсайлцаж байгаа мэт үзэгдэнэ.

	Юу болсноо сая ухаарч аюулын аманд орох гэж байгаагаа мэдээд шүд зууж дөрвөн хөллөн мөлхжээ. Өвчин нь дийлж үе үе нам хэвтэнэ... Маш удаан мөлхсөн шиг санагдаад хамаг чадлаа шавхан байж эргэж харахад дор нь ухаангүй даарч хөрж хэвтсэн нөгөө ганц том мод нь дөнгөж тавиад алхам зайтай газар сүглийж харагдлаа. Нэгийн зэрэг үхсэн хүний хонхойсон хатуу гэдэс дээгүүр тохойлдсоор мөлхөж гарлаа. Цус их алдсандаа толгой нь эргэж дотор нь муухай болоход, ухаан алдахгүйг хичээж шүүдэртэй нойтон өвсийг зажилж байгаад нялх хүүхэд шиг уйлав. Хөнтөрч унасан их бууны сумны хайрцаг түшиж босоод баахан найгаж байснаа явав. Тэгтэл ашгүй хүч тамир орж алхаа гишгээ нь чангараад Долоон бурхан одоор баримжаалан зүүн тийшээ явж байгаагаа гадарлахтай боллоо.

	Ойн захад явж байтал:

	— Зогс, буудлаа! гэх сулхан дуу гармагц зогслоо.

	Гар бууны замаг тачигнав. Чимээ гарсан зүг харахад нарсны хажууд нэг хүн өндийж байгаа харагдлаа.

	— Чи хэн бэ? гэж асуусан өөрийн нь дуу Григорийд гаднын хүний дуу шиг сонстов.

	— Орос уу? Бурхан минь!... Наашаа ир! гээд нарсны хажууд байсан хүн доошоо болов.

	Григорий очлоо.

	— Бөхий.

	— Чадахгүй.

	— Яагаад?

	— Би уначихвал босож чадахгүй, толгой минь шархтсан.

	— Чи аль ангийнх вэ?

	— Донын 12 дугаар хорооных.

	— Казак минь, надад тусал...

	— Эрхэм минь би уначихдаг байх даа (шинелийнх нь дарга погооныг Григорий олж харлаа).

	— Үгүй, ядаж гараа өгөөч.

	Григорий нөгөө даргыг түшиж босгоод хоёул явлаа.

	Гэтэл шархтай дарга алхах бүрд хүндэрч Григорийн гараас чиргүүцэлдэнэ. Хонхроос гарч Григорийн цамцны ханцуйнаас зууралдаж шүдээ үе үе хавиран явсаар нөгөө хүн:

	— Казак, чи намайг орхи... миний гэдэс нэвт шархтай гэв.

	Хавчаар шилтэй нүд нь гөлөлзөн, амаа ангайж, агаар шуугьтал сороод ухаан алдлаа. Григорий үүрч унаж тусан явлаа. Тэр ачаагаа хоёр ч удаа орхисон боловч хоёр дахин буцаж мөн л үүрч нойрмог хүн шиг салдир балдир гэлдэрлээ.

	Өглөөний арван нэгэн цагт тэднийг холбооны команд олж шархтныг боох тасагт аваачжээ.

	Маргааш нь Григорий шарх боох газраас сэм гарч замдаа толгойн боодлыг хуу татаж аваад, улаан эрээн цусан толбо болсон боодлоо санаа амарсан янзтай дэрвүүлж явав.

	— Чи хаанаас гараад ирэв? гэж зуутын дарга гайхахын ихээр гайхжээ.

	— Эрхэм минь, би ангидаа буцаж ирлээ.

	Григорий зуутын даргаас салаад салааны бага даргатай дайралдаж:

	— Миний морь... хээр морь хаана байна? гэлээ.

	— Дүү минь морь чинь амьд. Австрийхныг хөөж зайлуулсан тэр газраас бид морийг чинь барьж авсан юм. Чи яаж орхив оо? Бид ч чамайг бурхны оронд заларчихсан гэж буян үйлдчихээд байгаа шүү дээ.

	— Яарч дээ! гэж Григорий инээвхийлэв.

	 

	ТУШААЛЫН ХУУЛБАР

	 

	Драгуны есдүгээр хорооны дарга хурандаа Густав Грозбергийн амийг аварсан Донын казакийн 12 дугаар хорооны казах Мелехов Григорийг зэрэг ахиулж, Георгийн 4 дүгээр зэргийн загалмайгаар шагнуулсугай.

	 

	Зуут Каменско—Струмилово хотод хоёр хоног байж байгаад шөнө хөдлөх болов. Григорий салааныхаа зуутуудын байрыг эрж олж морио эргэж үзэхээр очлоо.

	Цүнхэнд нь байсан дотуур хос өмд, цамц, алчуур нь алга болсон байв.

	— Харсаар байтал хулгайлж орхисон гэж морийг нь авч байсан Мишка Кошевой буруугаа хүлээсэн янзтай хэлээд

	— Энэ хашаанд учиргүй олон явган цэрэг орж ирээд байсан, тэд л дэлссэн байх гэв.

	— Чөтгөр алгадмар ашиглаж л байг. Ганц гэм нь марль нэвтэрчхээд толгой боох юмгүй болоод байна.

	— Миний алчуурыг ав л даа.

	Тэр хоёрыг саравчинд ийнхүү ярилцаж байх зуур Хөхөлт орж ирээд, урьд огт түнжин хагарч яваагүй юм шиг Григорий руу гар сунгаж:

	— Аа Мелехов! Чи чинь амьд уу? гэв.

	— Хагас дутуу л

	— Дух чинь цус болчихжээ. Арчаач!

	— Арчина гайгүй.

	— Хэр зэрэг адислаа вэ дээ, аль вэ үзье гээд Григорийн толгойг гудайтал дарж үнэртлээ.

	— Чи яах гэж үсээ хяргуулав? Зөнд нь сэглэж орхижээ... Доктор чамайг тамлаж орхино. Аль вэ би эмнээд өгье гэв.

	Тэгээд зөвшөөрөл ч авалгүй шууд сумныхаа дайзнаас нэг сум авч сумыг нь сугалж хаяад дарийг нь хар хиртэй алган дээрээ асгаж:

	— Михаило, аалзны шүлс аваад ир гэлээ.

	Кошевой байшингийн дүнзний завсраас сэлмийнхээ үзүүрээр аалзны бөөн шүлс өлгөж авав. Хөхөлт тэр сэлмийг авч үзүүрээр нь газар сэтгэж жаахан шороо аваад дарь, аалзны шүлс хоёртой хольж баахан зажлаад өтгөн цавуу шиг болохоор нь Григорийн хуйхны цус шүүрсэн шархыг бөглөж битүү нялаад инээмсэглэж:

	— Гурав хоноод зүв зүгээр болно. Харахгүй юу би яаж чамайг сувилж байна. Чи тэгэхэд... буудах гэж байсан биз гэв.

	— Сувилсанд чинь баярлалаа. Харин чамайг алчихсан бол нэг нүгэл хорогдох байсан байх.

	Чи ер нь их шулуун эр юмаа даа.

	— Байдгаараа байгаа нь энэ. Толгой дээр минь ямар шүү юм байна?

	— Дөрвөн хуруу хэртэй ярчихжээ. Чамд гайгүй сайн дурсгал үлдээжээ.

	— Мартахгүй дээ.

	— Мартъя ч гэсэн мартагдахгүй. Австрийнхан сэлмээ билүүддэггүй болохоор мохоо ирээр нь хальт цавчжээ. Одоо бүх насны пөмбөгөр сорвитой болж дээ.

	— Григорий чиний аз болж ташуу онож л дээ. Тэгээгүй бол ч хүний газар ясаа тавих байж гэж Кошевой инээмсэглэв.

	 Би энэ малгайгаа яая даа? гээд Григорий оройг нь салам цавчиж цус болсон малгайгаа гайхаш тасарсан янзтай барьж суулаа.

	— Нохойд өг, идэж орхино бий.

	— Нөхөд өө, хоол ирсэн шүү. Давшаад! гэж байшингийн хаалгаар нэг хүн хашхирлаа.

	Казакууд саравчнаас гарцгаалаа. Григорийн хойноос хээр морь эзнийгээ хялбалзаж хараад үүрсэв.

	— Григорий, цаадах чинь чамайг саначихжээ! гэж Кошевой морь руу нь дохиод 

	— Тэжээл өгөхлөөр зажлахгүй, бага багаар чимхэлж идэхийг нь хараад би бүр гайхсан гэв.

	Григорий эргэж хараад:

	— Би тэндээс гарч ирэхдээ морио дуудаад л байсан. Надаас холдохгүй, холдсон ч танихгүй хүмүүст амархан баригдахгүй гэж бодсон гэв.

	— Нээрээ бид арай гэж бугуйлдаж барьсан.

	— Сайн унаа юм даа. Манай ахын морь юм шүү гэж хэлээд Григорий сэтгэл нь хөдөлж нулимс гүйлгэнэснээ нууж буруу харав.

	Тэднийг байшинд ороход үүдний өрөөнд орон дээрээс хуу татаж авсан пүрштэй матрац31 дээр Егор Жарков хурхирч байлаа. Байшин доторх туйлын эмх замбараагүй байдлыг харахад гэрийн эзэд нь орон гэрээ ум хумгүй хаяж зугтсан нь илт байв. Шалан дээгүүр сав суулганы хагархай, урагдсан цаас, ном, зөгийн бал асгасан хэсэг цэмбэ, хүүхдийн тоглоом, хуучин гутал, гурил дажин үймээний тэмдэг болон тийм гэхийн тоймгүй хөглөрч байгаа нь дайнд сүйтгүүлснийг гэрчилж байв.

	Хэсэгхэн газар цэвэрлээд Грошев Емельян, Прохор Зыков хоёр хоол идэж суулаа. Зыков Григорийг харахтайгаа зэрэг тугал шиг усгал зөөлөн харцтай нүдээ бүлтэлзүүлэн:

	— Гри-и-шка, чи чинь хаанаас гараад ирэв ээ? гэв.

	— Диваажингаас ирлээ.

	— Чи явж шөл авчирч өг. Юу гээд бүлтийгээд суугаад байсан юм бэ? гэж Хөхөлт хашхирав.

	— Одоохон, гал тогоо энүүхэнд байгаа.

	Прохор хоолоо зажилсаар хашаа руу гүйж одлоо. Түүний байранд Григорий ядарсан байдалтай сууж:

	— Би чухам хэзээ хоол идсэнээ ч санахгүй байна гээд гэмэрхсэн янзтай инээмсэглэв.

	3 дугаар корпусын ангиуд хотоор өнгөрч, нарийхан гудамжаар явган цэрэг дүүрч тоо томшгүй олон хөсөг, морьт цэргийн ангиуд шахцалдаж, гудамжийн зөрлөгүүд хахаад, хөдөлгөөний дуу чимээ нь хаалттай хаалганы цаанаас нэвт дуулдаж байв. Түдэлгүй Прохор том аягатай шөл, бас агшаасан сагадай будааг уутанд хийж ирлээ.

	— Будаагаа юунд хийх вэ?

	— Энэ бариултай саванд хийж орхи гээд Грошев чухам юунд хэрэглэдгийг нь мэдэхгүй байж цонхны тэндээс нэг тантан авч өгөв.

	— Энэ сав чинь шал өмхий юм байна гэж Прохор ярвайв.

	— Зүгээр. Уутандаа байг. Учир нь олдоно.

	Прохор уутны амыг дэлгэхэд сагсайтал агшаасан будаанаас уур савсаж, захаар нь хув шиг шар тос тунасан байв.

	Аар саар юм ярилцсаар хоолоо идэцгээв. Прохор өмднийхөө гандсан хавчаар дээр туссан тосон толбыг шүлсдэснээ:

	— Энд манайхны зэрэгцээ хашаанд уулын морьт дивизионыхон байрлаад тоомсог морьдоо тэжээж байна. Тэдний нэг дарга сонин барьчихсан германы холбоотнууд бут үсэрлээ гээд уншиж байна гэв.

	Хөхөлт ам дүүрэн будаагаа хүлхэлзүүлэн:

	— Өглөө бидэнд баяр хүргэхэд Мелехов чи байсан бол аятай юу гэв.

	— Хэн баяр хүргээв?

	— Дивизийн дарга дэслэгч генерал Фон Дивид манайд үзлэг хийгээд унгарын цэргийг цохиж, өөрсдийнхөө их бууны батарейг аварлаа гэж баяр хүргэсэн. Унгарууд ганц ч буу аваачиж амжаагүй гэнэ. «Эрэлхэг дайчин казак та нарыг эзэн хаан, эх орон мартахгүй гэж хэлсэн» гэв.

	— Тийм бий!

	Гудамжид винтовын дуу дараагаар хоёр дахин тасхийгээд, пулемёт тачигнаж эхлэв.

	— Гар-аад! гэж хаалган дээр нэг хүн хашхирлаа.

	Казакууд халбага сэрээгээ хаяад гүйлдэн гарав. Тэдний дээхнүүр нэг онгоц ойрхон гэгч эргэлдэж дуу нь аймшигтай чанга парчигнаж байв.

	— Хашааны ёроол дагаж хэвтээд! Хажуухантай их бууны батарей байна. Одоохон бөмбөгдөнө! гэж Хөхөлт хашхирлаа.

	— Егоркаг сэрээгээч! Цаадахыг чинь зөөлөн дэвсгэр дээр нь алчихна!

	— Буугаа нааш нь!

	Хөхөлт шууд довжоон дээрээс шагайж шагайж далавч руу нь буудлаа.

	Гудамжаар цэргүүд бөхийн гүйлдэж, зэргэлдээ хашаанд морьд үүрсэн, тушаал өгөх чанга дуу сонсогдоно. Григорий дайзтай сумаа буудчихаад хашаа дээгүүр өнгийж харахад их буучид бужигналдан, буунуудаа саравч руу түлхэн оруулж байлаа. Григорий огторгуйн нүд цоргисон хөх өнгөнөөс дальдчиж байгаад нөгөө паржигнан шумбаж байгаа том шувууг нүдээ онийлгон хартал түүнээс нэг юм хурдан гэгч тасарч унаад нарны туяанд гялсхийв. Тэгтэл бяцхан байшин, түүний довжоог налж хэвтсэн казакуудыг ондолзтол доргиулсан айхавтар дуу гарч, зэргэлдээ хашаанд нэг морь амь тавин чарлаад, хашааны завсраар хүхрийн эхүүн үнэр хамар янгинатал ханхлав.

	Хөхөлт довжоон дээрээс босон харайж:

	— Нуугдаад! гэж хашхирав.

	Хойноос нь Григорий босон харайж хашааны ёроолд очиж ойчив. Онгоц сүүлээрээ аяархан залж хөнгөн цагаан далавчаа гялалзуулан эргэв. Гудамжаас янз бүрийн буугаар учир замбараагүй галлаж эхлэв. Григорийг буугаа дахин дөнгөж цэнэглэтэл түрүүчийнхээс улам их хүчтэй тэсрэлт түүнийг хашааны тэндээс алд хэртэй хол газар авч шидээд, толгой руу нь бөөн шороо асгаж нүдийг нь бүрхэж, биеийг нь хүнд юм дарав...

	Түүнийг Хөхөлт татаж босгов. Григорийн зүүн нүд айхавтар торж өвдөөд харж болсонгүй. Баруун нүдээрээ хартал байшингийн өрөөсөн тал нурж, улаан тоосго арзайтал хөглөрч дээр нь ягаан тоос манарна.

	Хэмхэрч сарсайсан довжоон дороос Егор Жарков мөлхсөөр гарч ирэв. Нүүр нь тэр аяараа харахын аргагүй болж, бүлтэрсэн нүдний цустай нулимс хацар дээгүүр нь савирна. Толгойгоо нугдайн мөлхөж, эвгүй харласан уруулаа ангайлгүй:

	— А-и-н-и-и!... гэж орилно.

	Гуяны дундуураа өмдтэйгөө хамт тас үсэрсэн хөл нь нимгэн арьсандаа тороод чирэгдэж явав. Нөгөө хөл нь ерөөсөө алга байв. Хоёр гараараа газар маажлан аяархан мөлхөж, нялх хүүхэд шиг жингэнэсэн нарийнхан хоолойгоор хяхнан хашхирч байснаа дуу нь гэнэт тасраад адууны баас, тоосгоны үлтэрхий болсон энэрэлгүй нойтон шороонд нүүрээ наалдуулан хажуулдаж хэвтэв. Егорка руу хэн ч очсонгүй.

	Григорий зүүн нүдээ алгаараа дарсаар:

	— Наадахыгаа татаж аваач! гэж хашхирлаа.

	Хашаа дотор явган цэргүүд гүйлдэж ирээд холбоочдын хоёр дугуйтай тэрэг хашааны хаалганы хажууд зогслоо.

	Дэргэдүүр нь давхиж явсан нэг дарга:

	— Явахгүй юу гэж зогсов? Дүүрчихсэн араатнууд! гэж зандачна.

	Хаанаас гарч ирснийг бүү мэд урт хар дээлтэй нэг өвгөн хоёр хүүхэн явж байгаа харагдана. Хүмүүс Жарковыг бүчлээ. Григорий улсын дундуур шахцалдан очиж харахад Жарков бас л амь тасраагүй амьсгаатай, эгшиж татганаж, шарлаж байгаа духан дээгүүр нь будаа шиг хөлс бурзайж байв.

	— Наадахыгаа аваач! Та нар чинь... хүн юм уу, эсвэл чөтгөр үү?

	— Юу гээд хуцаад байгаа юм бэ? Аваач, аваач гэнэ, хаанаас нь барих юм бэ? Хараач өнгөрлөө л дөө гэж нэг өндөр цэрэг хэдэрлэв.

	— Хоёр хөлийг нь тасалчихжээ.

	— Цус нь садарч байгааг!..

	— Асрагч нар хаана байна?

	— Асрагчтай мантай...

	— Наадах чинь ухаантай байна шүү дээ.

	Хөхөлт Григорийг ар мөрөн дээрээс нь угзарч, эргэж харахад нь:

	— Цаадахыгаа битгий хөдөлгө. Нөгөө талаас нь очиж хараач гэж шивнэв.

	Хөхөлт Григорийг цамцных нь ханцуйнаас хөтлөн, хүмүүсийн дундуур шахцалдаж явсаар нөгөө талд нь гарав. Григорий хармагцаа хаалгаар бөхийж орлоо. Жарковын дороос өлөн гэдэс нь уур савсан ягаарч хөхрөн хөвж, үзүүр нь адууны баастай элс шороонд хутгалдан мушгиралдаад улам ихсэн чилдийж харагдлаа. Амь алдаж байгаа казакийн гар нь хажуу дахь гэдсээ хамж байгаа мэт сарвайжээ...

	— Наадахынхаа нүүрийг бүтээ... гэж нэг нь хэлэв.

	Гэтэл Жарков хоёр гар дээрээ өндийж толгойгоо далныхаа хотгорт хүртэл гэдийх шиг болоод аймшигтай муухай дуугаар:

	— Ах дүү нар минь, алаад өгөөч! Ах дүү нар минь!.. Ах дүү нар минь!.. Та нар юуг нь хараад байгаа юм бэ?.. Аха-ха-а-а! Ах дүү нар... алаад өгөөч!... гэж орилов.

	Вагон аяархан савлаж, дугуй нь нойр хүрэм нэгэн жигд түчигнэж, дэнлүүний шар гэрэл вандан орны тал хүртэл тусна. Аюулаас хэлтэрч, үхлээс холдож тийм ийм ажил үүрэг гэж санаа зовохгүй хоёр долоо хоног гуталдаа ялзрах дөхсөн хөлөө ил гаргаж тааваараа тэрийж хэвтэх юутай сайхан. Тэрэгний дугуй эргэх тутам, бүх тэрэг урагшаа ухасхийн зүтгэх тутам фронтоос улам холдож яваа болохоор галт тэрэгний дугуй яаж олон янзаар хяхнаж түчигнэж байгааг чагнаж явах нь бүр ч аятайхан байв. Григорий саяхан дотуур шинэ хувцас сольж өмссөндөө бие нь тавирч, нүцгэн хөлийнхөө хурууг гозолзуулан юм чагнасаар хэвтэж явлаа. Хир буртагтай заваан бүрхүүлээс мултарч, толбо буртаг суугаагүй цэвэрхэн, шал ондоо амьдралд орчихсон юм шиг санагдана.

	Нам тайван баяр баясгаланд нь гагцхүү зүүн нүдээр хатгах өвчин саад болж, нэг үе намдсанаа дахиад халуун төмрөөр цоргих мэт хатгаж, боолтын цаанаас өөрийн эрхгүй нулимс дусална. Каменка-Струмиловын цэргийн эмнэлэгт нэг залуухан еврей эмч Григорийн нүдийг үзээд жаахан цаасан дээр юм бичиж:

	— Таныг ар тал руу явуулахаас биш. Нүдэнд чинь тун базаахгүй юм болжээ гэв.

	— Долир болох нь уу?

	— За хаанаас даа гэж Григорийн айсныг мэдсэн бололтой тэр эмч эелдэгхэн инээмсэглээд 

	— Эмчлүүлэх хэрэгтэй. Мэс засал ч хийж магадгүй. Бид таныг гүн ар тал Петроград, эсхүл Москвад явуулна гэв.

	— Баярлалаа.

	— Та айх хэрэггүй, нүдтэй болно гэж эмч нөгөө жаахан бичигтэй цаасаа өгч мөрөн дээр нь алгадаж аяархан түлхэж хонгилд гаргаад мэс засалд бэлтгэн ханцуйгаа шамлаж байв.

	Григорий нэлээд хөөцөлдөж байж эмнэлгийн галт тэргэнд сууж нэг хоног бие амар хэвтлээ. Хуучирсан жаахан бүх тэрэг олон вагонтой цувааг тамираа бартал чирсээр Москвад дөхөж очлоо.

	Шөнө хүрэлцэн очиж, хүнд шархтныг дамнуургаар зөөж, хүний гарт ороогүй нэг нь гадаа бүртгүүлээд явцгаав. Галт тэрэг хүргэж ирсэн эмч нэрсийн жагсаалт барьж Григорийг дуудаад сувилагчид:

	— Снегиров докторын нүдний эмнэлэгт аваачаарай! Колпачны гудамд гэв.

	— Пүүгээгээ авсан уу? гэж сувилагч асуув.

	— Казакуудад юуны нь пүүгээ байх вэ? Цүнх, шинель хоёр л байна.

	— За явъя.

	Сувилагч хүүхэн үсээ дээш нь шууж сүлбэж засаад, бошинзоо сэрчигнүүлэн түрүүлж, хойноос нь Григорий итгэл муутайхан дагав. Тэд хөлсний морин тэргэнд сууж хөдлөв. Нойрсож буй том хотын шуугиан, трамвай хяхнах чимээ, цахилгаан дэнлүүний жирэлзсэн хөх гэрэл Григорийд маш сонин санагдав. Григорий тэрэгний арын суудалд гэдийсхийж суугаад хэдийгээр шөнө боловч хөлхөлдөж яваа олон хүнийг хачирхан ширтэж, бас эмэгтэй хүний сэтгэл татам дулаахан бие зэрэгцэж суугаа нь бүр ч хачин байлаа.

	Москвад намар болж, цэцэрлэгийн модны навчис чийдэнгийн гэрэлд цайрч шарлаад, шөнө нь сэрүү орж, явган замын чулуу нойт оргин гөлтгөнөж огторгуйн од мичид намрын янзтай гялалзана. Төвөөс гарч хүн амьтангүй жижиг гудамжаар орж, морины туурай гудамжийн чулуунд тачигнаж, хар ламын жанч шиг урт хөх дээл өмссөн хөтөч дэлбэгчийн өндөр суудал дээр дэндэлзэнэ. Унжуу чихтэй туранхай морио жолооны үзүүрээр ороолгоно. Хотын захад бух тэрэг орилох сонстож «Одоо Дон руу ямар галт тэрэг явж байдаг бол?» гэж бодоход гэрээ санах бодол Григорийг зүүгээр хатгах шиг болж байв.

	— Та зүүрмэглэж явна уу? гэж сувилагч асуулаа.

	— Үгүй,

	— Удахгүй хүрнэ.

	— Юу гэнэ ээ? гэж хөтөч эргэж хараав.

	— Яваад бай!

	Намхан төмөр хайсны цаана цөөрмийн ус мэлтэлзэж, хашлагатай бяцхан гүүр, түүнд нэг завь уяатай харагдаж, ус чийгийн үнэр ханхлав.

	«Усыг хүртэл төмөр тороор хашдаг байх нь. Гэтэл Дон бол...» гэсэн бүүр түүр юм Григорийд бодогдоно.

	Тэрэгний хаймар дугуйнд модны унасан навчис шарчигнах дуулдана.

	Гурван давхар байшингийн хажууд очиж зогсоход Григорий шинелиэ засаад үсрэн буув.

	— Гараа нааш нь! гэж сувилагч бөхийсхийлээ.

	Григорий сувилагчийн жаахан гарыг атгаад түшиж буулгаа

	— Танаас цэрэг хүний хөлс ханхалж байна аа гэж нөгөө хээнцэр сувилагч аяархан инээмсэглээд байшингийн үүд рүү очиж хонхыг дарлаа.

	Григорий эгдүү нь хүрч:

	— Сувилагч гуай та фронтод байсан бол танаас хөлс байтугай, өөр ч юм үнэртэх байсан байж юу магад гэж аяархан хэлэв.

	Хаалгач үүд онгойлгов. Тэд алтадмал гоё хайс бариултай шатаар хоёрдугаар давхарт гараад сувилагч бас нэг хонх дарлаа. Тэднийг цагаан халаадтай нэг эмэгтэй дотогш оруулж, Григорий дугариг ширээний дэргэд очиж суув. Сувилагч нэг юм шивнэж, нөгөө цагаан хувцастай хүүхэн бичиж авав.

	Нарийхан урт хонгилын хоёр талын өрөөний хаалгаар янз бүрийн өнгийн шилтэй хүмүүс шагайн харж байв.

	— Шинелиэ тайл! гэж халаадтай хүүхэн хэлэв.

	Бас нэг цагаан хувцастай үйлчлэгч Григорийн шинелийг аваад өөрийг нь онгоцтой өрөө рүү аваачив.

	— Бүх хувцсаа тайл!

	— Яах нь вэ?

	— Бие угаах хэрэгтэй.

	Григорийг байшингийн дотоод байдал, цонхны бүдэг шилийг хачирхан ширтсээр тайчиж байх зуур нөгөө хүн онгоцонд ус дүүргэж халуун хүйтнийг хэмжээд орж суу гэв.

	Григорий эвгүйрхсээр нэл хар үстэй хөлөө усанд дүрж:

	— Энэ чинь надад багадах тэвш байна даа... гэж бодов.

	Нөгөө үйлчлэгч Григорийг гайгүй сайн угаалцаж өгөөд дэвсэх цагаан даавуу, дотуур хувцас, зөөлөн шаахай, саарал халаад авчирч өгөв.

	— Миний хувцсыг яасан бэ? гэж Григорий гайхав.

	— Та энд эндхийн хувцастай байх болно. Эмнэлгээс гарахад чинь таны хувцсыг буцааж өгнө.

	Үүдний өрөөнд ханын том толины хажуугаар өнгөрөхдөө Григорий өөрийгөө таньсангүй, өндөр нуруутай, хар царайтай, төвгөр шанаатай, улайссан зуух шиг улаан хацартай, халаад өмссөн үсэндээ малгай шиг шигдэж орсон боолттой, урьдын Григорийтой төсгүй шахам хүн болчихсон харагдлаа. Бас дээд уруулынх нь сахал ургаж, эрүүнд нь сэгсийсэн буржгар сахал бий болсон байв. «Энэ завсар би залуу болжээ» гэж Григорий мушилзан инээмсэглэв.

	— Баруун талын гурав дахь хаалганы зургаадугаар өрөөнд ор! гэж үйлчлэгч зааж өглөө.

	Цав цагаан будагтай том өрөөнд Григорийг ормогц халаад өмссөн, нүдэндээ хөх шил зүүсэн нэг лам босож:

	— Шинэ хөрш ирж байна уу? Таатай хэрэг байна. Ханьтай боллоо. Би Зарайскийн хүн гэж их л нийлэмжтэй байдлаар хэлээд Григорийд сандал ойртуулж өгөв.

	Хэдэн минутын дараа парлийсан том нүүртэй, царай муутай бүдүүн бага эмч эмэгтэй орж ирээд:

	— Мелехов явъя. Нүдийг чинь үзье гэж хүнгэнэсэн нарийхан дуугаар хэлээд зам тавьж, Григорийг хонгилд гаргав.

	 


XXII

	 

	Баруун-Өмнөд фронтын Шевелийн районд армийн командлал морьт цэргийн асар хүчтэй лут их давшилт хийж дайсны фронтыг сэтлэн, морьт цэргийн томоохон отрядыг дайсны ар талд гаргахаар шийдвэрлэв. Энэхүү отряд нь фронтын дагуу довтлон явж замд дайралдсан холбооны шугамыг эвдэлж, гэнэтийн дайралтаар дайсны ангиудыг сарниулах үүрэгтэй байжээ. Тэр төлөвлөгөөг амжилттай биелүүлнэ гэдэгт армийн командлал ихээхэн найдаж дурдсан районд үлэмжхэн хэмжээний морьт цэрэг татаж аваачихад зуутын дарга Листницкийн алба хааж байсан казакийн хороо оролцжээ. Дайралтыг наймдугаар сарын 28-нд эхлэх ёстой байтал бороо ороод 29-нийг хүртэл хойшлуулав. Өглөөнөөс эхлэн асар их хэмжээний газар дивиз дайралт хийхээр бэлтгэн жагсацгаав.

	Баруун жигүүрт нь найман мод газар явган анги дайсны галыг өөртөө татах зорилгоор үзүүлэх давшилт хийж, тэр завсар шал өөр чиглэлд нэг морьт дивизийн ангиудыг хөдөлгөв.

	Тэдний өмнө дайсны сүг сүүдэр ч харагдахгүй байлаа. Листницкийн зуутаас мод хэртэй газар эзгүй нуувчууд барайж, цаахна нь хөх будааны тариалан өглөөний салхинд халиурч. өлөн мананд цайрч үзэгдэнэ.

	Дайсны командлал манайхны давшихаар бэлтгэж байгааг мэдчихсэн, эсхүл магадгүй гэж гадарласан бололтой 29-ний шөнө цэрэг нь нуувчаасаа гарч манай явган цэргийн бүх хэсэгт хориглон эсэргүүцэх пулемёт бүхий цэргүүдийг бүгүүлэн үлдээгээд зургаан мод газар ухарсан байжээ.

	Бөөн үүлсийн дээгүүр мандах нарны туяа гийж, харин хотгор хөндийгөөр шаргалдуу цайвар манан тунасаар байв. Дайралтад орох команд өгч цэргүүд хөдөллөө. Олон мянган морины төвөргөөн газар хөдлөх мэт пижгэнэж, Листницкий морио зоргоор нь давхиулахгүй амыг нь татасхийж явав. Цэргүүд хөдөлсөн газраасаа бүтэн хагас мод газар холдоод нэг тариалангийн талбай руу эгнэсэн хэвээрээ давшиж орлоо. Бүсэлхийгээс дээгүүр өндөр ургаж, хог өвс хэрж ширэлдсэн хөх будаа морины хөлд орооцолдоод явахад маш хэцүү боллоо. Тэдний өмнө хөх будааны тариалан ухаа шаргал дэл шиг халиурч, харин цэргүүдийн явж өнгөрсөн мөрөөр тариа морины хөлд гишгэгдэн налж байв. Дөрвөн мод яваад морьд нь мэдэгдэхүйц хөлөрч, бүдчиж эхлэв. Гэтэл дайсны сураг бас л алга байв. Листницкий зуутын дарга есаулыг эргэж харахад тэр нь хий л бухимдаж яваа шинжтэй үзэгдэв...

	Зургаан мод газрын хэлж баршгүй хэцүү давшилт морьдын хүчийг барж, зарим нь таварцаглан унаж, хамгийн эдэлгээ сайтай морьд ч хүртэл тамирдаж гүйцлээ. Яг тэр үеэр л австрийнхны пулемёт шүршиж, буу зэрэг зэрэг галлав... Эрлэгийн гал түрүүчийн эгнээг тас хяргав. Хамгийн түрүүнд уланууд32 бутран эргэцгээв. Казакийн хороод сандран үймж үг сүггүй зугтсан тэднийг пулемётууд усан хөөргөөр шүрших мэт галлаж, их буугаар буудлаа. Дээд командлалын анхилгүй гэмт ажиллагааны балгаар лут их давшилт нь бүрмөсөн бут цохигдов. Зарим хороо хүн, морьдынхоо тэн хагасыг алуулж, Листницкийн хорооноос 400 орчим цэрэг, арван зургаан дарга алагдаж, шархтаж жагсаалаас гарав.

	Листницкийн морь алагдаж, өөрөө толгой, хөл хоёроо шархтав. Листницкийг вахмистр Чеботарев мориноосоо үсрэн бууж эмээл дээрээ тавьж тэгнээд зугтжээ.

	Дивизийн штабын дарга, жанжин штабын хурандаа Головачев дайралтад орж байгаа үеийн хэд хэдэн гэрэл зураг дарж, түүнийгээ сүүлд дарга нартаа үзүүлжээ. Гэтэл шархтсан зуутын дарга Червяков түүнийг хамгийн түрүүн нүүр рүү нь шаагаад учиргүй уйлж гарчээ. Тэр чимээгээр гүйлдэж очсон казакууд Головачевыг урж тасчаад, хүүрийг нь баахан доромжилж доромжилж замын хажуугийн бохир усны шуудуунд хаяжээ. Гялалзсан давшилт нь ийнхүү шившигтэйгээр дуусжээ.

	Листницкий биеэ эдгэрмэгц Жимст эдлэнд амралтаар очно гэж Варшавын цэргийн эмнэлгээс эцэгтээ мэдэгджээ. Өвгөн захидлыг аваад тасалгаандаа түгжиж баахан сууснаа маргааш нь бөөн хар уур гарч ирээд, хатиртай морио тэргэнд хөллө гэж Никитичид тушаажээ. Тэрбээр өглөөний хоол ундаа идчихээд Вешенск гацаа руу хатируулж оджээ. Хүүдээ цахилгаанаар дөрвөн зуун рубль гуйвуулж товч захиа бичсэн нь:

	 

	«Хайрт хүү чамайг дайны галаас амьд мэнд гарсанд би баярлахаас өөр яах билээ. Ариун сайхан үйлс нь ордны хавьд биш, дайны фронтод байдаг юм. Чи бол сэтгэл тайван гэлдэрч явж чадахуйц шударга, ухаалаг хүн юм. Иймэрхүү шинж чанар манай удам сударт байгаагүй билээ. Тэгээд ч өвөг эцэг чинь хэрэг буруутаж, Жимстийн эдлэндээ дээдсийн элбэрэл итгэлийн алиныг ч хүртэлгүй байсаар насыг барсан юм. Женя минь бушуухан эдгэрээч. Чи бол нарт ертөнц дээр миний харж түших ганц хүн гэдгийг санаж яваарай. Эгчийн чинь бие сайн, чамд мэнд хүргэж байна. Харин миний ямаршуу байгааг чи мэдэх болохоор өөрийнхөө тухай бичсэнгүй. Наад фронт дээр чинь юу гэгчийн юм болоод байна даа? Ухаантай сэхээтэй улс амьтан байхгүй болсон юм гэж үү дээ? Сонинд гарсан мэдээ шал худлаа байдгийг би урьдын туршлагаас мэдсэн болохоор тэр мэдээнд би итгэхгүй байна. Евгений минь, дайнд бид ингээд ялагдлаа гэж үү дээ?

	Буцаж ирэхийг чинь хүлээж ядан суунам» гэжээ.

	Үнэндээ ч амьдралынхаа тухай бичээд байх юм өвгөн Листницкийд байсангүй. Амьдрал нь бахь байдгаараа хувиралтгүй гэлдэрч, ажиллах хүчний хөлс нэмэгдэж, спиртийн зүйл ховорджээ. Эзэн үргэлж шахам архидаж, адайр ширүүн зан нь улам гарч байлаа. Ажил тарсан хойно нэг удаа Аксиньяг дуудаж:

	— Чи албан үүргээ муу гүйцэтгэж байна. Өчигдөр өглөө яагаад хүйтэн хоол өгсөн бэ? Яагаад кофены аяга дутуу угаасан бэ? Дахиад ингэвэл би чамайг, чи сонсож байна уу? Би чамайг хална. Анхилгүй улсыг би тэвчдэггүй! Сонсож байна уу? Хэрхэвч тэсвэрлэхгүй! гэж байгаад гараа сарвалзуулан загнажээ.

	Аксинья уруулаа тас жимийн зогсож байснаа гэнэт уйлж:

	— Николай Алексеевич! Охины минь бие муу байна. Та одоохондоо надад чөлөө өгөөч. Охиноосоо холдож болохгүй байна гэв.

	— Охин чинь яагаа вэ?

	— Хоолой нь боочих гээд...

	 Улаан эсэргэнэ үү? Яагаад хэлдэггүй өлөгчин бэ? Ээ дээ бас чөтгөр алгадмаар байна даа! Морь тэрэг хөллөөд суурины бага эмч рүү яв гэж Никитичид бушуухан хэл. Түргэл гэв.

	Аксинья хар эрчээрээ гүйж гарлаа. Хойноос нь эзэн хүнгэнэсэн баргил бүдүүн хоолойгоор:

	— Тэнэг өлөгчин! Тэнэг хар өлөгчин! Еэ тэнэг! гэж үглэв. Өглөө Никитич бага эмч авчрав. Халуурч ухаан алдсан хүүхдийг бага эмч үзээд Аксиньягийн асуултад юу ч хариулалгүй эзэн рүү явлаа. Эзэн бага эмчийг үүднийхээ өрөөнд тосож уулзаад гар барилгүйгээр:

	— Охин нь яаж байна? гэж асуугаад, толгой дохиж хариу муухан мэндлэв.

	— Эрхэм эзэн, улаан эсэргэнэ хүрсэн юм байна.

	— Эдгэрэх үү? Найдвар байна уу?

	— Юу л бол доо. Үхэх л байгаа. Нас нь бага юм даа.

	— Тэнэг золиг! гэж эзний царай барайгаад 

	— Чамайг яах гэж сургасан юм бэ? Заавал эмчил! гэж загнав.

	Эзэн айж сандарсан бага эмчийг дөнгөж гарангуут хаалгаа тас хийтэл хаагаад тасалгаа дотуураа алхалж эхлэв. Аксинья хаалга тогшиж ороод:

	— Бага эмч суурин хүрэх морь гуйж байна гэхэд өвгөн гутлынхаа өсгий дээр тэвхийтэл эргээд:

	— Цаадахыгаа очоод чи дүүрчихсэн амьтан юм гэж хэл! Охиныг минь эдгээж өгөөгүй цагт эндээс явуулахгүй гэж байна гэж хэл! Байшингийн жигүүрт нэг өрөө гаргаж өгөөд цаадахыгаа хоолло! гэж ясархаг том гараа салгануулан хашхираад 

	— Цаадахыгаа алж идэх гэж байгаа амьтантай адилхан хоол ундаар шахаж тэжээ. Харин явна ч гэж... хол хэвтэнэ! гэж хэлээд цонх руу очиж, хуруугаараа тогшин зогсож, асрагч эхийнхээ өвөр дээр авхуулсан хүүгийнхээ томруулж буулгасан гэрэл зурагт тулж очсоноо хоёр алхам ухраад түүнийг танихгүй байгаа мэт нүдээ онийлгон удтал ширтэв.

	Охиныгоо хэвтэрт орсон эхний өдөр Аксинья: «Миний нулимс чам дээр тусна даа...» гэж Натальягийн хэлсэн хорон санаат үгийг санаж тэгэхэд Натальяг доромжилсны хариуд бурхан тэнгэр намайг шийтгэж байгаа хэрэг байх нь гэж бодлоо.

	Охиныхоо амь наснаас айж Аксинья ухаан элий балай болж хий л сандраад ажлаа ч хийж чадахаа болив.

	«Ингээд аваад явчихдаг юм гэж үү?» гэдэг аймшигтай бодол Аксиньягийн толгойд тасралтгүй орж, арай тэгэхгүй байх гэж байдаг чадлаараа үнэмшихийг оролдон, тэнгэр бурханд хандаж эцсийн минь хүсэл алганы чинээ үрийн минь амийг авраач гэж гуйж мөргөж, «Бурхан тэнгэр минь уучлаач!.. Битгий авч үзээч! Бурхан тэнгэр минь өршөөж хайрлаач!» гэж залбирдаг болов.

	Булбарай нялх амьтныг аюулт өвчин багалзуурдаж, бяцхан охин тамир тэнхээгүй тэрийн хэвтэж, хавдаж боосон нарийхан хоолой нь үе үе арай гэж хэржгэнэн амьсгалмаар болно. Эзний байрны жигүүрт байрласан суурины бага эмч өдөртөө дөрвөн удаа очиж, үдэш болохоор зарц нарын байрны үүдний довжоон дээр тамхи татаж, намрын тэнгэрийн хүйтэн од мичдийг ширтэн удтал зогсоно.

	Аксинья шөнөжингөө хүүхдийнхээ орны хажууд сөхөрч суугаад хоолой нь хэржгэнэж шуугих бүрд эхийн зүрхийг хутгаар зүсэх шиг болно.

	— Ээ-жээ... гэж хатсан жаахан уруул муухан хөдлөхөд Аксинья:

	— Хуруун чинээ үр минь! Ээждээ цэцэг болсон Танюшка минь битгий яваач! Ээжийн хөөрхөн охин нүдээ нээж ээжийгээ хараач... Ухаан орооч! Хар нүдтэй хонгор минь яалаа гэж.. бурхан минь! гэж бачимдсан нарийхан дуугаар үглэнэ.

	 Охин нь цус хурж хавдсан зовхио хааяа нэг нээж, бяцхан нүд нь гөлрөн харахад түүнийг эх нь нүд салгалгүй ширтэнэ. Уйтгартай, эвлэрэнгүй харц нь цаашаа улам холдон далдарч байх шиг санагдана.

	Бяцхан охин нь эхийнхээ өвөр дээр нас барлаа. Сүүлчийн удаа эхэр татаж, хөхөрсөн уруултай жаахан амаа эвшээх шиг ангасхийн, бяцхан бие нь таталдаж гулдайгаад хөлстэй жаахан толгой нь Аксиньягийн гараас мултран гэдийж, хүүхэн хараа нь томроод Мелеховын удмын ширүүн харцтай нүдээр гайхсан мэт харжээ.

	Өвгөн Сашка цөөрмийн хажуу дахь саглагар том хөгшин улиасны дор жаахан нүх малтаж, бяцхан авсыг сугавчлан аваачиж угийн удаан хөдөлгөөнтэй хүн энэ удаа яах ийхийн завдалгүй хурдан булж орхиод, Аксиньяг овоолоостой шороон дээрээс өндийж босохыг нь удтал хүлээж суулаа. Тэгээд хүлээж давсангүй нусаа чанга гэгч нийгээд жүчээ рүүгээ явав. Өвсний пин дотроос нэг шил үнэртэй ус, хуруу шилний дундуур эмнэлгийн спирт гаргаж лонхонд хольж өнгийг нь шохоорхон харсаар баахан зайлснаа:

	— Хойд нь энэ болог. Бурхны оронд очих болтугай. Хөөрхөн амьтнаа алдчихлаа гээд шилтэй ундааг ууж, толгой сэгсрэн шагшраад, бяцарсан улаан лууль идэж нөгөө шилийг сэтгэл хөдөлсөн янзтай хараад:

	— Хонгор минь чи намайг бүү мартаарай, би чамайг мартахгүй гэж хэлээд уйлав.

	Гурван долоо хоногийн дараа Евгений Листницкий амралтаа аваад гэртээ харихаар гарлаа гэсэн цахилгаан утас ирүүлэв. Түүнийг угтахаар галт тэрэгний өртөө рүү гуравласан морин тэрэг явуулж, тэднийхэн хөл хөдөлгөөн болж, цацагт хяруул, галуу нядалж, өвгөн Сашкад хонь өвчих ажил гарч, том зочин хүлээж авах гэж байгаа мэт маш их бэлтгэл болжээ.

	Урьд шөнө нь Каменск Слобода руу замдаа сэлгэх морь явуулав. Залуу эзэн шөнө хүрэлцэн ирэв. Хүйтэн бороо шивэрч, дэнлүүний зурвас гэрэл шалбааг дээр тусаад байшингийн үүдэнд морьд хонхоо жингэнүүлсээр зогсов. Битүү тэргэн дотроос инээж баяссан Евгений бууж, дулаан цуваа өвгөн Сашкагийн гар дээр шидэж, мэдэгдэхүйц доголсхийгээд шатаар өгсөв. Танхим дотор сандал ширээ дайрч унагалсаар өвгөн эзэн ирж яваа чимээ гарав.

	Аксинья хоолны өрөөнд оройн хоол оруулж тавьчхаад хүмүүсийг дуудахаар очив. Цоожны нүхээр харахад өвгөн эзэн хүүгээ тас тэврээд өтөлж үрчийсэн хүзүүгээ чичрүүлэн, хүүгийнхээ мөрийг үнсэж байлаа. Аксинья хэсэг хүлээж байгаад дахин шагайхад Евгений цайвар ногоон дээлийнхээ энгэрийг ирж шал дээр дэлгэж тавьсан том газрын зургийн өмнө сөхөрч суугаа харагдлаа.

	Өвгөн эзэн тамхиныхаа утааг цагираглуулан үлээж, туранхай хуруугаараа түшлэгийнхээ бариулыг тогшин дурамжхан маягийн дуугаар:

	— Алексеев гэж үү? Арай үгүй байлгүй! Би л үнэмшихгүй юм байна! гэж хэлж байв.

	Евгений газрын зураг дээр хуруугаараа зааж ямар нэг юмыг намуухан дуугаар удтал ярьж, өвгөн үе үе бүдүүн дуугаар

	— Энэ бол ч аргагүй л дээд командлагчийн буруу байна. Энэ бол явцуу хязгаарлагдмал байдлын гай даа! Евгений иймэрхүү байдлын жишээг Орос-Японы дайнаас олж болно... Байз хөө!.. Байз, байз! гэнэ.

	Аксинья үүдийг тогшив.

	— Хоол болчихоо юу? Одоохон.

	Өвгөн дуутай шуутай, хөгжилтэй болчихсон нүд нь залуу хүн шиг гялалзсаар гарч ирэв. Хүүтэйгээ хоёул дөнгөж өчигдөрхөн газраас ухаж гаргасан шил дарс хувааж уув. Дарсны нь хуучирч ногоорсон цаасан дээр 1879 он гэсэн бүдэгхэн тоо харагдаж байлаа.

	Аксинья тэднийг үйлчлэн, хөгжилтэй царайг нь харахдаа өөрөө ганцаардаж байгаа нь улам хүчтэй үгүйлэгдэж байв. Нулимсаар дэвтээж гүйцээгүй уйтгар гаслан сэтгэл зүрхийг нь шимшрүүлсээр байлаа. Охиныхоо нас барсны дараах эхний хэд хоногт уйлъя гэвч чаддаггүй байжээ. Хоолой нь бачимдан уйлмаар санагдавч нулимс гардаггүй байснаас болж сэтгэлийн зовлон нь бүр ч нэмэгджээ. (Хамаг бүхнийг мартаж амаръя гэж бодоод) их унтдаг байсан боловч зүүдэнд нь холоос хүүхэд дуудаж байгаа сонсогдоод болдоггүй байв. Нэг бол охиноо өвөртлөөд хэвтэж байгаа шиг санагдаж, хажуу тийшээ болж зай гаргаж өгөөд гараараа тэмтэрдэг, эсхүл «Ээжээ юм ууя» гэж аяархан шивнэх нь сонстох шиг болдог байв.

	Тэгэхэд нь Аксинья айж хөрсөн хүйтэн уруулаараа:

	— Цус махны тасархай минь... гэж шивнэдэг байжээ.

	Тэр ч байтугай заримдаа хүүхэд нь хоёр өвдөгнийх нь хооронд хавчуулдаад байгаа юм шиг санагдаад буржгар толгойг нь илэх гээд гар сунгадаг байжээ.

	Евгений ирснийхээ гурав дахь үдэш жүчээнд очиж урьд донынхны эрх дураараа амьдарч байсан тухай, хуучин цагийн тухай өвгөн Сашкагийн цайлган цагаан яриаг чагнан орой болтол суув. Тэндээс есөн цагт гарахад салхи сэвэлзэж, хөлд шалбаагийн шавар шалчганаж, үүлний завсраар шар сахалтай хавирган сар цухалзаж байв. Евгений сарны гэрэлд цагаа харчхаад зарц нарын байрыг чиглэв. Үүдэнд нь очоод тамхиа татаж хэсэг бодол болон зогссоноо, мөрөө хавчисхийгээд шат өөд шийдэмгий алхлав. Хаалганы цүүг аяархан дартал хаалга хяхнан нээгдэв. Тэгэхлээр нь Аксиньягийн байдаг тал руу очоод чүдэнз зурав.

	Аксинья хөнжлөө татаж нөмрөөд

	— Хэн бэ? гэж асуув.

	— Би байна.

	— Би хувцсаа өмсөөдөхье.

	— Зүгээр, би удахгүй гээд Евгений шинелиэ тайлж орны нь хажуу дээр сандайлж суулаа.

	— Охин чинь нас барчхаж дээ...

	— Нас барсан гээд Аксинья санаа алдав.

	— Чи ондоо болжээ. Хүүхдээ алдах ямар хэцүү гэдгийг он ойлгож байна. Гэсэн ч чи түүнийг босгож чадахгүйгээс хойш биеэ дэмий зовоож байх шиг харагдаад байна. Чи бол дахиад хүүхэдтэй болчихоор нас залуу байна. Ингэж санаагаар хэтэрхий унах хэрэггүй! Сэтгэлээ барьж тайвшир... Хүүхдээ алдсанаар хамаг юм чинь дуусчихгүй. Чи сайн бодож үз! Амьдрал чинь яагаа ч үгүй байна гэж ярив.

	Евгений Аксиньягийн гарыг атгаж таалж энхрийлэн илж, өрөвдөнгүй намуун дуугаар ярьж байв. Аксиньяг чимээгүйхэн мэгшин уйлж байгааг мэдээд шивнэж ярьж байснаа бүр чанга эхэр татан уйлж эхлэхээр нь нулимс болсон нойтон хацар, нүдийг нь үнсэж эхлэв...

	Хүүхнүүдийн сэтгэл зүрх нь хайрлаж энхрийлээд ирмэгц уярах нь даанч амархан байдаг. Сэтгэлийн зовлонд гиюүрч балмагдсан Аксинья юугаа ч мэдэлгүй Евгенийд өөрийн биеийг аль эрт мартчихсан нөгөө гал халуун тачаалаараа шилжүүлж орхив. Ичгүүр сонжуургүй цэнгэлийн огт тохиолдож байгаагүй тийм ширүүн давалгаа хамаг юмыг нь хоослон харанхуйлмагц Аксинья сая ухаарч дуу алдан чанга гэгч бахираад ичих нүүрээ алдаж ухаан бодол нь замхраад дан цамцаараа нүцгэн шахам гүйж гадаа гарлаа. Хойноос нь Евгений хаалгыг нь онгорхой орхиж гараад шинелиэ явуут өмсөж түргэлэн алхсаар байшингийнхаа үүдэнд амьсгаадан очиж, сэтгэл ханаж баярласандаа маасайтал инээж билээ. Сэтгэлээ сэргээж хөгжин баяссан Евгений орондоо орж зөөлөн бондгор өвчүүгээ илбэн: «Шударга үнэнч хүний хувьд энэ бол өөдгүй жигшүүртэй хэрэг л дээ. Григорий... Би найз дотно хүнийхээ юмыг хулгайлчихжээ... Гэхдээ би чинь фронтод амь алдах шахсан хүн шүү дээ. Сум жаахан баруунаар туссан бол толгойг минь нүхэлчих байсан биз дээ? Тэгсэн бол одоо би өжиж ялзраад өт хорхойн хоол болох байсан. Ийм учраас би одоо амьдралын аль болох бүхнийг үзэж амталж байж болно. Би юу ч хийж байж болно» гэж бодож хэвтлээ. Ийм бодол хэсэгхэн зуур аягүй муухай мэт санагдсан боловч сэтгэлд нь морио алуулаад босож, суманд шархтаад унаж байсан дайралтын аймшигтай байдал дахин зураг шиг тодорч харагдлаа. Тэгээд зүүрмэглэж байхдаа: «Энэ тухай маргааш болъё. Одоо унтъя, унтъя...» гэж тайвширлаа.

	Маргааш өглөө нь Евгений хоолны өрөөнд Аксиньятай хоёулхнаа үлдээд гэмэрхсэн янзтай инээмсэглэж очиход нь Аксинья хананд наалдаж түүнийг гараараа түлхээд:

	— Өөдгүй амьтан битгий ойрт!.. гэж уурлав.

	Амьдрал зохиож бичээгүй хуулиа хүмүүст тулган хүлээлгэж байдаг: болохоор гурван хоногийн дараа Евгенийг дахиад шөнө орж ирэхэд Аксинья түлхэж хажиглаагүй ажээ.

	 


XXIII

	 

	Докто Снегировын нүдний эмнэлгийн залгаа бяцхан цэцэрлэг байдаг байв.

	Тиймэрхүү тав муутай тайрмал цэцэрлэгүүд Москвагийн захын жижиг гудамжуудаар бишгүйдээ байдаг. Тэдгээр нь хотын байшингийн нүсэр чулуун ханыг харсаар байгаад уйдаж залхсан хүний нүд тиймэрхүү цэцэрлэгт ороод амрах байтугай, харин ч тайрмал богинохон модыг харахлаар аглаг хөвчийн урт сайхан модыг харах сан гэдэг сэтгэл улам ч их төрөх ажээ. Эмнэлгийн бяцхан цэцэрлэгт намрын улирал эзэгнэж, зам харгуй улбар шар навчис хучиж, цэцгүүдийг шөнийн жавар нухалж, зүлэг ногоог нь усан шүүдэр угааж байлаа. Тогтуухан сайхан өдөр өвчтөнүүд Москвагийн мөргөлийн дацангийн хонхны дууг чагнан цэцэрлэг дотуур зугаацна. Тэнгэрийн муухайд (тэр жил сайхан өдөр ховорхон байв) бие биеэ болон өөрийгөө ажсаар байгаад уйдчихсан хүмүүс өрөө тасалгаа сэлгүүцэж, орон дээрээ таг дуугүй хэвтэцгээнэ.

	Энэ эмнэлэгт байгаа улсын ихэнх нь энгийн хүмүүс, тавхан шархтан, тайрмал сэгсгэр сахал, цэнхэр нүдтэй өндөр латви Ян Варейкис, Владимир губернийн хорин найман настай хөөрхөн драгун Иван Врублевский, Сибирь нутгийн бууч цэрэг Косых, тавтиргүй зантай шар цэрэг Брудин, Григорий Мелехов нарыг нэг өрөөнд оруулжээ. Есдүгээр сарын сүүлчээр бас нэг хүнийг авчрав. Оройн цайны үеэр үүдний хонх удтал хангинав. Григорийг хонгил руу шагайж харахад үүдний өрөөнд сувилагч, черкесс хувцастай хүнтэй хоёул нэг хүнийг сугадан оруулж яваа харагдлаа. Дөнгөж төмөр замын буудлаас ирсэн бололтой энгэр нь цус болсон хиртэй цэрэг цамцтай хүн байв. Түүнд тэр оройгоо мэс засал хийв. Бага зэрэг бэлтгэл хийгээд (өрөөнд хүмүүс шуугилдаж, багаж хэрэгсэл буцалгаж байгаа нь сонстов) шинэ ирсэн хүнийг мэс заслын өрөөнд аваачлаа. Хэдэн минут болсны дараа бүдэгхэн хоолойгоор дуу аялах нь тэндээс дуулдав. Хлорформ үнэртүүлж унтуулсан нөгөө шархтан сумны хэлтэрхий орж хагарсан нүдийг нь авч байх зуур дуу аялан, ойлгогдохгүй хэлээр ярьж байсан юмсанжээ. Түүнийг мэс засал хийж дуусаад шархтны өрөөнд авчирч хэвтүүлэв. Нэг хоносны дараа хлорформын согтуурал нь гарч Чернигов губернид нутагтай Гаранжа гэдэг энэ пулемётчин залуу германы фронтод байлдаж байгаад Верберг хотын дэргэд шархтсанаа ярилаа. Хэдхэн хоногийн дотор ялангуяа Григорийтой тун сүрхий дотно танилцав. Тэр хоёрын ор зэрэгцээ байсан учраас оройн үзлэгийн дараа хоёулаа удтал шивнэлдэж ярьдаг байв.

	— За козак юутай байна даа?

	— Юу байх вэ

	— Нүд яаж байна?

	— Тариулж л байна.

	— Хэд хатгуулав?

	— Арван найм

	— Өвдөх юм уу?

	— Үгүй, харин ч аятайхан шүү.

	— Чи наадахыгаа хусаад аль гэж гуйгаач.

	— Долир болохыг хүсдэг хүн ховор байлгүй.

	— Тэгвэл ч яах вэ.

	Григорийн найз яхир шазруун зантай, хамаг бүхэнд дургүйцэн засаг төр дайн, өөрийнхөө хувь заяа, эмнэлгийн газрын хоол унд, тогооч, эмч болоод ер хурц хэл амандаа дайралдсан бүгдийг харааж муулна.

	— Ингэхэд чи бид хоёр юуны төлөө байлдав аа?

	— Бүгдээр юуны төлөө байлдсан, түүний л төлөө биз.

	— Чи хүн ойлгохоор хэлээд аль л даа.

	— Битгий шалгаагаад бай!

	— Үгүй ер өө! Чи ч тэнэг амьтан юм. Энэ бол учрыг нь сайн ойлгох хэрэгтэй зүйл байгаа юм. Бид буржуй нарын төлөө байлдсан гэдгийг чи мэдэж байна уу? Буржуй гэдэг юу юм бэ? Бусдын тарьсан тариалангийн талбайн будааг идэж байдаг шувуу гэсэн үг гэв.

	Гаранжа ойлгогдохгүй үгээ Григорийд тайлбарлаж яриагаа тун гашуун хараалаар хачирлана. Тэгэхэд нь Григорий:

	— Чи битгий хурдан шулганаад бай! Чиний хохол хэлийг ойлгохгүй байна гэж үглэнэ.

	— Байз! Чи яагаад төв Оросын хэлийг ойлгохгүй байдаг билээ?

	— Чи удаахан ярь л даа.

	— Хонгор минь, би нэг их хурдан яриагүй байна. Чи ч эзэн хааны төлөө байх шив дээ? Хаан гэдэг чинь архичин хатан гэдэг чинь эм тахиа шиг юм болохоор дайн нь ноёдын санд орлого оруулж, бидний хүзүү дээр даагдашгүй дарамт болж байна... Мэдэж байна уу? Үйлдвэрийн эзэд архиа уугаад, цэргүүд бөөсөө няслаад, аль алинд нь хэцүү л байна. Фабрикийн эзэд баяжаад, ажилчид нүцгэн гүйгээд байдаг тийм ёс журам тогтож байна... Хааныхаа төлөө зүтгээд бай, козак минь! Дахиад нэг гоё сайхан, аягүй бол царс модон загалмай авах байлгүй... гэж украинаар шулганаад хааяа нэг уцаарлахаар хараалтай хутгаж байгаад орос хэлээр овоо цэвэрхэн ярина.

	Тэрбээр өдрөөс өдөрт огт дуулж сонсоогүй үнэн зүйлийг Григорийн ухаан санаанд нэвтрүүлж, дайн үүсгэдэг чухамхүү шалтгааныг илчлэн, хаант засгийг ёжлон шоолдог байлаа. Григорийг дургүйцэх байдал гаргахлаар Гаранжа энгийн ганцхан асуултаар нам цохиж мухардуулахад Григорий аргагүйдэн зөвшөөрч суудаг болжээ.

	Хамаг аюул нь гэвэл Гаранжийн хэлээд байгаа зүйлийг Григорий сэтгэлдээ үнэн юм гэж ойлгох тул эсэргүүцэж няцаах тийм юм байхгүй, олдохгүй, олж чадахгүй байгаа нь хамгийн аймаар байв. Эзэн хаан, эх орны тухай, казак цэргийн үүргийн тухай хуучин ойлголтыг нь тэр ухаалаг, ууртай украин залуу аажим аажмаар цуцалтгүй өөрчилж байгааг нь бодохоос Григорийд бүр ч аюултай санагдав.

	Гаранжийг ирснээс хойших ганц сарын дотор Григорийн ухамсрын хамаг хуучин үндэс суурь нь өгөршиж ялзарлаа. Тэр үндэс суурийг нь дайныг аймшигтай мунхаг явдал ялзруулж, зэврүүлж байсан учраас түүнд жаахан л түлхэц хэрэгтэй байжээ. Гэтэл тийм түлхэц бий болж ухаан санаа нь сэрж, Григорийн эгэл жирийн бүдүүн хадуун бодлыг элээж ядрааж, хавчиж шахаж байв. Тэгээд ч Григорий хий л үймэрч, тийм байдлаас мултрах арга зам хайж, ухаан санаа нь хүрэлцэхгүй зорилтыг шийдвэрлэх гэж оролдож байсан болохоор тэр бүхний хариултыг Гаранжийн ярианаас олж, түүнийг нь дуртай сонсож байлаа.

	Нэг удаа шөнө дунд өнгөрсөн хойно Григорий босож Гаранжийг сэрээгээд орон дээр нь очиж суув. Цонхны буулгасан торон хөшигний цаанаас есдүгээр сарын тэргэл сарны ногоовтор туяа тусаж, дөнгөж сэрсэн Гаранжийн хацар хонхойж харлаж, хүнхэр нүд нь нойт оргин ёлтолзож байв. Хөлөө хөнжлөөр ороож эвшээлгэн:

	— Яагаад унтахгүй байгаа юм бэ? гэв.

	— Нойр хулжаад унтдаг биш. Дайн нэгэнд нь ашиг болж, нөгөөг нь сүйрүүлж... байдгийн учрыг тайлбарлаж өгөөч. 

	— Ердөө л тэр үү? А-ха-а-а... гэж Гранажа эвшээлгэв.

	— Чи байз! гээд уур хилэн нь бадарсан Григорий 

	— Баячуудын хэрэгцээнд зориулан биднийг үхлийн ам руу хөөж оруулж байгаа юм гэж чи хэлж байна. Тэгвэл ард түмэн юу бодож байгаа юм бэ? Эсхүл ойлгохгүй байгаа хэрэг үү? Иймэрхүү юмыг тэдэнд хэлээд өгчих хүн байхгүй гэж үү дээ? Гарч ирээд: «Ах дүү та нарын цусанд живж байгаагийн учир ийм байна» гээд хэлж орхихгүй яав.

	— Яаж гарч ирэх юм бэ? Чи солиорч байна уу? Чиний гарахыг би харъя л даа. Чи бид хоёр хүртэл ярихдаа зэгсэнд нуугдсан шувуу шиг шивнэлдэж байхад цаана чинь чангахан яривал буу тас хийнэ. Ард түмэн юу ч мэдэхгүй мунхаг харанхуй байна. Дайн л тэднийг овоо сэрээж байна. Үүл гарч аянга дуугарсны дараа бороо ордог...

	— Тэгээд яах юм бэ? Хэлээд өгөөч монди минь! Чи л хамаг сэтгэлийг минь догдлуулж орхилоо.

	— Чиний зүрх сэтгэл юу гэж байна?

	— Яахаа мэдэхгүй байна гэж Григорий үнэнээ хэлэв.

	— Намайг өндөр дээрээс түлхэх гэсэн хүнийг л би түлхэнэ. Айж хулчийлгүй винтовоо нөгөө тийш нь харуулж барих хэрэгтэй. Хүн ардыг үхлийн тамд тонилгож байгаа тийм хүнийг л буудвал таарна. Чи мэдэх хэрэгтэй гээд босож шүдээ хавиран гараа сунгаж: 

	— Агуу их давалгаан босож хамаг бүгдийг хуу хамж арилгана гэв.

	— Чиний бодож байгаагаар бол... хамаг бүгдийг ёроолоор нь эргүүлэх ёстой болж байх шив дээ?

	— Үгүй ер өө! Энэ төрийг хиртэй өмд шиг тайлж хаях хэрэгтэй. Ард түмнийг хэтэрхий дарласан ноёд баядын арьсыг нь хуулж амыг нь заах хэрэгтэй.

	— Тэгвэл шинэ засгийн үед дайн хаашаа далдрах юм бэ? Бид явдаггүй юм гэхэд хүүхдүүд маань бас тарчлаа биз. Дайныг юугаар хязгаарлах юм бэ? Үеийн үед байлдсаар ирсэн юмыг яаж устгах вэ?

	— Үеийн үед дайтсаар ирсэн нь үнэн. Орчлон ертөнц дээр мунхаг харанхуй засаг ноёлж байсан цагт дайн алга болохгүй. Ийм л байна! Харин улс бүр ажилчны засагтай байсан бол дайтахгүй байсан. Энэ засгийг устгах хэрэгтэй. Энэ золигуудыг авсны нь нүхэнд булшлах хэрэгтэй!.. Тэгэх л ёстой! Герман, францад дагуудаа ажилчин, тариачны засаг тогтвол бид арьсаа хүүлэлцэж байхын хэрэг юу байна? Хил хязгаар ч алга болно! Хорсол занал ч алга болно! Даян дэлхийд гагцхүү сайхан амьдрал дэлгэрнэ! Ээх! гэж Гаранжа санаа алдаад сахлынхаа үзүүрийг зажилж, ганц нүдээ гялалзуулан мөрөөдөл болсон янзтай инээмсэглэж 

	— Гришка минь тийм үеийг үзэхийн тулд цусаа дуустал зүтгэмээр байна... Зүрхэнд минь дөл бадрах шиг болох юм... гэв.

	Тэр хоёр ярьсаар байгаад үүр цайлгаж, үүрийн бүдэг гэгээгээр Григорий тавгүй унтлаа.

	Өглөө дуу шуу болж хүн уйлах чимээ Григорийг сэрээв. Иван Врублевский орон дээрээ түрүүлгээ хараад шуухитнаж, түүнийг тойроод бага эмч, ян Варейкис, Косых гурав зогсож байв.

	Бурдин хөнжил дороос толгойгоо цухуйлгаад:

	— Юу болоод орилоов? гэж нойрмог дуугаар асуулаа.

	— Нүдээ хагалж орхижээ. Аяган дотроос автал гараас нь мулт үсрээд шал дээр унаж хагарчээ гэж Косых өрөвдөхөөсөө даажигнах янзтай хэлэв.

	Хиймэл нүд худалддаг байсан нэг оросжсон герман хүн эх оронч сэтгэл төрж бараагаа цэргүүдэд үнэ төлбөргүй тарааж байжээ. Урьд өдөр нь ёстой нүднээс ялгалгүй маш нарийн хийцтэй хөөрхөн цэнхэр нүд шилж аваад Врублевскийд өгсөн юмсанжээ. Тэр бол маш анхааралтай ажиглаж үзсэн ч хиймэл гэж хэлэхээргүй маш уран хийсэн нүд байжээ. Тэгээд Врублевский хүүхэд шиг баярлан инээж ижил мөрнийхнийхээ аялгаар:

	— Гэртээ хариад ямар ч бүсгүйг мэхэлнэ дээ. Эхнэр болгож авсан хойноо л шилэн нүдтэй гэдгээ хэлнэ гэж ярьж байжээ.

	Дандаа Дуня хүүхний тухай, сарафаныг нь цоо идчихсэн жоомны тухай дуулж суудаг Бурдин:

	— Одоо чи мэхлэх вий! гэж тавлаж инээв.

	Ингээд гэнэтийн гай дайрч сайхан залуу төрсөн нутагтаа долир зэрэмдэг болоод харих болжээ.

	— Шинийг өгнө л дөө, битгий орилооч гэж Григорий аргадлаа.

	Врублевский онгойсон улаан ухархайтай, бүлцийтлээ уйлсан нүүрээ өөд болгож:

	— Өгөхгүй, Гурван зуун рублийн үнэтэй нүд байсан юм. Өгөхгүй гэж үглэв.

	— Яг жинхэнэ нүд шиг нүд байсан юм. Судас бүрийг нь зурсан гэж Косых магтав.

	Өглөөний цайны дараа Врублевский бага эмчтэй хамт нөгөө герман хүний дэлгүүрт очиж яг адил нүд олж авчээ.

	— Германчууд чинь оросуудаас дээр юм. Орос худалдаачин бол тунхуу гуйхад ч царай алдана, харин энэ хүн ганц ч үг хэлэлгүй өглөө гэж германыг Врублевский тэнгэрт тултал магтлаа.

	Есдүгээр сар өнгөрөв. Өдөр хоног сунжирч, урт удаан нь тэсэж суухын аргагүй уйтгартай болов. Өглөөдөө есөн цагт цай ууцгааж, өвчтөн бүрийн таваг дээр хоёр зүсэм сэгсгэр франц талх, чигчий хурууны төдий цөцгийн тос тавьж өгч, үдийн хоолны дараа өвчтөнүүд өлсөж тарцгаадаг байлаа. Оройн цайнд орохынхоо өмнө хольц болгон хүйтэн ус ууна. Өвчтөний бүрэлдэхүүн өөрчлөгдөж, цэргийнхний өрөөнөөс (шархтай цэргүүдийн хэвтдэг өрөөг тэгж нэрлэдэг байжээ) эхлээд сибирийн Косых, дараа нь латви Ян Варейкис эдгэрч гарав. Аравдугаар сарын сүүлчээр Григорий гарлаа.

	Эмнэлгийн газрын эзэн тайрмал сахалтай царайлаг эмч Снегиров Григорийн харааг шалгаж үзээд зүгээр гэж үнэллээ. Харанхуй тасалгаанд нэлээд зайтай газар зурж гэрэлтүүлсэн үсэг, тоог Григорийгоор уншуулав. Толгойн нь аньсан шарх гэнэт ангайж, ялимгүй идээлсэн учраас Григорийг Тверийн гудамжийн цэргийн нэг эмнэлэгт шилжүүлэв. Григорий Гаранжатай салах ёс гүйцэтгэн:

	— Дахиж уулзах болов уу? гэж асуув.

	— Уул уулнаасаа салдаггүй гэдэг байх аа.

	— Нүдийг минь нээж өгсөн хохол чамд баярлалаа. Одоо ч би юмны учрыг мэддэг ч... ууртай ширүүн ч боллоо!

	— Хороондоо эргэж очвол тэр тухай казакуудтайгаа ярилцаарай.

	— Тэгнэ.

	— Черниговын хавиар явбал Гороховка Слободагийн Андрей Гаранжа гэж сураглаарай. Чамтай уулзвал баярлана. Баяртай найз аа!

	Тэр хоёр үнсэлцээд салав. Ширүүн харц бүхий ганц нүд, хөхөвтөр хацар, эелдэг маягийн уруул амтай тэр украин эрийн дүр Григорийн санаанд удтал хоногшиж үлдлээ.

	Григорий цэргийн эмнэлэгт арваад хоног хэвтэхдээ гүйцэд боловсруулаагүй шийдвэрийг дотроо хадгалж, Гаранжаас сурч авсан занал хорслын эх нь түүний сэтгэлд исэж хөөрч байв. Хамт хэвтэж байсан хүмүүстэйгээ төдий л ярилцдаггүй байв. Түүнийг хөдлөх бүртээ айж цочоод байхад нь цэргийн эмнэлгийн эрхлэгч үзэж, орос биш царайг нь зэрвэсхэн ажиглаад «тавтиргүй» өвчтөн гэж дүгнэжээ.

	Григорий эхний хэд хоног халуурч, чих нь тасралтгүй шуугьж байгааг чагнан орон дээрээ хэвтлээ.

	Тэр үеэр ийм нэгэн явдал болжээ.

	Эрхэмсэг их хатан хаантан Воронежоос буцах замдаа цэргийн эмнэлгээр орох болж, тэр тухай мэдээ авсан цэргийн эмнэлгийн эмч нар өглөөнөөс аваад шатаж байгаа пингийн хулгана шиг чавхдан гүйлдэж байв. Өвчтөнийг бужигнуулж солих ээлж болоогүй байхад дотуур шинэ хувцас олгож, эрхэмсэг хатантай яаж ярилцах, юм асуухад нь яаж хариулахыг хүртэл туслах эмч заах гэж оролдов. Тэдний сандарч бужигнасан нь шархтанд халдварлаж зарим нь яагаа ч үгүй байхад шивнэж ярьдаг болов. Их үдийн алдад гол хаалганы хавилдаа машины дохио дуугарч, цэргийн эмнэлгийн цэлийтэл нээсэн хаалгаар эрхэмсэг хатан бараа бологсдоо дагуулсаар орж ирлээ. (Хэргэмтнүүдийг хүрэлцэн ирэх үеэр сэв хийх салхигүй тогтуун тунгалаг сайхан өдөр байсан атлаа цэргийн эмнэлгийн улаан загалмайтай далбаа гэнэт дэрвэлзэн хийсэж, бас эмнэлгийн өөдөөс харсан үсчний газрын хаяг доторх үсээ гоёор буржийлгасан зурмал эрэгтэй өвдгөө нугалсхийн мэхэлзэж ёслох шиг болсон гэж зочдыг явсан хойно нэг хөгжилтэй алиа шархтан нөхдөдөө ярьж байж билээ). Өрөөнүүдийн үзлэг эхэлж хатан хаан өөрийнхөө зэрэг зиндаа хийгээд тухайн байдалд тааруулж энэ тэрхэн дэмий балай юм асууж, өвчтөнүүд тусалж эмчийн даалгавраар нүдээ жагсаал хийхэд сургадаг байснаас ч улам илүү бүлтийлгэж байгаад: «Тиймээ эрхэмсэг хатан хаантан», «Үгүй» гэж алдар цолыг нь дуудан хариулж байлаа. Хариулт бүрийг цэргийн эмнэлгийн эрхлэгч нэмж тайлбарлаж, өөрөө сэрээгээр шорлуулчихсан юм шиг хавчганаад холоос харахад өрөвдмөөр үзэгдэнэ. Хатан хаан ор дамжин явж, өвчтөнүүдэд бурхны жижиг хөрөг тараана. Гялалзсан олон мундир, нандин ховор үнэртэй ус ханхлуулсан бөөн давалгаа шиг зочид Григорий руу дөхөж ирлээ. Орныхоо хажууд зогсож байгаа улайж хавдсан нүдтэй сахал үс нь арзайсан туранхай Григорийн ёрдгор хүрэн шанаа нь үл мэдэг чичирнэ.

	«Эднүүс л биднийг орон гэрээс минь салгаж, үхлийн аманд чулуудахдаа баярлаж байсан байх. Ёстой нэг хорт могойнууд! Өөдгүй амьтад! Мангасууд! Эд нар л бидний нурууг бөөс болоод сорж байгаа юм!.. Үүний тулд... бид харь орны тариа будааг мориороо гишгүүлж, хүн ардыг нь алж талж явсан хэрэг үү? Би хадсан тариалан дундуур мөлхөөд, бархирч байсан бил үү? Бас яаж айсан гэж санана? Садан төрлөөс минь салгаад цэргийн хуаранд хатааж байна...» гэдэг бодол Григорийн толгойд багтаж ядан буцалж, уур хилэн нь хөөс сахартлаа бадарна. «Цөмөөрөө тарган цатгалан малийлцаад. Заяагүй муусайн золигуудыг фронтод хөөж аваачих юмсан! Морь унуулж, винтов үүрүүлж, бөөсөнд бариулж, ялзарсан) талх идүүлж, өттэй мах өгөх юмсан..»

	Григорий хатан хааны шадар бараа бологч тэсгийсэн дарга нарыг нэвт шувт сүлбэх шиг хараад, эзэн хааны гэр бүлийн хүний цулцайж унжсан хацрыг цэхийн ширтэж зогслоо. Цэргийн эмнэлгийн эрхлэгч өөрөө шагнуулчихсан юм шиг мэхэлзэн.

	— Донын казак, Георгийн одонт морьт цэрэг гэж Григорийг заалаа.

	Хатан хаан бурхны жижиг хөрөг өгөх гээд бэлдэж барьсаар:

	— Аль сууриных вэ? гэж асуулаа.

	— Вешенскийнх, эрхэмсэг хатан ахайтан.

	— Ямар гавьяа байгуулаад загалмайгаар шагнуулсан билээ? гээд хатан хааны тунгалаг мэлгэр нүдэнд ядарч уйдсан шинж тодорч улбар шаргал зүүн хөмсгөө зориуд дээш нь сэрвийлгэхэд царай нь улам сүрлэг болох ажээ. Гэтэл Григорийн бие анх тулалдаанд орох гэж байгаа мэт гэнэт, хүйт оргин, уруул нь өөрийн эрхгүй мушийж татганав.

	— Би... бие засмаар байна... Эрхэмсэг хатан ахайтан, бие засмаар... шингэн мөр үзмээр... гэж Григорий нам цохиулах мэт ганхаад орон доогуур заав

	Хатан хааны зүүн хөмсөг улам сэртийж бурхны бяцхан хөрөг өгөх гэж гараа сунгасан хэвээр гайхаж уруулаа унжуулан эргээд дагалдан яваа буурал генералд англиар нэг юм хэллээ. Бараа бологч ноёд мэдэгдэхүйц эвгүйрхэж аксельбанттай нэг өндөр дарга цав цагаан бээлийтэй гараа нүүртээ хүргэж, хоёр дахь нь доошоо харж, гурав дахь нь яах вэ гэсэн янзтай дөрөв дэх хүнийхээ нүүрийг харлаа. Буурал генерал их л налиганан инээмсэглэж, хатан хаанд англиар нэг юм хэлмэгц цаадах нь тал үзүүлж бурхны бяцхан хөргийг Григорийд атгуулж, мөрөнд нь гар хүрч дээд зэргээр найршаан талархав.

	Хүндэт зочдыг явсны дараа Григорий орон дээрээ түрүүлгээ харж, уйлах инээх нь ойлгогдохгүй хэдэн минут мөрөө чичвэгнүүлж хэвтсэнээ хув хуурайхан нүдтэй босож ирлээ. Түүнийг тэр дорхноо цэргийн эмнэлгийн эрхлэгч кабинетдаа дуудуулж гуужсан туулайн үс шиг сахлаа мушилзан:

	— Чи дүүрчихсэн амьтан!.. гэж эхлэв. Тэгтэл Григорийн уур шатаж эмч рүү давшлан очоод:

	— Муухай монди, би чиний дүүрчихсэн амьтан биш! Та нар шиг улс фронт дээр алга! гэснээ биеэ барьж нэлээд тогтуун дуугаар, — Гэрт минь хариулж аль гэлээ.

	Эмч, Григорийгоос зугтаж бичгийн ширээнийхээ цаана ороод зөөлөн намуун дуугаар:

	— Явуулна. Тонил цаашаа, чөтгөр алгадмар! гэв.

	Григорий инээмсэглэмэр болж нүдээ ууртай хялбалзуулсаар гарлаа.

	Хатан ахайтныг байхад уучилшгүй шившгийн байдал гаргасан гэж цэргийн эмнэлгийн захиргаа Григорийн гурав хоногийн хоолыг хасав. Григорийд өрөөний нь нөхөд, өрөвч сэтгэлтэй ивэрхий тогооч идэж уух юм залгуулж байлаа.

	 


XXIV

	 

	Арван нэгдүгээр сарын 4-ний шөнө Григорий Мелехов галт тэрэгний өртөөнд хамгийн ойрхон орших Вешенск гэрийн харьяа Доод Яблонский гацаанд явган очив. Тэндээс Жимст эдлэн хүртэл хорь гучаад мод газар байв. Григорийг аруу таруу айлуудын хажуугаар нохой шаагиулан алхалж явахад голын захын бургасны цаанаас багачууд:

	 

	«Илд жадаа ойн цаанаас гялалзуулсаар

	Идэр залуу казак эрсийн зуутыг

	Ид залуухан нэг дарга түрүүлээд

	Ирж явааг, хүүхдүүд минь, хараач!»

	 

	гэж дуулж байгаа сонстож байв.

	Тэгэхэд нь хангинасан цээл нарийхан хоолой:

	 

	«Айж хулчийлгүй миний хойноос, хүүхдүүд минь...»

	 

	гэж эхлээд эвлэгхэн хоолойтой олонх хүн:

	 

	«Авирч бушуухан овоон дээр гараач!

	Амжиж ирээд түрүүлж гарсанд нь

	Алдар гавьяаны загалмай одон шагнана.»

	 

	гэж түрж байв.

	Нэг бус удаа дуулж явсан казакийн аль эртний танил дасал дууны үг Григорийд хэлж баршгүй дотно сайхан санагдав. Хүйтэн жавар нүд хайрч, амьсгаа давхцуулахад айлын яндангаар баагьсан аргалын гашуун утааг их ихээр амьсгалсаар Григорий гацаа өнгөрөхөд:

	 

	«Овоон дээр бид хана шиг хориглож байлаа,

	Олон сум бид рүү зөгий шиг ирж байлаа.

	Дайчин Донын казакууд болсон хойно

	Дайсан этгээдийг цавчиж, жадлаад устгав.»

	 

	гэж дуулах чимээ сонсогдсоор байлаа.

	Григорий цуцаж ядарчихсан байдалтай алхалж, дампуурсан амьдралаа тавлаж даажигнан «урьд залуу байхдаа тоглож наргидаг л байв. Харин одоо бол хоолой минь хатаж, дууг минь амьдрал тасалж орхилоо. Ингээд золбин чоно шиг хоргодох нүх, орох оронгүй болж толгой хавчуулахаар хүний эхнэр рүү очиж яадаг байна...» гэж бодож явлаа. Гацаанаас холдож гүвээн дээр гараад эргэж харахад хамгийн наад захын айлын цонхоор дүүжлээстэй чийдэнгийн шар гэрэл ёлтойж, цонхны дэргэд настайвтар казак авгай юм нэхэж суугаа харагдлаа.

	Григорий замаас гарч өнгө нь товууцаж хөлдсөн нойтон өвсөн дундуур алхлав. Маргааш гэгээтэй байхад Жимст эдлэн хүрэхээр Чир голын аль эхэлж дайралдсан гацаанд хонохоор шийдэв. Тэгээд шөнө дундын алдад Грачевын гацаанд очиж хамгийн захын нэг айлд хоноод үүр дөнгөж тэмдгэрмэгц босож явлаа.

	Жимст эдлэнд шөнө хүрэв. Хашаа дээгүүр сэмхэн давж жүчээний хажуугаар гарахад тэнд өвгөн Сашка ханиалгаж байгаа сонстов. Григорий зогсож:

	— Сашка гуай унтаж байна уу? гэв.

	— Байз хө, энэ чинь хэн бэ? Таньдаг дуу байх чинь... хэн бэ? гэсээр Сашка зэвхүүн дээлээ нөмрөөд гарч ирэв.

	— Ээ бурхан минь! Гришка! Чи золиг хаанаас гараад ирэв ээ? Сүрхий зочин ирлээ дээ! гэв.

	Тэр хоёр тэврэлдэж, өвгөн Сашка Григорийг дороос нь дээш ажиж хараад:

	— Ор, тамхилъя гэв.

	— Үгүй, маргааш болъё. Би явъя.

	— Ор гэж байна, чамайг.

	Григорий дурамжхан орж банзан орон дээр суугаад өвгөн Сашкаг бүгшүүлж гүйцэхийг хүлээв.

	За өвгөн гуай амьд мэнд шив дээ! Ертөнцийн тоос хөдөлгөж л яваа биз?

	Чадах ядахаараа л хөдөлгөж авна. Би ч элэгдэхийг мэддэггүй цахиур буу шиг хүн дээ.

	— Аксинья ямар шүү байна даа?

	— Аксинья ч яах вэ... Бурхны авралаар л гээд өвгөн хүчлэн дүлж ханиалгав. Халгаж ядсанаа баллахын тулд тэгж ханиалгав гэдгийг Григорий гадарлаад:

	— Танюшкаг хаана оршуулсан бэ? гэв.

	— Цэцэрлэгт, улиасны хажууд

	— За тэгээд яриач

	— Гриша минь ханиалгаад болдог биш...

	— За тэгээд!

	— Цөм эрүүл мэнд. Эзэн архиа уусаар... Тэр ч ухаа мэдрэлээ алдтал уудаг тэнэг хүн байгаа юм.

	— Аксинья яаж байна?

	— Аксинья юу? Одоо зарцаар ажиллаж байгаа.

	— Би мэдсэн.

	— Чи тамхи ороох уу? А? Миний тамхи ч дээд зэргийн тамхи шүү,

	— Татмааргүй байна. Чи яриач. Ярихгүй бол би явлаа гээд Григорий модон орыг нь нажигнатал эргээд, чи чулуу өвөртлөөд байгаа юм шиг хэлэх гэсэн юмаа хэлэхгүй нуугаад байгааг мэдэж байна. Цохих гээд байгаа бол цохь гэв.

	— Цохино доо!

	— Цохь.

	— Цохино. Гриша минь дуугүй байх чадал надад алга. Дуугүй байх даанч эвгүй байна.

	Григорий чулуу шиг хүнд том гараа өвгөний мөрөн дээр тавиад:

	— Яриач гээд бөхийсхийн хүлээж суув.

	Гэтэл өвгөн Сашка хоолойгоо шахсан чанга дуугаар:

	— Чи могой өвөртөлж байжээ! Хорт могой тэжээж байжээ! Цаадах чинь Евгенийтэй нөхцөөд байна! Ямар байна даа! гэж хашхичив. Өвгөний эрүүний ягаан сорвийг дагаад зууралдсан шүлс нь урсахад алгаараа шувтарч, дотуур өмднийхөө зузаан даавуунд арчив.

	— Нээрээ хэлж байна уу?

	— Би нүдээрээ харсан. Шөнө болгон Аксинья руу очиж явдаг. Чи одоохон оч. Аягүй бол байж байгаа.

	— За яая гэх вэ гээд Григорий хурууныхаа үеийг нажигнуулан нухалж тонгойн, шанааныхаа булчингийн чичрэхийг намжааж удтал суув. Хоёр чихэнд нь хонх хангинуулж байгаа мэт шуугина.

	Хүүхнүүд гэдэг чинь толгойг нь илсэн хүнд л наалдаж байдаг муур гэсэн үг. Чи бүү итгэ, итгэхийн ч хэрэг алга! гэж өвгөн Сашка хэлэв.

	Сашка тамхи ороож асаагаад Григорийд өгөв.

	— Май тат.

	Григорий тамхи авч хоёрхон сорсноо няц чимхэж унтраагаад дуугүйхэн гарлаа.

	Зарц нарын байрны цонхны хажууд очиж зогсоод хурдан хурдан гүнзгий амьсгалж цонхыг тогших гээд гараа хэд дахин сарвайтал гар нь хуга цохиулсан юм шиг өргөж болсонгүй. Тэгэхлээр нь эхлээд хуруугаараа аяархан тогшсоноо дараа нь тэсвэр алдуурч хана налж байгаад цонхны жаазыг гар зангидан учир зүггүй удтал балбав. Цонхны шил шажигнан доргиж ганхаад шилэн дээр туссан шөнийн цийлгэр хөх гэгээ жирэлзэн хөдлөв.

	Аксиньягийн айж сүрдээд сунаж унжийсан нүүр цухуйж, хаалгаа нээгээд дуу алдан хашхирав. Григорий түүнийг үүдний өрөөнд тэврэн авч нүүр рүү нь эгцлэн ширтэв.

	— Чи яасан айхавтар тогшив. Би унтаж орхижээ... Чамайг ирнэ гэж огт санасангүй... Хайрт минь!

	— Би зөндөө даарчихлаа.

	Григорийн том бие тэр аяараа дагжин чичрээд, харин гар нь гал шиг халуун оргиж байгааг мэдээд Аксинья сүйд майд болж чийдэнгээ асааж мөлчгөр цагаан мөрөн дээрээ өдөн алчуур нөмрөн өрөөн дотуураа цааш нааш гүйж гал түлэв.

	— Чамайг ирнэ гэж огт санасангүй... Захидал аваагүй удсан... Чамайг ирэхгүй юм байх гэж боддог болсон.. Чи миний бичсэн сүүлчийн захиаг авсан уу? Чамд жаал зугаа идэх уух юм явуулах гэснээ захидал ирэхлээр нь болъё доо гээд больсон...

	Аксинья улаан уруулаараа инээмсэглэмэр болж Григорийг үе үе ажна.

	Григорий шинелиэ ч тайлалгүй вандан дээр суув. Сахал үс нь арзайж, хацар нь ягаарч, газар ширтсэн нүдэн дээр нь юүдэнгийн өтгөн сүүдэр тусна. Юүдэнгээ тайлж эхэлснээ болиод гэнэт тэвдсэн янзтай тамхиныхаа уутыг гаргаж, хармаанаасаа цаас эрэв. Тэгснээ санаж мөрөөдөж байсан Аксиньягийнхаа царайг зэрвэсхэн харлаа.

	Григорийн эзгүйгээр Аксинья жигтэйхэн өнгө зүс орчихжээ.

	Угийн хөөрхөн толгой нь ямар нэг шинэ намба төрхтэй болж, харин гогцоорч унжсан өтгөн үс, нүд нь л хуучин хэвээр.

	...Гэвч түүний цоргих гал шиг гоо үзэсгэлэн нь Григорийнх биш болж, Аксинья эзний хүүгийн нууц амраг болчихсон байна шүү дээ.

	— Чи чинь... зарц гэмээргүй, харин баян айлын аж ахуйн даамал авгай шиг харагдаж байх шив гэхэд Аксинья айсан янзтай харчхаад, арга барагдахдаа инээлээ.

	Григорий богцоо чирсээр хаалга руу явав.

	— Чи хаачих нь вэ?

	— Гарч тамхи татъя.

	— Хоол бэлэн бий. Хүлээж бай.

	— Би одоохон.

	Григорий үүдэнд гараад цэрэг богцны ёроолд цэвэр цамцанд нандигнан боож хийсэн угалзтай алчуурыг гаргав. Түүнийг Григорий Житомир хотын нэг худалдаачин еврейгээс худалдаж аваад нүдний цэцгий мэт хадгалж, байлдаанд явж байхдаа гэртээ харьж гоё эрээн алчуурыг дэлгэж харуулахад Аксинья минь ингэж л баясан шохоорхох байх гэж нөгөө алчуураа гарган, солонго татсан олон өнгийг нь хачирхдаг байжээ. Гавихгүй бэлэг болжээ! Дээд Донын хамгийн баян газрын эзний хүүгийн бэлэгтэй өрсөлдөх юм Григорийд хаанаас байх билээ? Тэгж бодмогц эхэр татан уйлах шахаад Григорий нөгөө алчуурыг салам урж довжоон доогуур шургуулж, богцоо вандан дээр чулуудчихаад гэртээ оров.

	— Гриша, суу, гутлыг чинь тайлъя.

	Аксинья хар бор ажлаас холдсон цагаахан гараараа Григорийн парлигар том цэрэг гутлыг тайлж, өвдгийг нь түшээд удтал чимээгүй мэгшин уйлав. Григорий уйлж дуусахыг нь хүлээж байгаад:

	— Чи юу л гээд орилоод байгаа юм бэ? Намайг ирсэнд дургүйцэж байна уу? гэв.

	Григорий төдхөн нойрсов.

	Аксинья нөмгөн хэвээр гадаа гарч нойтон багана тэврээд, хайрч жигнэсэн хүйтэн салхи оршуулгын уй гашуудлын аялгуу шиг ульж исгэрэхийг чагнасаар үүр цайтал зогслоо.

	Өглөө нь Григорий шинелиэ өмсөөд гэр лүүгээ явлаа. Оодон үстэй дээл, шарлаж хуучирсан хурган малгай өмссөн өвгөн эзэн үүдэн дээрээ зогсож:

	— Георгийн одонт цэрэг явж байхчив! Чи чинь сайн эр болоо шив дээ! гэв.

	Эзэн ёсолж Григорийд гар сунган мэндлээд:

	— Удах уу? гэв.

	— Эрхэмтэн гуай, хоёр долоо хононо.

	— Охиныг чинь алдчихсан. Тун тоогүй юм болсон...

	Григорий юу ч дуугарсангүй. Гэтэл Евгений бээлийгээ өмссөөр гарч ирээд:

	— Григорий юу? Чи хаанаас хүрээд ирэв? гэв.

	Григорийн нүд харанхуйлах шиг болсон боловч биеэ барьж инээмсэглэв.

	— Москвагаас амралтаар....

	— А тийм бий. Нүд чинь шархтсан гэв үү?

	— Тийм ээ.

	— Би сонссон. Сүрхий эр болоо биз, Аав аа? гэв.

	Зуутын дарга Григорий руу толгой дохиод, жүчээ тийш харж: — Никитич морь бэлд! гэв.

	Намбархаг томоотой Никитич морийг хөллөж дуусаад Григорий руу хялалзан харсаар, хатиртай хөгшин бор морийг хаалга руу хөтөлж авчрав. Хөнгөн тэрэгний уланд хөлдүү газар тэрчигнэнэ.

	Григорий Евгенийд

	— Эрхэмтэн гуай таныг урьдынх шигээ морин тэргээр зугаацуулж болох сон болов уу? гээд зулгуйдсан байдлаар инээмсэглэв.

	Евгений «хөөрхий зайлуул мэдээгүй байж» гэж бодоод хавчаар шилтэй нүдээ гялалзуулан бах нь ханасан янзтай инээмсэглэж:

	— Тэгвэл сайн л байна. Явъя гэв.

	— Чи чинь дөнгөж ирэнгүүтээ залуу эхнэрээ орхиод яаж байна даа? Санаагүй юм уу? гэж өвгөн эзэн талархан инээмсэглэв.

	Григорий инээд алдаж:

	— Эхнэр маань ямар ойд хулжаад явчихдаг баавгай биш дээ гэв.

	Григорий дэлбэгчийн суудал дээр сууж, бөгсөн дороо ташуураа хавчуулаад жолоогоо засаж бариад:

	— Евгений Николаевич гуай таныгаа би нэг сайн давхиулаад өгье дөө! гэв.

	— Давхиад бай. Шанг нь өгнө шүү.

	— Танд ч олон хүн баярлаж байна. Аксиньяг минь ашгүй тэжээж... үмх мах өгч байсанд ч баярлаж байна гэв.

	Тэгснээ Григорийн дуу гэнэт чангарч, зуутын даргын сэтгэлд зэвүүн сэжиг төрж «мэдчихсэн гэж үү? Тийм балай юм байх уу! За хаанаас даа! Мэдэх ёсгүй!...» гэж бодоод түшлэг налж гэдийгээд янжуураа асаав.

	— Бушуухан буцаж ирээрэй гэж хойноос нь өвгөн эзэн хашхирлаа.

	Тэрэг хөдөлж дугуй дороос нь зүү шиг гонзгой нарийхан хөлдүү шавар цацлав. Григорий хатирч морины амыг угзчин, хар хурдаар нь давхиулав. Ганцхан мөчийн дотор гүвээ давж нэг жаахан хотгор руу ороод, үсрэн бууж суудал дороос ташуураа суга татаж авав.

	— Чи юу болж байна?.. гэж зуутын дарга хөмсөг зангидав.

	— Ингэх... гэсэн юм!...

	Григорий яах ийхийн завгүй зуутын даргын нүүр рүү ташуураар маш хүчтэй ороолгов. Тэгчхээд ташуурынхаа сурыг хумьж атгаад модон бариулаар нь зуутын даргыг сэхээ авахын завдалгүй нүүр гаргүй балбав. Евгений хага үсэрсэн хавчаар шилний хагархай хөмсөгний нь дээд талд шааж нүд рүү нь цус садран гоожлоо. Зуутын дарга эхлээд нүүрээ гараараа тагласан боловч Григорий учир зүггүй улам нүдэв. Тэгмэгц цус нөж нь гоожиж нүүр нь нэл хөх няц болж уур хилэн нь шатсан Евгений босоод биеэ хамгаалах гэж оролдоход Григорий ухарч байгаад баруун гарынх нь хуруунуудыг мэдээ алдтал цохив.

	— Аксиньягийнх! Минийх Аксиньягийнх! Бас дахиад Аксиньягийнх! Минийх! гэж байгаад Григорий балбалаа.

	Ташуурын сур исгэрэн ороолгох дуу үргэлжилсээр байв. Дараа нь Григорий гараа зангидан нударгалж Евгенийг замын дагжуур шороон дээр унагаж өнхчүүлэн, цэрэг гутлын төмөр тахаар нүүр нүдгүй өшиглөв. Тэгээд Григорий тэнхээ тасран тэргэндээ сууж морио эцэж цуцтал харайлгаж буцаад тэргийг хашааны гадаа орхиж, ташуураа хумхиж барьсаар энгэр заамаа ярж, шинелийнхээ хормойд бүдэчсээр зарц нарын байр руу гүйж оров.

	Хаалга түр няр хийж онгоймогц Аксинья эргэж харав.

	— Бузар золиг! Гичий!.

	Тэгж хэлмэгц ташуурын сур тасхийгээд Аксиньягийн нүүрийг урт сур тас ороолгов.

	Григорий амьсгаадан гүйж гараад өвгөн Сашкагийн нэг юм асуухад дуугарсан ч үгүй шууд эдлэнгээс гарч явав. Бүтэн хагас мод газар явж байхад нь Аксинья хойноос нь гүйцэж очин хүчтэй амьсгаадсаар Григорийтой зэрэгцэн дув дуугүй алхалж үе үе гараас нь татна.

	Талд орж, бяцхан суваргын дэргэд замын уулзуурт очоод хүнийрхүү хөндий сулхан дуугаар:

	— Гриша, намайг уучил! гэв.

	Григорий шүдээ зууж бөгтийгөөд шинелийнхээ захыг босгов. Аксинья суваргын хажууд хоцорлоо. Григорий ганц ч удаа эргэж харсангүй, Аксиньягийн гараа сарвайн гуйж байгааг ч тоож харсангүй.

	Григорий уул давж Татарск гацаа руу буухдаа ташуураа атгасаар явааг сая ухаарч хаячхаад нарийн гудамжаар том том алхлан оров. Түүний буцаж ирж байгааг хачирхан гайхсан хүмүүс цонхоор шагайж, замд тааралдах таньсан хүүхнүүд мэхэлзэн мэндэлж байв.

	Хашааныхаа хаалганы дэргэд очтол хар нүдтэй нарийхан гуалиг нэг хөөрхөн бүсгүй дуу алдан гүйж ирээд Григорийн хүзүүгээр тэвэрч өвөр дээр нь дүүжигнэв. Григорий хоёр хацрыг нь алгаараа барьж толгойг нь дээш болгож харахнаа Дуняшка байлаа.

	Байшингийн үүднээс Пантелей Прокофьевич хазганан гүйж, эх нь гэртээ уйлж байгаа сонстов. Григорий зүүн гараараа эцгийгээ тэврэхэд баруун гарыг нь Дуняшка үнсэж явлаа.

	Довжооны нь гишгүүр ижил дасал болсон дуугаар хяхнаж, хаалган дээрээ очиход настай болсон эх нь залуухан бүсгүй шиг гүйж ирээд хүүгээ салахгүй тэврэн шинелийн нь петлицийг нулимсаар дэвтээж, үгээр илэрхийлж болмооргүй хойно урдаа орсон олон юм үглэв. Үүдний пинд царай нь цонхийж цайсан Наталья шаналангуй янзтай инээмсэглэн муужирч ойчихгүйг хичээн хаалга түшин зогсож байснаа Григорийн тэвдэж тулгамдсан хурдан харцанд хяргуулах шиг болоод уналаа...

	 

	* * *

	 

	Шөнө Пантелей Прокофьевич Ильинишнагийн сүвээ рүү нударч:

	— Сэмээрхэн очоод хараач, хамт хэвтэж байна уу, үгүй юу? гэж шивнэв.

	— Би орыг нь цуг засаад өгсөн.

	— Үгүй, чи очоод хар л даа! гэв.

	Ильинишна унтлагын өрөөний хаалганы завсраар шагайж ирээд:

	— Цуг байна гэв.

	— За ашгүй дээ! Ээ бурхан минь! гэж өвгөн тохойлдон өндийж залбираад шуухитнан уйлагнав.

Тайлбар

		[←1]
	 Туркийн хоёр дахь кампани гэж 1877—1878 онд Балканд болсон Орос—Туркийн дайныг хэлдэг байжээ.

	[←2]
	 Оросын казак бол казах үндэстнээс тэс өмнөө, славян гаралтай хүмүүс юм. «Казак» гэдэг нь «эрх чөлөөтэй хүмүүс» гэсэн утгатай турк гарлын үг ажээ. Казакууд анхлан XV—XVII зууны үед хамжлагын дарлалаас зайлан дүрвэж очсон орос болон украины хэрмэл тариачид, хотын ядуучуудаас бүрэлджээ.

	[←3]
	 Майдан—казак цэргийн цуглаан.

	[←4]
	 Троиц гэж гурван эрдэнийн баярыг хэлдэг.

	[←5]
	 Зараа гэж усанд унасан модыг хэлдэг.

	[←6]
	 Торхнууд (ЦБ)

	[←7]
	 Хоёр аршин, хоёр вершок буюу 150 см орчим өндөр биетэй морийг унаж цэрэгт очих ёстой байжээ.

	[←8]
	 Атаман гэж хаант Орос улсад казак цэргийн бүх цэрэг тушаалын сонгуульт дарга нарыг нэрлэдэг байжээ. Доны бүх цэргийн атаман, суурины цэргийг суурины атаман тус тус даргалдаг. Казакийн отрядыг дайнд мордох үед байлдааны атаман гэдгийг жич сонгодог байжээ. Гол утгаараа бол ахлагч гэсэн үг юм. Харин Доны казакийг тусгаар байдлаа бүрмөсөн алдсаны дараа казак цэргийн атаманы цолыг үе залгамжлагчид олгодог болсон учраас казак цэргийн жинхэнэ хэрэг дээрээ зарлигийн (буюу томилогдсон) атаман захирах болсон ажээ.

	[←9]
	 Хаант засгийн үеийн армийн офицерын зэрэг тушаалыг дор тодорхойлбол: 1. Дэд туслагч (морин цэрэгт—корнет, казак цэрэгт — хорунжий); 2. Туслагч (казак цэрэгт—зуутын дарга); 3. Штабс—ахмад (морин цэрэгт штабс—ротмистр, казак цэрэгт—дэд есаул); 4. Ахмад (морин цэрэгт— ротмистр, казак цэрэгт— есаул); 5. Дэд хурандаа (казак цэрэгт— цэргийн ахлагч); 6. Хурандаа,—гэж байжээ. Эхний дөрвөн зэргийг бага офицерын цол, сүүлчийн хоёрыг штабын офицерын цол гэж нэрлэдэг байжээ.

	[←10]
	 Погон - мөрдэс (ЦБ)

	[←11]
	 Урядник гэж хаант Орос улсад казакийн бага офицер, бас үездийн цагдаагийн ахлах доод тушаалтныг нэрлэдэг байжээ.

	[←12]
	 Спассын баяр гэж Христусийн нэг баяр бөгөөд жил бүрийн наймдугаар сарын 1, 6, 16-нд болдог байжээ. — Ред.

	[←13]
	 «Хохол» гэж «украин» гэсэн үг.

	[←14]
	 Слобода — хаант засгийн үед хамжлага бус хүн амтай том сууриныг ийнхүү нэрлэдэг байжээ.

	[←15]
	 Тойрог нь дөрвөн гектартай тэнцэнэ

	[←16]
	 «Таврича» гэж II Екатерина хааны тушаалаар Украины өмнөд хязгаараас Донд шилжүүлж суулгасан хүмүүсийг нэрлэдэг байжээ.

	[←17]
	 Кондратий Афанасьевич Булавин (1660—1708) нь Өмнөд Орост 1707—1708 онд том феодлыг эсэргүүцсэн тариачин казакуудын бослогын удирдагч байжээ.

	[←18]
	 Урьд «Хааны архи» гэж азотын хүчлийг давсны хүчилтэй хольж найруулсан уусмалыг нэрлэдэг байжээ.

	[←19]
	 Шаналгын долоо хоног гэдэг шашны тэмдэглэлт долоо хоног.

	[←20]
	 Поршен - бүлүүр (ЦБ)

	[←21]
	 Тавдугаар сарын сүүлчийн нэгэн (шашны) баяр.

	[←22]
	 Улаан өндөгний баярын өдрийн өмнөх долоо хоногийн ням гараг.

	[←23]
	 Энэ нь, барагцаалбал, дөрөвдүгээр сарын шинэд юм

	[←24]
	 Суурин болгон тус тусдаа хочтой, Вешенск сууриныг "нохойнхон" гэдэг байжээ.

	[←25]
	 Лалын шашинтны эмэгтэйчүүдийн хэрэглэдэг нимгэн бүрхүүл хувцас

	[←26]
	 «Драгун» гэж хаант Оросын морин ба явган цэрэгт тусгай гоёмсог дүрэмт хувцас бүхий анги байжээ.

	[←27]
	 Германаар «Бурхан минь!» гэсэн үг.

	[←28]
	 Сельтерийн ус гэдэг нь Германы Сельтер тосгоны хавьд орших нэгэн төрлийн рашаан ажээ.

	[←29]
	 Хаант Орост дунд боловсролтой хүн цэргийн албанаас хөнгөлөгддөг байсан тул зарим нь цэрэгт сайн дураар явдаг байжээ.

	[←30]
	 «Үүргэнийн титэм» (орсоор «терновый ванец») гэж «зовлонгийн билэг тэмдэг» гэсэн үг.

	[←31]
	 Гудас (ЦБ)

	[←32]
	 «Улан» гэж хаант Оросын болон бусад зарим орны морьт цэргийн зарим ангийн цэрэг, даргыг нэрлэдэг байжээ.

